ಜಿಲ್ಲಾ ಅಭಿವೃದ್ಧಿ ಅಧ್ಯಯನ – ಗದಗ: ಕೃತಜ್ಞತೆಗಳು
ಕರ್ನಾಟಕದ ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ ಎನ್ನುವುದು ಕನ್ನಡ ವಿಶ್ವವಿದ್ಯಾಲಯದ ಅಭಿವೃದ್ಧಿ ಅಧ್ಯಯನ ವಿಭಾಗವು ಪ್ರಾರಂಭಿಸಿರುವ ಮಹತ್ವಾಕಾಂಕ್ಷೆಯ ಅಧ್ಯಯನ ಯೋಜನೆ. ಈ ಬಗೆಯ ಅಧ್ಯಯನವನ್ನು ಕೈಗೊಳ್ಳಲು ನಮ್ಮ ಪ್ರೀತಿಯ ಕುಲಪತಿಗಳಾದ ಡಾ.ಎಂ.ಎಂ. ಕಲಬುರ್ಗಿ ಅವರು ಪ್ರೇರಣೆ ನೀಡಿದ್ದಾರೆ. ಈ ಅಧ್ಯಯನದ ಒಂದು ಉಪ ಯೋಜನೆಯಾಗಿ ಕರ್ನಾಟಕದ ೨೭ ಜಿಲ್ಲೆಗಳನ್ನು ಒಳಗೊಂಡ ಮಾಹಿತಿ ಕೋಶವನ್ನು ಸಿದ್ಧಪಡಿಸಿದ್ದೇವೆ. ಈ ಅಧ್ಯಯನದ ಮುಖ್ಯ ಉದ್ದೇಶವೇನೆಂದರೆ ಜಿಲ್ಲಾ ಮಟ್ಟದಲ್ಲಿ ಸಾಧ್ಯವಾದರೆ ಅದಕ್ಕಿಂತಲೂ ಕೆಳಮಟ್ಟದಲ್ಲಿ ಅಭಿವೃದ್ಧಿ ಕುರಿತಂತೆ ಸಂಕಥನವೊಂದನ್ನು – ಸಂವಾದವೊಂದನ್ನು ಹುಟ್ಟು ಹಾಕುವುದಾಗಿದೆ. ಅಭಿವೃದ್ಧಿ ಪ್ರಕ್ರಿಯೆಯ ಎಲ್ಲಾ ಹಂತಗಳಲ್ಲೂ ಅವರು ಸಹಭಾಗಿಗಳಾಗಬೇಕಾದರೆ ಇಂಥಹ ಸಂಕಥನ – ಸಂವಾದದ ಅಗತ್ಯವಿದೆ. ಈ ಕಾರಣಕ್ಕೆ ಪ್ರಸ್ತುತ ಅಧ್ಯಯನವು ಲಿಂಗಸಂಬಂಧಗಳ ಬಗ್ಗೆ ಹೆಚ್ಚಿನ ಒಲವು ತೋರಿಸಿದೆ. ಅಭಿವೃದ್ಧಿಯ ಖಂಡ ಸ್ವರೂಪದ ಬಗ್ಗೆ ಹೆಚ್ಚಿನ ಅವಧಾರಣೆ ನೀಡಿದೆ.
ಈ ಅಧ್ಯಯನ ಯೋಜನೆಯನ್ನು ಸಿದ್ಧಪಡಿಸುವಾಗ ನಮ್ಮ ವಿಭಾಗದ ಎಲ್ಲ ಸಹೋದ್ಯೋಗಿ ಮಿತ್ರರು ಭಾಗಿಗಳಾಗಿದ್ದಾರೆ. ಇದೊಂದು ವಿಭಾಗದ ಉತ್ಪನ್ನವಾಗಿದೆ. ಈ ಸಂದರ್ಭದಲ್ಲಿ ನನ್ನ ಸಹೋದ್ಯೋಗಿ ಮಿತ್ರರೆಲ್ಲರಿಗೂ ಕೃತಜ್ಞತೆ ಸಲ್ಲಿಸಬೇಕಾದುದು ನನ್ನ ಕರ್ತವ್ಯವಾಗಿದೆ. ನಮ್ಮ ವಿಭಾಗದ ಸಂಶೋಧನ ವಿದ್ಯಾರ್ಥಿಗಳು ಅತ್ಯಂತ ಕ್ರಿಯಾಶೀಲರಾಗಿ ನಮ್ಮ ಅಧ್ಯಯನ ಯೋಜನೆಯಲ್ಲಿ ತೊಡಗಿಕೊಂಡಿದ್ದಾರೆ. ಅವರ ನೆರವನ್ನು ನೆನೆಯ ಬೇಕಾದುದು ನನ್ನ ಕರ್ತವ್ಯವಾಗಿದೆ.
ಡಾ. ಬಿ. ಶೇಷಾದ್ರಿ ಅವರು ನಮ್ಮ ವಿಭಾಗವನ್ನು ಕಟ್ಟಿ ಬೆಳಸಿದವರು. ಅವರು ಕನ್ನಡ ವಿಶ್ವವಿದ್ಯಾಲಯದ ಪ್ರಾಧ್ಯಾಪಕ ವೃತ್ತಿಯಿಂದ ನಿವೃತ್ತರಾದರೂ ಅಧ್ಯಯನ ಪ್ರವೃತ್ತಿಯಿಂದ ನಿವೃತ್ತರಾಗಿಲ್ಲ. ನಮ್ಮ ಅಧ್ಯಯನ ಯೋಜನೆಗಳನ್ನು ರೂಪಿಸುವಾಗ ಅವರ ಸಲಹೆ – ಮಾರ್ಗದರ್ಶನ ಇದ್ದೇ ಇರುತ್ತದೆ. ಅವರಿಗೆ ನಾನು ಈ ಸಂದರ್ಭದಲ್ಲಿ ವಂದನೆ ಸಲ್ಲಿಸಬೇಕಾದುದು ನನ್ನ ಜವಾಬ್ದಾರಿ. ಕುಲಸಚಿವರಾದ ಪ್ರೊ.ಮಲ್ಲೇಪುರಂ ಜಿ. ವೆಂಕಟೇಶ, ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ. ಎ.ವಿ. ನಾವಡ, ಅಕ್ಷರ ಜೋಡಣೆ ಮಾಡಿದ ಶ್ರೀ ಸಾವಳಗಿ ಶಿವಲಿಂಗೇಶ್ವರ ಗ್ರಾಫಿಕ್ಸ್, ಕಮಲಾಪುರ, ಪುಟವಿನ್ಯಾಸ ಕರಡು ತಿದ್ದಿಕೆ ಮುಂತಾದ ಕೆಲಸಗಳಲ್ಲಿ ನೆರವಾದ ಶ್ರೀ ಸುಜ್ಞಾನಮೂರ್ತಿ, ಮುಖಪುಟವನ್ನು ರೂಪಿಸಿಕೊಟ್ಟ ಕೆ.ಕೆ. ಮಕಾಳಿ, ಗ್ರಂಥಪಾಲಕರಾದ ಶ್ರೀ ಜಿ.ಆರ್. ರಾಮಮೂರ್ತಿ, ಇವರೆಲ್ಲರಿಗೂ ನನ್ನ ಕೃತಜ್ಞತೆಗಳು.
ಈ ಅಧ್ಯಯನ ಗ್ರಂಥದ ಪ್ರಕಟಣೆಗೆ ನೆರವು ನೀಡಿದ ಗದಗ ಜಿಲ್ಲಾಧಿಕಾರಿಗಳು ಮತ್ತು ಗದಗ ಜಿಲ್ಲಾ ಪಂಚಾಯತ್ ಸದಸ್ಯರಿಗೆ ನಾವು ಆಭಾರಿಯಾಗಿದ್ದೇವೆ.

ನಂಜುಂಡಪ್ಪ, ಡಿ.ಎಂ. ೧೯೯೬, ‘ರಾಜ್ಯ ಮಟ್ಟದ ಮತ್ತು ರಾಜ್ಯ ಕೆಳ ಹಂತಗಳ ಯೋಜನೆ’ ರಾಜ್ಯ ಯೋಜನಾ ಮಂಡಳಿ, ಬೆಂಗಳೂರು.
ಕರ್ನಾಟಕದಲ್ಲಿ ಮಾನವ ಅಭಿವೃದ್ಧಿ, ೧೯೯೯, ಯೋಜನಾ ಇಲಾಖೆ, ಕರ್ನಾಟಕ ಸರ್ಕಾರ, ಬೆಂಗಳೂರು.
ಜಿಲ್ಲಾ ಅಭಿವೃದ್ಧಿ ಅಧ್ಯಯನ – ಗದಗ: ದೇಸಿಯೊಳ್ ಪುಗುವುದು
ಕನ್ನಡ ವಿಶ್ವವಿದ್ಯಾಲಯದ ಪ್ರಥಮ ಗುರಿ ‘ಕನ್ನಡ ಸಂಸ್ಕೃತಿ’ಯ ಶೋಧ, ವಿಮರ್ಶೆ ಮತ್ತು ಪ್ರಸಾರ. ಅಂತಿಮ ಗುರಿ ಸುತ್ತಲಿನ ಸಂಸ್ಕೃತಿಗಳ ವಿವೇಕಪೂರ್ಣ ವಿನಿಯೋಗ. ಆದಿಕವಿ ಪಂಪ, ಸಾಹಿತ್ಯಕ್ಕೆ ಅನ್ವಯಿಸಿ ಹೇಳಿರುವ ‘ದೇಸಿಯೊಳ್ ಪುಗುವುದು, ಪೊಕ್ಕು ಮಾರ್ಗದೊಳೆ ತಳ್ವುದು’ ಎಂಬ ಮಾತು ಪರ್ಯಾಯವಾಗಿ ಇದನ್ನೇ ಧ್ವನಿಸುತ್ತದೆ.
ಸಂಸ್ಕೃತಿ ಎನ್ನುವುದು ಸಮೂಹಸಮ್ಮತ ಜೀವನಪದ್ಧತಿಯಾಗಿದೆ. ಕನ್ನಡಿಗರ ಇಂತಹ ಜೀವನ ಪದ್ಧತಿಗೆ ಸಾವಿರ ಸಾವಿರ ವರ್ಷಗಳ ಇತಿಹಾಸವಿದೆ. ತನ್ನ ಆಯುರ್ಮಾನದಲ್ಲಿ ಆರ್ಯ – ಆಂಗ್ಲ ಸಂಸ್ಕೃತಿಗಳನ್ನು ಜೀರ್ಣಿಸಿಕೊಳ್ಳುತ್ತ ಬಂದ ಕನ್ನಡ ಸಮಾಜ, ಉದ್ದಕ್ಕೂ ದ್ವಿಭಾಷಾ ಸಂದರ್ಭದಲ್ಲಿ ಬದುಕುಮಾಡಿದೆ. ಹಿಂದಿನದು ಕನ್ನಡ – ಸಂಸ್ಕೃತ ದ್ವಿಭಾಷಾ ಸಂದರ್ಭ, ಇಂದಿನದು ಕನ್ನಡ – ಇಂಗ್ಲಿಷ್ ದ್ವಿಭಾಷಾ ಸಂದರ್ಭ. ಗ್ರಂಥಸ್ಥ ಭಾಷೆಯಾದ ಸಂಸ್ಕೃತಕ್ಕಿಂತ ಜೀವಂತ ಭಾಷೆಯಾದ ಇಂಗ್ಲೀಷ್ ಬೆಳಕಾಗುತ್ತಲೇ ಬೆಂಕಿಯಾಗಬಹುದೆ? ಎಂಬ ಭಯ ನಮ್ಮಲ್ಲಿ ಹುಟ್ಟಿದೆ. ಹೆಚ್ಚಿನದಾಗಿ ಆಂಗ್ಲ ಜೀವನಶೈಲಿ ನಮ್ಮ ಜೀವನಾಡಿಗಳನ್ನು ದಿನೇ ದಿನೇ ನಿಯಂತ್ರಿಸತೊಡಗಿ ಒಂದು ಬಗೆಯ ಅತಿರೇಕ ಸೃಷ್ಟಿಯಾಗುತ್ತಲಿದೆ.
ಗಾಂದೀಜಿಯವರು ಈ ಅತಿರೇಕವನ್ನು ಬಹಳ ಹಿಂದೆಯೇ ಊಹಿಸಿ, ‘ಸ್ವದೇಶಿ ಚಳುವಳಿ’ಯನ್ನು ಕೈಗೆತ್ತಿಕೊಂಡಿದ್ದರು. ಈ ಮತ್ತು ಇಂಥ ದೇಶೀ ಚಿಂತನೆಗಳ ಆದರ್ಶದಲ್ಲಿ ಕನ್ನಡ ವಿಶ್ವವಿದ್ಯಾಲಯ ಮೊದಲು ಮಾಡಬೇಕಾದ ಕೆಲಸವೆಂದರೆ ವಿಸ್ಮೃತಿಯ ಸಾಗರದಲ್ಲಿ ಮುಳುಗಿಹೋಗಿರುವ ನಮ್ಮ ಪಾರಂಪರಿಕ ಕ್ರಿಯೆ, ಪ್ರಕ್ರಿಯೆ ರೂಪದ ‘ಸ್ವದೇಶೀ ಸತ್ಯ’ಗಳನ್ನು ಶೋಧಿಸುವುದು; ಬಳಿಕ ಅಲ್ಲಿ ಸೇರಿಕೊಂಡಿರುವ ದೋಷಗಳನ್ನು ದೂರ ಸರಿಸಿ ಗುಣಾಂಶಗಳನ್ನು ಗುರುತಿಸುವ, ಜೊತೆಗೆ ಪೂರ್ಣ ಬದುಕಿಗೆ ಅವಶ್ಯವಿರುವ ಕೊರತೆಗಳನ್ನು ಅನ್ಯಸಂಸ್ಕೃತಿಯಿಂದ ಎಚ್ಚರ ವಹಿಸಿ ತುಂಬಿಕೊಳ್ಳುವ ಕೆಲಸ ನಮ್ಮಲ್ಲಿ ನಡೆಯಬೇಕಾಗಿದೆ. ಒಟ್ಟಾರೆ ಅನ್ಯಸಂಸ್ಕೃತಿಗಳ ಸಹಯೋಗದಲ್ಲಿಯೂ ‘ಕನ್ನಡವು ಕನ್ನಡದ ಕನ್ನಡಿಸುತಿರಬೇಕು’ ಎಂಬಂತೆ ನಾವು ಕನ್ನಡವನ್ನು ಸ್ಥಾನಿಕದಲ್ಲಿ ಬದುಕಿಸಬೇಕಾಗಿದೆ, ಜಾಗತಿಕದಲ್ಲಿ ಬೆಳೆಸಬೇಕಾಗಿದೆ. ಹಾಗೆ ಮಾಡಿದಾಗ ಮಾತ್ರ ಕನ್ನಡತ್ವವನ್ನು ನಾಶ ಮಾಡಿಕೊಂಡು ಜಾಗತಿಕವಾಗುವುದು ತಪ್ಪಿ, ಕನ್ನಡವೂ ಜಾಗತಿಕವಾಗುತ್ತದೆ. ಜಾಗತಿಕವಾಗುವುದೆಂದರೆ ಸ್ಥಾನಿಕದ ನಿರಾಕರಣೆಯಲ್ಲವೆಂಬ ಸತ್ಯ ಸ್ಥಾಪನೆಗೊಳ್ಳುತ್ತದೆ.
ಹೆಗಲ ಮೇಲೆ ಈ ಹೊಣೆಯನ್ನು ಹೊತ್ತು ಅಸ್ತಿತ್ವಕ್ಕೆ ಬಂದಿರುವ ಕನ್ನಡ ವಿಶ್ವವಿದ್ಯಾಲಯ, ‘ಎಲ್ಲ ರಸ್ತೆಗಳು ರೋಮ್‌ದ ಕಡೆಗೆ’ ಎಂಬಂತೆ ಕನ್ನಡದ ಎಲ್ಲ ಹಾದಿಗಳು ಹಂಪಿಯ ಕಡೆಗೆ ಕೇಂದ್ರಿಕರಣಗೊಳ್ಳುವ ಮತ್ತು ಇಲ್ಲಿಂದಲೇ ಜಗತ್ತಿನ ಅಂಚಿನತ್ತ ವಿಕೇಂದ್ರೀಕರಣಗೊಳ್ಳುವ ವಾತಾವರಣವನ್ನು ನಿರ್ಮಾಣ ಮಾಡಬೇಕಾಗಿದೆ. ಈ ರೀತಿ ಐತಿಹಾಸಿಕ ಪರಂಪರೆ ಮತ್ತು ಭೌಗೋಳಿಕ ಪರಿಸರಗಳಲ್ಲಿ ಶ್ರಮಿಸಬೇಕಾಗಿರುವ ಕನ್ನಡ ವಿಶ್ವವಿದ್ಯಾಲಯ ‘ಎಂದೆಂದಿಗೂ ನೀ ಕನ್ನಡವಾಗಿರು ಎಂಬ ಪ್ರಜ್ಞೆ ಕನ್ನಡಿಗರಲ್ಲಿ ಜಾಗೃತವಾಗಿರುವಂತೆಯೂ ನೋಡಿಕೊಳ್ಳಬೇಕಾಗಿದೆ.
ಈ ಎಲ್ಲ ನೆಲೆಗಳಲ್ಲಿ ಸೃಷ್ಟಿಯಾಗುವ ತನ್ನ ಶೋಧನೆ – ಚಿಂತನೆಗಳನ್ನು ದಾಖಲಿಸಬೇಕೆಂಬ ಮತ್ತು ಸಂವಹನ ಗೊಳಿಸಬೇಕೆಂಬ ತೀವ್ರ ಹಂಬಲದಿಂದ ಈ ವಿಶ್ವವಿದ್ಯಾಲಯ ‘ಪ್ರಸಾರಾಂಗ’ ಹೆಸರಿನ ಪ್ರಸಾರ ಮಾಧ್ಯಮ ಸಂಸ್ಥೆಯನ್ನು ಅಸ್ತಿತ್ವಕ್ಕೆ ತಂದಿದೆ. ಶ್ರವ್ಯ, ದೃಶ್ಯ, ವಾಚನ ಸಾಮಗ್ರಿಗಳ ಉತ್ಪಾದನೆ – ವಿತರಣೆ ಇತ್ಯಾದಿ ಕಾರ್ಯಗಳನ್ನು ಕೈಗೊಂಡಿರುವ ಇದು, ವಾಚನ ಸಾಮಗ್ರಿಯಾಗಿರುವ ಪುಸ್ತಕಗಳ ಉತ್ಪಾದನೆಗೆ ವಿಶೇಷ ಕಾಳಜಿವಹಿಸಿದೆ. ಆಂತರಿಕ ಸತ್ವ, ಬಾಹ್ಯ, ಸೌಂದರ್ಯಗಳಿಂದ ಕೂಡಿರುವ ವಿಶಿಷ್ಟ ‘ಪುಸ್ತಕ ಸಂಸ್ಕೃತಿ’ಯನ್ನು ಅಸ್ತಿತ್ವಕ್ಕೆ ತಂದಿದೆ. ಈ ನಿಟ್ಟಿನಲ್ಲಿ ಪ್ರಕಟವಾದ ಹೊಸ ಪುಸ್ತಕ ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ, ಗದಗ.’
ವಿಶ್ವವಿದ್ಯಾಲಯ ಎನ್ನುವುದು ಕೇವಲ ಸಿದ್ಧಾಂತಗಳನ್ನು ಲಿಖಿತ ಆಕರಗಳಿಂದ ಶೋಧಿಸುವ ವಿದ್ಯಾಸಂಸ್ಥೆಯಲ್ಲ. ಕ್ಷೇತ್ರಕಾರ್ಯದ ಮೂಲಕ ಜನವರ್ಗವನ್ನು ಅಧ್ಯಯನಕ್ಕೆ ಅಳವಡಿಸಿಕೊಂಡು ಹೊಸ ಸಿದ್ಧಾಂತವನ್ನು ಶೋಧಿಸುವ, ರೂಪಿಸುವ ಕೆಲಸವನ್ನು ಅದು ಮಾಡಬೇಕಾಗುತ್ತದೆ. ಈ ದೃಷ್ಟಿಕೋನದಿಂದ ದುಡಿಯುತ್ತಿರುವ ‘ಅಭಿವೃದ್ಧಿ ಅಧ್ಯಯನ ವಿಭಾಗ’ವು ಕರ್ನಾಟಕದ ಏಳು ಹೊಸ ಜಿಲ್ಲೆಗಳ ಅಧ್ಯಯನವನ್ನು ಕೈಗೆತ್ತಿಕೊಂಡು ಶ್ರಮ ಶ್ರದ್ಧೆಗಳಿಂದ ಮುಂದುವರೆದಿದೆ. ಈ ಯೋಜನೆ ಅಂಗವಾಗಿ ಸಿದ್ಧವಾಗಿರುವ ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ: ಗದಗ’ ಈ ಕೃತಿಗಾಗಿ ವಿಭಾಗದ ಮುಖ್ಯಸ್ಥರಾದ ಟಿ.ಆರ್. ಚಂದ್ರಶೇಖರ ಅವರಿಗೂ, ಅವರ ವಿಭಾಗದ ಎಲ್ಲ ಸದಸ್ಯರಿಗೂ ನನ್ನ ಅಭಿನಂದನೆಗಳು ಸಲ್ಲುತ್ತವೆ.
ಡಾ. ಎಂ.ಎಂ. ಕಲಬುರ್ಗಿ
ಕುಲಪತಿಗಳು
ಜಿಲ್ಲಾ ಅಭಿವೃದ್ಧಿ ಅಧ್ಯಯನ – ಗದಗ: ೧. ಜಿಲ್ಲಾ ಅಭಿವೃದ್ಧಿ ಅಧ್ಯಯನ : ಪ್ರಸ್ತಾವನೆ
ಕನ್ನಡ ವಿಶ್ವವಿದ್ಯಾಲಯದ ಅಭಿವೃದ್ಧಿ ಅಧ್ಯಯನ ವಿಭಾಗವು ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ ಎಂಬ ಯೋಜನೆಯನ್ನು ೧೯೯೮ರಲ್ಲಿ ಪ್ರಾರಂಭಿಸಿದೆ. ಅಭಿವೃದ್ಧಿ ಅಧ್ಯಯನಗಳನ್ನು ಸಿದ್ಧಪಡಿಸಲಾಗುವುದು. ಈಗಾಗಲೆ ಈ ಅಧ್ಯಯನದ ಒಂದು ಭಾಗವಾಗಿ ಕರ್ನಾಟಕದ ೨೭ ಜಿಲ್ಲೆಗಳ ಅಭಿವೃದ್ಧಿ ಸಂಬಂಧಿ ವಿಷಯಗಳನ್ನು ಒಳಗೊಂಡ ‘ಮಾಹಿತಿ ಕೋಶ’ವನ್ನು ವಿಭಾಗವು ಪ್ರಕಟಿಸಿದೆ. ಜಿಲ್ಲಾ ಅಭಿವೃದ್ಧಿ ಅಧ್ಯಯನವೆಂದರೇನು? ಅದರ ವ್ಯಾಪ್ತಿ, ಉದ್ದೇಶ ಮುಂತಾದವುಗಳನ್ನು ಮುಂದೆ ವಿವರಿಸಿದೆ. ಈ ಅಧ್ಯಯನ ಯೋಜನೆಯ ಮೊದಲ ಹಂತದಲ್ಲಿ ೧೯೯೭ರಲ್ಲಿ ಅಸ್ತಿತ್ವಕ್ಕೆ ಬಂದ ಏಳು ಹೊಸ ಜಿಲ್ಲೆಗಳ ಅಭಿವೃದ್ಧಿ ಅಧ್ಯಯನವನ್ನು ವಿಭಾಗವು ಕೈಗೆತ್ತಿಕೊಂಡಿದೆ. ಮುಂದಿನ ಹಂತದಲ್ಲಿ ಉಳಿದ ೨೦ ಜಿಲ್ಲೆಗಳ ಅಭಿವೃದ್ಧಿ ಅಧ್ಯಯನಗಳನ್ನು ಸಿದ್ಧಪಡಿಸಲಾಗುವುದು. ಈಗಾಗಲೇ ಈ ಅಧ್ಯಯನದ ಒಂದು ಭಾಗವಾಗಿ ಕರ್ನಾಟಕದ ೨೭ ಜಿಲ್ಲೆಗಳ ಅಭಿವೃದ್ಧಿ ಸಂಬಂಧಿ ವಿಷಯಗಳನ್ನು ಒಳಗೊಂಡ ‘ಮಾಹಿತಿ ಕೋಶ’ವನ್ನು ವಿಭಾಗವು ಪ್ರಕಟಿಸಿದೆ.
೧೯೮೮ರಲ್ಲಿ ಬೆಂಗಳೂರು ಜಿಲ್ಲೆಯನ್ನು ವಿಭಜಿಸಿ ಬೆಂಗಳೂರು ನಗರ ಮತ್ತು ಬೆಂಗಳೂರು ಗ್ರಾಮಾಂತರ ಎಂಬ ಜಿಲ್ಲೆಗಳನ್ನು ರೂಪಿಸಲಾಯಿತು. ಅದನ್ನು ಬಿಟ್ಟರೆ ರಾಜ್ಯದಲ್ಲಿ ಜಿಲ್ಲೆಗಳ ಪುನರ್ವಿಂಗಡಣೆ ನಡೆದಿರಲಿಲ್ಲ. ೧೯೯೭ರಲ್ಲಿ ನಡೆದ ಜಿಲ್ಲೆಗಳ ಪುನರ್ವಿಂಗಡಣೆಯನ್ನು ಸಮಗ್ರವೆಂದು ಹೇಳಲು ಸಾಧ್ಯವಿಲ್ಲ. ಜಿಲ್ಲೆಗಳ ಪುನರ್ವಿಂಗಡಣೆ ಕೆಲಸವು ಅಪೂರ್ಣವಾಗಿ ಉಳಿದಿದೆ. ಜಿಲ್ಲೆಗಳ ಪುನರ್‌ಸಂಘಟನೆಗಾಗಿ ಸಲಹೆ ನೀಡಲು, ಅಧ್ಯಯನ ನಡೆಸಲು ಸರ್ಕಾರವು ನೇಮಿಸಿದ್ದ ಸಮಿತಿಯ ಸಲಹೆ – ಶಿಫಾರಸ್ಸುಗಳು ಪೂರ್ಣವಾಗಿ ಅನುಷ್ಠಾನಗೊಂಡಿಲ್ಲ. ಉದಾಹರಣೆಗೆ ಕರ್ನಾಟಕದ ಜಿಲ್ಲೆಗಳ ಮತ್ತು ತಾಲ್ಲೂಕುಗಳ ಪುನರ್‌ಸಂಘಟನೆಗಾಗಿ ನೇಮಿಸಿದ್ದ ವಾಸುದೇವರಾವ್ ಏಕಸದಸ್ಯ ಸಮಿತಿಯು ನೀಡಿದ್ದ ಸಲಹೆಗಳು ಜಾರಿಗೊಂಡಿಲ್ಲ. ಆ ಸಮಿತಿಯು ಕೇವಲ ಎರಡು ಹೊಸ ಜಿಲ್ಲೆಗಳನ್ನು ರಚಿಸಲು ಸಲಹೆ ನೀಡಿತ್ತು. ತಾಲ್ಲೂಕುಗಳಿಗೆ ಸಂಬಂಧಿಸಿದಂತೆ ಕೂಡ ಅನೇಕ ಬದಲಾವಣೆಗಳನ್ನು ಸಲಹೆ ಮಾಡಿತ್ತು. ಆದರೆ ಅವುಗಳು ಯಾವುವು ಜಾರಿಗೆ ಬಂದಿಲ್ಲ ರಾವ್ ಸಮಿತಿಯು ಸಲಹೆ ಮಾಡಿದ್ದ ಎರಡು ಹೊಸ ಜಿಲ್ಲೆಗಳೆಂದರೆ ಗದಗ ಮತ್ತು ಶಹಪುರ. ಧಾರವಾಡ ಜಿಲ್ಲೆಯನ್ನು ವಿಭಜಿಸಿ ಗದಗವನ್ನು ಹೊಸ ಜಿಲ್ಲೆಯಾಗಿ ನಿರ್ಮಾಣ ಮಾಡಲಾಗಿದೆ. ಆದರೆ ‘ಗುಲಬರ್ಗಾ’ ಜಿಲ್ಲೆಯನ್ನು ವಿಭಜಿಸಿ ಹೊಸ ಜಿಲ್ಲೆಯೊಂದನ್ನು ರೂಪಿಸುವ ಕೆಲಸ ಇನ್ನೂ ನಡೆದಿಲ್ಲ. ಗುಲಬರ್ಗಾಕ್ಕೆ ಸಂಬಂಧಿಸಿದಂತೆ ಹೊಸ ಜಿಲ್ಲೆಯ ಕೇಂದ್ರ ಯಾವುದಿರಬೇಕು ಎಂಬುದರ ಬಗ್ಗೆ ಒಮ್ಮತದ ತೀರ್ಮಾನ ಸಾಧ್ಯವಾಗಿಲ್ಲ. ಸದ್ಯ ಈ ವಿಷಯ ನೆನೆಗುದಿಗೆ ಬಿದ್ದಿದೆ.
ಜಿಲ್ಲಾ ಪುನರ್ವಿಂಗಡಣೆಗೆ ಯಾವುದು ಮಾನದಂಡ ?
೧೯೯೭ರಲ್ಲಿ ಕರ್ನಾಟಕ ಸರ್ಕಾರವು ಏಳು ಹೊಸ ಜಿಲ್ಲೆಗಳನ್ನು ರೂಪಿಸಿತು. ಅವುಗಳಲ್ಲಿ ನಾಲ್ಕು ಉತ್ತರ ಕರ್ನಾಟಕ ಪ್ರದೇಶದಲ್ಲಿವೆ ಮತ್ತು ಮೂರು ದಕ್ಷಿಣ ಕರ್ನಾಟಕದಲ್ಲಿವೆ. ದಕ್ಷಿಣ ಕನ್ನಡ, ಬಿಜಾಪುರ, ಮೈಸೂರು ಮತ್ತು ರಾಯಚೂರು ಜಿಲ್ಲೆಗಳನ್ನು ವಿಭಜಿಸಿ ಕ್ರಮವಾಗಿ ಉಡುಪಿ, ಬಾಗಲಕೋಟೆ, ಚಾಮರಾಜನಗರ ಮತ್ತು ಕೊಪ್ಪಳ ಎಂಬ ಹೊಸ ಜಿಲ್ಲೆ ಗಳನ್ನು ರಚಿಸಲಾಗಿದೆ. ಅತ್ಯಂತ ದೊಡ್ಡ ಜಿಲ್ಲೆಯಾಗಿದ್ದ ಧಾರವಾಡ ಜಿಲ್ಲೆಯನ್ನು ವಿಭಜಿಸಿ ಗದಗ ಮತ್ತು ಹಾವೇರಿ ಎಂಬ ಎರಡು ಹೊಸ ಜಿಲ್ಲೆಗಳಾಗಿ ರೂಪಿಸಲಾಗಿದೆ. ಚಿತ್ರದುರ್ಗ ಜಿಲ್ಲೆಯ ಮೂರು ತಾಲ್ಲೂಕುಗಳನ್ನು (ಜಗಳೂರು,ದಾವಣಗೆರೆ ಮತ್ತು ಹರಿಹರ), ಶಿವಮೊಗ್ಗ ಜಿಲ್ಲೆಯ ಎರಡು ತಾಲ್ಲೂಕುಗಳನ್ನು (ಚನ್ನಗಿರಿ ಮತ್ತು ಹೊನ್ನಾಳಿ) ಮತ್ತು ಬಳ್ಳಾರಿ ಜಿಲ್ಲೆಯ ಒಂದು ತಾಲ್ಲೂಕನ್ನು (ಹರಪನಹಳ್ಳಿ) ಕೂಡಿಸಿ ದಾವಣಗೆರೆ ಜಿಲ್ಲೆಯನ್ನು ಹೊಸದಾಗಿ ರಚಿಸಲಾಗಿದೆ. ಹೀಗೆ ಏಳು ಹೊಸ ಜಿಲ್ಲೆಗಳು ಅಸ್ತಿತ್ವಕ್ಕೆ ಬಂದಿವೆ. ಈ ಏಳು ಜಿಲ್ಲೆಗಳನ್ನು ಹೊಸದಾಗಿ ನಿರ್ಮಾಣ ಮಾಡಿದ್ದರಿಂದ ಅವುಗಳ ಎಂಟು ತಾಯಿ ಜಿಲ್ಲೆಗಳ ವಿಸ್ತೀರ್ಣ ಹಾಗೂ ಜನಸಂಖ್ಯೆ ಪ್ರಮಾಣ ಬದಲಾವಣೆಗೆ ಒಳಗಾಗಿವೆ. ಈಗ ರಾಜ್ಯದಲ್ಲಿ ೨೭ ಜಿಲ್ಲೆಗಳಿವೆ. ತಾಲ್ಲೂಕುಗಳ ಸಂಖ್ಯೆ ೧೭೫. ಹೊಸ ಜಿಲ್ಲೆಗಳು ತಮ್ಮ ಜಿಲ್ಲೆಗಳನ್ನು ಕಟ್ಟುವ ಕೆಲಸ ಪ್ರಾರಂಭಿಸಿವೆ. ೧೯೯೮ರಲ್ಲಿ ಏಳು ಹೊಸ ಜಿಲ್ಲೆಗಳು ತಮ್ಮ ಪ್ರಥಮ ವಾರ್ಷಿಕೋತ್ಸವವನ್ನು ಆಚರಿಸಿವೆ.
ರಾಜ್ಯದಲ್ಲಿ ಜಿಲ್ಲೆಗಳ ಪುನರ್ವಿಂಗಡಣೆಗೆ ಪೂರ್ವದಲ್ಲಿ ಅಂದರೆ ಜಿಲ್ಲೆಗಳ ಸಂಖ್ಯೆ ೨೦ ಇದ್ದಾಗ ಜಿಲ್ಲೆಗಳ ಸರಾಸರಿ ವಿಸ್ತೀರ್ಣ ೯೫೮೯.೫೫ ಚದರ ಕಿಲೋಮೀಟರ್ (ಚ.ಕಿ.ಮೀ) ಇತ್ತು. ಆಗ ೧೦ ಜಿಲ್ಲೆಗಳ ವಿಸ್ತೀರ್ಣವು ಜಿಲ್ಲೆಗಳ ಸರಾಸರಿ ವಿಸ್ತೀರ್ಣಕ್ಕಿಂತ ಅಧಿಕವಿತ್ತು. ಜಿಲ್ಲೆಗಳ ಪುನರ್ವಿಂಗಡಣೆ ನಂತರ ರಾಜ್ಯದಲ್ಲಿ ಜಿಲ್ಲಾ ಸರಾಸರಿ ವಿಸ್ತೀರ್ಣವು ೭೧೦೩.೩೩ ಚ.ಕಿ.ಮೀ. ಆಗಿದೆ. ಈಗಲೂ ೧೧ ಜಿಲ್ಲೆಗಳ ವಿಸ್ತೀರ್ಣವು ಜಿಲ್ಲಾ ಸರಾಸರಿ ವಿಸ್ತೀರ್ಣಕ್ಕಿಂತ ಅಧಿಕವಾಗಿದೆ. ವಿಸ್ತೀರ್ಣದ ದೃಷ್ಟಿಯಿಂದ ಗುಲಬರ್ಗಾ (೧೬೨೨೪ ಚ.ಕಿ.ಮೀ.) ಮತ್ತು ಬೆಳಗಾವಿ (೧೩೪೨೫ ಚ.ಕಿ.ಮೀ.) ಜಿಲ್ಲೆಗಳು ಅತಿ ದೊಡ್ಡ ಜಿಲ್ಲೆಗಳಾಗಿವೆ. ಜನಸಂಖ್ಯೆಯ ದೃಷ್ಟಿಯಿಂದಲೂ ಅವು ಬೃಹತ್ ಜಿಲ್ಲೆಗಳಾಗಿವೆ. ಬೆಳಗಾವಿ ಜಿಲ್ಲೆಯ ಜನ ಸಂಖ್ಯೆ ೩೫.೮೩ ಲಕ್ಷ ಮತ್ತು ಗುಲಬರ್ಗಾ ಜಿಲ್ಲೆಯ ಜನಸಂಖ್ಯೆ ೨೫.೮೭ ಲಕ್ಷ. ರಾಜ್ಯದಲ್ಲಿ ಈಗಿರುವ ಜಿಲ್ಲಾ ಸರಾಸರಿ ಜನಸಂಖ್ಯೆ ೧೬.೬೬ ಲಕ್ಷ.
ವಿಸ್ತೀರ್ಣವನ್ನಾಗಲಿ ಅಥವ ಜನಸಂಖ್ಯೆಯನ್ನಾಗಲಿ ಆಧಾರವನ್ನಾಗಿಟ್ಟುಕೊಂಡು ಹೊಸ ಜಿಲ್ಲೆಗಳನ್ನು ರೂಪಿಸಿಲ್ಲ ಎಂಬುದು ಮೇಲಿನ ಚರ್ಚೆಯಿಂದ ಸ್ಪಷ್ಟವಾಗುತ್ತದೆ. ಈಗ ರಚಿಸಲಾಗಿರುವ ಹೊಸ ಏಳು ಜಿಲ್ಲೆಗಳ ಸರಾಸರಿ ವಿಸ್ತೀರ್ಣ ೫೩೦೨ ಚ.ಕಿ.ಮೀ. ಈಗಿರುವ ಜಿಲ್ಲಾ ಸರಾಸರಿ ವಿಸ್ತೀರ್ಣಕ್ಕಿಂತ ಕಡಿಮೆಯಾಗಿದೆ. ಬೆಂಗಳೂರು ಜಿಲ್ಲೆಯನ್ನು ‘ಅಪವಾದ’ವೆಂದು ಕೈಬಿಟ್ಟರೆ ಇಂದು ರಾಜ್ಯದಲ್ಲಿರುವ ಅತ್ಯಂತ ಚಿಕ್ಕ ಜಿಲ್ಲೆಯೆಂದರೆ ಉಡುಪಿ (೩೮೫೧ ಚ.ಕಿ,ಮೀ.) ಇದರ ನಂತರ ಕೊಡಗು (೪೧೦೨ ಚ.ಕಿ.ಮೀ.) ಮತ್ತು ಧಾರವಾಡ (೪೨೪೯ ಚ.ಕಿ.ಮೀ.) ಜಿಲ್ಲೆಗಳು ಬರುತ್ತವೆ.
ಕರ್ನಾಟಕದಲ್ಲಿ ಜಿಲ್ಲೆಗಳನ್ನು ಹಾಗೂ ತಾಲ್ಲೂಕುಗಳನ್ನು ಪುನರ್‌ಸಂಘಟಿಸಲು ೧೯೭೩ರಲ್ಲಿ ಸರ್ಕಾರವು ನೇಮಿಸಿದ್ದ ಏಕಸದಸ್ಯ ಸಮಿತಿಯು ‘ಆದರ್ಶ ಜಿಲ್ಲೆ’ಯೊಂದರ ಗಾತ್ರ ಎಷ್ಟಿರಬೇಕು? ಎಂಬ ಪ್ರಶ್ನೆಯನ್ನು ಪರಿಶೀಲಿಸಿದೆ. ಆದರ್ಶ ಜಿಲ್ಲೆಯ ವಿಸ್ತೀರ್ಣ ೪೦೦೦ ಚ.ಕಿ.ಮೀ. ಮತ್ತು ಜನಸಂಖ್ಯೆ ೧೦ ಲಕ್ಷ ಇರಬೇಕು ಎಂಬ ಮಾನದಂಡವನ್ನು ಸಮಿತಿಯು ಪರಿಶೀಲಿಸಿದೆ. ಆದರೆ ಅಂತಿಮವಾಗಿ ಇಂತಹ ಮಾನದಂಡವನ್ನು ಎಲ್ಲ ಪ್ರದೇಶಗಳಿಗೂ ಅನ್ವಯಿಸುವುದು ಸಾಧ್ಯವಿಲ್ಲ ಎಂಬ ತೀರ್ಮಾನಕ್ಕೆ ಸಮಿತಿಯು ಬಂದು ಮುಟ್ಟಿದೆ. ಹೊಸ ಜಿಲ್ಲೆಗಳನ್ನು ರಚಿಸಿದಾಗ ನಿರ್ದಿಷ್ಟವಾಗಿ ಯಾವುದೇ ಸಂಗತಿಯನ್ನು ಮಾನದಂಡವಾಗಿ ಬಳಸಿಲ್ಲ ಎಂಬುದನ್ನು ಸ್ಪಷ್ಟವಾಗಿ ಹೇಳಿಬಿಡಬಹುದು.
ಜಿಲ್ಲಾ ಆಡಳಿತ – ಒಂದು ಚಾರಿತ್ರಿಕ ನೋಟ
ಜಿಲ್ಲೆಯನ್ನು ಆಡಳಿತದ ಒಂದು ಮೂಲ ಘಟಕವನ್ನಾಗಿ ಬ್ರಿಟಿಷರು ರೂಪಿಸಿದರು. ‘ಜಿಲ್ಲಾಧಿಕಾರಿ’ ಎಂಬ ಪ್ರತಿಷ್ಟಿತ ಹುದ್ದೆಯನ್ನು ೧೭೭೨ರಲ್ಲಿ ರೂಪಿಸಲಾಯಿತು. ನಮ್ಮಲ್ಲಿ ಈಗಿರುವ ಜಿಲ್ಲಾ ಆಡಳಿತ ವ್ಯವಸ್ಥೆಗೆ ಸುಮಾರು ೨೦೦ ವರ್ಷ ಗಳಿಗೂ ಮಿಕ್ಕು ಇತಿಹಾಸವಿದೆ ಎಂದು ಹೇಳಬಹುದು. ವಸಾಹತುಶಾಹಿ ಕಾಲದಲ್ಲಿ ‘ರೆವಿನ್ಯೂ, ಪೊಲೀಸು ಮತ್ತು ನ್ಯಾಯಾಂಗ’ ಹೀಗೆ ಮೂರು ಅಧಿಕಾರಗಳನ್ನು ಜಿಲ್ಲಾಧಿಕಾರಿಗೆ ವಹಿಸಿಕೊಡುವ ಪದ್ಧತಿ ಜಾರಿಗೆ ಬಂತು. ಇಂದಿಗೂ ಈ ಪದ್ಧತಿಯು ಮುಂದುವರಿದಿರುವುದನ್ನು ನಾವು ನೋಡಬಹುದಾಗಿದೆ.
ಬ್ರಿಟಿಷರ ಆಳ್ವಿಕೆಯ ಪೂರ್ವದಲ್ಲಿ ಆಡಳಿತ ಘಟಕಗಳು ಇರಲಿಲ್ಲವೆಂದು ಹೇಳಲು ಸಾಧ್ಯವಿಲ್ಲ. ವಾಸ್ತವವಾಗಿ ಅಂದು ಅಸ್ತಿತ್ವದಲ್ಲಿದ್ದ ಆಡಳಿತ ಘಟಕಗಳನ್ನು ಆಧರಿಸಿಯೇ ಬ್ರಿಟಿಷರು ಜಿಲ್ಲೆಗಳನ್ನು ರೂಪಿಸಿದರು. ಬ್ರಿಟಿಷರು ರೂಪಿಸಿದ ಜಿಲ್ಲೆಗಳಿಗೆ ಆಡಳಿತ ಘಟಕವೆಂಬ ರೂಪ ಅವು ಜಿಲ್ಲೆಗಳಾಗಿ ರೂಪುಗೊಂಡ ಪೂರ್ವದಲ್ಲೆ ಇತ್ತು ಎಂಬುದನ್ನು ಗುರುತಿಸಬಹುದಾಗಿದೆ. ‘ಜಿಲ್ಲೆ’ಯೆಂಬ ಹೆಸರು ಬ್ರಿಟಿಷರ ಕಾಲದಲ್ಲಿ ಚಾಲ್ತಿಗೆ ಬಂದಿರಬಹುದು.
೧೯ನೆಯ ಶತಮಾನದ ಮಧ್ಯ ಭಾಗದಲ್ಲಿ ಭಾರತದಲ್ಲಿ ಬ್ರಿಟಿಷರ ಆಳ್ವಿಕೆಯಲ್ಲಿ ‘ಜಿಲ್ಲಾ ಆಡಳಿತ’ವೆನ್ನುವುದು ಸುವ್ಯವಸ್ಥಿತ ರೂಪು ತಳೆಯಿತು. ರೆವಿನ್ಯೂ, ಪೊಲೀಸು, ನ್ಯಾಯಾಂಗ, ಜೈಲು, ನೀರಾವರಿ, ಶಿಕ್ಷಣ, ಆರೋಗ್ಯ ಮುಂತಾದ ಇಲಾಖೆ ಗಳನ್ನು ಜಿಲ್ಲಾಮಟ್ಟದಲ್ಲಿ ೧೮೪೩ – ೫೩ರ ದಶಕದಲ್ಲಿ ಅಸ್ತಿತ್ವಕ್ಕೆ ತರಲಾಯಿತು. ಅಂದು ಅಸ್ತಿತ್ವಕ್ಕೆ ಬಂದ ಜಿಲ್ಲಾ ಆಡಳಿತ, ಬಹಳಷ್ಟುಮಟ್ಟಿಗೆ, ಅದೇ ರೂಪದಲ್ಲಿ ಇಂದಿಗೂ ಮುಂದುವರಿದಿದೆ.
ವಸಾಹತುಶಾಹಿ ಕಾಲದಲ್ಲಿ ‘ಜಿಲ್ಲಾಧಿಕಾರಿ’ಯು ಸರ್ಕಾರದ ಪ್ರತಿನಿಧಿಯಾಗಿ ಕೆಲಸ ನಿರ್ವಹಿಸುತ್ತಿದ್ದನು. ಅವನು ಸರ್ಕಾರದ ‘ಕಣ್ಣು – ಕಿವಿ’ಯಾಗಿ ಕಾರ್ಯ ನಿರ್ವಹಿಸಬೇಕಾಗಿತ್ತು. ಜಿಲ್ಲಾಧಿಕಾರಿಯ ‘ಸಲಹೆ – ಸೂಚನೆ’ ಮೇರೆಗೆ ಸರ್ಕಾರವು ನೀತಿಗಳನ್ನು ರೂಪಿಸುತ್ತಿತ್ತು. ಜಿಲ್ಲೆಯ ‘ದೊರೆ – ಪ್ರಭು’ ಎಂಬ ಅಭಿದಾನ ಜಿಲ್ಲಾಧಿಕಾರಿಗಿತ್ತು.
ಜಿಲ್ಲಾ ಆಡಳಿತ – ಸ್ವಾತಂತ್ರ್ಯಾನಂತರ
ಬ್ರಿಟಿಷರು ಯಶಸ್ವಿಯಾಗಿ ಉಪಯೋಗಿಸಿದ್ದ, ಸಮರ್ಥವಾಗಿ ಸಂಘಟಿಸಿದ್ದ ಜಿಲ್ಲಾ ಆಡಳಿತ ವ್ಯವಸ್ಥೆ ಸ್ವಾತಂತ್ರ್ಯಾನಂತರ ಭಾರತದಲ್ಲಿ ಮುಂದುವರೆದಿದೆ. ಸಣ್ಣ – ಪುಟ್ಟ ಕೆಲವು ಬದಲಾವಣೆಗಳಾಗಿರಬಹುದು. ಜಿಲ್ಲಾಧಿಕಾರಿಯೆಂದರೆ ಜಿಲ್ಲೆಯ ‘ಪ್ರಭು’ – ‘ದೊರೆ’ ಎಂಬ ನಂಬಿಕೆಯೇ ಇಂದಿಗೂ ಮುಂದುವರಿದಿದೆ. ಇಂದಿಗೂ ಜಿಲ್ಲಾಧಿಕಾರಿ ಸರ್ಕಾರದ ‘ಕಣ್ಣು’ ‘ಕಿವಿ’ ಯಾಗಿದ್ದಾನೆ/ಳೆ. ಜಿಲ್ಲೆಯಲ್ಲಿ ಕಾನೂನು – ಶಾಂತಿ – ಸುವ್ಯವಸ್ಥೆ ಕಾಪಾಡುವ ಜವಾಬ್ದಾರಿ ಜಿಲ್ಲಾಧಿಕಾರಿಯದಾಗಿದೆ.
ಬ್ರಿಟಿಷರು ಜಿಲ್ಲೆಯನ್ನು ಒಂದು ಆಡಳಿತ ಘಟಕವಾಗಿ ಪರಿಭಾವಿಸಿಕೊಂಡಿದ್ದರು. ಆಡಳಿತದ ಜವಾಬ್ದಾರಿಯನ್ನು ಜಿಲ್ಲಾಧಿಕಾರಿಗೆ ವಹಿಸಿದ್ದರು. ‘ಅಭಿವೃದ್ಧಿ’ಯೆನ್ನುವುದು ವಸಾಹತುಶಾಹಿ ಆಳ್ವಿಕೆಯ ಅಜೆಂಡಾದಲ್ಲಿ ಇರಲಿಲ್ಲ. ಅದೊಂದು ಆನುಷಂಗಿಕ ಸಂಗತಿಯಾಗಿತ್ತು. ಅಭಿವೃದ್ಧಿಯೆನ್ನುವುದು ಸರ್ಕಾರದ ಜವಾಬ್ದಾರಿಯಾಗಿರಲಿಲ್ಲ. ಆರ್ಥಿಕ ಚಟುವಟಿಕೆ ಗಳಲ್ಲಿ ಸರ್ಕಾರ ಹಸ್ತಕ್ಷೇಪ ಮಾಡಬಾರದು ಎಂಬ ನೀತಿಯನ್ನು ಬ್ರಿಟಿಷರು ಅನುಸರಿಸುತ್ತಿದ್ದರು. ಇದರಿಂದಾಗಿ ಜಿಲ್ಲೆಯ ಮಟ್ಟದಲ್ಲಿ ‘ಆಡಳಿತ’ವೇ ಪ್ರಧಾನವಾಗಿ ‘ಅಭಿವೃದ್ಧಿ’ ಆನುಷಂಗಿಕವಾಗಿತ್ತು.
ಸ್ವಾತಂತ್ರ್ಯಾನಂತರ ಜಿಲ್ಲಾ ಆಡಳಿತಕ್ಕೆ ಸಂಬಂಧಿಸಿದಂತೆ ಅನೇಕ ಬದಲಾವಣೆಗಳಾದವು. ಜಿಲ್ಲಾ ಆಡಳಿತವನ್ನು ಅಭಿವೃದ್ಧಿ ಮುಖಿಯನ್ನಾಗಿಸುವ ಪ್ರಯತ್ನ – ಪ್ರಯೋಗ ನಡೆಯಿತು. ಈ ಪ್ರಯೋಗ – ಪ್ರಯತ್ನ ಸಂಪೂರ್ಣವಾಗಿ ಯಶಸ್ವಿಯಾಗಿದೆ ಎಂದು ಹೇಳಲು ಸಾಧ್ಯವಿಲ್ಲ. ‘ಜನರಿಗೆ – ಪ್ರಜೆಗಳಿಗೆ ಏನೂ ತಿಳಿಯುವುದಿಲ್ಲ. ಆದ್ದರಿಂದ ಅವರನ್ನು ಆಡಳಿತಕ್ಕೆ ಒಳಪಡಿಸಬೇಕು. ಅವರ ಮೇಲೆ ಆಡಳಿತ ನಡೆಸಬೇಕು’. ಈ ಬಗೆಯ ವಸಾಹತುಶಾಹಿ ಮನೋಭಾವ ಸಂಪೂರ್ಣವಾಗಿ ಮಾಯವಾಗಿದೆ ಎಂದು ಧೈರ್ಯದಿಂದ ಹೇಳಲು ಸಾಧ್ಯವಿಲ್ಲ.
ಸಂವಿಧಾನದ ೭೩ ಮತ್ತು ೭೪ನೆಯ ತಿದ್ದುಪಡಿಗಳು
ಜಿಲ್ಲೆಗಳ ಮಟ್ಟದಲ್ಲಿ ‘ಅಭಿವೃದ್ಧಿ’ಗೆ ಅಗ್ರಸ್ಥಾನ ನೀಡುವ ಒಂದು ಗಂಭೀರ ಪ್ರಯತ್ನ ೧೯೯೦ ದಶಕದ ಆರಂಭದಲ್ಲಿ ನಡೆಯಿತು. ಪಂಚಾಯತ್‌ರಾಜ್ ಸಂಸ್ಥೆಗಳಿಗೆ ಇಂದು ಸಂವಿಧಾನಾತ್ಮಕ ಮನ್ನಣೆ ದೊರೆತಿದೆ. ಜಿಲ್ಲೆಗಳ ಮಟ್ಟದಲ್ಲಿ ‘ಆಡಳಿತ – ಅಭಿವೃದ್ಧಿ’ಗಳನ್ನು ಪ್ರತ್ಯೇಕಗೊಳಿಸುವ ಒಂದು ಸಣ್ಣ ಪ್ರಯತ್ನ ನಡೆದಿದೆ. ಈಗ ಆಡಳಿತ ನಿರ್ವಹಣೆಯ ಜವಾಬ್ದಾರಿ ಜಿಲ್ಲಾಧಿಕಾರಿಯದಾಗಿದ್ದರೆ ಅಭಿವೃದ್ಧಿ ನಿರ್ವಹಣೆಯ ಜವಾಬ್ದಾರಿ ಜಿಲ್ಲಾ ಪಂಚಾಯತ್‌ದಾಗಿದೆ. ವಸಾಹತು ಶಾಹಿ ಕಾಲದಲ್ಲಿ ಜಿಲ್ಲಾ ಆಡಳಿತದಲ್ಲಿ ಒಂದು ಆನುಷಂಗಿಕ ಭಾಗವಾಗಿದ್ದ ‘ಅಭಿವೃದ್ಧಿ’ ಕಾರ್ಯಭಾರಕ್ಕೆ ಇಂದು ಪ್ರತ್ಯೇಕ – ಪ್ರತಿಷ್ಟಿತ ಸ್ಥಾನ ದೊರೆತಿದೆ.
ಇಲ್ಲಿ ಒಂದು ಪ್ರಶ್ನೆ ಉದ್ಭವಿಸಬಹುದು. ಅಭಿವೃದ್ಧಿಗೆ ಸಂಬಂಧಿಸಿದಂತೆ ‘ಆಡಳಿತ’ದ ಅವಶ್ಯಕತೆ ಇಲ್ಲವೆ? ಅಭಿವೃದ್ಧಿ ಕಾರ್ಯಕ್ರಮಗಳ ಆಡಳಿತವು ನಡೆಯಬೇಕಲ್ಲ! ಇದು ಸರಿ. ಅಭಿವೃದ್ಧಿ ಕಾರ್ಯಕ್ರಮಗಳಿಗೆ ಸಂಬಂಧಿಸಿದಂತೆ ಆಡಳಿತದ ಅಗತ್ಯವಿದೆ. ಆದರೆ ಇಲ್ಲಿ ‘ಆಡಳಿತ’ವನ್ನು ‘ರೆವಿನ್ಯೂ – ಕಾನೂನು – ಶಾಂತಿ – ಸುವ್ಯವಸ್ಥೆ – ಪೊಲೀಸು’ ಮುಂತಾದವುಗಳ ನಿರ್ವಹಣೆಗೆ ಸೀಮಿತಗೊಳಿಸಿಕೊಳ್ಳಲಾಗಿದೆ. ಆಡಳಿತವೆಂದರೆ ಕಾನೂನು, ಶಾಂತಿಪಾಲನೆ ಎಂದೂ, ರೆವಿನ್ಯೂ ಜವಾಬ್ದಾರಿ ಎಂದೂ, ಪೊಲೀಸು ವ್ಯುವಸ್ಥೆ ಎಂದೂ ತಿಳಿಯಲಾಗಿದೆ.
ಅಭಿವೃದ್ಧಿ ವಿಷಯಕ್ಕೆ ಸಂಬಂಧಿಸಿದಂತೆಯೂ ಆಡಳಿತದ ಅಗತ್ಯವಿದೆ. ‘ಆಡಳಿತ ಯಂತ್ರ’ವೆನ್ನವುದು ಅಭಿವೃದ್ಧಿಯ ಅನುಷ್ಠಾನಕ್ಕೆ ಅಗತ್ಯವಾಗಿದೆ. ವಾಸ್ತವವಾಗಿ ‘ಅಭಿವೃದ್ಧಿ ಆಡಳಿತಗಾರರು’ ಎಂಬ ಒಂದು ಪರಿಭಾವನೆಯೇ ರೂಪುಗೊಂಡಿದೆ. ಇಲ್ಲಿ ಆಡಳಿತ ಎಂಬುದನ್ನು ಸೀಮಿತ ನೆಲೆಯಲ್ಲಿ ರೆವಿನ್ಯೂ ವಿಷಯಗಳ ನಿರ್ವಹಣೆಗೆ ಮಾತ್ರ ಪರಿಮಿತ ಗೊಳಿಸಿಕೊಳ್ಳಲಾಗಿದೆ.
ಅಭಿವೃದ್ಧಿ ಮತ್ತು ಆಡಳಿತ: ನಂಜುಂಡಪ್ಪನವರ ನಿಲುವು
ಜಿಲ್ಲೆಯ ಅಭಿವೃದ್ಧಿ ಹಾಗೂ ಆಡಳಿತ – ಎರಡರ ಮುಖ್ಯಸ್ಥರು ಒಬ್ಬರಾಗಿರಬೇಕೊ ಅಥವಾ ಈ ಜವಾಬ್ದಾರಿಗಳು ಬೇರೆ ಬೇರೆಯಾಗಿರಬೇಕೊ ಎಂಬುದರ ಬಗ್ಗೆ ಸಾಕಷ್ಟು ಚರ್ಚೆಗಳು ನಡೆದಿವೆ. ಬ್ರಿಟಿಷರ ಕಾಲದಿಂದಲೂ ಇವೆರಡೂ ಜವಾಬ್ದಾರಿಯನ್ನು ಕಲೆಕ್ಟರ್/ಜಿಲ್ಲಾಧಿಕಾರಿಗಳೇ ನೋಡಿಕೊಳ್ಳುತ್ತಿದ್ದರು. ಸ್ವಾತಂತ್ರ್ಯಾನಂತರವೂ ಇದೇ ಪದ್ಧತಿ ಮುಂದುವರೆಯಿತು. ಆದರೆ ಈಗ ಬದಲಾಗುವ ಅಗತ್ಯದ ಬಗ್ಗೆ ಚರ್ಚೆಗಳು ಪ್ರಾರಂಭವಾಗಿವೆ. ಭಾರತದ ಸಂವಿಧಾನಕ್ಕೆ ಮಾಡಿದ ೭೩ ಮತ್ತು ೭೪ನೆಯ ತಿದ್ದುಪಡಿಯಿಂದಾಗಿ ಈ ಚರ್ಚೆಗೆ ಹೆಚ್ಚು ತೀವ್ರತೆ ಬಂದಿದೆ.
ಜಿಲ್ಲೆಯಲ್ಲಿ ಕಾನೂನು ಮತ್ತು ಸುವ್ಯವಸ್ಥೆ ಮತ್ತು ಅಭಿವೃದ್ಧಿ ಕಾರ್ಯಗಳು ಪರಸ್ಪರ ಅವಲಂಬಿಯಾಗಿವೆ ಎನ್ನಲಾಗಿದೆ. ಇವೆರಡೂ ಪರಸ್ಪರ ಅವಲಂಬಿಸಿಕೊಂಡಿರುವುದರಿಂದ ಜಿಲ್ಲಾಧಿಕಾರಿ ಅಥವ ಕಲೆಕ್ಟರ್ ಅವರ ಪಾತ್ರ ಮಹತ್ವವಾದುದು ಎಂದು ಹೇಳಲಾಗಿದೆ. ಈ ದಿಶೆಯಲ್ಲಿ ಜಿಲ್ಲಾಧಿಕಾರಿ ಸಕ್ರಿಯವಾಗಿ ಭಾಗವಹಿಸದಿದ್ದರೆ ಜಿಲ್ಲೆಯ ಅಭಿವೃದ್ಧಿ ಸಾಧ್ಯವೇ ಇಲ್ಲ ಎಂದು ವಾದಿಸಲಾಗುತ್ತಿದೆ. ಜಿಲ್ಲೆಯ ಅಭಿವೃದ್ಧಿ ಯೋಜನೆ ರೂಪಿಸುವ ಕಾರ್ಯದಲ್ಲಿ ಜಿಲ್ಲಾಧಿಕಾರಿಯು ಸಮನ್ನಯ ಅಧಿಕಾರಿಯಾಗಿ ಕೆಲಸ ನಿರ್ವಹಿಸಬೇಕು ಎಂದೂ ಹೇಳಲಾಗುತ್ತಿದೆ. ವಾಸ್ತವವಾಗಿ ಜಿಲ್ಲಾಕಲೆಕ್ಟರ್/ಜಿಲ್ಲಾಧಿಕಾರಿಯ ಮುಖ್ಯ ಜವಾಬ್ದಾರಿ ಜಿಲ್ಲೆಯಲ್ಲಿ ಕಾನೂನು ಸುವ್ಯವಸ್ಥೆಯನ್ನು, ಶಾಂತಿಯನ್ನು ಕಾಪಾಡುವುದು. ಇದಕ್ಕಾಗಿಯೇ ಅವರು ನಿಯೋಜಿತರಾಗಿರುತ್ತಾರೆ. ಇವರ ಕಾರ್ಯವ್ಯಾಪ್ತಿ ಜಿಲ್ಲಾ ಪಂಚಾಯತ್‌ನಿಂದ ಹೊರಗಿರುತ್ತದೆ. ಈಗ ಜಿಲ್ಲಾ ಪಂಚಾಯತ್‌ನಲ್ಲಿ ಮುಖ್ಯ ಕಾರ್ಯನಿರ್ವಹಣಾಧಿಕಾರಿ ಇರುತ್ತಾರೆ. ಈ ರೀತಿ ಜಿಲ್ಲಾಧಿಕಾರಿ ಹಾಗೂ ಜಿಲ್ಲಾ ಪಂಚಾಯತ್‌ಗಳ ನಡುವೆ ಅಧಿಕಾರ – ಜವಾಬ್ದಾರಿಗಳನ್ನು ಪ್ರತ್ಯೇಕಗೊಳಿಸುವುದು ಅಪೇಕ್ಷಣೀಯವೆ ಎಂಬ ಬಗ್ಗೆ ರಾಷ್ಟ್ರಮಟ್ಟದಲ್ಲಿ ಅನೇಕ ಬಗೆಯ ಚರ್ಚೆಗಳು ನಡೆದಿವೆ. ಜಿಲ್ಲಾಧಿಕಾರಿಯು ಜಿಲ್ಲಾ ಅಭಿವೃದ್ಧಿ ಕಾರ್ಯದಲ್ಲಿ ಸಮನ್ವಯಾಧಿಕಾರಿಯಾಗಿರಬೇಕು ಎಂಬುದರ ಬಗ್ಗೆ ಒಮ್ಮತ ಏರ್ಪಟ್ಟಂತೆ ಕಾಣುತ್ತಿದೆ. ಅಭಿವೃದ್ಧಿ ಹಾಗೂ ಕಾನೂನು – ಸುವ್ಯವಸ್ಥೆ – ಶಾಂತಿ ಕಾಪಾಡುವ ಜವಾಬ್ದಾರಿಗಳು ಜಿಲ್ಲಾಧಿಕಾರಿಯ ವಶದಲ್ಲಿರಬೇಕು ಎಂಬುದರ ಬಗ್ಗೆ ಚರ್ಚೆ ಸಾಧ್ಯ.
ಏಕೆಂದರೆ ಡಿ.ಎಂ. ನಂಜುಂಡಪ್ಪನವರ ಪ್ರಕಾರ ಜಿಲ್ಲಾಧಿಕಾರಿಗಳಿಗೆ ಬಹಳಷ್ಟು ಕಾರ್ಯಬಾರ ಇರುತ್ತದೆ. ಈ ಕಾರಣದಿಂದಾಗಿ ಅವರಿಗೆ ಜಿಲ್ಲಾ ಅಭಿವೃದ್ಧಿ ಯೋಜನೆ ರೂಪಿಸಲು, ಅದನ್ನು ಸಂಯೋಜಿಸಲು, ಅನುಷ್ಠಾನದ ಮೇಲ್ವಿಚಾರಣೆ ನೋಡಿಕೊಳ್ಳಲು ಸಮಯವೆ ಇರುವುದಿಲ್ಲ. ಮುಖ್ಯ ಸಮನ್ವಯಾಧಿಕಾರಿಯೆಂದರೆ ಅವರ ಜವಾಬ್ದಾರಿ ಕೇವಲ ‘ನಾಮಕಾವಾಸ್ತೆ’ ಯಾಗಬಾರದು. ಅವರಿಗೆ, ಜಿಲ್ಲಾ ಅಭಿವೃದ್ಧಿ ಯೋಜನೆ ಬಗ್ಗೆ ವಿವರವಾಗಿ ಸಂಬಂಧಪಟ್ಟವ ರೊಂದಿಗೆ ಚರ್ಚಿಸಲು, ಮಾರ್ಗದರ್ಶನ ನೀಡಲು ಮತ್ತು ಮೇಲ್ವಿಚಾರಣೆ ನಡೆಸಲು ಬಿಡುವು ಇರಬೇಕು. ಕಾನೂನು ಜಾರಿಗೊಳಿಸುವುದು ಮತ್ತು ಅಭಿವೃದ್ದಿ ಕಾರ್ಯಗಳನ್ನು ನಿಭಾಯಿಸುವುದು – ಇವೆರಡೂ ಜವಾಬ್ದಾರಿಗಳನ್ನು ನಿರ್ವಹಿಸುವುದು ತುಂಬಾ ಕಷ್ಟ. ಅಭಿವೃದ್ಧಿ ಕಾರ್ಯ ಈಗ ಹೆಚ್ಚು ಸಂಕೀರ್ಣವಾಗಿದೆ. ನಂಜುಂಡಪ್ಪನವರ ಪ್ರಕಾರ ಆಡಳಿತ ಮತ್ತು ಅಭಿವೃದ್ಧಿ ಪರಸ್ಪರ ಪ್ರತ್ಯೇಕವಾಗಿರುವುದು ಲೇಸು. (ಡಿ.ಎಂ. ನಂಜುಂಡಪ್ಪ, ೧೯೯೬ ಪು:೨೩), ಜಿಲ್ಲೆಯ ಅಭಿವೃದ್ಧಿ ಜವಾಬುದಾರಿ ಜಿಲ್ಲಾ ಪಂಚಾಯತಿ ವಶದಲ್ಲಿರುವುದು ಅಪೇಕ್ಷಣೀಯ. ಅಭಿವೃದ್ಧಿ ಯೋಜನೆ ರೂಪಿಸುವುದು ಅತ್ಯಂತ ಕ್ಲಿಷ್ಟವಾದ ಹಾಗೂ ಸಂಕೀರ್ಣವಾದ ಕಾರ್ಯವಾಗಿದೆ. ಆಡಳಿತ ಹಾಗೂ ಅಭಿವೃದ್ಧಿ ಎರಡರ ಜವಾಬ್ದಾರಿಗಳನ್ನು ಒಬ್ಬನೇ ವ್ಯಕ್ತಿ ನಿಭಾಯಿಸುವುದು ಕಷ್ಟ ಸಾಧ್ಯ. ಇದಕ್ಕಿಂತ ಮುಖ್ಯವಾಗಿ ಅಭಿವೃದ್ಧಿಯು ಇಂದು ಜನರ ಸಹಭಾಗಿತ್ವದಲ್ಲಿ ನಡೆಯಬೇಕು. ಈ ಎಲ್ಲ ಕಾರಣಗಳಿಂದ ನಂಜುಂಡಪ್ಪನವರು ಹೇಳಿರುವಂತೆ ಜಿಲ್ಲಾ ಅಭಿವೃದ್ಧಿಯ ಜವಾಬ್ದಾರಿ ಜಿಲ್ಲಾ ಪಂಚಾಯತ್‌ನ ವಶದಲ್ಲಿರುವುದು ವಿಹಿತ.
ಹೊಸ ಜಿಲ್ಲೆಗಳು : ಆಡಳಿತ ಮತ್ತು ಅಭಿವೃದ್ಧಿ
ಅಭಿವೃದ್ಧಿ ಮತ್ತು ಆಡಳಿತಗಳ ದೃಷ್ಟಿಯಿಂದ ಹೊಸ ಜಿಲ್ಲೆಗಳ ರಚನೆಯು ಮಹತ್ವಪೂರ್ಣ ಸಂಗತಿಯಾಗಿದೆ. ಅಭಿವೃದ್ಧಿ ಮತ್ತು ಆಡಳಿತಗಳಿಗೆ ಸಂಬಂಧಪಟ್ಟ ಸಂಗತಿಗಳು ಹೊಸ ಜಿಲ್ಲೆಯ ರಚನೆಯ ಹಿಂದೆ ಚಾಲಕ ಶಕ್ತಗಳಾಗಿ ಕೆಲಸ ಮಾಡಿವೆ ಎಂಬುದನ್ನು ಇಲ್ಲಿ ನೆನಪಿಸಿಕೊಳ್ಳಬಹುದು. ಜಿಲ್ಲೆಗಳ ಗಾತ್ರ ಚಿಕ್ಕದಾಗಿದ್ದರೆ ಅಭಿವೃದ್ಧಿ ಕಾರ್ಯಕ್ರಮಗಳ ಅನುಷ್ಠಾನ ಮತ್ತು ಆಡಳಿತ ನಿರ್ವಹಣೆ ಸುಲಭಸಾಧ್ಯ ಎಂದು ತಿಳಿಯಲಾಗಿದೆ. ಪ್ರಜಾವಾಣಿ ದಿನಪತ್ರಿಕೆ ಈ ಬಗ್ಗೆ ನಡೆಸಿದ ಒಂದು ಸಮೀಕ್ಷೆ ಸಂದರ್ಭದಲ್ಲಿ ಹಾವೇರಿಯ ಜಿಲ್ಲಾಧಿಕಾರಿ ರಮೇಶ ಝಳಕಿ ಅವರು ಹೀಗೆ ನುಡಿದಿದ್ದಾರೆ.
“ ಜಿಲ್ಲೆ ಚಿಕ್ಕದಾಗಿರುವುದರಿಂದ ಕಾನೂನು ಸುವ್ಯವಸ್ಥೆ ಮತ್ತು ಆಡಳಿತ ಸುಲಭವಾಗಿದೆ. ಎಲ್ಲಿ ಏನೇ ಘಟನೆ ಸಂಭವಿಸಿದರೂ ಅರ್ಧಗಂಟೆಯೊಳಗಾಗಿ ಘಟನೆ ನಡೆದ ಸ್ಥಳ ತಲುಪಿ ¸ಸಂಭವಿಸಬಹುದಾದ ಅನಾಹುತ ತಪ್ಪಿಸಬಹುದಾಗಿದೆ “. (ಪ್ರಜಾವಾಣಿ: ೧೧ – ೦೨.೧೯೯೯).
ಆಡಳಿತ ವಿಷಯ ಬಿಟ್ಟು ಅಭಿವೃದ್ಧಿಗೆ ಸಂಬಂಧಿಸಿದಂತೆ ಅವರು ಏನೂ ಹೇಳುವುದಿಲ್ಲ ಎಂಬುದು ಇಲ್ಲಿ ಅಪ್ರಸ್ತುತವಾದರೂ ಗಮನಿಸಬೇಕಾದ ಸಂಗತಿಯಾಗಿದೆ. ಜಿಲ್ಲೆಗಳ ಗಾತ್ರ ಚಿಕ್ಕದಾಗಿರುವುದರಿಂದ ‘ಆಡಳಿತ’ವು ಜನರ ಹತ್ತಿರಕ್ಕೆ ಬರುತ್ತದೆ ಮತ್ತು ಅಭಿವೃದ್ಧಿ ಕಾರ್ಯಕ್ರಮಗಳ ಅನುಷ್ಠಾನದಲ್ಲಿ ಕಾರ್ಯಕ್ಷಮತೆ ಸಾಧ್ಯವಾಗುತ್ತದೆ ಎಂದು ನಂಬಲಾಗಿದೆ. ಜನರ ಹತ್ತಿರಕ್ಕೆ ಬರುವುದರಿಂದ ಆಡಳಿತವು ಹೆಚ್ಚು ಪಾರದರ್ಶಕವೂ, ವಿಳಂಬರಹಿತವೂ ಆಗುತ್ತದೆ ಎಂದು ಹೇಳಲಾಗಿದೆ. (ರಾವ್ : ೧೯೭೫ : ಪು: ೫). ಜಿಲ್ಲೆಯ ಗಾತ್ರ ಚಿಕ್ಕದಾಗಿರುವುದರಿಂದ ಅಭಿವೃದ್ಧಿಯು ‘ಜನಸ್ಪಂದಿ’ಯಾಗುತ್ತದೆ ಎಂದು ನಿರೀಕ್ಷಿಸಲಾಗಿದೆ.
ಜಿಲ್ಲೆಯ ವಿಸ್ತೀರ್ಣ – ಗಾತ್ರ ಪರಿಮಿತವಾಗಿದ್ದರೆ ಜಿಲ್ಲೆಯ ಯಾವುದೇ ಮೂಲೆಕಟ್ಟಿನ ಹಳ್ಳಿಯಿಂದಲಾದರೂ ಜನರು ಜಿಲ್ಲಾ ಕೇಂದ್ರಕ್ಕೆ ಬಂದು ಹೋಗಲು ಸುಲಭವಾಗುತ್ತದೆ. ಜಿಲ್ಲಾ ಮಟ್ಟದ ಸರ್ಕಾರಿ ಇಲಾಖೆಗಳಿಗೆ ಎಡತಾಕುವುದು ಸುಲಭವಾಗುತ್ತದೆ. ಜಿಲ್ಲಾ ಕೇಂದ್ರಕ್ಕೆ ಹಳ್ಳಿಗಳಿಂದ ಬಂದು ಹೋಗಲು ತಗಲುವ ಖರ್ಚು ಕಡಿಮೆಯಾಗುತ್ತದೆ. ಉದಾಹರಣೆಗೆ ಅವಿಭಜಿತ ಧಾರವಾಡ ಜಿಲ್ಲೆಯಲ್ಲಿ ಗದಗ ತಾಲ್ಲೂಕಿನ ಮೂಲೆಕಟ್ಟಿನ ಕುಗ್ರಾಮವೊಂದರಿಂದ ಜಿಲ್ಲಾ ಕೇಂದ್ರ ಧಾರವಾಡ ಸುಮಾರು ೨೦೦ ಕಿ,ಮಿ.ನಷ್ಟು ದೂರವಿತ್ತು. ಇದರಿಂದ ಎರಡು ರೀತಿಯ ತೊಂದರೆಗಳಿದ್ದವು.
ಮೊದಲನೆಯದಾಗಿ ಜಿಲ್ಲಾ ಕೇಂದ್ರವು ಅನೇಕ ಹಳ್ಳಿಗಳಿಂದ ಬಹಳ ದೂರವಿದ್ದುದರಿಂದ ಅಲ್ಲಗೆ ಹೋಗಿ ಬರಲು ತಗಲುವ ಪ್ರಯಾಣ ವೆಚ್ಚ ದುಬಾರಿಯಾಗಿತ್ತು. ಬಡ ಕುಟುಂಗಳಿಗೆ ಇದನ್ನು ಭರಿಸುವುದು ಸಾಧ್ಯವಿರಲಿಲ್ಲ. ಇದರ ಪರಿಣಾಮವಾಗಿ ಜನರು ಮತ್ತು ಆಡಳಿತಗಳ ನಡುವೆ ಕಂದಕವೇ ಏರ್ಪಟ್ಟಿತ್ತು. ಸಹಜವಾಗಿ ಆಡಳಿತವು ಜನರಿಂದ ದೂರವೇ ಉಳಿದು ಬೆಟ್ಟಿತ್ತು.
ಎರಡನೆಯದಾಗಿ ದೂರದ ಹಳ್ಳಿಗಳಿಂದ ಜಿಲಾ ಕೇಂದ್ರಕ್ಕೆ ೨೦೦ ಕಿ,ಮೀ. ಪ್ರಯಾಣ ಮಾಡಿ ಸರ್ಕಾರಿ ಇಲಾಖೆಗಳಲ್ಲಿ ಒಂದು ದಿನದಲ್ಲಿ ಕೆಲಸಮುಗಿಸಿಕೊಂಡು ಮರಳಿ ತನ್ನ ಊರು ಸೇರಿಕೊಳ್ಳುವುದು ಜನರಿಗೆ ಸಾಧ್ಯವಿದ್ದರಲಿಲ್ಲ. ಇದರಿಂದ ಅಭಿವೃದ್ಧಿಯು ‘ಜನವಿಮುಖಿ’ಯಾಗಿತ್ತು.
ಹೊಸಜಿಲ್ಲೆಗಳ ರಚನೆಯಿಂದ ಇವೆರಡು ತೊಂದರೆಗಳು ಬಗೆಹರಿದಂತಾಗಿದೆ. ಜಿಲ್ಲೆಯ ಗಾತ್ರವು ಚಿಕ್ಕದಾಗಿರುವು ದರಿಂದ ಆಡಳಿತದ ದೃಷ್ಟಿಯಿಂದ ಎಷ್ಟು ಅನುಕೂಲಗಳು ಪ್ರಾಪ್ತವಾಗಿವೆಯೋ ಅಷ್ಟೇ ಅನುಕೂಲಗಳು, ಒಂದು ದೃಷ್ಟಿಯಿಂದ ಅದಕ್ಕಿಂತ ಅಧಿಕ ಪ್ರಮಾಣದ ಅನುಕೂಲಗಳು ಅಭಿವೃದ್ಧಿ ಸಂಗತಿಯಲ್ಲೂ ಪ್ರಾಪ್ತವಾಗಿವೆ. ಹೊಸ ಜಿಲ್ಲೆಗಳ ರಚನೆಯಿಂದಾಗಿ ಅಲ್ಲಿ ಆಡಳಿತ ಜನರ ಹತ್ತಿರಕ್ಕೆ ಬಂದಿದೆ ಮತ್ತು ಅಭಿವೃದ್ಧಿ ಜನಸ್ಪಂದಿಯಾಗಿದೆ.
ಸಂವಿಧಾನದ ೭೩ ಮತ್ತು ೭೪ನೆಯ ತಿದ್ದುಪಡಿಗಳಿಂದಾಗಿ ಆಡಳಿತ ಮತ್ತು ಅಭಿವೃದ್ಧಿಗಳಿಗೆ ಸಂಬಂಧಿಸಿದಂತೆ ವಿಕೇಂದ್ರಿಕರಣಕ್ಕೆ ಸಂವಿಧಾನಬದ್ಧ ಮನ್ನಣೆ ದೊರಕಿದಂತಾಗಿದೆ. ನಿಜವಾದ ಅರ್ಥದಲ್ಲಿ ಜಿಲ್ಲೆಯು ಈಗ ಅಭಿವೃದ್ಧಿಯ ಘಟಕವಾಗಿ ರೂಪುಗೊಂಡಿದೆ. ಜಿಲ್ಲೆಯ ಆಡಳಿತ ಸೂತ್ರಗಳು – ರೆವಿನ್ಯೂ ವಿಷಯಗಳು, ಕಾನೂನು – ಶಾಂತಿಪಾಲನೆ ಜವಾಬ್ದಾರಿಗಳು ಜಿಲ್ಲಾಧಿಕಾರಿಯ, ಕರ್ನಾಟಕದ ಸಂದರ್ಭದಲ್ಲಿ ಡೆಪ್ಯೂಟಿ ಕಮಿಷನರ್ ಅವರ ವಶದಲ್ಲಿ ಇದ್ದರೆ ಜಿಲ್ಲೆಯ ಅಭಿವೃದ್ಧಿ ನಿರ್ವಹಣೆ – ಜವಾಬ್ದಾರಿ ಜಿಲ್ಲಾ ಪಂಚಾಯತಿಯ ವಶದಲ್ಲಿದೆ. ನಮ್ಮ ರಾಜ್ಯಕ್ಕೆ ಸಂಬಂಧಿಸಿದಂತೆ ಜಿಲ್ಲೆಯಲ್ಲಿ ಜಿಲ್ಲಾಧಿಕಾರಿ ಅಗ್ರಗಣ್ಯ ಅಧಿಕಾರಿಯಾಗಿರಬೇಕೋ ಅಥವ ಜಿಲ್ಲಾ ಪಂಚಾಯತಿಯ ಮುಖ್ಯಕಾರ್ಯ ನಿರ್ವಹಣಾಧಿಕಾರಿ ಅಗ್ರಗಣ್ಯರಾಗಿರಬೇಕೋ ಎಂಬುದರ ಚರ್ಚೆ – ಸಂವಾದ ಇನ್ನೂ ನಡೆಯುತ್ತಲೇ ಇದೆ. ವಸಾಹತುಶಾಹಿ ಆಳ್ವಿಕೆಯಲ್ಲಿ ಜಿಲ್ಲಾಧಿಕಾರಿಯು ಜಿಲ್ಲೆಯ ಅಗ್ರಗಣ್ಯ ಅಧಿಕಾರಿಯಾಗಿದ್ದನು. ಆಡಳಿತ ನಿರ್ವಹಣೆಯೊಂದೆ ಅವನ ಏಕೈಕ ಜವಾಬ್ದಾರಿ ಯಾಗಿತ್ತು. ಅಭಿವೃದ್ಧಿಯು ಆನುಷಂಗಿಕವಾಗಿತ್ತು. ಸ್ವಾತಂತ್ರ್ಯಾನಂತರ ಇದು ಬದಲಾಗಬೇಕಾಗಿತ್ತು. ಕಾನೂನಿನ ದೃಷ್ಟಿಯಿಂದ ಅನೇಕ ಬದಲಾವಣೆಗಳಾಗಿವೆ. ಆದರೆ ‘ಆಡಳಿತ ವ್ಯಸನ’ದಿಂದ ಸರ್ಕಾರ ಮುಕ್ತವಾಗಿದೆ ಎಂದು ಹೇಳಲು ಸಾಧ್ಯವಿಲ್ಲ.
ಸಂವಿಧಾನದ ೨೩ ಮತ್ತು ೭೪ನೆಯ ತಿದ್ದುಪಡಿಯ ನಂತರ, ವಿಕೇಂದ್ರೀಕರಣ ವ್ಯವಸ್ಥೆ ಅಸ್ತಿತ್ವಕ್ಕೆ ಬಂದ ಮೇಲೆ ಅಧಿಕಾರವು ಜಿಲ್ಲೆಯ, ತಾಲ್ಲೂಕಿನ ಮತ್ತು ಗ್ರಾಮ ಪಂಚಾಯಿತಿ ಮಟ್ಟಕ್ಕೆ ಹರಿದು ಬಂದದ್ದರಿಂದ ವಸಾಹತು ಶಾಹಿಕಾಲದ ‘ಆಡಳಿತ ವ್ಯಸನ’ದಲ್ಲಿ ಅಲ್ಪ – ಸ್ವಲ್ಪ ಬದಲಾವಣೆ ಉಂಟಾದಂತೆ ಕಾಣುತ್ತದೆ. ಜಿಲ್ಲೆಯ ಮಟ್ಟದಲ್ಲಿ ಅಭಿವೃದ್ಧಿ ಕಾರ್ಯಬಾರಕ್ಕೆ ಆದ್ಯತೆ ನೀಡುವ ಒಂದು ಕ್ರಮ ನಿಧಾನವಾಗಿಯಾದರು ದೇಶದಲ್ಲಿ ರೂಪುಗೊಳ್ಳುತ್ತಿದೆ. ಜಿಲ್ಲಾಧಿಕಾರಿ ಮತ್ತು ಜಿಲ್ಲಾ ಪೊಲೀಸ್ ವರಿಷ್ಠಾಧಿಕಾರಿ (ಎಸ್.ಪಿ) ಕಚೇರಿಗಳಿಗಿಂತ ಹೆಚ್ಚಿನದಾದ ಪ್ರಾಮುಖ್ಯತೆ ಜಿಲ್ಲಾ ಪಂಚಾಯತಿ ಕಚೇರಿಗೆ ಸಲ್ಲುವಂತಾಗಿದೆ. ಆಡಳಿತಕ್ಕೆ ಸಲ್ಲುತ್ತಿದ್ದ ಅಗ್ರಪೂಜೆ ಈಗ ಅಭಿವೃದ್ಧಿಗೆ ಸಲ್ಲುವಂತಾಗಿದೆ. ಆದರೂ ವಸಾಹತುಶಾಹಿ ಕಾಲದಿಂದ ಕಾಡುತ್ತಾ ಬಂದಿರುವ ‘ಆಡಳಿತ ವ್ಯಸನ’ ಪೂರ್ಣವಾಗಿ ಮಾಯವಾಗಿಲ್ಲ.
ಹೊಸ ಜಿಲ್ಲೆಗಳಲ್ಲಿ ಏನಾಗಿದೆ?
ವಸಾಹತುಶಾಹಿ ಮನೋಭಾವ, ಆಡಳಿತಕ್ಕೆ ಅಗ್ರಪೂಜೆ ನೀಡುವ ವಾಡಿಕೆ ಪೂರ್ಣವಾಗಿ ಮಾಯವಾಗಿಲ್ಲ, ಎಂಬುದಕ್ಕೆ ಕರ್ನಾಟಕದಲ್ಲಿ ಅಸ್ತಿತ್ವಕ್ಕೆ ಬಂದಿರುವ ಹೊಸ ಜಿಲ್ಲೆಗಳನ್ನು ಸರ್ಕಾರ ನಿರ್ವಹಿಸುತ್ತಿರುವ ಬಗೆಯಿಂದ ತಿಳಿದುಕೊಳ್ಳಬಹುದು. ಆಡಳಿತ ವ್ಯವಸ್ಥೆಯನ್ನು ರೂಪಿಸುವ ಕಾರ್ಯಕ್ಕೆ ಹೊಸ ಜಿಲ್ಲೆಗಳಲ್ಲಿ ಆದ್ಯತೆ ನೀಡಲಾಗಿದೆ, ಇದು ಅನಿವಾರ್ಯ. ಈ ಜಿಲ್ಲೆಗಳಲ್ಲಿ ಜಿಲ್ಲಾಧಿಕಾರಿ ಮತ್ತು ಪೊಲೀಸು ವರಿಷ್ಠಾಧಿಕಾರಿಗಳ ಕಚೇರಿಗಳನ್ನು ಸಂಘಟಿಸುವ ಕಾರ್ಯ ಅತ್ಯಂತ ಮಹತ್ವ ಪಡೆದುಕೊಂಡು ಬಿಟ್ಟಿವೆ. ‘ಪ್ರಜಾವಾಣಿ’ ದಿನಪತ್ರಿಕೆ ಹೊಸ ಜಿಲ್ಲೆಗಳ ಬಗ್ಗೆ ನಡೆಸಿದ ಒಂದು ಸಮೀಕ್ಷೆಯಲ್ಲಿ ಹೊಸ ಜಿಲ್ಲೆಯ ಒಬ್ಬ ನಾಗರಿಕ ಹೀಗೆ ಉದ್ಗಾರ ತೆಗೆದಿದ್ದಾನೆ.
“ ಜಿಲ್ಲಾಧಿಕಾರಿ ಮತ್ತು ಪೊಲೀಸು ವರಿಷ್ಠಾಧಿಕಾರಿಗಳು ಮಾತ್ರ ನಮ್ಮ ಸಮೀಪ ಇರುತ್ತಾರೆ. ದೂರದ ಧಾರವಾಡಕ್ಕೆ ಹೋಗುವ ಬದಲು ಹತ್ತಿರದ ಹಾವೇರಿಗೆ ತೆರಳಿ ಮನವಿ ಸಲ್ಲಿಸಬಹುದಾಗಿದೆ ಎಂಬುದನ್ನು ಬಿಟ್ಟರೆ ಹೆಚ್ಚಿನ ಅನುಕೂಲಗಳು ಇಂದಿಗೂ ಆಗಿಲ್ಲ“. (ಪ್ರಜಾವಾಣಿ ೧೧ – ೨ – ೯೯)
ಆಡಳಿತ ಮತ್ತು ಅಭಿವೃದ್ಧಿಗೆ ಸಂಬಂಧಿಸಿದಂತೆ ಹೊಸ ಜಿಲ್ಲೆಗಳಲ್ಲಿ ಏನು ನಡೆಯುತ್ತಿದೆ ಎಂಬುದರ ಪೂರ್ಣ ಚಿತ್ರ ಹಾವೇರಿ ಜಿಲ್ಲೆಗೆ ಸೇರಿದ ನಾಗರಿಕರೊಬ್ಬರ ಮೇಲಿನ ಉದ್ಗಾರದಿಂದ ದೊರೆಯುತ್ತದೆ. ಹೊಸ ಜಿಲ್ಲೆಗಳನ್ನು ಜಿಲ್ಲಾ ಪಂಚಾಯತಿಯ ಮುಖ್ಯ ಕಾರ್ಯ ನಿರ್ವಹಣಾಧಿಕಾರಿ (ಸಿ.ಈ.ಒ) ಹುದ್ದೆಗಳು ಮೊನ್ನೆ ಮೊನ್ನೆವರೆಗೆ ಖಾಲಿ ಇದ್ದವು. ಈ ಹುದ್ದೆಗೆ ಬರಲು ಐ.ಎ.ಎಸ್. ಅಧಿಕಾರಿಗಳು ಸಿದ್ಧರಿಲ್ಲ ಎಂಬ ಮಾತು ಕೇಳಿಬರುತ್ತಿದೆ. ಹೊಸ ಜಿಲ್ಲೆಗಳಲ್ಲಿ ಜಿಲ್ಲಾ ಪಂಚಾಯತಿಯನ್ನು ಸಂಘಟಿಸಲಾಗಿದೆ. ಆದರೆ ಅದರ ಕಾರ್ಯ ಚಟುವಟಿಕೆಗಳು ಆದ್ಯತೆ ಪಡೆದುಕೊಂಡಿಲ್ಲ. ಜಿಲ್ಲೆಗಳ ಮಟ್ಟದಲ್ಲಿ ಆಡಳಿತ ಮತ್ತು ಅಭಿವೃದ್ಧಿ ನಡುವಿನ ಭಿನ್ನತೆಯನ್ನು ಸರ್ಕಾರವು ಅರ್ಥಮಾಡಿಕೊಂಡಂತೆ ಕಾಣಲಿಲ್ಲ. ವಸಾಹತುಶಾಹಿ ಆಳ್ವಿಕೆ ಕಾಲದಲ್ಲಿ ಆಡಳಿತವು ಪ್ರಧಾನವಾಗಿ ಅಭಿವೃದ್ದಿಯು ಆನುಷಂಗಿಕವಾಗಿತ್ತು. ಇಂದೂ ಸಹ ಅದೇ ಬಗೆ ಮುಂದುವರಿಯಬೇಕಾಗಿಲ್ಲ. ಇದು ಬದಲಾಗಬೇಕು. ಜಿಲ್ಲೆಗಳು ಮೂಲಭೂತವಾಗಿ ಅಭಿವೃದ್ಧಿಯ ಘಟಕ ಗಳಾಗಬೇಕು. ಜಿಲ್ಲೆಯ ಅಭಿವೃದ್ಧಿಯ ಜವಾಬ್ದಾರಿಯನ್ನು ಜಿಲ್ಲಾ ಪಂಚಾಯತಿಯು ನಿರ್ವಹಿಸಬೇಕು. ಹೊಸ ಜಿಲ್ಲೆಗಳಲ್ಲಿ ಜನರು ಏನನ್ನು ನಿರೀಕ್ಷಿಸುತ್ತಿದ್ದಾರೆ? ಉತ್ತಮ ಕುಡಿಯುವ ನೀರಿನ ಸರಬರಾಜು, ಒಳಚರಂಡಿ – ರಸ್ತೆ – ಸಾರಿಗೆ ವ್ಯವಸ್ಥೆ, ಸುಸಜ್ಜಿತ ಆಸ್ಪತ್ರೆ – ಇವು ಜನರ ನಿರೀಕ್ಷೆಗಳು ಎಂದು ‘ಪ್ರಜಾವಾಣಿ’ ಸಮೀಕ್ಷೆ ತಿಳಿಸಿದೆ.
ಜಿಲ್ಲೆಯ ವೈಶಿಷ್ಟ್ಯ
ಪ್ರತಿಯೊಂದು ಜಿಲ್ಲೆಗೂ ತನ್ನದೇ ಆದ ವಿಶಿಷ್ಟತೆ – ಅನನ್ಯತೆ – ವ್ಯಕ್ತಿತ್ವ ಇರುತ್ತದೆ. ಅದಕ್ಕೊಂದು ಚಾರಿತ್ರಿಕ ಪರಂಪರೆ ಇರುತ್ತದೆ. ಕರ್ನಾಟಕದ ಜಿಲ್ಲೆಗಳಿಗೆ ಕನಿಷ್ಠ ಪಕ್ಷ ೨೦೦ ವರ್ಷಗಳ ಇತಿಹಾಸವಿದೆ. ಪ್ರತಿಯೊಂದು ಜಿಲ್ಲೆಯು ತನ್ನ ಭೌಗೋಳಿಕ ವ್ಯಾಪ್ತಿಯಲ್ಲಿರುವ ಒಂದಲ್ಲ ಒಂದು ವಿಶಿಷ್ಟತೆಯೊಂದಿಗೆ ತನ್ನನ್ನು ತಾನು ಗುರುತಿಸಿಕೊಳ್ಳುವುದು ರೂಢಿ. ಉದಾಹರಣೆಗೆ ಮೈಸೂರು ಜಿಲ್ಲೆಗೆ ದಸರಾ ಉತ್ಸವ ಇದೆ, ಅರಮನೆ ಇದೆ. ಹಾಸನಕ್ಕೆ ಶ್ರವಣಬೆಳಗೊಳವಿದೆ. ಬಳ್ಳಾರಿ ಜಿಲ್ಲೆಗೊಂದು ಹಂಪೆ ಇದೆ. ಹೀಗೆ ಪ್ರತಿಯೊಂದು ಜಿಲ್ಲೆಗೂ ವಿಶೀಷ್ಟತೆ ಇರುತ್ತದೆ. ‘ಗುರುತು’ ಇರುತ್ತದೆ. ಇದಕ್ಕೆ ಬಹಳ ಪ್ರಸ್ತುತವಾದ ಉದಾಹರಣೆಯೆಂದರೆ ದಕ್ಷಿಣ ಮತ್ತು ಉತ್ತರ ಕನ್ನಡ ಜಿಲ್ಲೆಗಳು. ಕೊಡಗು ಜಿಲ್ಲೆಯು ತನ್ನನ್ನು ತಾನು ‘ಮಿಲಿಟರಿ’ ಜೊತೆ ಸಮೀಕರಿಸಿ ಕೊಂಡುಬಿಟ್ಟಿದೆ.
ಹೊಸ ಜಿಲ್ಲೆಗಳು ಇಂತಹ ವ್ಯಕ್ತಿತ್ವ – ಗುರುತು – ಪರಂಪರೆಯನ್ನು ಹುಡುಕಿಕೊಳ್ಳಬೇಕಾಗುತ್ತದೆ. ‘ಗುರುತ’ನ್ನು ಹುಡುಕಿಕೊಳ್ಳುವುದರಿಂದ ಅನೇಕ ಅನುಕೂಲಗಳು ಪ್ರಾಪ್ತವಾಗುತ್ತವೆ. ಜನತೆ ತಮ್ಮ ‘ಜಿಲ್ಲೆ’ ಎಂಬ ಅಭಿಮಾನ ಬೆಳಸಿಕೊಳ್ಳಬೇಕಾಗುತ್ತದೆ.
ಜಿಲ್ಲಾ ಅಭಿವೃದ್ಧಿ ಅಧ್ಯಯನ
ಕರ್ನಾಟಕದಲ್ಲಿ ೧೯೯೭ರಲ್ಲಿ ಅಸ್ತಿತ್ವಕ್ಕೆ ಬಂದ ಏಳು ಹೊಸ ಜಿಲ್ಲೆಗಳ ಅಭಿವೃದ್ಧಿ ಸ್ವರೂಪವನ್ನು ಗುರುತಿಸುವ ಅಧ್ಯಯನವನ್ನು ಕನ್ನಡ ವಿಶ್ವವಿದ್ಯಾಲಯದ ಅಭಿವೃದ್ಧಿ ಅಧ್ಯಯನ ವಿಭಾಗ ಕೈಗೊಂಡಿದೆ. ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ವೆಂಬ ಒಂದು ಪ್ರತ್ಯೇಕ ಅಧ್ಯಯನ ನೆಲೆಯನ್ನು ಕಂಡುಕೊಳ್ಳಲು ಇಲ್ಲಿ ಪ್ರಯತ್ನಿಸಲಾಗಿದೆ. ಸಂವಿಧಾನದ ೨೩ ಮತ್ತು ೨೪ನೆಯ ತಿದ್ದುಪಡಿಯ ತರುವಾಯ ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ಕ್ಕೆ ವಿಶೇಷ ಮಹತ್ವ ಬಂದಿದೆ. ಆಡಳಿತ ಮತ್ತು ಅಭಿವೃದ್ಧಿಗಳಿಗೆ ಸಂಬಂಧಿಸಿದಂತೆ ವಿಕೇಂದ್ರೀಕರಣಕ್ಕೆ ಸಂವಿಧಾನಬದ್ಧ ಮನ್ನಣೆ ದೊರೆತಂತಾಗಿದೆ. ಇಂದು ನಿಜವಾದ ಅರ್ಥದಲ್ಲಿ ಜಿಲ್ಲೆಯ ಅಭಿವೃದ್ಧಿ ಘಟಕವಾಗಿ ರೂಪು ತಳೆದಿದೆ. ಜಿಲ್ಲೆಯನ್ನು ಆಡಳಿತ ಘಟಕವಾಗಿ ಪರಿಭಾವಿಸುವುದು ವಾಡಿಕೆಯಲ್ಲಿತ್ತು. ಆದರೆ ಇಂದು ಜಿಲ್ಲಾ ಮಟ್ಟದಲ್ಲಿ ಅಭಿವೃದ್ಧಿ ಯೋಜನೆಗಳು ಸಿದ್ಧವಾಗಬೇಕಾಗಿದೆ. ಈ ಬದಲಾದ ಸಂದರ್ಭವನ್ನು ಗಮನದಲ್ಲಿಟ್ಟುಕೊಂಡು ನಾವು ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ವನ್ನು ರೂಪಿಸಿದ್ದೇವೆ. ಜಿಲ್ಲೆಯ ಅಭಿವೃದ್ಧಿಯ ಗತಿಶೀಲತೆಯನ್ನು ಶೋಧಿಸುವ ಪರಿಯನ್ನೇ ಜಿಲ್ಲಾ ಅಭಿವೃದ್ಧಿ ಅದ್ಯಯನ ಎಂದು ಕರೆಯಲಾಗಿದೆ. ಅಭಿವೃದ್ಧಿಯನ್ನು ಕುರಿತಂತೆ ಜಿಲ್ಲೆಯಲ್ಲಿ ಸಂವಾದವನ್ನು – ಚರ್ಚೆಯನ್ನು ಹುಟ್ಟುಹಾಕುವುದು ನಮ್ಮ ಅಧ್ಯಯನದ ಮೂಲ ಉದ್ದೇಶವಾಗಿದೆ.
ಅಭಿವೃದ್ಧಿಯ ನೆಲೆಗಳ ಶೋಧ
‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ವನ್ನು ಒಂದು ನಿರ್ದಿಷ್ಟ ಅಭಿವೃದ್ಧಿ ವಿಚಾರ ಪ್ರಣಾಳಿಕೆ ಚೌಕಟ್ಟಿನಲ್ಲಿ ರೂಪಿಸಲಾಗಿದೆ. ವರಮಾನ, ಉತ್ಪನ್ನ, ಉಳಿತಾಯ, ಬಂಡವಾಳ ಹೂಡಿಕೆ ಮುಂತಾದ ಗಾತ್ರನಿಷ್ಠ ಆರ್ಥಿಕ ಸೂಚಿಗಳ ನೆಲೆಯಿಂದ ಅಭಿವೃದ್ಧಿಯನ್ನು ಪರಿಭಾವಿಸುವ ಸಾಂಪ್ರದಾಯಿಕ ಅಭಿವೃಧ್ಧಿ ಪ್ರಣಾಳಿಕೆಗೆ ಪ್ರತಿಯಾಗಿ ಇಲ್ಲಿ ನಾವು ಅಭಿವೃದ್ಧಿಯನ್ನು ಅಮರ್ತ್ಯಸೇನ್ ರೂಪಿಸಿರುವ ಮಾನವಮುಖಿ ಅಭಿವೃದ್ಧಿ ವಿಚಾರ ಪ್ರಣಾಳಿಕೆ ನೆಲೆಯಿಂದ ಪರಿಭಾವಿಸಲು ಪ್ರಯತ್ನಿ ಸಿದ್ದೇವೆ. ಅಭಿವೃದ್ಧಿಯನ್ನು ವರಮಾನದ ನೆಲೆಯಿಂದ ಪರಿಭಾವಿಸುವ ಪರಿಯೊಂದು ವಾಡಿಕೆಯಲ್ಲಿದೆ. ಇದನ್ನು ‘ಸಾಂಪ್ರದಾಯಿಕ ಅಭಿವೃದ್ಧಿ ವಿಚಾರ ಪ್ರಣಾಳಿಕೆ’ ಎಂದು ಕರೆಯಬಹುದು. ಒಂದು ಆರ್ಥಿಕತೆಯ ರಾಷ್ಟ್ರೀಯ ಉತ್ಪನ್ನದಲ್ಲಿನ ಬೆಳವಣಿಗೆ ಗತಿಯನ್ನು ಅಭಿವೃದ್ಧಿ ಎಂದು ನಿರ್ವಚಿಸಲಾಗಿದೆ. ವರಮಾನದ ಏರಿಕೆಯ ಗತಿಯೇ ಅಭಿವೃದ್ಧಿಯನ್ನು ಅಳತೆ ಮಾಡುವ ಮಾನದಂಡ. ಈ ಕಾರಣದಿಂದಾಗಿಯೆ ಆರ್ಥಿಕತೆಯ ಉತ್ಪಾದನಾ ಮಟ್ಟವನ್ನು, ಉತ್ಪಾದನಾ ಸಾಮರ್ಥ್ಯವನ್ನು ಉತ್ತಮ ಪಡಿಸುವ ಮಾರ್ಗಗಳ ಶೋಧವೇ ಅಭಿವೃದ್ಧಿ ಅಧ್ಯಯನದ ಮೂಲ ಹೇತುವಾಗಿಬಿಟ್ಟಿತು. ಬಡತನ, ಹಸಿವು, ನಿರುದ್ಯೋಗ – ಹೀಗೆ ಎಲ್ಲ ಬಗೆಯ ದುಸ್ಥಿತಿಗೂ ಕಾರಣವನ್ನು ಉತ್ಪನ್ನದ – ಆಹಾರದ ಕೊರತೆಯಲ್ಲಿ ಗುರುತಿಸಲಾಯಿತು. ಈ ವಿಚಾರ ಪ್ರಣಾಳಿಕೆಯಲ್ಲಿ ಉತ್ಪನ್ನ – ಆಹಾರ ಮುಂತಾದವು ‘ಇರುವುದು’ ಪ್ರಧಾನವಾಗಿ, ಅವು ಜನರಿಗೆ ‘ದೊರೆಗೊಳ್ಳುವುದು’ ಆನುಷಂಗಿಕವಾಗಿ ಬಿಟ್ಟಿತು.
ಈ ಬಗೆಯ ವರಮಾನ ಕೇಂದ್ರಿತ, ಮೌಲ್ಯ, ನಿರಪೇಕ್ಷ, ಏಕಲಿಂಗಿ ಅಭಿವೃದ್ಧಿ ಪ್ರಣಾಳಿಕೆಯು ಇತ್ತೀಚೆಗೆ ತೀವ್ರತರವಾದ ಟೀಕೆ – ವಿಮರ್ಶೆ – ಸವಾಲುಗಳನ್ನು ಎದರಿಸುತ್ತಿದೆ. ಅಮರ್ತ್ಯಸೇನ್ ಅವರು ಸಾಂಪ್ರದಾಯಿಕ ಅಭಿವೃದ್ಧಿ ವಿಚಾರ ಪ್ರಣಾಳಿಕೆ ಬಗ್ಗೆ ಅನೇಕ ಸೂಕ್ಷ್ಮ ಪ್ರಶ್ನೆಗಳನ್ನು ಎತ್ತಿದ್ದಾರೆ. ಯುಎನ್‌ಡಿಪಿಯು ಸಿದ್ಧಪಡಿಸುತ್ತಿರುವ ‘ಮಾನವಮುಖಿ ಅಭಿವೃದ್ಧಿ ವರದಿ’ಗಳಲ್ಲೂ ವರಮಾನ ಕೇಂದ್ರಿತ ಅಭಿವೃದ್ಧಿ ತಂತ್ರ ಟೀಕೆಯನ್ನು ಎದರಿಸುತ್ತಿದೆ.
ಅಮರ್ತ್ಯಸೇನ್ ಮತ್ತು ಮೆಹಬೂಬ್ ಉಲ್ ಹಕ್ ಅವರು ಸಾಂಪ್ರದಾಯಿಕ ವಿಚಾರ ಪ್ರಣಾಳಿಕೆಯಲ್ಲಿ ಆನುಷಂಗಿಕವಾಗಿದ್ದ ‘ಜನರು’, ‘ಜನರ ಬದುಕು’ ಇವುಗಳನ್ನು ತಮ್ಮ ಅಭಿವೃದ್ಧಿ ವಿಚಾರ ಪ್ರಣಾಳಿಕೆಯ ಹೃದ್ಯ ಭಾಗವನ್ನಾಗಿ ಮಾಡಿಕೊಂಡಿದ್ದಾರೆ. ಅಭಿವೃದ್ಧಿ ಪ್ರಕ್ರಿಯೆಯಲ್ಲಿ ವರಮಾನವು ಆನುಷಂಗಿಕವೆಂದು, ಜನರ ಬದುಕು ಪ್ರಧಾನವೆಂದು ಇವರು ವಾದಿಸಿದರು. ಅಭಿವೃದ್ಧಿ ಪ್ರಕ್ರಿಯೆಯನ್ನು ಸಾಮಾಜಿಕ ನೆಲೆಯಿಂದಲೆ ಪರಿಭಾವಿಸಬೇಕು ಎಂದು ಇವರಿಬ್ಬರು ಪ್ರತಿಪಾದಿಸಿದರು. ಜನರು ಅಭಿವೃದ್ಧಿಯ ‘ಸಾಧನ’ವೂ ಹೌದು ಮತ್ತು ‘ಸಾಧ್ಯ’ವೂ ಹೌದು ಎಂಬುದನ್ನು ಸೇನ್ ಮತ್ತು ಹಕ್ ತೋರಿಸಿಕೊಟ್ಟರು.
ಅಮರ್ತ್ಯಸೇನ್ ಮತ್ತು ಮೆಹಬೂಬ್ ಉಲ್ ಹಕ್ ಅವರು ರೂಪಿಸಿರುವ ಅಭಿವೃದ್ಧಿ ವಿಚಾರ ಪ್ರಣಾಳಿಕೆ ಪ್ರಕಾರ ‘ಜನರ ಬದುಕು ಉತ್ತಮಗೊಳ್ಳುವ ಪರಿಯೇ’ ಅಭಿವೃದ್ಧಿ, ವರಮಾನ, ಉತ್ಪನ್ನ, ಆಹಾರ, ಉದ್ಯೋಗ – ಮುಂತಾದವು ಅಭಿವೃದ್ಧಿಯ ದೃಷ್ಟಿಯಿಂದ ಮುಖ್ಯ. ಆದರೆ ಸೇನ್ ಪ್ರಕಾರ ಅವುಗಳ ಮೇಲೆ ಜನರಿಗಿರುವ ‘ಹಕ್ಕುದಾರಿಕೆ’ ಹೆಚ್ಚು ಮುಖ್ಯ. ಅಮರ್ತ್ಯಸೇನ್ ಅವರು ತಮ್ಮ ಪ್ರಸಿದ್ಧ ಗ್ರಂಥ ‘ಪಾವರ್ಟಿ ಅಂಡ್ ಫ್ಯಾಮೈನ್’ನಲ್ಲಿ ಈ ಬಗ್ಗೆ ಹೀಗೆ ನುಡಿದಿದ್ದಾರೆ. (ಸೇನ್ – ೧೯೮೧).
“Starvation is the characteristic of some people not having enough food to eat. It is not the characteristic of there being not enough food to eat”
ಅಮರ್ತ್ಯಸೇನ್ ಪ್ರಕಾರ ವರಮಾನ – ಉತ್ಪನ್ನ – ಆಹಾರ ಇವುಗಳು ಇರುವುದು (there being) ಮುಖ್ಯವಾದರೂ ಸಹ ಅವು ಜನರಿಗೆ ‘ದೊರೆಗೊಳ್ಳುವುದು’ (having enough) ಹೆಚ್ಚು ನಿರ್ಣಾಯಕವಾದುದು. ಅವು ಜನರಿಗೆ ದೊರೆಗೊಂಡಾಗ ಮಾತ್ರ ಉತ್ತಮವಾಗಲು ಸಾಧ್ಯ. ಆದ್ದರಿಂದಲೇ ಮೆಹಬೂಬ್ ಉಲ್ ಹಕ್ ಅವರು ‘ಬದುಕನ್ನು ಉತ್ತಮ ಪಡಿಸಿಕೊಳ್ಳಲು ಜನರಿಗೆ ಇರುವ ಅವಕಾಶಗಳ ವರ್ಧನೆಯೇ ಅಭಿವೃದ್ಧಿ’ ಎಂದಿದ್ದಾರೆ. ಅವಕಾಶಗಳನ್ನು ದಕ್ಕಿಸಿಕೊಳ್ಳುವ ಸಾಮರ್ಥ್ಯ ಜನರಿಗೆ ಇರಬೇಕು. ಇದರ ಜೊತೆಗೆ ಅವಕಾಶಗಳ ಕೂಟದಲ್ಲಿ ತನಗೆ ಬೇಕಾದುದ್ದನ್ನು ಆಯ್ಕೆ ಮಾಡುವ ಸ್ವಾತಂತ್ರ್ಯ ವಿರಬೇಕು. ಈ ಸಾಮರ್ಥ್ಯ ಮತ್ತು ಸ್ವಾತಂತ್ರ್ಯಗಳನ್ನು ಸಂಯೋಜಿಸಿ ಅಮರ್ತ್ಯಸೇನ್ ಅವರು ‘ಧಾರಣ ಶಕ್ತಿ’ ಎಂಬ ಪರಿಭಾವನೆ ರೂಪಿಸಿದ್ದಾರೆ. ಧಾರಣ ಶಕ್ತಿಯನ್ನು “ability to achieve well – being and freedom to achieve well – being” ಎಂದು ನಿರ್ವಚಿಸಿದ್ದಾರೆ.
‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ವನ್ನು ಸೆನ್ ಅವರು ರೂಪಿಸಿರುವ ‘ಧಾರಣ ಶಕ್ತಿ’ ಪರಿಭಾವನೆ ಹಾಗೂ ಯುಎನ್‌ಡಿಪಿ ಮೂಲಕ ಮೆಹಬೂಬ್ ಉಲ್ ಹಕ್ ಅವರು ರೂಪಿಸಿರುವ ‘ಮಾನವ ಅಭಿವೃದ್ಧಿ’ ವಿಚಾರ ಪ್ರಣಾಳಿಕೆ ನೆಲೆಯಿಂದ ನಡೆಸುವ ಉದ್ದೇಶವಿದೆ. ಬಡತನ, ಹಸಿವು, ನಿರುದ್ಯೋಗ ಮುಂತಾದ ದುಸ್ಥಿತಿಗಳಿಗೆ ಉತ್ತರವನ್ನು ಆಹಾರೋತ್ಪಾದನೆಯಲ್ಲಿ ಕಂಡುಕೊಳ್ಳುವುದಕ್ಕೆ ಪ್ರತಿಯಾಗಿ ಆಹಾರೋತ್ಪನ್ನದ ಮೇಲೆ ಜನರಿಗಿರುವ ‘ಹಕ್ಕುದಾರಿಕೆ’ (entitlement) ಕಂಡುಕೊಳ್ಳಲು ಇಲ್ಲಿ ಪ್ರಯತ್ನಿಸಲಾಗಿದೆ. ಅಭಿವೃದ್ಧಿಯ ರಾಜಕೀಯಾರ್ಥಿಕತೆ ನೆಲೆಗಳನ್ನು ಗುರುತಿಸುವ ಉದ್ದೇಶ ಜಿಲ್ಲಾ ಅಭಿವೃದ್ಧಿ ಅಧ್ಯಯನದ ಮೂಲದಲ್ಲಿದೆ. ಆದ್ದರಿಂದಲೇ ಪ್ರಸ್ತುತ ಜಿಲ್ಲಾ ಅಭಿವೃದ್ಧಿ ಅಧ್ಯಯನದಲ್ಲಿ ಜನರ ಅಕ್ಷರ ಸಂಪತ್ತು, ಆರೋಗ್ಯ ಭಾಗ್ಯ, ಬದುಕು – ಸಾವುಗಳ ವಿವರ, ಆರ್ಯುಮಾನ, ದುಡಿಮೆಗಾರರು, ಮಹಳಾ ದುಡಿಮೆಗಾರರು – ಮುಂತಾದ ಸಂಗತಿಗಳಿಗೆ ಅಗ್ರಗಣ್ಯ ಸ್ಥಾನ ನೀಡಲಾಗಿದೆ. ಅಭಿವೃದ್ಧಿಯ ಲಿಂಗಸಂಬಂಧಿ ಆಯಾಮಗಳನ್ನು ಗುರುತಿಸುವುದು ಜಿಲ್ಲಾ ಅಭಿವೃದ್ಧಿ ಅಧ್ಯಯನದ ಬಹು ಮುಖ್ಯ ಪ್ರಣಾಳಿಕೆಯಾಗಿದೆ. ಆದರೆ ಇಲ್ಲಿನ ಅಧ್ಯಯನದಲ್ಲಿ ಔದ್ಯಮಿಕ ರಂಗದ ಪಾತ್ರ – ಗಾತ್ರವನ್ನು ಕಡೆಗಣಿಸಿಲ್ಲ.
ಜಿಲ್ಲಾ ಅಭಿವೃದ್ಧಿ ಅಧ್ಯಯನವೆಂದರೆ ಕೇವಲ ಅಂಕಿ – ಅಂಶಗಳ ಕೋಶವಲ್ಲ. ಮಾರ್ಗದರ್ಶನ ಮಾಡುವುದು ಇದರ ಕೆಲಸವಲ್ಲ. ಅಭಿವೃದ್ಧಿ ಕುರಿತಂತೆ ಜಿಲ್ಲಾ ಮಟ್ಟದಲ್ಲಿ ಸಂಕಥನವೊಂದನ್ನು ಕಟ್ಟುವ ಉದ್ದೇಶ ಜಿಲ್ಲಾ ಅಭಿವೃದ್ಧಿ ಅಧ್ಯಯನದ ಮೂಲದಲ್ಲಿದೆ.
ಅಧ್ಯಯನದ ಉದ್ದೇಶಗಳು
ಈಗಾಗಲೆ ಪ್ರಸ್ತಾವನೆಯಲ್ಲಿ ಪ್ರತಿಪಾದಿಸಿರುವಂತೆ ಹೊಸ ಜಿಲ್ಲೆಗಳ ಅಭಿವೃದ್ಧಿ ಸ್ಥಿತಿ – ಗತಿಗಳನ್ನು, ಅದರ ಚಲನ ಶೀಲತೆಯನ್ನು ಪರಿಶೋಧಿಸುವ ಆಧ್ಯಯನ ಇದಾಗಿದೆ. ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ ಎಂಬ ಯೋಜನೆಯಡಿಯಲ್ಲಿ ಪ್ರಸ್ತುತ ಯೋಜನೆ ಪ್ರಾರಂಭವಾಗಿದೆ. ಹೊಸ ಜಿಲ್ಲೆಗಳ ಅಭಿವೃದ್ಧಿ ಸ್ವರೂಪ, ಸ್ಥಿತಿಗತಿ, ಅಭಿವೃದ್ಧಿ ಆದ್ಯತೆಗಳು, ಉತ್ಪಾದನಾ ಸಂಬಂಧಗಳು ಮುಂತಾದವುಗಳನ್ನು ಕುರಿತ ಅನುಸಂಧಾನವೇ ಪ್ರಸ್ತುತ ಅಧ್ಯಯನ. ಈ ಬಗೆಯ ಅಧ್ಯಯನವು ಜಿಲ್ಲಾ ಮಟ್ಟದಲ್ಲಿ ಅಭಿವೃದ್ಧಿ ಯೋಜನೆ ರಚಿಸುವಲ್ಲಿ ಸಹಾಯಕವಾಗುತ್ತವೆ ಎಂದು ನಂಬಲಾಗಿದೆ.
ನಿರ್ದಿಷ್ಟವಾಗಿ ಈ ಅಧ್ಯಯನದ ಉದ್ಧೇಶಗಳು ಹೀಗಿವೆ
೧. ಮೊದಲನೆಯದಾಗಿ ಹೊಸ ಜಿಲ್ಲೆಗಳಲ್ಲಿ ಅಭಿವೃದ್ಧಿ ಕುರಿತಂತೆ ಸಂವಾದವೊಂದನ್ನು – ಸಂಕಥನವೊಂದನ್ನು ಹುಟ್ಟು  ಹಾಕುವುದು ಇಲ್ಲಿನ ಬಹುಮುಖ್ಯ ಉದ್ದೇಶವಾಗಿದೆ. ರಾಜ್ಯ ಮಟ್ಟದಲ್ಲಿ, ಪ್ರಾದೇಶಿಕ ಮಟ್ಟದಲ್ಲಿ, ವಿಭಾಗಗಳ  ಮಟ್ಟದಲ್ಲಿ ಹೊಸ ಜಿಲ್ಲೆ ಯಾವ ಸ್ಥಾನದಲ್ಲಿದೆ ಎಂಬುದನ್ನು ಇಲ್ಲಿ ಗುರುತಿಸಲು ಪ್ರಯತ್ನಿಸಲಾಗಿದೆ.
೨. ಎರಡನೆಯದಾಗಿ ಹೊಸ ಜಿಲ್ಲೆಯ ಜನಸಂಖ್ಯೆಯ ಗಾತ್ರ, ಬೆಳವಣಿಗೆ, ಗುಣಶೀಲತೆ, ಆರೋಗ್ಯ, ಮರಣ ಪ್ರಮಾಣ, ಜನನ ಪ್ರಮಾಣ ಮುಂತಾದವುಗಳನ್ನು ಗುರುತಿಸುವ ಕೆಲಸವು ಇಲ್ಲಿ ನಡೆದಿದೆ.
೩. ಮೂರನೆಯದಾಗಿ ಮತ್ತು ಬಹು ಮುಖ್ಯವಾಗಿ ಹೊಸ ಜಿಲ್ಲೆಯ ದುಡಿಮೆಗಾರ ವರ್ಗದ ಸಾಮಾಜಿಕ ಸ್ವರೂಪ ಹಾಗೂ  ಲಿಂಗಸ್ವರೂಪವನ್ನು ಸೂಕ್ಷ್ಮ ವಿಶ್ಲೇಷಣೆಗೆ ಒಳಪಡಿಸುವ ಉದ್ದೇಶವು ಪ್ರಸ್ತುತ ಅಧ್ಯಯನಕ್ಕಿದೆ. ಜನಸಂಖ್ಯೆಯಲ್ಲಿ  ದುಡಿಯುವ ವರ್ಗ, ದುಡಿಮೆಗಾರರಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ಮುಂತಾದವುಗಳ ಮೂಲಕ ಹೊಸ ಜಿಲ್ಲೆಗಳಲ್ಲಿನ  ಬಡತನದ ತೀವ್ರತೆಯನ್ನು ಗುರುತಿಸುವ ಪ್ರಯತ್ನ ಮಾಡಲಾಗಿದೆ.
೪. ನಾಲ್ಕನೆಯದಾಗಿ, ವರಮಾನ ಹಾಗೂ ದುಡಿಮೆಗಾರರು, ಹೊಸ ಜಿಲ್ಲೆಯ ಪ್ರಾಥಮಿಕ ವಲಯ, ದ್ವಿತೀಯ ವಲಯ  ಹಾಗೂ ತೃತೀಯ ವಲಯಗಳಲ್ಲಿ ಹೇಗೆ ವಿತರಣೆಯಾಗಿದ್ದಾರೆ ಎಂಬುವುದನ್ನು ಗುರುತಿಸುವುದರ ಮೂಲಕ ಹೊಸ  ಜಿಲ್ಲೆಯ ‘ಆರ್ಥಿಕ ರಚನೆ’ಯನ್ನು ಕಟ್ಟುವ ಉದ್ದೇಶ ಇಲ್ಲಿದೆ.  
೫. ಅಭಿವೃದ್ಧಿ ಪ್ರಕ್ರಿಯೆಯಲ್ಲಿ ಉಪಕರಣವಾದಿ ಹಾಗೂ ಅಂತಸ್ಥವಾದಿ ಮಹತ್ವಗಳೆರಡನ್ನು ಪಡೆದಿರುವ ಸಾಕ್ಷರತೆ,  ಆರೋಗ್ಯ ಮುಂತಾದವುಗಳನ್ನು ವಿವರವಾಗಿ ಪರಿಶೀಲಿಸುವ ಉದ್ದೇಶವಿದೆ. ಸಾಕ್ಷರತೆಗೆ ಸಂಬಂಧಿಸಿದ ವಿವಿಧ  ಮುಖಗಳನ್ನು – ನೆಲೆಗಳನ್ನು ಇಲ್ಲಿ ಅನುಸಂಧಾನಕ್ಕೆ ಒಳಪಡಿಸಲಾಗಿದೆ. ೬ ರಿಂದ ೧೪ ವಯೋಮಾನದಲ್ಲಿ  ಶಾಲೆಗಳಲ್ಲಿರುವ ಮಕ್ಕಳ ಸಂಖ್ಯೆ ಎಷ್ಟು, ಶಾಲೆಯ ಹೊರಗೆ ಉಳಿದ ಹತಭಾಗ್ಯ ಮಕ್ಕಳ ಪ್ರಮಾಣ ಎಷ್ಟು, ಪರಿಶಿಷ್ಟ ಜಾತಿ ಮತ್ತು ಪಂಗಡಗಳ ಜನತೆಯ ಸಾಕ್ಷರತೆ ಪ್ರಮಾಣ ಎಷ್ಟು? ಮುಂತಾದ ಸೂಕ್ಷ್ಮ ಸಂಗತಿಗಳನ್ನು ಇಲ್ಲಿ ವಿವರಿಸಲಾಗಿದೆ.
೬. ಕೃಷಿಗೆ ಸಂಬಂಧಿಸಿದಂತೆ ಬೆಳೆ ಬೆಳೆಯುವ ಪ್ರದೇಶ ಎಷ್ಟು? ನೀರಾವರಿ ಪ್ರಮಾಣ ಎಷ್ಟು? ಅರಣ್ಯ ಪ್ರಮಾಣ  ಎಷ್ಟಿದೆ? ಬೀಳು ಭೂಮಿ ಎಷ್ಟು? ಮುಂತಾದ ಸಂಗತಿಗಳನ್ನು ಸುಸ್ಥಿರಗತಿ ಬೆಳವಣಿಗೆಯ ನೆಲೆಯಲ್ಲಿ ನಡೆಸುವ  ಉದ್ದೇಶವನ್ನು ಪ್ರಸ್ತುತ ಅಧ್ಯಯನ ಇಟ್ಟುಕೊಂಡಿದೆ.
೭. ರಸ್ತೆಗಳು, ಬ್ಯಾಂಕಿಂಗ್ – ಮುಂತಾದ ಸೇವಾವಲಯಕ್ಕೆ ಸಂಬಂಧಿಸಿದಂತೆ ಹೊಸ ಜಿಲ್ಲೆಗಳ ಸ್ಥಾನ ಯಾವುದು?  ಎಂಬುದನ್ನು ಗುರುತಿಸಲು ಇಲ್ಲಿ ಪ್ರಯತ್ನಿಸಲಾಗಿದೆ.    
೮. ಹೊಸ ಜಿಲ್ಲೆಗಳಲ್ಲಿ ಔದ್ಯಮಿಕ ರಂಗದ ಸ್ಥಾನಮಾನ ಯಾವುದು? ಔದ್ಯಮಿಕ ರಂಗದಲ್ಲಿ ತೊಡಗಿಸಿರುವ ಬಂಡವಾಳ, ಅಲ್ಲಿ ದುಡಿಮೆಯಲ್ಲಿ ನಿರತವಾಗಿರುವ ಕಾರ್ಮಿಕ ವರ್ಗ ಮುಂತಾದವುಗಳನ್ನು ಗುರುತಿಸುವ ಉದ್ದೇಶವು ಅಧ್ಯಯನಕ್ಕಿದೆ. ಕೈಗಾರಿಕಾ ಬೆಳವಣಿಗೆಯ ಒಂದು ಮುನ್ನೋಟವನ್ನು ನೀಡಲು ಇಲ್ಲಿ ಪ್ರಯತ್ನಿಸಲಾಗಿದೆ.
೯. ಇಡೀ ಅಧ್ಯಯನದ ಒಳನೋಟಗಳಿಂದ ಹೊಸ ಜಿಲ್ಲೆಗಳ ಅಭಿವೃದ್ಧಿಯ ಒಂದು ಮುನ್ನೋಟವನ್ನು ನೀಡಲು ಇಲ್ಲಿ  ಪ್ರಯತ್ನಿಸಲಾಗಿದೆ. ಈ ಜಿಲ್ಲೆಗಳ ಅಭಿವೃದ್ಧಿಯ ಭಾವಿ ಸ್ವರೂಪ ಹೇಗಿರಬಹುದು? ಭವಿಷ್ಯ ಉಜ್ವಲವಾಗಿದೆಯೆ? ಅಥವಾ ನಿರಾಶಾದಾಯಕವಾಗಿವೆಯೆ? ಎಂಬುದನ್ನು ಗುರುತಿಸುವ ಉದ್ದೇಶವೂ ನಮ್ಮ ಅಧ್ಯಯನಕ್ಕಿದೆ.
೧೦.ಈ ಅಧ್ಯಯನದ ಮೂಲಕ ನಾವು ಕರ್ನಾಟಕದ ೨೭ ಜಿಲ್ಲೆಗಳಿಗೆ ಸಂಬಂಧಿಸಿದಂತೆ ಒಂದು ಮಾಹಿತಿ ಕೋಶವನ್ನು ಸಿದ್ಧಪಡಿಸಿದ್ದೇವೆ. ಹೊಸ ಜಿಲ್ಲೆಗಳು ವಿಭಾಗ ಮಟ್ಟದಲ್ಲಿ ಹಾಗೂ ಪ್ರಾದೇಶಿಕ ಮಟ್ಟದಲ್ಲಿ ಹಾಗೂ ರಾಜ್ಯ ಮಟ್ಟದಲ್ಲಿ ಯಾವ ಸ್ಥಾನದಲ್ಲಿವೆ ಎಂಬುದನ್ನು ಗುರುತಿಸಲು ನಮ್ಮ ಮಾಹಿತಿ ಕೋಶ ನೆರವಾಗುತ್ತದೆ. ಕರ್ನಾಟಕದ ಜಿಲ್ಲಾ ಅಭಿವೃದ್ಧಿ ಅಧ್ಯಯನದ ಮೊದಲ ಹಂತವಾಗಿ ‘ಮಾಹಿತಿ ಕೋಶ’ವನ್ನು ಸಿದ್ಧಪಡಿಸುವ ಉದ್ದೇಶವನ್ನು ಪ್ರಸ್ತುತ ಅಧ್ಯಯನವು ಇಟ್ಟುಕೊಂಡಿದೆ. (ಈ ಮಾಹಿತಿ ಕೋಶವು ಈಗಾಗಲೆ ಪ್ರತ್ಯೇಕವಾಗಿ ಪ್ರಕಟಗೊಂಡಿದೆ).
ಅಧ್ಯಯನ ವಿಧಾನ
ಮೂಲಭೂತವಾಗಿ ಇದೊಂದು ಎಂಪರಿಕಲ್ ಸ್ವರೂಪದ ಅಧ್ಯಯನದಂತೆ ಕಂಡರೆ ಆಶ್ಚರ್ಯವಿಲ್ಲ. ನಿಜ, ಇದು ಎಂಪರಿಕಲ್ ಸ್ಚರೂಪ ಪ್ರಧಾನವಾಗಿದೆ. ಆದರೆ ಈ ಅಧ್ಯಯನದಲ್ಲಿ ಸ್ಯೆದ್ಧಾಂತಿಕ ಸಂಗತಿಗಳು ಕೆಲಸ ಮಾಡಿವೆ. ಪ್ರಜ್ಞಾಪೂರ್ವಕವಾಗಿ ಅಧ್ಯಯನವನ್ನು ಲಿಂಗಸಂವೇದಿಯನ್ನಾಗಿ ಮಾಡಲಾಗಿದೆ. ದುಡಿಮೆಗಾರ ವರ್ಗ ಹಾಗೂ ವರಮಾನ ಇವುಗಳು ಜಿಲ್ಲೆಯ ಮೂರು ವಲಯಗಳಲ್ಲಿ ಹಂಚಿಕೆಯಾಗಿರುವ ಬಗೆಯನ್ನು ಆಧರಿಸಿ ಜಿಲ್ಲೆಯ ‘ಆರ್ಥಿಕ’ ರಚನೆಯನ್ನು ಕಟ್ಟಲು ಇಲ್ಲಿ ಪ್ರಯತ್ನಿಸಲಾಗಿದೆ. ವಾಸ್ತವವಾಗಿ ಕರ್ನಾಟಕದ ಹೊಸ ಜಿಲ್ಲೆಗಳಿಗೆ ಸಂಬಂಧಿಸಿದ ವರಮಾನ ವಿವರಗಳು ದೊರೆಯುವುದಿಲ್ಲ. ನಮ್ಮ ಅಧ್ಯಯನದ ಅನುಕೂಲಕ್ಕಾಗಿ ಹೊಸ ಜಿಲ್ಲೆಗಳ ನಿವ್ವಳ ಆಂತರಿಕ ಉತ್ಪನ್ನವನ್ನು ಒಂದು ವಿಷೇಶ ವಿಧಾನದಿಂದ ಗಣನೆ ಮಾಡಲಾಗಿದೆ. ಈ ಅಧ್ಯಯನವನ್ನು ಅಮರ್ತ್ಯಸೇನ್‌ರ ಧಾರಣಶಕ್ತಿ ಪರಿಭಾವನೆ ಮತ್ತು ಮೆಹಬೂಬ್ ಉಲ್ ಹಕ್ ಅವರ ಮಾನವಮುಖಿ ಅಭಿವೃದ್ಧಿ ವಿಚಾರ ಪ್ರಣಾಳಿಕೆಯನ್ನು ಆಧರಿಸಿ ರಚಿಸಲಾಗಿದೆ.
ಒಟ್ಟಾರೆ ಲಿಂಗಸಂಬಂಧಿ ವಿಚಾರಗಳು ಮಾನವಮುಖಿ ಅಭಿವೃದ್ಧಿ ವಿಚಾರ ಪ್ರಣಾಳಿಕೆ, ಪೊಲಿಟಿಕಲ್ ಎಕಾನಮಿ ಪ್ರಶ್ನೆಗಳು ನಮ್ಮ ಅಧ್ಯಯನದ ಹಿಂದೆ ಕ್ರಿಯಾಶೀಲವಾಗಿ ಕೆಲಸ ಮಾಡಿವೆ. ಇದೊಂದು ‘ನೀತಿ – ನಿರೂಪಣಾ ಸಂವೇದಿ’ ಅಧ್ಯಯನವಾಗಿದೆ. ಜಿಲ್ಲೆಯ ಮಟ್ಟದಲ್ಲಿ ಅಭಿವೃದ್ಧಿ ಯೋಜನೆಯನ್ನು ರೂಪಿಸುವ ಕೆಲಸದಲ್ಲಿ ನಿರತರಾಗಿರುವ ಎಲ್ಲರಿಗೂ ಇದೇ ಮಾರ್ಗದರ್ಶಿ ಕೈಪಿಡಿಯಾಗಬಲ್ಲದು.
ಮಾಹಿತಿ ಸಂಗ್ರಹ
ಈ ಅಧ್ಯಯನಕ್ಕೆ ಅಗತ್ಯವಾದ ಎಲ್ಲ ಮಾಹಿತಿಯನ್ನು ಆನುಷಂಗಿಕ ಮೂಲಗಳಿಂದ ಸಂಗ್ರಹಿಸಿಕೊಳ್ಳಲಾಗಿದೆ. ಜನಗಣತಿ ನಿರ್ದೇಶನಾಲಯ, ಆರ್ಥಿಕ ಮತ್ತು ಸಾಂಖ್ಯಿಕ ನಿರ್ದೇಶನಾಲಯ, ಸಂಪರ್ಕ ಮತ್ತು ಕಟ್ಟಡಗಳ ಮುಖ್ಯ ಎಂಜಿನಿಯರ್ ಅವರ ಕಚೇರಿ, ಶಿಕ್ಷಣ ಇಲಾಖೆ, ಕೈಗಾರಿಕೆ, ಮತ್ತು ವಾಣಿಜ್ಯ ಇಲಾಖೆ – ಹೀಗೆ ಅನೇಕ ಇಲಾಖೆಗಳಿಂದ ಮಾಹಿತಿ ಸಂಗ್ರಹಿಸಿಕೊಂಡಿದ್ದೇವೆ. ಹೊಸ ಜಿಲ್ಲೆಗಳಿಗೆ ಭೇಟಿಕೊಟ್ಟು ಜಿಲ್ಲಾ ಪಂಚಾಯಿತಿ ಮತ್ತು ಜಿಲ್ಲಾಧಿಕಾರಿ ಕಚೇರಿಗಳಿಂದ ಮಾಹಿತಿಯನ್ನು ಸಂಗ್ರಹಿಸಿಕೊಂಡಿದ್ದೇವೆ.
ಮಾಹಿತಿ ಸಂಗ್ರಹದ ಸಂದರ್ಭದಲ್ಲಿ ನಮಗೆ ಎದುರಾದ ಕೆಲವು ತೊಂದರೆಗಳನ್ನು ಇಲ್ಲಿ ವಿವರಿಸುವುದು ಅಪ್ರಸ್ತುತವಾಗಲಾರದು. ಹೊಸ ಜಿಲ್ಲೆಗಳಿಗೆ ಸಂಬಂಧಿಸಿದಂತೆ ಜಿಲ್ಲಾ ಮಟ್ಟದ ಮಾಹಿತಿಯು ಲಭ್ಯವಿಲ್ಲ. ಹೊಸ ಜಿಲ್ಲೆಗಳ ವ್ಯಾಪ್ತಿಯಲ್ಲಿ ಬರುವ ತಾಲ್ಲೂಕುಗಳ ಮಾಹಿತಿಯನ್ನು ಒಟ್ಟುಗೂಡಿಸಿ ಜಿಲ್ಲಾ ಮಟ್ಟದ ಸೂಚಿಗಳನ್ನು ಸಿದ್ಧಪಡಿಸ
ಬೇಕಾಗಿದೆ. ಅಭಿವೃದ್ಧಿಗೆ ಸಂಬಂಧಿಸಿದ ಮಾಹಿತಿಯನ್ನು ಸಂಗ್ರಹಿಸಿ, ಜಿಲ್ಲಾ ಮಟ್ಟದಲ್ಲಿ ನೀಡುವ ಜವಾಬ್ದಾರಿಯನ್ನು ಬೆಂಗಳೂರಿನ ಆರ್ಥಿಕ ಮತ್ತು ಸಾಂಖ್ಯಿಕ ನಿರ್ದೇಶನಾಲಯವು ಹೊತ್ತಿದೆ. ಆದರೆ ಈ ನಿರ್ದೇಶನಾಲಯವು ಇದು ವರೆಗೂ ಹೊಸ ಜಿಲ್ಲೆಗಳಿಗೆ ಸಂಬಂಧಿಸಿದಂತೆ ಅಂಕಿ – ಅಂಶಗಳನ್ನು ಸಿದ್ಧಪಡಿಸಿಲ್ಲ.
ಹೊಸ ಜಿಲ್ಲೆಗಳ ವಿಸ್ತೀರ್ಣ
ಜಿಲ್ಲಾ ವಿಸ್ತೀರ್ಣಕ್ಕೆ ಸಂಬಂಧಿಸಿದಂತೆ ಬಹಮುಖ್ಯವಾದ ತೊಡಕಿದೆ. ಜನಗಣತಿ ವರದಿಗಳಲ್ಲಿ ಜಿಲ್ಲಾವಾರು ಹಾಗೂ ತಾಲ್ಲೂಕುವಾರು ವಿಸ್ತೀರ್ಣದ ವಿವರ ದೊರೆಯುತ್ತದೆ. ಸದರಿ ವರದಿಗಳಲ್ಲಿ ತಿಳಿಸಿರುವಂತೆ ಜಿಲ್ಲೆಗಳ ವಿಸ್ತೀರ್ಣವು ಆ ಜಿಲ್ಲೆಯ ತಾಲ್ಲೂಕುಗಳ ವಿಸ್ತೀರ್ಣವನ್ನು ಕೂಡಿಸಿದ ಮೊತ್ತಕ್ಕೆ ಸಮನಾಗುವುದಿಲ್ಲ. ಏಕೆಂದರೆ ಇಲ್ಲಿ ಬಳಸಿರುವ ಮಾಹಿತಿ ಮೂಲಗಳು ಬೇರೆ ಬೇರೆಯಾಗಿವೆ. ಜಿಲ್ಲಾ ವಿಸ್ತೀರ್ಣವನ್ನು ಸರ್ವೇ ಇಲಾಖೆಯ ಮಾಹಿತಿ ಆಧಾರದಿಂದ ಗಣನೆ ಮಾಡಿದ್ದರೆ ತಾಲ್ಲೂಕು ಮಟ್ಟದ ವಿಸ್ತೀರ್ಣವನ್ನು ಗ್ರಾಮ ಹಾಗೂ ತಾಲ್ಲೂಕು ರೆವಿನ್ಯೂ ಇಲಾಖೆಯಿಂದ ಸಂಗ್ರಹಿಸಿ ಕೊಳ್ಳಲಾಗಿದೆ. ಈ ಸಮಸ್ಯೆಯನ್ನು ನಿವಾರಿಸಿಕೊಳ್ಳುವಲ್ಲಿ ನಾವು ಸ್ವಲ್ಪ ಮಟ್ಟಿಗೆ ಯಶಸ್ವಿಯಾಗಿದ್ದೇವೆ. ಹೊಸ ಜಿಲ್ಲೆಗಳಿಗೆ ಸಂಬಂಧಿಸಿದ ೩೫ ತಾಲ್ಲೂಕುಗಳ ವಿಸ್ತೀರ್ಣವನ್ನು ಮಾತ್ರ ಇಲ್ಲಿ ಗಣನೆ ಮಾಡಿದ್ದೇವೆ. ಉಳಿದಂತೆ ಜಿಲ್ಲಾ ಮಟ್ಟದ ವಿಸ್ತೀರ್ಣವನ್ನೇ ಗಣನೆ ಮಾಡಿದ್ದೇವೆ. ಇದರಿಂದಾಗಿ ‘ಎರರ್‌’ನ ಪ್ರಮಾಣ ಕಡಿಮೆಯಾಗಿದೆ.
ಜಿಲ್ಲಾ ನಿವ್ವಳ ಆಂತರಿಕ ವರಮಾನ
ಕರ್ನಾಟಕದಲ್ಲಿ ನಿವ್ವಳ ಆಂತರಿಕ ಉತ್ಪನ್ನದ ವಿವರಗಳು ಜಿಲ್ಲಾ ಮಟ್ಟದಲ್ಲಿ ಮಾತ್ರ ಲಭ್ಯವಾಗುತ್ತವೆ. ತಾಲ್ಲೂಕು ಮಟ್ಟದಲ್ಲಿ ಅವು ದೊರೆಯುವುದಿಲ್ಲ. ಈ ಕಾರಣದಿಂದಾಗಿ ಹೊಸ ಜಿಲ್ಲೆಗಳಿಗೆ ಸಂಬಂಧಿಸಿದ ವರಮಾನದ ವಿವರ ನಮಗೆ ದೊರೆಯುವುದಿಲ್ಲ. ನಮ್ಮ ಅಧ್ಯಯನದ ಸಲುವಾಗಿ ಹೊಸ ಜಿಲ್ಲೆಗಳ ವರಮಾನವನ್ನು ಒಂದು ವಿಶಿಷ್ಟ ವಿಧಾನವನ್ನು ಅನುಸರಿಸಿ ಗಣನೆ ಮಾಡಿದ್ದೇವೆ. ವರಮಾನಕ್ಕೆ ಸಂಬಂಧಿಸಿದ ಮಾಹಿತಿಯನ್ನು ಹೀಗೆ ಕಂಡುಕೊಂಡಿದ್ದರಿಂದ ಹೊಸ ಜಿಲ್ಲೆಗಳ ವಲಯವಾರು ಆರ್ಥಿಕ ರಚನೆಯನ್ನು ಕಟ್ಟಿ ಕೊಳ್ಳುವುದು ಇಲ್ಲಿ ಸಾಧ್ಯವಾಗಿದೆ.
ಸಾಕ್ಷರತೆ ವಿವರಗಳು
ಈ ಅಧ್ಯಯನದ ಮೂಲಕ ಪ್ರಥಮ ಬಾರಿಗೆ ಕರ್ನಾಟಕದ ೨೭ ಜಿಲ್ಲೆಗಳ ಸಾಕ್ಷರತೆಗೆ ಸಂಬಂಧಿಸಿದಂತೆ ವಿವರಗಳನ್ನು ನಾವು ಸಿದ್ಧಪಡಿಸಿದ್ದೇವೆ. ಸಾಕ್ಷರತೆ ವಿವರಗಳ ಜೊತೆಗೆ ಅನಕ್ಷರಸ್ತರ ಪ್ರಮಾಣದ ವಿವರಗಳನ್ನು ಇಲ್ಲಿ ನೀಡಲಾಗಿದೆ. ಸಾಕ್ಷರತೆಗೆ ಸಂಬಂಧಿಸಿದ ಲಿಂಗವಾರು ಆಯಾಮಗಳನ್ನು ವಿವರವಾಗಿ ಇಲ್ಲಿ ಚರ್ಚಿಸಲಾಗಿದೆ. ಸಾಕ್ಷರತೆಯ ಅಂಕಿ – ಸಂಖ್ಯೆಗಳನ್ನು ನಮ್ಮ ಅಧ್ಯಯನದಲ್ಲಿ ಅತ್ಯಂತ ಸೂಕ್ಷ್ಮ ಅನುಸಂಧಾನಕ್ಕೆ ಒಳಪಡಿಸಲಾಗಿದೆ. ಸಾಕ್ಷರರಲ್ಲಿ ಮಹಿಳೆಯರ ಪಾಲು, ಸಾಕ್ಷರರಲ್ಲಿ ಪರಿಶಿಷ್ಟಜಾತಿ ಮತ್ತು ಪರಿಶಿಷ್ಟವರ್ಗದ ಜನತೆಯ ಪಾಲು ಮುಂತಾದ ಸಂಗತಿಗಳನ್ನು ಪ್ರಸ್ತುತ ಅಧ್ಯಯನಕ್ಕಾಗಿ ಸಿದ್ಧಪಡಿಸಲಾಗಿದೆ. ಸಾಕ್ಷರತೆಯನ್ನು ಕೇವಲ ಶೇಕಡ ಪ್ರಮಾಣದಲ್ಲಿ ವಿಶ್ಲೇಷಿಸುವುದರ ಜೊತೆಗ ಪೂರ್ಣ ಅಂಕಿಗಳ ರೂಪದಲ್ಲೂ ವಿಶ್ಲೇಷಿಸಲಾಗಿದೆ.
ಜಿಲ್ಲಾ ಅಭಿವೃದ್ಧಿ ಅಧ್ಯಯನ ವರದಿ
‘ಅಭಿವೃದ್ಧಿ ವರದಿ’ಗಳನ್ನು ಸಿದ್ಧಪಡಿಸುವ – ಪ್ರಕಟಿಸುವ ಒಂದು ವಿಶಿಷ್ಟ ಪದ್ಧತಿ ಪ್ರಚಲಿತದಲ್ಲಿದೆ. ೧೯೯೦ರಿಂದ ಯುಎನ್‌ಡಿಪಿಯು ‘ಮಾನವಮುಖಿ ಅಭಿವೃದ್ಧಿ ವರದಿ’ಗಳನ್ನು ಪ್ರತಿವರ್ಷವೂ ಪ್ರಕಟಿಸುತ್ತಿದೆ. ‘ಇಂದಿರಾ ಗಾಂಧಿ ಇನಸ್ಟಿಟ್ಯೂಟ್‌ ಆಫ್‌ ಡೆವಲಪ್‌ಮೆಂಟ್‌ ರೀಸರ್ಚ್‌’ನ ಕೀರ್ತಿ ಎಸ್. ಪಾರೀಖ್ ಮತ್ತು ಅವರ ಸಹೋದ್ಯೋಗಿಗಳು ಸೇರಿಕೊಂಡು ‘ಇಂಡಿಯಾ ಡೆವಲಪ್‌ಮೆಂಟ್ ರೆಪೊರ್ಟ್‌’ ಪ್ರಕಟಿಸುತ್ತಿದ್ದಾರೆ. ಇದು ‘ಅಭಿವೃದ್ಧಿ ವರದಿ’ಗಳ ಕಾಲ. ಇದೇ ಮಾದರಿಯಲ್ಲಿ, ಆದರೆ ಅವುಗಳಿಗಿಂತ ಭಿನ್ನವಾದ ರೀತಿಯಲ್ಲಿ ನಾವು ಕರ್ನಾಟಕಕ್ಕೆ ಸಂಬಂಧಿಸಿದಂತೆ ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ಗಳನ್ನು ಸಿದ್ಧಪಡಿಸುತ್ತಿದ್ದೇವೆ. ಸದ್ಯ, ಈ ಯೋಜನೆಯಡಿಯಲ್ಲಿ ೧೯೯೭ರಲ್ಲಿ ಅಸ್ತಿತ್ವಕ್ಕೆ ಬಂದ ಹೊಸ ಏಳು ಜಿಲ್ಲೆಗಳ ‘ಅಭಿವೃದ್ಧಿ ಅಧ್ಯಯನ ವರದಿ’ಗಳನ್ನು ಪ್ರಕಟಿಸುತ್ತಿದ್ದೇವೆ. ಮೊದಲೆ ತಿಳಿಸಿರುವಂತೆ ನಮ್ಮ ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ ವರದಿಯು ‘ಮಾನವ ಅಭಿವೃದ್ಧಿ ವರದಿ’ ಹಾಗೂ ‘ಇಂಡಿಯಾ ಅಭಿವೃದ್ಧಿ ವರದಿ’ ಗಳಿಗಿಂತ ಭಿನ್ನವಾಗಿದೆ. ಮಾನವ ಅಭಿವೃದ್ಧಿ ವರದಿಯಂತೆ ನಮ್ಮ ವರದಿಯು ಕೇವಲ ಶಿಕ್ಷಣ, ಸಾಕ್ಷರತೆ, ಆರೋಗ್ಯ ಮುಂತಾದ ಸಾಮಾಜಿಕ ವಲಯಗಳ ಪರಿಶೀಲನೆಗೆ ಮೀಸಲಾಗಿಲ್ಲ. ಇಂಡಿಯಾ ಅಭಿವೃದ್ಧಿ ವರದಿಯಂತೆ ನಮ್ಮ ವರದಿಯು ‘ವಲಯವಾರು’ ಅಧ್ಯಯನವಾಗಿಲ್ಲ. ಇವೆರಡನ್ನೂ ಸಮನ್ವಯಗೊಳಿಸಲು ಇಲ್ಲಿ ಪ್ರಯತ್ನಿಸಲಾಗಿದೆ. ನಮ್ಮ ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ ವರದಿಯಲ್ಲಿ ದುಡಿಯುವ ವರ್ಗದ ಸ್ವರೂಪವನ್ನು ಅತ್ಯಂತ ಸೂಕ್ಷ್ಮವಾಗಿ ಹಾಗೂ ವಿವಿಧ ಆಯಾಮಗಳಲ್ಲಿ ಹಿಡಿದಿಡಲು ಪ್ರಯತ್ನಿಸಲಾಗಿದೆ. ದುಡಿಮೆಗಾರರ ವಲಯವಾರು ಹಂಚಿಕೆಯನ್ನು ಗುರುತಿಸುವ ಮೂಲಕ ಆರ್ಥಿಕ ರಚನೆಯನ್ನು ಇಲ್ಲಿ ರೂಪಿಸಿಕೊಳ್ಳಲು ಸಾಧ್ಯವಾಗಿದೆ. ದುಡಿಮೆಗಾರ ವರ್ಗದ ಲಿಂಗ ಸ್ವರೂಪವನ್ನು ಇಲ್ಲಿ ಸೂಕ್ಷ್ಮ ವಿಶ್ಲೇಷಣೆಗೆ ಒಳಪಡಿಸಲಾಗಿದೆ. ಈ ಕಾರಣಗಳಿಂದ ನಮ್ಮ ವರದಿಯು ಮೇಲೆ ತಿಳಿಸಿದ ಅಭಿವೃದ್ಧಿ ವರದಿಗಳಿಗಿಂತ ಗುಣಾತ್ಮಕವಾಗಿ ಭಿನ್ನವಾಗಿದೆ.
ನಮ್ಮ ಅಧ್ಯಯನ ವರದಿಯು ಅಮರ್ತ್ಯಸೇನ್ ಅವರ ವಿಚಾರಗಳಿಂದ ಹೆಚ್ಚು ಪ್ರಭಾವಿತಗೊಂಡಿದೆ. ಇದು ಮಾನವಮುಖಿ ವಿಚಾರ ಪ್ರಣಾಳಿಕೆಯಿಂದ ಪ್ರಭಾವಿತಗೊಂಡಿದೆ. ಇದು ಮಾನವಮುಖಿ ಅಭಿವೃದ್ಧಿ ವಿಚಾರ ಪ್ರಣಾಳಿಕೆಗೆ ಹೆಚ್ಚು ಸಂವೇದಿಯಾಗಿದೆ. ಆದರೆ ನಮ್ಮ ವರದಿ ಅನೇಕ ಇತಿಮಿತಿಗಳನ್ನು ಹೊಂದಿದೆ. ನಮ್ಮ ಜಿಲ್ಲಾ ಅಭಿವೃದ್ಧಿ ಅಧ್ಯಯನ ವರದಿಗಳನ್ನು ಮಮಾನವಮುಖಿ ಅಭಿವೃದ್ಧಿ ವರದಿ ಮತ್ತು ಇಂಡಿಯಾ ಅಭಿವೃದ್ಧಿ ವರದಿಗಳಿಗೆ ಹೋಲಿಸುತ್ತಿರುವ ಕ್ರಮವನ್ನು ‘ದಾರ್ಷ್ಟ್ಯತನ’ವೆಂದು ಭಾವಿಸಬೇಕಾಗಿಲ್ಲ. ತಾಂತ್ರಿಕವಾಗಿ ನಮ್ಮ ವರದಿಗಳನ್ನು ಯುಎನ್‌ಡಿಪಿಯ ಅಭಿವೃದ್ಧಿ ವರದಿಗೆ ಹೋಲಿಸಲು ಸಾಧ್ಯವಿಲ್ಲ. ನಮ್ಮ ಅಧ್ಯಯನವು ತನ್ನದೇ ಆದ ಮಹತ್ವ ಪಡೆದಿದೆ ಎಂಬುದನ್ನು ಹೇಳಲು ಹೋಲಿಕೆಗಳನ್ನು ಮಾಡಲಾಗಿದೆ.
ಅಧ್ಯಯನದ ವ್ಯಾಪ್ತಿ
ಈ ಅಧ್ಯಯನವು ಮೊದಲ ಹಂತದಲ್ಲಿ ಕರ್ನಾಟಕದ ಏಳು ಹೊಸ ಜಿಲ್ಲೆಗಳನ್ನು ಒಳಗೊಂಡಿದೆ. ಈ ಹೊಸ ಏಳು ಜಿಲ್ಲೆಗಳು ಹಳೆಯ ೮ ಜಿಲ್ಲೆಗಳನ್ನು ವಿಭಜಿಸಿ ರಚಿತಗೊಂಡಿದೆ. ಇದರಿಂದಾಗಿ ಇಂದು ಕರ್ನಾಟಕದ ೧೫ ಜಿಲ್ಲೆಗಳ ವಿಸ್ತೀರ್ಣ. ಜನಸಂಖ್ಯೆ, ಗಡಿರೇಖೆಗಳು ಬದಲಾವಣೆಗೊಂಡಿವೆ. ಈ ಕಾರಣದಿಂದಾಗಿ ನಮ್ಮ ಅಧ್ಯಯನವು ಕರ್ನಾಟಕದ ೧೫ ಜಿಲ್ಲೆಗಳನ್ನು – ೭ ಹೊಸ ಜಿಲ್ಲೆಗಳು ಮತ್ತು ಹಳೆಯ ೮ ಜಿಲ್ಲೆಗಳು – ವ್ಯಾಪ್ತಿಯಲ್ಲಿ ಒಳಗೊಂಡಿದೆ. ಈ ಏಳು ಹೊಸ ಜಿಲ್ಲೆಗಳು ಹಾಗೂ ವಿಭಜಿತ ೮ ಜಿಲ್ಲೆಗಳು – ಹೀಗೆ ಒಟ್ಟು ೧೫ ಜಿಲ್ಲೆಗಳು ತಮ್ಮ ತಮ್ಮ ವಿಭಾಗಗಳಲ್ಲಿ ಹಾಗೂ ರಾಜ್ಯ ಮಟ್ಟದಲ್ಲಿ ಯಾವ ಸ್ಥಾನದಲ್ಲಿವೆ ಎಂಬುದನ್ನು ತಿಳಿಯಲು ನಾವು ರಾಜ್ಯದ ಒಟ್ಟು ೨೭ ಜಿಲ್ಲೆಗಳನ್ನು ಪರಿಗಣಿಸಬೇಕಾಯಿತು. ಹೀಗೆ ನಮ್ಮ ಜಿಲ್ಲಾ ಅಭಿವೃದ್ಧಿ ಅಧ್ಯಯನವು ಹೊಸ ಏಳು ಜಿಲ್ಲೆಗಳಿಂದ ಪ್ರಾರಂಭಿಸಿ, ವಿಭಜಿತ ೮ ಜಿಲ್ಲೆಗಳನ್ನು ಸೇರಿಸಿಕೊಂಡು ಕೊನೆಗೆ ೨೭ ಜಿಲ್ಲೆಗಳ ಅಧ್ಯಯನವಾಗಿ ರೂಪು ತಳೆದಿದೆ.
ಕಾಲಾವಧಿಯ ದೃಷ್ಟಿಯಿಂದ ಈ ಅಧ್ಯಯನವು ‘೧೯೯೧’ನ್ನು ಮೂಲವರ್ಷವನ್ನಾಗಿ ಇಟ್ಟುಕೊಂಡಿದೆ. ಜನಸಂಖ್ಯೆ, ಸಾಕ್ಷರತೆ, ದುಡಿಮೆಗಾರರು ಮುಂತಾದವುಗಳಿಗೆ ಸಂಬಂಧಿಸಿದಂತೆ ಮಾಹಿತಿ ದೊರೆಯದಿದ್ದಾಗ, ಯಾವ ವರ್ಷಕ್ಕೆ ಅದು ಸಂಬಂಧಪಟ್ಟಿದೆ ಎಂಬುದನ್ನು ಸೂಚಿಸಲಾಗಿದೆ.
ಅಧ್ಯಯನದ ಮಹತ್ವ
ಕನ್ನಡ ವಿಶ್ವವಿದ್ಯಾಲಯದ ಅಭಿವೃದ್ಧಿ ವಿಭಾಗವು ಆರಂಭಿಸಿರುವ ಮಹತ್ವಾಕಾಂಕ್ಷೆಯ ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ ಅನೇಕ ದೃಷ್ಟಿಯಿಂದ ಮಹತ್ವದ್ದಾಗಿದೆ.
೧. ಈ ಅಧ್ಯಯನದ ಮೂಲಕ ಅಭಿವೃದ್ಧಿ ಅಧ್ಯಯನ ವಿಭಾಗವು ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ ಎಂಬ ಹೊಸ ಅಧ್ಯಯನ  ಮಾರ್ಗವೊಂದನ್ನು ಆವಿಷ್ಕಾರಗೊಳಿಸಿದೆ. ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ ಎಂಬುದು ಅಭಿವೃದ್ಧಿ ಅಧ್ಯಯನ ಕ್ಷೇತ್ರಕ್ಕೆ  ನಮ್ಮ ವಿಭಾಗವು ನೀಡಿದ ಕಾಣಿಕೆಯಾಗಿದೆ. ಜಿಲ್ಲಾ ಅಭಿವೃದ್ಧಿ ಅಧ್ಯಯನಕ್ಕೆ ಒಂದು ನಿರ್ದಿಷ್ಟ ವ್ಯಾಖ್ಯೆಯನ್ನು  ನೀಡಲು ಇಲ್ಲಿ ಪ್ರಯತ್ನಿಸಲಾಗಿದೆ.
೨. ‘ಜಿಲ್ಲಾ ಅಭಿವೃದ್ಧಿ ಅಧ್ಯಯನ’ವೆನ್ನುವುದು ಕೇವಲ ಅಂಕಿ – ಅಂಶಗಳ ಕೋಶವಲ್ಲ. ನಾವು ಪರಿಭಾವಿಸಿಕೊಂಡಿರುವ  ಜಿಲ್ಲಾ ಅಭಿವೃದ್ಧಿ ಅಧ್ಯಯನವು ‘ಅನುಸಂಧಾನ’ ಸ್ವರೂಪದ್ದಾಗಿದೆ. ಈ ಅಧ್ಯಯನವನ್ನು ಸಂಕಥನದ ರೂಪದಲ್ಲಿ  ಕಟ್ಟಲಾಗಿದೆ. ಈ ಸಂಕಥನ ಸ್ವರೂಪದ ಜಿಲ್ಲಾ ಅಭಿವೃದ್ಧಿ ಅಧ್ಯಯನವು ಸಂಬಂಧಿಸಿದ ಜಿಲ್ಲೆಯಲ್ಲಿ ಅಭಿವೃದ್ಧಿಗೆ  ಸಂಬಂಧಿಸಿದಂತೆ ‘ಸಂವಾದ’ವೊಂದನ್ನು – ಚರ್ಚೆಯೊಂದನ್ನು ಪ್ರಚೋದಿಸ ಬಲ್ಲುದಾಗಿದೆ. ಈ ಕಾರಣದಿಂದಾಗಿ ಈ ಅಧ್ಯಯನ ಮಹತ್ವದ್ದಾಗಿದೆ.
೩. ಪ್ರತಿಯೊಂದು ಜಿಲ್ಲೆಗೂ ಒಂದು ವಿಶಿಷ್ಟತೆ ಇರುತ್ತದೆ. ಅದಕ್ಕೆ ಅನನ್ಯ ಗುರುತು ಇರುತ್ತದೆ. ಕರ್ನಾಟಕದಲ್ಲಿ ಹೊಸ  ದಾಗಿ ಅಸ್ತಿತ್ವಕ್ಕೆ ಬಂದ ಜಿಲ್ಲೆಗಳು ಇಂತಹ ವ್ಯಕ್ತಿತ್ವ – ವಿಶಿಷ್ಟತೆಯನ್ನು ಗುರುತಿಸಿಕೊಳ್ಳಬೇಕಾಗಿದೆ. ಈ ದಿಶೆಯಲ್ಲಿ  ನಮ್ಮ ಅಧ್ಯಯನವು ಒಂದು ಪ್ರಯತ್ನವಾಗಿದೆ. ಈ ದೃಷ್ಟಿಯಿಂದ ನಮ್ಮ ಅಧ್ಯಯನವು ‘ಉಪಯೋಗಿ ಮಹತ್ವ’ ಪಡೆದಿದೆ.
೪. ಇದೊಂದು ‘ನೀತಿ – ನಿರೂಪಣಾ ಸಂವೇದಿ’ ಅಧ್ಯಯನವಾಗಿದೆ. ಜಿಲ್ಲೆಯ ಅಭಿವೃದ್ಧಿ ಅಧ್ಯಯನ ರೂಪಿಸಲು ನಮ್ಮ  ಅಧ್ಯಯನವು ಮಾರ್ಗದರ್ಶಿ ಕೈಪಿಡಿಯಾಗಬಲ್ಲದು. ಜಿಲ್ಲೆಯ ಒಂದು ನಿರ್ದಿಷ್ಟವರ್ಗದ ಹಿತಾಸಕ್ತಿಗಳನ್ನು ‘ಪ್ರಧಾನ’  ವೆಂದು ನಮ್ಮ ಅಧ್ಯಯನವು ಘೋಷಿಸಿಕೊಂಡಿರುವುದರಿಂದ ಈ ಅಧ್ಯಯನ ‘ಮೌಲ್ಯ ನಿರಪೇಕ್ಷ’ವಾಗಿರಲು ಸಾಧ್ಯವಿಲ್ಲ. ಆದ್ದರಿಂದ ನಮ್ಮ ಅಧ್ಯಯನ ಮಹತ್ವವನ್ನು ಪಡೆದುಕೊಂಡು ಬಿಡುತ್ತದೆ.
೫. ಈ ಅಧ್ಯಯನದಲ್ಲಿ ಜಿಲ್ಲೆಯ ಅಭಿವೃದ್ಧಿ ಮಟ್ಟವನ್ನು ವಿಭಾಗ, ಪ್ರದೇಶ ಹಾಗೂ ರಾಜ್ಯಕ್ಕೆ ಸಾಪೇಕ್ಷವಾಗಿ  ಗುರುತಿಸಿರುವುದರಿಂದ ಈ ಅಧ್ಯಯನವು ‘ಪ್ರಾದೇಶಿಕ ಅಧ್ಯಯನ’ ಮಹತ್ವವನ್ನು ಪಡೆದಿದೆ. ಪ್ರಾದೇಶಿಕ ಅಸಮಾನತೆ ಕುರಿತಂತೆ ಆಸಕ್ತಿವುಳ್ಳವರಿಗೆ ನಮ್ಮ ಅಧ್ಯಯನವು ಸೂಕ್ಷ್ಮ ಒಳನೋಟಗಳನ್ನು ನೀಡಬಲ್ಲುದಾಗಿದೆ.
೬. ಇದೊಂದು ಮೌಲ್ಯ ವಿವೇಚನೆಯುಳ್ಳ ಅಧ್ಯಯನವಾಗಿದೆ ಎಂಬುದನ್ನು ಈಗಾಗಲೆ ಹೇಳಲಾಗಿದೆ. ಇದೇ ನೆಲೆಯಲ್ಲಿ  ಹೇಳುವುದಾದರೆ ಇದೊಂದು ‘ಲಿಂಗಸಂವೇದಿ’ ಅಧ್ಯಯನವಾಗಿದೆ. ಅಭಿವೃದ್ಧಿಯು ಲಿಂಗಸಂವೇದಿ ಆಯಾಮಗಳನ್ನು  ಗುರುತಿಸಲು ಇಲ್ಲಿ ಆದ್ಯಗಮನ ನೀಡಲಾಗಿದೆ. ಈ ದೃಷ್ಟಿಯಿಂದಲೂ ನಮ್ಮ ಅಧ್ಯಯನವು ಉಪಯುಕ್ತವೂ, ಮಹತ್ವವೂ ಆಗಿದೆ.
೭. ಇದೊಂದು ‘ಅಭಿವೃದ್ಧಿ ವಿಶಿಷ್ಟ’ ಅಧ್ಯಯನವಾಗಿದೆ. ಗ್ರಾಮ, ಗ್ರಾಮ ಪಂಚಾಯತಿ, ತಾಲ್ಲೂಕು ಪಂಚಾಯತಿ ಮತ್ತು  ಜಿಲ್ಲೆಗಳ ಮಟ್ಟದಲ್ಲಿ ಅಭಿವೃದ್ಧಿ ಯೋಜನೆಗಳನ್ನು ರೂಪಿಸಬೇಕಾದ ಪ್ರಮೇಯ ಈಗ ನಿರ್ಮಾಣವಾಗಿದೆ. ವಿಕೇಂದ್ರಿಕರಣವು ಕೇವಲ ಆಡಳಿತಾತ್ಮಕ ರಾಜಕೀಯ ಪ್ರಾತಿನಿಧ್ಯಕ್ಕೆ ಮೀಸಲಾಗಿದ್ದ ಕಾಲ ಮುಗಿದು ಹೋಗಿದೆ. ಈಗ ಅದು ಅತ್ಯಂತ ಗಂಭೀರವಾದ ರೀತಿಯಲ್ಲಿ ‘ಅಭಿವೃದ್ಧಿಮುಖಿ’ಯಾಗುತ್ತಿದೆ. ವಿಕೇಂದ್ರಿಕೃತ ಮತ್ತು ಸಹಭಾಗಿತ್ವವಾದಿ  ಅಭಿವೃದ್ಧಿಯು ಪ್ರಚಲಿತದಲ್ಲಿರುವ ಇಂದಿನ ಸಂದರ್ಭದಲ್ಲಿ ನಮ್ಮ ಅಧ್ಯಯನವು ತುಂಬಾ ಮಹತ್ವ ಪಡೆದಿದೆ.
೮. ಅಭಿವೃದ್ಧಿ ಆಡಳಿತಗಾರರಿಗೆ, ಜನಪ್ರತಿನಿಧಿಗಳಿಗೆ, ಸಾರ್ವಜನಿಕರಿಗೆ ಮತ್ತು ಮುಖ್ಯವಾಗಿ ಜಿಲ್ಲಾ ಪಂಚಾಯತಿ ಸದಸ್ಯರಿಗೆ ಈ ಅಧ್ಯಯನವು ತುಂಬಾ ಉಪಯುಕ್ತವಾದ ಮಾಹಿತಿಯನ್ನು ಒದಗಿಸುತ್ತದೆ. ಅಭಿವೃದ್ಧಿ ಕುರಿತಂತೆ ಸಂವಾದಕ್ಕೆ – ಸಂಕಥನಕ್ಕೆ ಒಂದು ನೆಲೆಗಟ್ಟನ್ನು ನಮ್ಮ ಅಧ್ಯಯನವು ಒದಗಿಸುತ್ತದೆ. ಇದರಿಂದಾಗಿ ಇದು ಮಹತ್ವ ದ್ದಾಗಿದೆ.
ಅಧ್ಯಯನದ ಮಿತಿಗಳು
ಇದೊಂದು ಮಹತ್ವಾಕಾಂಕ್ಞೆಯ ಅಧ್ಯಯನವಾಗಿದೆ. ಈ ಅಧ್ಯಯನವು ನಿರ್ದಿಷ್ಟವಾದ ಸೈದ್ಧಾಂತಿಕ ನೆಲೆಯನ್ನು ಹೊಂದಿದೆ ಮತ್ತು ಸುಸ್ಪಷ್ಟವಾದ ಅಧ್ಯಯನ ವಿಧಾನವನ್ನು ಇಲ್ಲಿ ರೂಪಿಸಿಕೊಂಡಿದ್ದೇವೆ. ಇಂತಹ ಅಧ್ಯಯನಗಳನ್ನು ಕೈಗೊಂಡಾಗ ಕೆಲವು ಮಿತಿಗಳು ಅಂತರ್ಗತಗೊಂಡಿರುತ್ತವೆ. ಈ ಮಿತಿಗಳ ಚೌಕಟ್ಟಿನಲ್ಲಿ ನಮ್ಮ ಅಧ್ಯಯನವನ್ನು ಪರಿಭಾವಿಸಬೇಕಾಗಿದೆ.
ಈ ಅಧ್ಯಯನದ ಬಹು ಮುಖ್ಯವಾದ ಮಿತಿಯೆಂದರೆ ಈ ಅಧ್ಯಯನವು ಸಂಪೂರ್ಣವಾಗಿ ಆನುಷಂಗಿಕ ಮೂಲಗಳಿಂದ ಸಂಗ್ರಹಿಸಿದ ಮಾಹಿತಿಯನ್ನು ಆಧರಿಸಿದೆ. ಪ್ರಾಥಮಿಕ ಮೂಲಗಳಿಂದ ಮಾಹಿತಿಯನ್ನು ಸಂಗ್ರಹಿಸಿಕೊಳ್ಳಲು ಸಾಧ್ಯವಾಗಿಲ್ಲ. ಅದಕ್ಕೆ ಕ್ಷೇತ್ರಕಾರ್ಯ ಕೈಗೊಳ್ಳಬೇಕು. ಸಮಯದ ಅಭಾವದಿಂದ ಅದನ್ನು ಕೈಗೊಳ್ಳಲು ಸಾಧ್ಯವಾಗಿಲ್ಲ. ಹೊಸ ಜಿಲ್ಲೆಗಳಿಗೆ ಸಂಬಂಧಿಸಿದಂತೆ ತಾಲ್ಲೂಕು ಮಟ್ಟದಲ್ಲಿ ಸಮಾಜದ ವಿವಿಧ ವರ್ಗಗಳೊಂದಿಗೆ ಚರ್ಚೆ – ಸಂವಾದ – ಸಂದರ್ಶನ ನಡೆಸುವ ಉದ್ದೇಶವಿತ್ತು. ಆದರೆ ಅದು ಕೈಗೂಡಲಿಲ್ಲ. ಮುಂದೆ ಅಂತಹ ‘ಸಮಗ್ರ’ವಾದ ಅಧ್ಯಯನ ಕೈಗೊಳ್ಳುವ ಉದ್ದೇಶ ನಮ್ಮದಾಗಿದೆ. ಈಗ ನಾವು ತಯಾರಿಸಿರುವ ಅಧ್ಯಯನ ವರದಿಯನ್ನು ಪೂರ್ವಭಾವಿ ಪ್ರಯತ್ನವೆಂದರೂ ಸರಿ! ಈ ಅಧ್ಯಯನದ ಉಪ ಉತ್ಪನ್ನವಾದ ಕರ್ನಾಟಕದ ೨೭ಜಿಲ್ಲೆಗಳನ್ನು ಕುರಿತಂತೆ ಆನುಷಂಗಿಕ ಮೂಲಗಳಿಂದ ಸಂಗ್ರ ಹಿಸಿದ ಅಂಕಿ – ಅಂಶಗಳನ್ನೆಲ್ಲ ಒಪ್ಪಮಾಡಿ ‘ಮಾಹಿತಿ ಕೋಶ’ವೊಂದನ್ನು ಸಿದ್ಧಪಡಿಸಿದ್ಧೇವೆ. ನಮ್ಮ ಅಧ್ಯಯನದ ಮೂಲದಲ್ಲಿ ‘ಜಿಲ್ಲಾಮಟ್ಟ’ದಲ್ಲಿ ಅಭಿವೃದ್ಧಿ ಕುರಿತಂತೆ ಸಂವಾದ – ಸಂಕಥನವೊಂದನ್ನು ಹುಟ್ಟು ಹಾಕುವ ಉದ್ಧೇಶ ಇತ್ತು. ಈ ದಿಶೆಯಲ್ಲಿ ನಮ್ಮ ಅಧ್ಯಯನ ಯಶಸ್ವಿಯಾಗಿದೆ ಎಂದು ನಾವು ಭಾವಿಸಿದ್ಧೇವೆ. ನಮ್ಮ ಅಧ್ಯಯನದ ಇನ್ನೊಂದು ಬಹು ಮುಖ್ಯವಾದ ಮಿತಿಯೆಂದರೆ ಜಿಲ್ಲೆಯ ನಗರ ಪ್ರದೇಶಕ್ಕೆ ಸಂಬಂಧಿಸಿದಂತೆ ಈ ಅಧ್ಯಯನವು ಏನನ್ನು ಹೇಳುವುದಿಲ್ಲ. ಜಿಲ್ಲೆಯ ಗ್ರಾಮೀಣ ಪ್ರದೇಶದ ಅಭಿವೃದ್ಧಿ ಸಂಬಂಧಿ ವಿಷಯವನ್ನು ಮಾತ್ರ ಇಲ್ಲಿ ಅಧ್ಯಯನಕ್ಕೆ ಹಚ್ಚಲಾಗಿದೆ.
ಗದಗ ಜಿಲ್ಲೆಯ ಅಭಿವೃದ್ಧಿ ಅಧ್ಯಯನ ವರದಿ
ಅವಿಭಜಿತ ಧಾರವಾಡ ಜಿಲ್ಲೆಯ ಐದು ತಾಲ್ಲೂಕುಗಳನ್ನು ಪ್ರತ್ಯೇಕಗೊಳಿಸಿ ಗದಗ ಜಿಲ್ಲೆಯನ್ನು ರಚಿಸಲಾಗಿದೆ. ಪ್ರಾದೇಶಿಕವಾಗಿ ಗದಗವು ‘ಬಾಂಬೆ – ಕರ್ನಾಟಕ’ ಪ್ರದೇಶಕ್ಕೆ ಸೇರಿದ ಜಿಲ್ಲೆಯಾಗಿದೆ. ಬಾಂಬೆ ಕರ್ನಾಟಕದಲ್ಲಿ ನಾಲ್ಕು ಜಿಲ್ಲೆಗಳಿದ್ದವು. ಈಗ ಮೂರು ಹೊಸ ಜಿಲ್ಲೆಗಳನ್ನು ರಚಿಸಿದ್ದರಿಂದ ಅಲ್ಲಿ ಏಳು ಜಿಲ್ಲೆಗಳಾಗಿವೆ. ಈ ಬಗೆಯ ಹೊಸ ಜಿಲ್ಲೆಗಳಲ್ಲಿ ಗದಗವೂ ಒಂದಾಗಿದೆ. ಬಾಂಬೆ ಕರ್ನಾಟಕ ಪ್ರದೇಶವು ಬ್ರಿಟಿಷರ ಆಡಳಿತಕ್ಕೆ ಒಳಪಟ್ಟಿದ್ದರಿಂದ ಅದಕ್ಕೆ ವಸಾಹತುಶಾಹಿಯ ಅನೇಕ ಅನುಕೂಲಗಳನ್ನು ಪಡೆದುಕೊಳ್ಳುವುದು ಸಾಧ್ಯವಾಯಿತು. ಬಾಂಬೆ ಕರ್ನಾಟಕ ಮತ್ತು ಹೈದರಾಬಾದ್ ಕರ್ನಾಟಕ ಭಾಗಗಳೆರಡನ್ನು ಸೇರಿಸಿ ಉತ್ತರ ಕರ್ನಾಟಕ ಪ್ರದೇಶವೆಂದು ಕರೆಯುವುದು ರೂಢಿಯಲ್ಲಿದೆ. ಈ ಪ್ರದೇಶದಲ್ಲಿರುವ ಅನೇಕ ಜಿಲ್ಲೆಗಳು ಅತ್ಯಂತ ಮುಂದುವರಿದಿವೆ. ಹೀಗೆ ವಸಾಹತು ಶಾಹಿಯ ಅನುಕೂಲಗಳನ್ನು ಪಡೆದುಕೊಂಡು ಅಭಿವೃದ್ಧಿಯನ್ನು ಸಾಧಿಸಿಕೊಂಡ ಪ್ರದೇಶಕ್ಕೆ ಗದಗ ಜಿಲ್ಲೆ ಸೇರಿದೆ.
ಗದಗ ಜಿಲ್ಲೆಯು ರಾಜ್ಯದಲ್ಲಿ ಮಧ್ಯಮ ಸ್ಥಾನ ಪಡೆದಿರುವ ಜಿಲ್ಲೆಯಾಗಿದೆ. ರಾಜ್ಯದ ಸಾಕ್ಷರತೆಯಲ್ಲಿ ಗದಗಕ್ಕೆ ೧೩ನೆಯ ಸ್ಥಾನವಿದೆ. ತಲಾವರಮಾನದಲ್ಲಿ ಗದಗ ಜಿಲ್ಲೆಗೆ ೧೪ನೆಯ ಸ್ಥಾನವಿದೆ. ಆರೋಗ್ಯ ದೃಷ್ಟಿಯಿಂದಲೂ ಗದಗ ಸ್ಥಾನ ಮಧ್ಯಮ ಮಟ್ಟದ್ದಾಗಿದೆ. ಇನ್ನು ಮುಂದೆ ಜಿಲ್ಲೆಯ ಅಭಿವೃದ್ಧಿ ಯಾವ ದಿಕ್ಕು ಹಿಡಿಯಬಹುದು? ಜಿಲ್ಲೆಯಲ್ಲಿನ ಅಭಿವೃದ್ಧಿ ಲಿಂಗ ಸಂಬಂಧಿ ನೆಲೆಗಳಲ್ಲಿ ಯಾವ ರೀತಿಯ ಬದಲಾವಣೆಗಳಾಗಬಹುದು? ಇವೆ ಮೊದಲಾದ ಪ್ರಶ್ನೆಗಳಿಗೆ ಉತ್ತರಿಸಲು ಇಲ್ಲಿ ಪ್ರಯತ್ನಿಸಲಾಗಿದೆ.
ಅಧ್ಯಾಯಗಳ ವಿನ್ಯಾಸ
ಜಿಲ್ಲಾ ಅಭಿವೃದ್ಧಿ ಅಧ್ಯಯನವು ಒಟ್ಟು ಹನ್ನೊಂದು ಅಧ್ಯಾಯಗಳನ್ನು ಒಳಗೊಂಡಿದೆ. ಒಂದೊಂದು ಅಧ್ಯಾಯಗಳಲ್ಲಿರುವ ವಿಷಯ – ವಿಶ್ಲೇಷಣೆ ವಿವರವನ್ನು ಇಲ್ಲಿ ಸ್ಥೂಲವಾಗಿ ನೀಡಲಾಗಿದೆ. ಮೊದಲನೆಯ ಪ್ರಸ್ಥಾವನೆ ಅಧ್ಯಾಯದಲ್ಲಿ ಜಿಲ್ಲೆಗಳ ಬಗ್ಗೆ ಚಾರಿತ್ರಿಕ ವಿವರ, ಕಾಲಾನಂತರ ಉಂಟಾದ ಬದಲಾವಣೆ, ಆಡಳಿತ ಮತ್ತು ಅಭಿವೃದ್ಧಿ ಪ್ರಾಧಾನ್ಯತೆ ಮುಂತಾದ ಪ್ರಾಥಮಿಕ ಮಾಹಿತಿಯ ಜೊತೆಗೆ ಪ್ರಸ್ತುತ ‌ಅಧ್ಯಯನದ ರೂಪರೇಷೆ, ಉದ್ದೇಶ, ಅಧ್ಯಯನ ವಿಧಾನ, ಅಧ್ಯಯನದ ವ್ಯಾಪ್ತಿ, ಮಹತ್ವ ಮತ್ತು ಮಿತಿಗಳ ಬಗ್ಗೆ ವಿವರಗಳನ್ನು ನೀಡಲಾಗಿದೆ. ಈ ಅಧ್ಯಾಯದ ಕೊನೆಯ ಭಾಗದಲ್ಲಿ ಪ್ರಸ್ತತ ಅಧ್ಯಯನ ವರದಿಯಲ್ಲಿನ ಅಧ್ಯಾಯಗಳ ವಿನ್ಯಾಸವನ್ನು ನೀಡಲಾಗಿದೆ.
ಎರಡನೆ ಅಧ್ಯಾಯವು ಗದಗ ಜಿಲ್ಲೆಯು ಚಾರಿತ್ರಿಕ ಹಿನ್ನಲೆ, ಅದರ ಭೌಗೋಳಿಕ ವಿಸ್ತೀರ್ಣ, ರಾಜ್ಯದಲ್ಲಿ ಅದರ ಸ್ಥಾನ ಮುಂತಾದವುಗಳ ಮಾಹಿತಿಯನ್ನು ಒಳಗೊಂಡಿದೆ.
ಮೂರನೆಯ ಅಧ್ಯಾಯದಲ್ಲಿ ಜನಸಂಖ್ಯೆಯ ಬೆಳವಣಿಗೆಯ ಗತಿಶೀಲತೆಯನ್ನು ಅದರ ಗುಣಶೀಲತೆಯನ್ನು, ಅರೋಗ್ಯ ಸ್ವರೂಪವನ್ನು ಇಲ್ಲಿ ವಿಶ್ಲೇಷಿಸಲಾಗಿದೆ.
ನಾಲ್ಕನೆಯ ಅಧ್ಯಾಯದಲ್ಲಿ ಜಿಲ್ಲೆಯ ದುಡಿಮೆಗಾರವರ್ಗದ ಸಾಮಾಜಿಕ ಸ್ವರೂಪ, ಮತ್ತು ಲಿಂಗಸ್ವರೂಪವನ್ನು ಸೂಕ್ಷ್ಮವಾಗಿ ವಿವರಿಸಲಾಗಿದೆ. ಈ ಜಿಲ್ಲೆಯಲ್ಲಿನ ಬಡತನದ ತೀವ್ರತೆಯನ್ನು ಇಲ್ಲಿ ಗುರುತಿಸಲು ಪ್ರಯತ್ನಿಸಲಾಗಿದೆ.ಈ ಜಿಲ್ಲೆಯಲ್ಲಿ ಬಡತನವು ಹೇಗೆ ಲಿಂಗೀಕರಣವು ಪ್ರಕ್ರಿಯೆಗೆ ಒಳಗಾಗಿದೆ ಎಂಬುದನ್ನು ವಿವರಿಸಲಾಗಿದೆ.
ಐದನೆಯ ಅಧ್ಯಾಯವು ಜಿಲ್ಲೆಯ ವರಮಾನ ಹಾಗೂ ದುಡಿಮೆಗಾರವರ್ಗದಲ್ಲಿ ಮೂರು ವಲಯಗಳು ಯಾವ ಪಾಲು ಪಡೆದಿವೆ ಎಂಬುದನ್ನು ಗುರುತಿಸುವುದರ ಮೂಲಕ ಜಿಲ್ಲೆಯ ಆರ್ಥಿಕ ರಚನೆಯನ್ನು ಕಟ್ಟಲು ಇಲ್ಲಿ ಪ್ರಯತ್ನಿಸಲಾಗಿದೆ. ಆರ್ಥಿಕ ರಚನೆಯಲ್ಲಾಗುತ್ತಿರುವ ಬದಲಾವಣೆಗಳನ್ನು ಗುರುತಿಸುವ ಪ್ರಯತ್ನ ಮಾಡಲಾಗಿದೆ.
ಸಾಕ್ಷರತೆಗೆ ಸಂಬಂಧಿಸಿದ ವಿವರಗಳನ್ನು ಆರನೆಯ ಅಧ್ಯಾಯ ಒಳಗೊಂಡಿದೆ. ಅಕ್ಷರಸ್ಥರ ಸಂಖ್ಯೆಯ ವಿವರಗಳ ಜೊತೆಗೆ ಅನಕ್ಷರಸ್ಥರ ವಿವರಗಳನ್ನು ನೀಡಿ ಸಾಕ್ಷರತೆಯ ಸೂಕ್ಷ್ಮತೆಯನ್ನು ಅರ್ಥಮಾಡಿಕೊಳ್ಳಲು ಪ್ರಯತ್ನಿಸಲಾಗಿದೆ. ಜಿಲ್ಲೆಯ ಸಾಕ್ಷರರಲ್ಲಿ ಪರಿಶಿಷ್ಟ ಜಾತಿ ಹಾಗೂ ಪರಿಶಿಷ್ಟ ಪಂಗಡಗಳ ಪಾಲನ್ನು ಗುರುತಿಸಲಾಗಿದೆ.
ಏಳು, ಎಂಟು ಮತ್ತು ಒಂಬತ್ತನೆಯ ಅಧ್ಯಾಯಗಳಲ್ಲಿ ಕ್ರಮವಾಗಿ ಕೃಷಿ, ಔದ್ಯಮಿಕರಂಗ, ಬ್ಯಾಂಕಿಂಗ್, ರಸ್ತೆಗಳು ದವುಗಳ ವಿವರ ನೀಡಿದ್ದೇವೆ.
ಹತ್ತನೆಯ ಅಧ್ಯಾಯದಲ್ಲಿ ಕೊಪ್ಪಳ ಜಿಲ್ಲೆಯ ಅಭಿವೃದ್ಧಿಯ ಒಂದು ಮುನ್ನೋಟವನ್ನು ನೀಡಲು ಪ್ರಯತ್ನಿಸಲಾಗಿದೆ. ಕೊನೆಯ ಅಧ್ಯಾಯವು ಸಾರಾಂಶವಾಗಿದೆ.
ಜಿಲ್ಲಾ ಅಭಿವೃದ್ಧಿ ಅಧ್ಯಯನ – ಗದಗ: ೨. ಗದಗ ಜಿಲ್ಲೆಯ ಚಾರಿತ್ರಿಕ ಹಾಗೂ ಭೌಗೋಳಿಕ ಹಿನ್ನಲೆ
ಗದಗ ಜಿಲ್ಲೆಯು ಪೌರಾಣಿಕವಾಗಿ ಹಾಗೂ ಚಾರಿತ್ರಿಕವಾಗಿ ಬಹಳ ಪ್ರಸಿದ್ಧವಾದ ಜಿಲ್ಲೆಯಾಗಿದೆ. ಪ್ರಾಚೀನ ಕಾಲದಿಂದಲೂ ವಿಶಿಷ್ಟ ಸ್ಥಾನ ಪಡೆದುಕೊಂಡು ಬಂದಿರುವ ಈ ಜಿಲ್ಲೆಯು ಯಾವ ಅರಸು ಮನೆತನಗಳ ಖಾಯಂ ರಾಜಧಾನಿಯಾಗದಿದ್ದರೂ ಸಾಮ್ರಾಜ್ಯಗಳ ತಿರುಳುನಾಡಾಗಿ ರಾಜಕೀಯ, ಧಾರ್ಮಿಕ ಮತ್ತು ಶೈಕ್ಷಣಿಕ ಕೇಂದ್ರವಾಗಿ ಚರಿತ್ರೆಯಲ್ಲಿ ವಿಜೃಂಭಿಸಿದೆ. ಇಲ್ಲಿ ಅನೇಕ ದೇವಾಲಯಗಳು, ಅಗ್ರಹಾರಗಳು, ಕೆರೆಗಳು ರೂಪ ತಾಳಿದವು. ಹೀಗಾಗಿ ಗದಗ ಜಿಲ್ಲೆಯು ಧಾರ್ಮಿಕವಾಗಿ ಮತ್ತು ಸಾಂಸ್ಕೃತಿಕವಾಗಿ ಜೀವಂತ ಜಿಲ್ಲೆಯಾಗಿ ರೂಪಗೊಂಡಿದೆ. ಗದಗ ಮತ್ತು ಬೆಟಗೇರಿ ಎಂಬ ಎರಡು ಊರುಗಳಿಂದ ಅಸ್ತಿತ್ವಕ್ಕೆ ಬಂದಿರುವ ಈ ಜಿಲ್ಲೆಯ ಕೇಂದ್ರ ಸ್ಥಾನ ಅತ್ಯಂತ ಪುರಾತನವಾದ ಸ್ಥಳವಾಗಿದೆ. ಹಲವು ಶಾಸನಗಳಲ್ಲಿ, ಗದಗವನ್ನು ‘ಗಲದುರ್ಗ’ ಕಲ್‌ದರ್ಗ, ಗರದುರ್ಗ, ಕರ್ತಕ, ಕೃತಪುರ ಹಾಗೂ ಗದಗು ಎಂದು ವಿಧವಿಧವಾಗಿ ವಿವರಿಸಲಾಗಿದೆ. ಕ್ರಿ.ಶ.೧೦೦೨ರ ಅಹವಮಲ್ಲನ ತ್ರಿಕೂಟೇಶ್ವರ ದೇವಾಲಯದಲ್ಲಿನ ಶಾಸನಗಳಲ್ಲಿ ‘ಕದ್ಬುರ್ಗಿಗೆ’ ಎಂದು ಉಲ್ಲೇಖಿಸಿರುವುದು ಕಂಡುಬಂದಿದೆ. ಗದುಗಿನ ಭಾಗವಾಗಿರುವ ಬೆಟಗೇರಿಯು ‘ಬಟ್ಟಗೆರೆ’ ಎಂದು ರಾಷ್ಟ್ರಕೂಟರ ಇಂದ್ರನ ಕ್ರಿ.ಶ.೯೧೮ರ ಶಾಸನದಲ್ಲಿ ಉಲ್ಲೇಖಗೊಂಡಿದೆ. ಈ ಶಾಸನದ ಕಲ್ಲು ಗದುಗಿನ ವೀರನಾರಾಯಣ ದೇವಾಲಯದ ಉತ್ತರ ಪ್ರಾಕಾರದ ಗೋಡೆಯಲ್ಲಿ ಕಂಡು ಬಂದಿದೆ. ಗದಗ ಜಿಲ್ಲೆಯು ಪೌರಾಣಿಕವಾಗಿಯೂ ಪ್ರಸಿದ್ಧವಾಗಿದೆ. ಲಕ್ಕುಂಡಿಯನ್ನು ಶ್ರೀರಾಮ ನಿರ್ಮಿತ ಮಹಾ ಗ್ರಾಮವೆಂದು ರಾಮಾಯಣದ ಶ್ರೀರಾಮನ ಜೊತೆ ಸೇರಿಸಿ ೧೧ – ೧೨ನೆಯ ಶತಮಾನದ ಶಾಸನಗಳು ಹೇಳುತ್ತವೆ. ರೋಣವು ದ್ರೋಣಪುರವಾಗಿತ್ತೆಂದು ನಂಬಲಾಗಿದೆ. ದ್ರೋಣನದೆನ್ನಲಾದ ಒಂದು ಪ್ರತಿಮೆಯೂ ಅಲ್ಲಿನ ಬಸವ ದೇವಾಲಯದಲ್ಲಿದೆ ದ್ರೋಣ ಎಂಬ ಹೆಸರಿನಿಂದ ರೋಣ ನಿಷ್ಪತ್ತಿಯಾಯಿತೆಂದು ಅಭಿಪ್ರಾಯವಿದೆ. ಗದಗವನ್ನು ಕೃತಪುರವೆಂದೂ ಜನಮೇಜಯನು ಯಜ್ಞ ಮಾಡಿದ ಸ್ಥಳವೆಂದೂ ಅವನೆ ಅಲ್ಲಿನ ಅಗ್ರಹಾರವನ್ನು ಸ್ಥಾಪಿಸಿದನೆಂದು ಹೇಳಿಕೆಗಳಿವೆ. ಗದಗ ಜಿಲ್ಲೆಯಲ್ಲಿ ಇತಿಹಾಸ ಪೂರ್ವದಲ್ಲಿನ ಜನರು ಬಳಸುತ್ತಿದ್ದ ವಸ್ತುಗಳ ಅವಶೇಷಗಳು ದೊರಕಿವೆ. ಶಿಲಾಯುಗದ ಮಾನವರ ಅಲೆಮಾರಿ ಜೀವನ ಕೊನೆಯಾಗಿ ಕೃಷಿ ಪಶುಪಾಲನೆ ಆರಂಭಿಸಿದಾಗ ಅವರು ಬಳಸುತ್ತಿದ್ದ ಕಪ್ಪು, ಬಿಳಿ, ಕೆಂಪು ಅಥವ ಬೂದು ಬಣ್ಣದ ಮಡಿಕೆ ಕುಡಿಕೆಗಳನ್ನೊಳಗೊಂಡ ಆ ಕಾಲದ ನಿವೇಶನಗಳು ನರಗುಂದ ಮತ್ತು ರೋಣ ತಾಲ್ಲೂಕುಗಳಲ್ಲಿ ದೊರೆತಿವೆ. ಶಿಲಾಯುಗದ ನಂತರ ಕಬ್ಬಿಣದ ಬೃಹತ್ ಶಿಲಾ ಸಂಸ್ಕೃತಿಯ ಕಾಲದ ತಿಳಿ ಬಿಳಿ ಬಣ್ಣದ ಚಿತ್ರಗಳನ್ನೊಳಗೊಂಡ ಮಡಕೆಗಳು, ಕಬ್ಬಿಣದ ಬಾಣ, ಚಾಕು, ಬರ್ಜಿ ಮುಂತಾದವುಗಳ ಜೊತೆಗೆ ಸಂಗೀತ ಸಾಧನಗಳು ರೋಣ ತಾಲೂಕಿನಲ್ಲಿ ದೊರತಿವೆ. ಗದಗ ಜಿಲ್ಲೆಯಲ್ಲಿ ಅನೇಕ ಅರಸು ಮನೆತನಗಳು ಆಡಳಿತ ನಡೆಸಿ ಹೋಗಿವೆ. ಗದುಗಿನ ಹೊರವಲಯದಲ್ಲಿ ಕಂಡು ಬಂದಿರುವ ೧೦೭೨ರ ಶಾಸನವು ಮುಳಗುಂದದಲ್ಲಿ ಕಲ್ಯಾಣದ ಚಾಲುಕ್ಯ ಅರಸ ಎರಡನೆ ಸೋಮೇಶ್ವರನ ರಾಣಿ ಕಾಂಚಲದೇವಿ ಆಡಳಿತ ನಿರ್ವಹಣೆ ಮಾಡುತ್ತಿದ್ದಳೆಂದು ತಿಳಿಸುತ್ತದೆ. ಕಲ್ಯಾಣದ ಚಾಲುಕ್ಯರ ಕಾಲದಲ್ಲಿ ಗದಗ ಒಂದು ಪ್ರಮುಖ ಸಾಂಸ್ಕೃತಿಕ ಕೇಂದ್ರವಾಗಿತ್ತು. ನಂತರ ರಾಷ್ಟ್ರಕೂಟರು, ಕಲ್ಯಾಣದ ಚಾಲುಕ್ಯರು, ಕಲಚೂರಿಗಳು, ಹೊಯ್ಸಳರ ಆಡಳಿತ ಸಾಗಿಬಂದು ವಿಜಯನಗರ ಸಾಮ್ರಾಜ್ಯದ ಕಾಲದಲ್ಲಿ ವಿಶೇಷ ಖ್ಯಾತಿಯನ್ನು ಪಡೆಯಿತು. ಕೃಷ್ಣದೇವರಾಯನ ಕಾಲದ ಕ್ರಿ.ಶ.೧೬೧೫ರ ಶಾಸನದಲ್ಲಿ ವೀರನಾರಾಯಣ ದೇವರಿಗೆ ನೀಡಿದ ಹಲವಾರು ದತ್ತಿ – ದಾನಗಳ ಬಗ್ಗೆ ಉಲ್ಲೇಖವಿದೆ. ಇಲ್ಲಿನ ಮತ್ತೊಂದು ಶಾಸನದಲ್ಲಿ ವೀರನಾರಾಯಣ ದೇವರು ಕುಮಾರವ್ಯಾಸನಿಗೆ ಒಲಿದ ವನೆಂದು, ಇಲ್ಲಿ ವಿಜಯನಗರದ ಅಚ್ಯುತರಾಯ ಆನಂದನಿಧಿ ವಿಧಿಯನ್ನು ನೆರವೇರಿಸದನೆಂದು ತಿಳಿಸುತ್ತದೆ. ಕುಮಾರ ವ್ಯಾಸನ ಬಗೆಗೆ ಉಲ್ಲೇಖವಿರುವ ಪ್ರಥಮ ಶಾಸನ ಇದಾಗಿದೆ. ೧೭೬೬ರಲ್ಲಿ ಗದಗ ಬಿಜಾಪುರದ ವಶವಾಯಿತು. ವೆಲ್ಲೆಸ್ಲಿಯು ೧೭೯೯ರಲ್ಲಿ ಡಂಬಳಕೋಟೆಯನ್ನು ವಶಪಡಿಸಿಕೊಂಡ ನಂತರ ಆತನ ಆಳ್ವಿಕೆಗೆ ಒಳಪಟ್ಟಿದ್ದ ಡಂಬಳ ಗದಗ ಪ್ರದೇಶಗಳು ಪೇಶ್ವೆಯ ದಂಡಾಧಿಕಾರಿಗೆ ಮರಳಿ ನೀಡಲ್ಪಟ್ಟವು. ಕೊನೆಗೆ ಮರಾಠ ಯುದ್ಧದಲ್ಲಿ ಸರ್‌.ಥಾಮಸ್‌ ಮನ್ರೋ ಕ್ರಿ.ಶ.೧೮೧೮ರಲ್ಲಿ ಗದುಗಿನ ಮೇಲೆ ಎರಗಿದಾಗ ಅಲ್ಲಿನ ಕೋಟೆಯು ಅವನ ವಶವಾಯಿತು. ಅನಂತರ ಈ ಪ್ರದೇಶವು ಬ್ರಿಟೀಷರ ಆಳ್ವಿಕೆಗೆ ಒಳಪಟ್ಟಿತ್ತು. ಈಸ್ಟ್ ಇಂಡಿಯಾ ಕಂಪನಿ ಡೈರಕ್ಟರುಗಳ ತೀರ್ಮಾನದಂತೆ ೧೮೩೦ರಲ್ಲಿ ಧಾರವಾಡ ಜಿಲ್ಲೆಯನ್ನು ರಚಿಸಿ ಮುಂಬೈ ಪ್ರಾಂತಕ್ಕೆ ಸೇರಿಸಲಾಯಿತು. ಅಂದಿನ ಧಾರವಾಡ ಜಿಲ್ಲೆ ಬೆಳಗಾವಿ, ಬಿಜಾಪುರ, ಸೊಲ್ಲಾಪುರ ಜಿಲ್ಲೆಗಳ ಹಲವು ಜಿಲ್ಲೆಗಳನ್ನು ಒಳಗೊಂಡಿತ್ತು. ೧೮೬೬ರಲ್ಲಿ ಬೆಳಗಾವಿ ಜಿಲ್ಲೆಯು ಪ್ರತ್ಯೇಕಗೊಂಡಿತು. ನಂತರ ೧೮೫೭ರಲ್ಲಿ ನರ ಗುಂದಕ್ಕೆ ಸೇರಿದಮ ಕೆಲವು ಹಳ್ಳಿಗಳು ಬ್ರಿಟಿಷರ ವಶವಾದವು. ಅದೇ ಕಾಲದಲ್ಲಿ ಧಾರವಾಡ ಜಿಲ್ಲೆಯ ಮೂರು ಗ್ರಾಮಗಳನ್ನು ರಾಮದುರ್ಗ ತಾಲೂಕಿಗೂ ಹಾಗೂ ಹೈದರಾಬಾದು ರಾಜ್ಯಕ್ಕೆ ನಾಲ್ಕು ಗ್ರಾಮಗಳನ್ನು ವರ್ಗಾಯಿಸಲಾಯಿತು. ಹೈದರಾಬಾದು ರಾಜ್ಯದಿಂದ ೧೨ ಗ್ರಾಮಗಳನ್ನು ಧಾರವಾಡ ಜಿಲ್ಲೆಗೆ ಸೇರಿಸಲಾಯಿತು. ೧೯೬೨ರಲ್ಲಿ ಧಾರವಾಡ ಹುಬ್ಬಳ್ಳಿ ಪಟ್ಟಣಗಳನ್ನು ಸೇರಿಸಿ ಮಹಾನಗರವೆಂದು ಪರಿಗಣಿಸಲಾಯಿತು. ೧೯೫೧ರ ಜನಗಣತಿಯ ಪ್ರಕಾರ ಜಮಖಂಡಿ ಸಂಸ್ಥಾನಕ್ಕೆ ಸೇರಿದ್ದ ಕಮದೊಳ್ಳಿ, ಕುಂದಗೋಳು, ಸಂಶಿ ಮತ್ತು ೧೯೧೧ರ ಜನಗಣತಿಯಂತೆ ಪಟ್ಟಣವಾಗಿದ್ದ ಯಲವಾಳಿ ಕುಂದಗೋಳು ತಾಲೂಕಿನಲ್ಲಿವೆ. ೧೯೫೧ರ ವರೆಗೆ ಪಟ್ಟಣವಾಗಿದ್ದ ಕಿರೇಮಿರ್ಜಾದಲ್ಲಿದ್ದ ಗುಡಗೇರಿಯು ಸಹ ಕುಂದಗೋಳು ತಾಲೂಕಿಗೆ ಸೇರಿದೆ. ಹಿರೇ ಮಿರ್ಜಾ ಸಂಸ್ಥಾನಕ್ಕೆ ಸೇರಿದ್ದ ಶಿಗ್ಲಿ ಮತ್ತು ಈಗಲೂ ಪಟ್ಟಣವಾಗಿರುವ ಲಕ್ಷ್ಮೇಶ್ವರ ಮತ್ತು ಸಾಂಗ್ಲಿ ಸಂಸ್ಥಾನಕ್ಕೆ ಸೇರಿದ್ದ ಶಿರಹಟ್ಟಿ ಪಟ್ಟಣಗಳು ಶಿರಹಟ್ಟಿ ತಾಲೂಕಿನಲ್ಲಿಯೇ ಇವೆ. ೧೭ ತಾಲೂಕುಗಳನ್ನೊಳಗೊಂಡಿದ್ದ ಧಾರವಾಡ ಜಿಲ್ಲೆಯನ್ನೂ ೧೯೯೭ರಲ್ಲಿ ವಿಭಜಿಸಿ, ಧಾರವಾಡ, ಗದಗ ಮತ್ತು ಹಾವೇರಿ ಜಿಲ್ಲೆಗಳಾಗಿ ರಚಿಸಲಾಯಿತು. ಹೊಸದಾಗಿ ರಚನೆಯಾದ ಗದಗ ಜಿಲ್ಲೆಯು ಸಾಹಿತ್ಯ ಹಾಗೂ ನಾಟಕರಂಗಕ್ಕೆ ಮಹತ್ವವಾದ ಕೊಡುಗೆ ನೀಡಿದೆ. ಕುಮಾರವ್ಯಾಸನ ಸಾಹಿತ್ಯ ಸೃಷ್ಟಿ, ವೀರಶೈವ ಪಂಚಾಕ್ಷರಿ ಗವಾಯಿಗಳ ಪುಣ್ಯಾಶ್ರಮ, ಶ್ರೀ ತೋಂಟದಾರ್ಯ ಮಠದ ಜ್ಞಾನದಾಸೋಹ, ಪುಟ್ಟರಾಜ ಗವಾಯಿಗಳ ಸಂಗೀತ ಸೌರಭ, ಸಿದ್ಧಲಿಂಗ ಮಹಾಸ್ವಾಮಿಗಳ ವಿದ್ಯಾವಿಕಾಸ – ಗದುಗಿನ ಕೀರ್ತಿಗೆ ಕಿರೀಟದಂತಿವೆ. ಕನ್ನಡಿಗರಲ್ಲಿ ನಾಡ ಜಾಗೃತಿ ಮೂಡಿಸಿದ ಹುಯಿಲಗೋಳ ನಾರಾಯಣರಾಯರು, ಸಾಹಿತಿ ಕುಲಕರ್ಣಿ, ಭಾಷಾ ವಿದ್ವಾಂಸ ಡಾ. ಆರ್.ಸಿ. ಹಿರೇಮಠ, ನಾಟಕಕಾರ ಜಿ.ಬಿ. ಜೋಶಿ, ವಿಮರ್ಶಕ ಕೀರ್ತಿನಾಥ ಕುರ್ತು ಕೋಟಿ, ತ್ವರಿತ ಮುದ್ರಣದ ಫ.ಶಿ.ಬಾಂಡಗೆ ಇವರೆಲ್ಲಾ ಗದುಗಿನ ಸಾಹಿತ್ಯ ಪರಂಪರೆಗೆ ಕೊಡುಗೆ ನೀಡಿದ್ದಾರೆ. ರಂಗಭೂಮಿಯ ತವರು ಗದಗ. ಕನ್ನಡ ರಂಗಭೂಮಿಯ ತಾರೆಗಳಾದ ಶಾಂತಕವಿಗಳು, ಗರುಡ ಸದಾಶಿವರಾಯ, ಮಹಾಂತೇಶ ಶಾಸ್ತ್ರಿ, ಎಚ್.ಎಂ. ಹೂಗಾರ, ಸಂಗೀತ ಕ್ಷೇತ್ರದ ಪಂಡಿತ ಭೀಮಸೇನ ಜೋಶಿ, ಸಿದ್ಧರಾಮ ಜಂಬಲದಿನ್ನಿ ಮುಂತಾದವರು ಗದುಗಿಗೆ ಪ್ರಾಮುಖ್ಯತೆ ತಂದಿದ್ದಾರೆ. ಗದಗ ಜಿಲ್ಲೆಗೆ ಸೇರಿದ ಐದು ತಾಲೂಕುಗಳೂ ತಮ್ಮದೇ ಆದ ವೈಶಿಷ್ಟ್ಯ ಹೊಂದಿವೆ. ಗದಗ: ಇದು ಈಗ ಹೊಸ ಜಿಲ್ಲಾ ಕೇಂದ್ರವಾಗಿದೆ. ರಾಜ್ಯದಲ್ಲಿ ಚಾರಿತ್ರಿಕ ಹಾಗೂ ಪೌರಾಣಿಕ ಮಹತ್ವ ಹೊಂದಿರುವ ನಗರವಾಗಿದೆ. ಲಾಗಾಯ್ತಿನಿಂದಲೂ ಇದು ವ್ಯಾಪಾರ – ವಾಣಿಜ್ಯ ಕೇಂದ್ರವೂ ಆಗಿದೆ. ಸಾವಿರಾರು ವರ್ಷದ ಇತಿಹಾಸ ಈ ನಗರಕ್ಕಿದೆ. ಈ ನಗರದಲ್ಲಿರುವ ಪ್ರಮುಖ ದೇವಾಲಯಗಳೆಂದರೆ ತ್ರಿಕೂಟೇಶ್ವರ ದೇವಾಲಯ, ಸರಸ್ವತಿ ದೇವಾಲಯ, ಸೋಮೇಶ್ವರ ದೇವಾಲಯ ಮತ್ತು ವೀರನಾರಾಯಣ ದೇವಾಲಯ. ಇದೊಂದು ಪ್ರಸಿದ್ಧ ಸಾಂಸ್ಕೃತಿಕ ಕೇಂದ್ರವೂ ಆಗಿದೆ. ಸ್ವಾತಂತ್ರ್ಯಾನಂತರ ಇದೊಂದು ಕೈಗಾರಿಕಾ ಕೇಂದ್ರವಾಗಿಯೂ ಒಡಮೂಡುತ್ತಿದೆ. ಗದಗ – ಬೆಟಗೇರಿ ಎಂಬ ಎರಡು ಊರುಗಳಿಂದ ಕೂಡಿದ ಸಂಯುಕ್ತ ಪುರಸಭೆಯಿದೆ. ಗದಗದಂತೆ ಬೆಟಗೇರಿಯೂ ಪುರಾತನ ಸ್ಥಳವಾಗಿದೆ. ಶಿರಹಟ್ಟಿ: ತಾಲ್ಲೂಕು ಕೇಂದ್ರವಾಗಿರುವ ಶಿರಹಟ್ಟಿಯು ಚಾರಿತ್ರಿಕ ಮಹತ್ವ ಪಡೆದಿರುವ ಸ್ಥಳವಾಗಿದೆ. ಇದರ ಪ್ರಾಚೀನ ಹೆಸರು ‘ಶಿರಹಪುರ’. ಬಿಜಾಪುರದ ಸುಲ್ತಾನರ ಕಾಲದಲ್ಲಿ ಇದೊಂದು ಜಹಗೀರ್ ಆಗಿತ್ತು. ಇದನ್ನು ಲಕ್ಷ್ಮೇಶ್ವರದೊಂದಿಗೆ ಖಾನಗೌಡ ಎಂಬ ಶಿರಹಟ್ಟಿಯ ದೇಸಾಯಿಯು ೧೬೦೭ರಲ್ಲಿ ‘ದೇಸಗತಿ’ಯಾಗಿ ಪಡೆದನು.೧೭೫೬ರಲ್ಲಿ ಸವಣೂರ ನವಾಬನು ತನ್ನ ಸಂಸ್ಥಾನವನ್ನು ಮರಾಠ ಪೇಶ್ವೆಗಳಿಗೆ ಒಪ್ಪಿಸಿದಾಗಲೂ ಶಿರಹಟ್ಟಿಯ ದೇಸಾಯಿಗಳು ಮುಂದುವರಿದರು. ಕ್ರಿ.ಶ.೧೮೦೧ರಲ್ಲಿ ಇದು ಸಾಂಗ್ಲಿ ಸಂಸ್ಥಾನ ಭಾಗವಾಗಿ ಹೋಯಿತು. ಈ ಊರಿನಲ್ಲಿ ೧೯೭೮ರಲ್ಲಿ ಪುರಸಭೆ ಪ್ರಾರಂಭವಾಯಿತು. ಖಾನಗೌಡ ನಿರ್ಮಿಸಿದನೆಂದು ಹೇಳುವ ಶಿರಹಟ್ಟಿಯ ಶಿಥಿಲವಾದ ಕೋಟೆ ೧೯ ಅಡಿ ಎತ್ತರ, ೧೯ ಅಡಿ ದಪ್ಪವಿದ್ದು, ೧೯ ಬುರುಜುಗಳನ್ನು ಹೊಂದಿದ್ದವಂತೆ. ಈ ಊರಿನಲ್ಲಿರುವ ಅವ್ವಲಿಂಗಪ್ಪನ ಮಠ ಹಾಗೂ ಫಕೀರ ಸ್ವಾಮಿಗಳ ಮಠಗಳು ನೋಡತಕ್ಕ ಸ್ಥಳಗಳಾಗಿವೆ. ಅವ್ವಲಿಂಗವ್ವನ ಮಠವು ಸುಮಾರು ೩೦೦ ವರ್ಷಗಳಿಗೂ ಹಳೆಯದಾದ ಆಕರ್ಷಕ ಕಟ್ಟಡವಾಗಿದೆ. ರೋಣ: ರೋಣವು ಪ್ರಾಚೀನ ಕಾಲದಲ್ಲಿ ಪುಲಿಗೆರೆ ೩೦೦ಕ್ಕೆ ಸೇರಿದ್ದು ೧೦೪ ಮಹಾಜನರನ್ನು ಒಳಗೊಂಡಿದ್ದ ಅಗ್ರಹಾರವಾಗಿತ್ತು. ಈ ಊರಿನ ಪ್ರಾಚೀನ ಹೆಸರು ದ್ರೋಣಪುರ. ದ್ರೋಣರು ಇಲ್ಲಿಯೇ ಗುರುಕುಲ ನಡೆಸುತ್ತಿದ್ದರು. ಆದ್ದರಿಂದ ಈ ರೋಣ ಎಂಬ ಹೆಸರು ಬಂದಂತೆ ನಂಬಲಾಗಿದೆ. ಪ್ರಾಚೀನ ಶಿಲಾಶಾಸನಗಳು ದೊರೆತ ಈ ತಾಲೂಕಿ ನಲ್ಲಿ ಭಾವೈಕ್ಯತೆಯನ್ನು ಸಾರುವ ದೇವಾಲಯಗಳಿದ್ದು ಸೂಕಿ ಗ್ರಾಮದಲ್ಲಿ ನಾಣ್ಯಗಳನ್ನು ಮುದ್ರಿಸುವ ಟಂಕಸಾಲೆ ಇದ್ದುದು ಶಾಸನಗಳಿಂದ ತಿಳಿದು ಬಂದಿದೆ. ಮುಂಡರಗಿ: ಮುಂಡರಗಿಯ ಪ್ರಾಚೀನ ಹೆಸರು ಮೃಡಗಿರಿ. ಮುಂದೆ ಇದೆ ಮುಂಡರಗಿ ಆಯಿತೆಂದು ಸ್ಥಳೀಯರು ಹೇಳುತ್ತಾರೆ. ಇಲ್ಲಿನ ನಮೀಪದ ಗುಡ್ಡವನ್ನೇ ಮೃಡಗಿರಿ ಎಂದು ಕರೆಯುತ್ತಾರೆ. ಡಾ. ಕಲ್ಬುರ್ಗಿಯವರು ಇದು ಜನಾಂಗ ವಾಚಿ ಎಂದು ಗುರುತಿಸಿ ಮುಂಡರ+ಕೆಯ್=ಮುಂಡರಗೆಯ್=ಮುಂಡರಗಿ ಆಯಿತೆಂದು ಅರ್ಥೈಸಿದ್ದಾರೆ. ಡಂಬಳ ಗ್ರಾಮವು ಐತಿಹಾಸಿಕವಾಗಿ ಪ್ರಸಿದ್ಧವಾಗಿದೆ. ಇಲ್ಲಿರುವ ಚಾಲುಕ್ಯ ಶೈಲಿಯ ಕಲ್ಲೇಶ್ವರದ ದೇವಾಲಯ ಹಾಗೂ ದೊಡ್ಡ ಬಸಪ್ಪ ದೇವಾಲಯ, ದ್ರೋಣ ಗ್ರಾಮದ ಚಾಲುಕ್ಯರ ಶೈಲಿಯ ಸಿದ್ಧೇಶ್ವರಗುಡಿ, ಆಲೂರಿನ ನಾಗೇಶ್ವರ ಗುಡಿ ಪ್ರಸಿದ್ಧ ವಾದ ದೇವಾಲಯಗಳಾಗಿವೆ. ಕಪ್ಪತಗುಡ್ಡದಲ್ಲಿನ ರಾಜ್ಯದ ಮೊಟ್ಟಮೊದಲ ಪವನ ಶಕ್ತಿ ಯೋಜನೆಯು ರಾಜ್ಯದ ವಿದ್ಯುತ್ ಉತ್ಪಾದನೆಯ ಇತಿಹಾಸದಲ್ಲಿ ಮೈಲಿಗಲ್ಲಾಗಿದೆ. ಗದಗ ಪಟ್ಟಣಕ್ಕೆ ಮುಂಡರಗಿ ತಾಲೂಕಿನಿಂದ ಕುಡಿಯುವ ನೀರು ಒದಗಿಸಲಾಗಿದೆ. ಸ್ವಾತಂತ್ರ್ಯ ಸಂಗ್ರಾಮದಲ್ಲಿ ಹೋರಾಡಿದ ಭೀಮರಾಯನಿಂದಾಗಿ ಈ ಊರು ಪ್ರಸಿದ್ಧವಾಗಿದೆ. ಮುಂಡರಗಿ ಭೀಮರಾಯನ ವಂಶಸ್ಥರು ಇಂದಿಗೂ ಇಲ್ಲಿದ್ದಾರೆ. ನರಗುಂದ: ಗದಗ ಜಿಲ್ಲೆಯಲ್ಲಿಯೇ ಅತ್ಯಂತ ಚಿಕ್ಕ ತಾಲೂಕಾಗಿರುವ ನರಗುಂದವನ್ನು ಪಿರಿಯನರಗುಂದ ಎಂದು ಉಲ್ಲೇ ಖಿಸಲಾಗಿದೆ. ಕೃಷಿ ರಂಗದಲ್ಲಿ ಮಹತ್ವದ ಸಾಧನೆ ಮಾಡಿರುವ ಈ ತಾಲೂಕು ೧೯೮೦ರ ರೈತ ಚಳುವಳಿಯಿಂದಾಗಿ ಪ್ರಸಿದ್ಧಿ ಹೊಂದಿರುವುದಲ್ಲದೆ ಚಾರಿತ್ರಿಕ ಮಹತ್ವವನ್ನೂ ಪಡೆದಿವೆ. ಹಿಂದೆ ಚಿಕ್ಕ ಸಂಸ್ಥಾನದ ರಾಜಧಾನಿಯಾಗಿದ್ದು ಆಂಗ್ಲರ ವಿರುದ್ಧ ಸಿಡಿದೆದ್ದ ಬಾಬಾ ಸಾಹೇಬ ಭಾವೆಯವರು ಸ್ವಾತಂತ್ರ್ಯ ಕಹಳೆ ಊದಿದ ಕರ್ಮಭೂಮಿ. ಸಾಮಾಜಿಕ ಪರಿವರ್ತನೆಯ ಕಾಲಘಟ್ಟದಲ್ಲಿ ಸರ್ವವಿಧಿತದಿಂದ ವಿಕಾಸಗೊಂಡಿದ್ದು ಶಿಕ್ಷಣ, ಉದ್ದಿಮೆ ಕ್ಷೇತ್ರದಲ್ಲಿ ಸಾಕಷ್ಟು ಪ್ರಗತಿ ಸಾಧಿಸಿದೆ. ನರಗುಂದ ಪ್ರದೇಶದಲ್ಲಿ ಅನೇಕ ಪ್ರಾಚೀನ ಶಿಲಾ ಶಾಸನಗಳು ದೊರೆತಿದ್ದು ಅಪರೂಪದ ಮಾದರಿಯ ದೇವಾಲಯಗಳನ್ನು ಹೊಂದಿದೆ. ಧರ್ಮಸಿರಿಯ ಬೆಂಗಾವಲಾಗಿರುವ ಮಠ, ಪೀಠಗಳು, ದೇವ ಮಂದಿರಗಳು, ಮಸೀದಿ ಗಳು, ಕೋಮು ಸೌಹಾರ್ದತೆಯ ಬೆಸುಗೆ ಹಾಕಿದಂತಿವೆ. ಅವಿಭಾಜ್ಯ ಧಾರವಾಡ ಜಿಲ್ಲೆ ಅಖಂಡ ಧಾರವಾಡ ಜಿಲ್ಲೆಯು ೧೩.೭೨೮ ಚ.ಕಿ.ಮೀ. ಭೌಗೋಳಿಕ ವಿಸ್ತೀರ್ಣವನ್ನು ಹೊಂದಿದ್ದು ಒಟ್ಟು ಜಿಲ್ಲೆಗಳ ಪೈಕಿ ಬಿಜಾಪುರ, ಗುಲ್ಬರ್ಗ ಮತ್ತು ರಾಯಚೂರು ಜಿಲ್ಲೆಗಳ ನಂತರದ ಸ್ಥಾನವನ್ನು ಪಡೆದುಕೊಂಡಿತ್ತು. ರಾಜ್ಯದ ಭೌಗೋಳಿಕ ವಿಸ್ತೀರ್ಣದಲ್ಲಿ ಶೇ ೭.೧೬ರಷ್ಟು ವಿಸ್ತೀರ್ಣ ಹೊಂದಿದ್ದು ೧೯೯೧ರ ಜನಗಣತಿಯ ಪ್ರಕಾರ ೩೫,೦೩,೧೫೦ ಜನರು ವಾಸಿಸುತ್ತಿದ್ದರು (ರಾಜ್ಯದ ಒಟ್ಟು ಜನಸಂಖ್ಯೆಗೆ ಶೇ.೭.೮೧ರಷ್ಟು) ಜಿಲ್ಲಾವಾರು ಜನಸಂಖ್ಯೆಗೆ ಸಂಬಂಧಿಸಿದಂತೆ ಬೆಂಗಳೂರು ಮತ್ತು ಬೆಳಗಾವಿ ನಂತರದ ಸ್ಥಾನ ಪಡೆದುಕೊಂಡಿತ್ತು. ೧೭ ತಾಲೂಕುಗಳನ್ನೊಳಗೊಂಡಿದ್ದ ಈ ಬೃಹತ್ ಜಿಲ್ಲೆಯನ್ನು ಮೂರು ಜಿಲ್ಲೆಗಳಾಗಿ ವಿಭಜಿಸುವುದರೊಂದಿಗೆ ಗದಗ ಮತ್ತು ಹಾವೇರಿ ಎಂಬ ಎರಡು ಹೊಸ ಜಿಲ್ಲೆಗಳು ಅಸ್ತಿತ್ವಕ್ಕೆ ಬಂದವು. ಗದಗ ಜಿಲ್ಲೆಯ ಭೌಗೋಳಿಕ ವಿಸ್ತೀರ್ಣ ಹೊಸದಾಗಿ ರಚನೆಯಾದ ಗದಗ ಜಿಲ್ಲೆಯು ಉತ್ತರಕ್ಕೆ ವಿಜಾಪುರ ಜಿಲ್ಲೆ, ದಕ್ಷಿಣಕ್ಕೆ ಹಾವೇರಿ, ಪೂರ್ವಕ್ಕೆ ಕೊಪ್ಪಳ ಹಾಗೂ ಪಶ್ಚಿಮಕ್ಕೆ ಧಾರವಾಡ ಮತ್ತು ಬೆಳಗಾಂ ಜಿಲ್ಲೆಗಳನ್ನು ಒಳಗೊಂಡಿದೆ. ಕರ್ನಾಟಕದ ಒಟ್ಟು ಭೌಗೋಳಿಕ ವಿಸ್ತೀರ್ಣದಲ್ಲಿ ಗದಗ ಜಿಲ್ಲೆಯ ಪಾಲು ಶೇ.೨.೪೩ರಷ್ಟಿದ್ದರೆ ರಾಜ್ಯದ ಜನಸಂಖ್ಯೆಯಲ್ಲಿ ಇದರ ಪಾಲು ಶೇ.೧.೯೧ರಷ್ಟಿದೆ. ಕೋಷ್ಟಕ ೨.೧ರಲ್ಲಿ ಗದಗ ಜಿಲ್ಲೆಯ ವಿಸ್ತೀರ್ಣವನ್ನು ಹಾಗೂ ಜನಸಂಖ್ಯೆಯನ್ನು ತಾಲೂಕುವಾರು ನೀಡಿದೆ. ಕೋಷ್ಟಕ ೨.೧ – ಗದಗ ಜಿಲ್ಲೆಯ ಭೌಗೋಳಿಕ ವಿಸ್ತೀರ್ಣ ಮತ್ತು ಜನಸಂಖ್ಯೆ
	ಕ್ರಮ ಸಂಖ್ಯೆ

[ಆಕರ: ಧಾರವಾಡ ಜಿಲ್ಲೆಯ ಅಂಕಿ – ಅಂಶಗಳ ನೋಟ] ಕರ್ನಾಟಕ ರಾಜ್ಯದ ಒಟ್ಟು ವಿಸ್ತೀರ್ಣ ೧೯೧೭೯೦ ಚ.ಕಿ.ಮೀ. ಕರ್ನಾಟಕದಲ್ಲಿ ಈಗಿರುವ ಜಿಲ್ಲೆಗಳ ಸಂಖ್ಯೆ ೨೭. ಜಿಲ್ಲಾವಾರು ಸರಾಸರಿ ವಿಸ್ತೀರ್ಣ ೭೧೦೩.೩೩ ಚ.ಕಿ.ಮೀ. ಗದಗ ಜಿಲ್ಲೆಯ ವಿಸ್ತೀರ್ಣವು ರಾಜ್ಯದ ಸರಾಸರಿ ವಿಸ್ತೀರ್ಣ ಕ್ಕಿಂತ ಕಡಿಮೆ ಇದೆ. ಇಂದು ರಾಜ್ಯದಲ್ಲಿ ಅಸ್ತಿತ್ವಕ್ಕೆ ಬಂದಿರುವ ಏಳು ಹೊಸ ಜಿಲ್ಲೆಗಳ ಸರಾಸರಿ ವಿಸ್ತೀರ್ಣ ಕೇವಲ ೫೩೦೨ ಚ.ಕಿ.ಮೀ. ಗದಗ ಜಿಲ್ಲೆಯ ಭೌಗೋಳಿಕ ವಿಸ್ತೀರ್ಣ ೪೬೫೭ ಚ.ಕಿ.ಮೀ.ಗಳಿದ್ದು ಹೊಸ ಜಿಲ್ಲೆಗಳ ಸರಾಸರಿ ವಿಸ್ತೀರ್ಣಕ್ಕಿಂತ ಕಡಿಮೆ ಇದೆ. ರೋಣ ತಾಲೂಕು ೧೨೯೧ ಚ.ಕಿ.ಮೀ. ವಿಸ್ತೀರ್ಣ ಹೊಂದಿದ್ದು ಗದಗ ಜಿಲ್ಲೆಯಲ್ಲಿ ಅತ್ಯಂತ ದೊಡ್ಡ ತಾಲೂಕಾ ಗಿದ್ದರೆ ನರಗುಂದ ೪೩೫ ಚ.ಕಿ.ಮೀ. ವಿಸ್ತೀರ್ಣ ಹೊಂದಿದ್ದು ಜಿಲ್ಲೆಯ ಅತ್ಯಂತ ಚಿಕ್ಕ ತಾಲೂಕಾಗಿದೆ. ಭೌಗೋಳಿಕ ವಿಸ್ತೀರ್ಣದ ದೃಷ್ಟಿಯಿಂದ ರಾಜ್ಯದಲ್ಲಿರುವ ಬೃಹತ್ ಜಿಲ್ಲೆಗಳೆಂದರೆ ಗುಲ್ಬರ್ಗ, ಬೆಳಗಾವಿ, ತುಮಕೂರು, ವಿಜಾಪುರ ಮತ್ತು ಉತ್ತರ ಕನ್ನಡ ಜಿಲ್ಲೆಗಳು. ರಾಜ್ಯದಲ್ಲಿನ ಏಳು ಹೊಸ ಜಿಲ್ಲೆಗಳ ಜನಸಂಖ್ಯೆಯು ರಾಜ್ಯದ ಸರಾಸರಿ ಜನಸಂಖ್ಯೆಗಿಂತ ಅಧಿಕವಿದೆ. ಬೆಂಗಳೂರು ನಗರ ಜಿಲ್ಲೆಯನ್ನು ಬಿಟ್ಟರೆ ಜನಸಂಖ್ಯಾ ದೃಷ್ಟಿಯಿಂದ ರಾಜ್ಯದಲ್ಲಿರುವ ಅತಿ ದೊಡ್ಡ ಜಿಲ್ಲೆಗಳೆಂದರೆ ಬೆಳಗಾವಿ, ಗುಲ ಬರ್ಗಾ, ತುಮಕೂರು. ಒಟ್ಟಾರೆ ರಾಜ್ಯದಲ್ಲಿ ಭೌಗೋಳಿಕ ವಿಸ್ತೀರ್ಣ ಹಾಗೂ ಜನಸಂಖ್ಯೆ ನೆಲೆಯಿಂದ ನೋಡಿದಾಗ ಬೆಳಗಾವಿ ಮತ್ತು ಗುಲ ಬರ್ಗಾ ಎರಡು ಬೃಹತ್ ಜಿಲ್ಲೆಗಳಾಗಿಯೇ ಉಳಿದಿವೆ. ಹೊಸ ಜಿಲ್ಲೆಗಳ ಪೈಕಿ ಉಡುಪಿ ಜಿಲ್ಲೆಯ ನಂತರ ಗದಗ ಜಿಲ್ಲೆಯು ಸಣ್ಣ ಜಿಲ್ಲೆಯಾಗಿದೆ. ರಾಜ್ಯದಲ್ಲಿ ಇದರ ಸ್ಥಾನ ೨೩.
ಜಿಲ್ಲಾ ಅಭಿವೃದ್ಧಿ ಅಧ್ಯಯನ – ಗದಗ: ೩. ಜನಸಂಖ್ಯೆಯ ಬೆಳವಣಿಗೆಯ ಗತಿಶೀಲ ನೆಲೆಗಳು
ಅಭಿವೃದ್ಧಿ ಪ್ರಕ್ರಿಯೆ ಮತ್ತು ಜನಸಂಖ್ಯೆಯ ಬೆಳವಣಿಗೆಗಳ ನಡುವೆ ಒಂದು ನಿರ್ದಿಷ್ಟ ಬಗೆಯ ಸಂಬಂಧವನ್ನು ಅನೇಕ ಸಿದ್ಧಾಂತಗಳು ಗುರುತಿಸಿವೆ. ಇವೆರಡರ ನಡುವೆ ಸಂಬಂಧ ಇರುವುದರ ಬಗ್ಗೆ ಭಿನ್ನಾಭಿಪ್ರಾಯಗಳಿಲ್ಲ. ಆದರೆ ಈ ಸಂಬಂಧದ ಸ್ವರೂಪ, ಕಾರಣ – ಪರಿಣಾಮಗಳ ನಡುವಿನ ಆಶ್ಲೇಷ ಮುಂತಾದ ಸಂಕೀರ್ಣ ಸಂಗತಿಗಳ ಬಗ್ಗೆ ತೀವ್ರ ಭಿನ್ನಾಭಿಪ್ರಾಯಗಳಿವೆ. ಇವೆರಡರ ನಡುವಿನ ಸಂಬಂಧವು ದ್ವಿಮುಖವಾದುದಾಗಿದೆ. ಅಭಿವೃದ್ಧಿ ಪ್ರಕ್ರಿಯೆಯು ಜನ ಸಂಖ್ಯೆಯ ಬೆಳವಣಿಗೆ ಸ್ವರೂಪದ ಮೇಲೆ ಪ್ರಭಾವ ಬೀರಬಹುದು. ಅದೇ ರೀತಿ ಜನಸಂಖ್ಯೆಯ ಬೆಳವಣಿಗೆಯು ಅಭಿವೃದ್ಧಿ ಪ್ರಕ್ರಿಯೆ ಮೇಲೆ ಪರಿಣಾಮ ಬೀರಬಲ್ಲುದು. ಇವೆರಡರ ಮೇಲೆ ಪ್ರಭಾವ ಬೀರುವ ಮೂರನೆಯ ಮತ್ತಾವುದೊ ಸಂಗತಿ ಇರಬಹುದು. ಉದಾಹರಣೆಗೆ ಸಾಕ್ಷರತೆ ಅಂತಹ ಮೂರನೆಯ ಸಂಗತಿಯಾಗಬಹುದು.
ಜನಸಂಖ್ಯೆಯ ಬೆಳವಣಿಗೆ ಕುರಿತಂತೆ ಹಾಗೂ ಅದು ಅಭಿವೃದ್ಧಿಯೊಂದಿಗೆ ಪಡೆದಿರುವ ಸಂಬಂಧ ಕುರಿತಂತೆ ಸಿದ್ಧಾಂತ ವನ್ನು ರೂಪಿಸಿದ ಕೀರ್ತಿ ರಾಬರ್ಟ್ ಥಾಮಸ್ ಮಾಲ್ಥಸ್ ಅವರಿಗೆ ಸಲ್ಲಬೇಕು. ಇಂದಿಗೆ ಸರಿಯಾಗಿ ೨೦೦ ವರ್ಷಗಳ ಹಿಂದೆ, ಅಂದರೆ ಕ್ರಿ.ಶ.೧೭೯೮ರಲ್ಲಿ ಅವನು ರೂಪಿಸಿದ ಜನಸಂಖ್ಯಾ ಸಿದ್ಧಾಂತವು ಇಂದಿಗೂ ಚರ್ಚೆಯ ವಸ್ತುವಾಗಿದೆ ಹಾಗೂ ನೀತಿ – ನಿರೂಪಣೆ ಮೇಲೆ ಪ್ರಭಾವ ಬೀರುತ್ತಿದೆ. ಬಡದೇಶಗಳ ಜನಸಂಖ್ಯೆಯ ಬೆಳವಣಿಗೆಗೆ ಕಾರಣಗಳು, ಅದರ ಪರಿಣಾಮಗಳು ಹಾಗೂ ಅದರ ನಿಯಂತ್ರಣ ಮುಂತಾದ ಸಂಗತಿಗಳನ್ನು ಮಾಲ್ಥಸ್ ರೂಪಿಸಿದ ಪ್ರಮೇಯಗಳ ಚೌಕಟ್ಟಿ ನಲ್ಲೇ ವಾಖ್ಯಾನಿಸುವ ಪ್ರಯತ್ನಗಳು ಇಂದಿಗೂ ನಡೆಯುತ್ತಿವೆ.
ಮಾಲ್ಥಸ್ ಪ್ರಮೇಯವನ್ನು ಸರಳವಾಗಿ ಹೀಗೆ ಮಂಡಿಸಬಹುದು.
            ಜನಸಂಖ್ಯೆ ಹಾಗೂ ಆಹಾರೋತ್ಪನ್ನ – ಇವೆರಡೂ ಬೆಳವಣಿಗೆ ಪ್ರವೃತ್ತಿ ಹೊಂದಿರುತ್ತವೆ.
            ಆದರೆ ಇವೆರಡರ ಬೆಳವಣಿಗೆ ಗತಿ ಸಮಾನವಾಗಿರುವುದಿಲ್ಲ. ಜನಸಂಖ್ಯೆಯ ಬೆಳವಣಿಗೆ ಗತಿ ತೀವ್ರವಾಗಿ ನಡೆದರೆ ಆಹಾರೋತ್ಪನ್ನಗಳ ಬೆಳವಣಿಗೆ ಗತಿ ಮಂದವಾಗಿರುತ್ತದೆ.
            ಇವೆರಡೂ ಬೆಳವಣಿಗೆ ಗತಿಗಳಲ್ಲಿನ ಭಿನ್ನತೆಯಿಂದಾಗಿ ಜನಸಂಖ್ಯೆಯ ಗಾತ್ರ ಮಿತಿ ಮೀರಿಬಿಡುತ್ತದೆ. ಆಹಾರೋತ್ಪನ್ನಗಳ ಕೊರತೆ ಉಂಟಾಗುತ್ತದೆ. ಈ ಬಗೆಯ ಸಮಸ್ಯೆಗಳನ್ನು ತಡೆಯಲು ಜನಸಂಖ್ಯೆಯ ಬೆಳವಣಿಗೆಯನ್ನು ನಿಯಂತ್ರಿಸಬೇಕು ಎಂದು ಮಾಲ್ಥಸ್ ಸಲಹೆ ಮಾಡಿದ
ಆಹಾರೋತ್ಪನ್ನಗಳ ಬೆಳವಣಿಗೆ ಮಟ್ಟಕ್ಕೆ ಒಂದು ಮಿತಿ ಇರುತ್ತದೆ ಎನ್ನಲಾಗಿದೆ. ಇದು ಇಳಿಮುಖ ಸೀಮಾಂತ ಪ್ರತಿಫಲಕ್ಕೆ ಒಳಗಾಗಿದೆ. ಆದರೆ ಜನಸಂಖ್ಯೆಯ ಬೆಳವಣಿಗೆಯು ಇಂತಹ ನಿಯಮದಿಂದ ಮುಕ್ತವಾಗಿದೆ. ಆದ್ದರಿಂದ ಜನಸಂಖ್ಯೆಯ ಬೆಳವಣಿಗೆಯನ್ನು ತಗ್ಗಿಸಬೇಕು ಎಂಬುದು ಮಾಲ್ಥಸ್‌ನ ತರ್ಕ. ಜನಸಂಖ್ಯೆ ಬೆಳವಣಿಗೆಯನ್ನು ನಿಯಂತ್ರಿಸದಿದ್ದರೆ ಅದರ ಪ್ರಮಾಣ ಮತ್ತು ಆಹಾರೋತ್ಪನ್ನಗಳ ಪ್ರಮಾಣಗಳ ನಡುವೆ ಅಸಮತೋಲನ ಉಂಟಾಗಿಬಿಡುತ್ತದೆ. ಈ ಅಸಮತೋಲನವು ಆಹಾರದ ಕೊರತೆ, ಹಸಿವು, ಬರಗಾಲ, ಸಾವು, ರೋಗ – ರುಜಿನಗಳಿಗೆ ಕಾರಣವಾಗಿ ಬಿಡಬಹುದು. ಇದು ಮಾಲ್ಥಸ್‌ನ ಭವಿಷ್ಯವಾಣಿ. ಅವನ ಭವಿಷ್ಯವಾಣಿ ನಿಜವಾಗಲಿಲ್ಲ ಎಂಬುದು ಬೇರೆ ಮಾತು! ಆದರೆ ಅವನು ರೂಪಿಸಿದ್ದ ಪ್ರಮೇಯಗಳು, ನಿರ್ಣಯಗಳು ಇಂದಿಗೂ ಚಲಾವಣೆಯಲ್ಲಿವೆ. ಭಾರತದ ಜನಸಂಖ್ಯೆ ಬೆಳವಣಿಗೆ ಪರಿಯನ್ನು ‘ಮಾಲ್ಥಸ್‌ವಾದಿ’ ಎಂದು ವರ್ಣಿಸುವುದು ರೂಢಿಯಲ್ಲಿದೆ. ಜನಸಂಖ್ಯೆ ಬೆಳವಣಿಗೆ ಗತಿಶೀಲತೆ ಕುರಿತಂತೆ ಒಂದು ಪರಿಭಾಷೆಯನ್ನು ಮಾಲ್ಥಸ್ ರೂಪಿಸಿಬಿಟ್ಟ. ‘ಜನಸಂಖ್ಯೆ’ ಎಂಬುದರಲ್ಲಿ ‘ಸಂಖ್ಯೆ’ ಪ್ರಧಾನವಾಗಿ ‘ಜನ’ ಆನುಷಂಗಿ ಕವಾಗಿಬಿಟ್ಟಿತು. ಜನಸಂಖ್ಯೆ ಎಂಬುದು ಒಂದು ಸಂಖ್ಯಾವಾಚಿ ನುಡಿಯಾಗಿಬಿಟ್ಟಿತು. ವಾಸ್ತವಾಗಿ ಒಂದು ನಿರ್ದಿಷ್ಟ ಪ್ರದೇಶದಲ್ಲಿ ಬದುಕುತ್ತಿರುವ ಜನಗರಿಗೆ ‘ಜನಸಂಖ್ಯೆ’ ಎಂಬ ಮೂಲ ಅರ್ಥ ಇಂದು ವಿಕೃತಿಗೊಂಡಿದೆ. ಜನಸಂಖ್ಯೆಯನ್ನು ಒಂದು ಸಮಸ್ಯೆಯೆಂದು ಅದೊಂದು ಶಾಪವೆಂದು ಪರಿಗಣಿಸುವ ಪವೃತ್ತಿ ವ್ಯಾಪಕವಾಗಿದೆ.
ಜನರಲ್ಲಿನ ಅಜ್ಞಾನ – ಅವಿವೇಕ – ಮೌಢ್ಯವೇ ಜನಸಂಖ್ಯೆಯ ಮಿತಿಮೀರಿದ ಬೆಳವಣಿಗೆಗೆ, ಅದರ ಬೃಹತ್ ಗಾತ್ರಕ್ಕೆ, ದೊಡ್ಡ ಗಾತ್ರದ ಕುಟುಂಬಗಳಿಗೆ ಕಾರಣ ಎಂಬುದು ಮಾಲ್ಥಸ್‌ನ ಒಂದು ಪ್ರತಿಪಾದನೆಯಾಗಿದೆ. ಮಾಲ್ಥಸ್‌ವಾದಿ ಸಂಕಥನವು ಜನಸಂಖ್ಯೆಯನ್ನು ಒಂದು ಸವ್ರತಂತ್ರ – ಸ್ವತಂತ್ರ ಪ್ರಕ್ರಿಯೆಯನ್ನಾಗಿ, ಸಾಮಾಜಿಕ ಚೌಕಟ್ಟಿನಿಂದ ಅನ್ಯವಾದ ಒಂದು ಪ್ರಕ್ರಿಯೆಯನ್ನಾಗಿ ಪರಿಭಾವಿಸಿಕೊಂಡಿದೆ. ನೀತಿ – ನಿರೂಪಣೆ ಮೂಲಕ, ನಿರ್ದಿಷ್ಟ ಒತ್ತಡದ ಮೂಲಕ ಜನಸಂಖ್ಯೆಯ ಬೆಳವಣಿಗೆಗೆ ಪವೃತ್ತಿಯಲ್ಲಿ ಬದಲಾವಣೆ ತರಬಹುದು ಎಂಬುದು ಇಲ್ಲಿ ಗೃಹೀತ. ಅದೊಂದು ವಸ್ತುನಿಷ್ಠ – ಗಾತ್ರನಿಷ್ಠ ಸಂಗತಿಯನ್ನಾಗಿ ಮಾಲ್ಥಸ್‌ ಪರಿಭಾವಿಸಿಕೊಂಡ.
ಈ ಬಗೆಯ ಮೀಮಾಂಸೆಯನ್ನು ಒಪ್ಪಿಕೊಳ್ಳುವುದು ಕಷ್ಟ. ಏಕೆಂದರೆ ಜನಸಂಖ್ಯೆಯ ಬೆಳವಣಿಗೆಯ ‘ನಿರ್ವಾತ’ದಲ್ಲಿ ನಡೆಯುವ ಕ್ರಿಯೆಯಲ್ಲ. ಅದರ ಬೆಳವಣಿಗೆ ಮೂಲದಲ್ಲಿ ಸಾಮಾಜಿಕ, ರಾಜಕೀಯ, ಕೌಟುಂಬಿಕ, ಮಾನಸಿಕ ಸಂಗತಿಗಳು ಕ್ರಿಯಾಶೀಲವಾಗಿರುತ್ತವೆ. ಮಾಲ್ಥಸ್‌ಗೆ ಜನಸಂಖ್ಯೆಯ ಸಾಮಾಜಿಕ ನೆಲೆಗಳು – ಸ್ವರೂಪ ಮುಖ್ಯವಾಗಿರಲಿಲ್ಲ. ಅದರ ತೀವ್ರ ಗತಿ ಬೆಳವಣಿಗೆಯನ್ನು ಹೇಗೆ ನಿಯಂತ್ರಿಸುವುದು ಎಂಬುದೇ ಅವನ ಕಾಳಜಿಯ ಮುಖ್ಯ ನೆಲೆಯಾಗಿತ್ತು. ಈ ವಿಷಯದಲ್ಲಿ ಸರ್ಕಾರವು ಬಲವಂತದ ಕ್ರಮಗಳನ್ನು ತೆಗೆದು ಕೊಂಡರೂ ತಪ್ಪೇನಿಲ್ಲ ಎಂದು ಮಾಲ್ಥಸ್‌ವಾದಿಗಳು ವಾದಿಸುತ್ತಿದ್ದಾರೆ. ಸಮಾಜದ – ಸಮಷ್ಟಿಯ ಹಿತಕ್ಕಾಗಿ ವ್ಯಕ್ತಿಯ ಕುಟುಂಬದ ವ್ಯವಹಾರದಲ್ಲಿ ಸರ್ಕಾರವು ಮಧ್ಯಪ್ರವೇಶಿಸಿ ನಿರೀಕ್ಷಿತ ಬದಲಾವಣೆಗಳು ಉಂಟಾಗುವಂತೆ ಮಾಡಬೇಕು ಎಂಬ ತರ್ಕವನ್ನು ಕಟ್ಟಲಾಗಿದೆ.
ಜನಸಂಖ್ಯೆಯ ಬೆಳವಣಿಗೆ ಮತ್ತು ಅಭಿವೃದ್ಧಿ ಪ್ರಕ್ರಿಯೆಗಳ ನಡುವಿನ ಸಂಬಂಧ ಕುರಿತಂತೆ ಅನೇಕ ತಪ್ಪು ಭಾವನೆಗಳು ಮೂಡಿಬಿಟ್ಟಿವೆ. ಈ ಬಗೆಯ ತಪ್ಪು ಭಾವನೆಗಳಿಗೆ ಮಾಲ್ಥಸ್‌ವಾದಿ ಸಂಕಥನದ ಕಾಣಿಕೆ ಕಡಿಮೆಯೇನಲ್ಲ.
ಮೊದಲನೆಯದಾಗಿ ಜನಸಂಖ್ಯೆಯ ಮಿತಿಮೀರಿದ ಬೆಳವಣಿಗೆ, ಅದರ ಬೃಹತ್ ಗಾತ್ರ – ಇವು ಭಾರತದ – ಕರ್ನಾಟಕದ – ಗದಗದ ಅಭಿವೃದ್ಧಿಗೆ ಇರುವ ಏಕೈಕ ಕಂಟಕ ಎಂಬುದು ಅಂತಹ ಒಂದು ತಪ್ಪು ಕಲ್ಪನೆ.
ಎರಡನೆಯದಾಗಿ ಪರಿಸರಕ್ಕೆ ಸಂಬಂಧಿಸಿದಂತೆ ಅನೇಕ ಸಮಸ್ಯೆಗಳಿವೆ. ಈ ಸಮಸ್ಯೆಗಳಿಗೆಲ್ಲ ಜನಸಂಖ್ಯೆಯ ಮಿತಿ ಮೀರಿದ ಏರಿಕೆಯನ್ನು ಕಾರಣವನ್ನಾಗಿ ಮಾಡಿರುವುದು ಇನ್ನೊಂದು ತಪ್ಪು ಭಾವನೆ.
ಮೂರನೆಯದಾಗಿ ಜನರ ಅವಿವೇಕ – ಅಜ್ಞಾನ – ಮೌಢ್ಯಗಳೇ ಜನಸಂಖ್ಯೆಯ ಮಿತಿಮೀರಿದ ಬೆಳವಣಿಗೆ ಹಾಗೂ ದೊಡ್ಡ ಗಾತ್ರದ ಕುಟುಂಬಗಳಿಗೆ ಕಾರಣ ಎಂಬುದೂ ಸಹ ತಪ್ಪು ಕಲ್ಪನೆಯಾಗಿದೆ.
ನಾಲ್ಕನೆಯದಾಗಿ ಜನಸಂಖ್ಯೆಯ ಬೆಳವಣಿಗೆಯನ್ನು ಅತಿಯಾದ ಜನನ ಪ್ರಮಾಣವನ್ನು ತಗ್ಗಿಸಲು – ನಿಯಂತ್ರಿಸಲು ಇರುವ ಏಕೈಕ ಮಾರ್ಗ – ಕ್ರಮವೆಂದರೆ ಕುಟುಂಬಯೋಜನೆ ಎಂಬುದು ಇನ್ನೊಂದು ತಪ್ಪುಗ್ರಹಿಕೆ.
ಐದನೆಯದಾಗಿ ಕುಟುಂಬ ಯೋಜನೆಯೆಂಬುದು ಕೇವಲ ಮಹಿಳೆಯರಿಗೆ ಸಂಬಂಧಿಸಿದ ಸಂಗತಿ ಎಂದು ತಿಳಿಯುವುದು ಮಗದೊಂದು ತಪ್ಪು ಕಲ್ಪನೆ. ಇವೆಲ್ಲವು ತಪ್ಪು ಕಲ್ಪನೆಗಳಾಗಿವೆ, ಭ್ರಮೆಗಳಾಗಿವೆ. ಒಂದು ದೇಶ / ಪ್ರದೇಶದ ಪ್ರಗತಿ / ವಿಗತಿ ಜನಸಂಖ್ಯೆಯ ಜೊತೆಗೆ ಇನ್ನೂ ಅನೇಕ ಕಾರಣ ಸಾಧ್ಯ. ಅಭಿವೃದ್ಧಿಯ ವೈಫಲ್ಯವನ್ನು ಜನಸಂಖ್ಯೆಯ ತಲೆಗೆ ಕಟ್ಟುವುದು ಬೇಜವಾಬ್ದಾರಿ ವರ್ತನೆಯಾಗಿ ಕಾಣುತ್ತದೆ. ಪರಿಸರಕ್ಕೆ ಸಂಬಂಧಿಸಿದ ಸಮಸ್ಯೆಗಳ ಬಗ್ಗೆ ನಾವು ಮುಕ್ತ ಮನಸ್ಸಿನಿಂದ ಯೋಚಿಸಬೇಕಾಗಿದೆ. ಬಡದೇಶದ ಮಿತಿಮೀರಿದ ಜನಸಂಖ್ಯೆ ಬೆಳವಣಿಗೆಯು ಪರಿಸರ ನಾಶಕ್ಕೆ ಎಷ್ಟು ಕಾರಣವೋ ಅದರಷ್ಟೇ ಅಥವ ಅದಕ್ಕಿಂತ ಮಿಗಿಲಾಗಿ ಮುಂದುವರಿದ ಶ್ರೀಮಂತ ದೇಶಗಳ ರಾಕ್ಷಸ ಸ್ವರೂಪಿ – ವಿನಾಶಕಾರಿ ಅನುಭೋಗ ಪ್ರವೃತ್ತಿಯೂ ಕಾರಣವಾಗಿದೆ. ಬಡದೇಶಗಳಲ್ಲಿರುವ ಶ್ರೀಮಂತರೂ ಸಹ ಪರಿಸರನಾಶದ ಜವಾಬ್ದಾರಿಯಲ್ಲಿ ಮುಕ್ಕಾಲು ಪಾಲು ಭಾರ ಹೊರಬೇಕಾಗುತ್ತದೆ.
ಎರಡಕ್ಕಿಂತ ಹೆಚ್ಚು ಮಕ್ಕಳನ್ನು ಪಡೆಯುವುದು ಜನರ ಅವಿವೇಕ ಎಂದು ಭಾವಿಸುವುದು ಸರಳ ತೀರ್ಮಾನದಂತೆ ಕಾಣುತ್ತದೆ. ಜನಸಂಖ್ಯೆಯ ಬೆಳವಣಿಗೆಯನ್ನು ನಿಯಂತ್ರಿಸಲು ಕುಟುಂಬ ಯೋಜನೆಯೊಂದೆ ಏಕೈಕ ಮಾರ್ಗವಲ್ಲ. ಕೇರಳ ರಾಜ್ಯವು ಕುಟುಂಬ ಯೋಜನೆಗೆ ಪ್ರತಿಯಾಗಿ ಮಾನವಮುಖಿ ಅಭಿವೃದ್ಧಿ ಮೂಲಕ ಜನಸಂಖ್ಯೆಯ ಬೆಳವಣಿಗೆ ಗತಿಯನ್ನು ತಡೆಯುವಲ್ಲಿ ಯಶಸ್ವಿಯಾಗಿದೆ. ಮಾನವಮುಖಿ ಅಭಿವೃದ್ಧಿಯ ಅಂಗಗಳಾದ ಸಾಕ್ಷರತೆ, ಆರೋಗ್ಯ, ಆಹಾರ, ಆಶ್ರಯ ಮುಂತಾದವು ಜನರು ಕುಟುಂಬಯೋಜನೆ ಅನುಸರಿಸುವಂತೆ ಪ್ರೇರಣೆ ನೀಡುತ್ತದೆ. ಕುಟುಂಬ ಯೋಜನೆಯು ಮಹಿಳೆಯರಿಗೆ ಎಷ್ಟರಮಟ್ಟಿಗೆ ಸಂಬಂಧಿಸಿದೆಯೋ ಅಷ್ಟರ ಮಟ್ಟಿಗೆ ಪುರುಷರಿಗೂ ಸಂಬಂಧಿಸಿದೆ.
ಒಟ್ಟಾರೆ ಜನಸಂಖ್ಯೆಯ ಬೆಳವಣಿಗೆ ಕುರಿತಂತೆ ನಾವು ಇಂದು ಮಾಲ್ಥಸ್‌ವಾದಿ ಭ್ರಮೆಗಳಿಂದ ಹೊರಬರಬೇಕಾಗಿದೆ. ಅಮರ್ತ್ಯಸೇನ್ ಅವರು ತಮ್ಮ ಅನೇಕ ಅಧ್ಯಯನಗಳಲ್ಲಿ ಮಾಲ್ಥಸ್‌ವಾದಿ ಸಂಕಥನ, ಜನಸಂಖ್ಯೆ ಬೆಳವಣಿಗೆಗೆ ಸಂಬಂಧಿಸಿದಂತೆ ಹುಟ್ಟು ಹಾಕಿರುವ ತಪ್ಪು ಕಲ್ಪನೆಗಳನ್ನು ಹೋಗಲಾಡಿಸಲು ಪ್ರಯತ್ನಿಸಿದ್ದಾರೆ. (ಅಮರ್ತ್ಯಸೇನ್‌: ೧೯೯೫, ೧೯೯೫, ೧೯೯೬).
ಗದಗ ಜಿಲ್ಲೆಯ ಅಭಿವೃದ್ಧ ಅಧ್ಯಯನದ ಮೂರನೆಯ ಈ ಅಧ್ಯಾಯದಲ್ಲಿ ಜಿಲ್ಲೆಯ ಜನಸಂಖ್ಯೆಯ ಬೆಳವಣಿಗೆ ಗತಿಯನ್ನು, ಅದರ ಸಾಮಾಜಿಕ ನೆಲೆಗಳನ್ನು, ಕುಟುಂಬಸಂಬಂಧಿ ಸಂಗತಿಗಳನ್ನು ಹಾಗೂ ಆರೋಗ್ಯದ ಸ್ಥಿತಿಗತಿಗಳನ್ನು ವಿಶ್ಲೇಷಿ ಸಲಾಗಿದೆ. ಜನಸಂಖ್ಯೆಯ ಬೆಳವಣಿಗೆಯ ಮೂಲದಲ್ಲಿರುವ ಸಮಾಜ – ಆರ್ಥಿಕ – ರಾಜಕೀಯ ಸಂಗತಿಗಳನ್ನು ಹಿಡಿದಿಡಲು ಇಲ್ಲಿ ಪ್ರಯತ್ನಿಸಲಾಗಿದೆ.
ಗದಗ ಜಿಲ್ಲೆಯ ಜನಸಂಖ್ಯೆಯ ಬೆಳವಣಿಗೆ ಪರಿ
ಕೋಷ್ಟಕ ೩.೧ರಲ್ಲಿ ಗದಗ ಜಿಲ್ಲೆಯ ಜನಸಂಖ್ಯೆಯ ಬೆಳವಣಿಗೆ ಪರಿಯನ್ನು ತಾಲ್ಲೂಕುವಾರು ಚಿತ್ರಿಸಿದೆ. ೧೯೬೧ರಿಂದ ಅದು ಬೆಳೆದು ಬಂದ ಬೆಳವಣಿಗೆಯನ್ನು ದಾಖಲಿಸಲಾಗಿದೆ.
೧೯೮೧ – ೯೧ರ ದಶಕದಲ್ಲಿ ರಾಜ್ಯಮಟ್ಟದಲ್ಲಿ ಜನಸಂಖ್ಯೆಯ ಬೆಳವಣಿಗೆ ಪ್ರಮಾಣ ಶೇ.೨೧.೧೨ ಇತ್ತು. ಇದು ಹಿಂದಿನ ದಶಕದಲ್ಲಿ ಇದ್ದ ಬೆಳವಣಿಗೆ (ಶೇ.೨೬.೭೫) ಪ್ರಮಾಣಕ್ಕಿಂತ ಶೇ.೫.೬೩ ಅಂಶಗಳಷ್ಟು ಕಡಿಮೆಯಾಗಿತ್ತು. ೧೯೮೧ – ೯೧ರ ದಶಕದಲ್ಲಿ ಗದಗ ಜಿಲ್ಲೆಯ ಜನಸಂಖ್ಯೆಯ ಬೆಳವಣಿಗೆ ಪ್ರಮಾಣ (ಶೇ.೧೫.೫೬)ವು ರಾಜ್ಯಮಟ್ಟದ ಜನಸಂಖ್ಯೆ ಯ ಬೆಳವಣಿಗೆ ಪ್ರಮಾಣಕ್ಕಿಂತ ತುಂಬಾ ಕಡಿಮೆ ಇರುವುದು ಸ್ವಾಗತಾರ್ಹ ಸಂಗತಿಯಾಗಿದೆ.
ಕೋಷ್ಟಕ ೩.೧: ಗದಗ ಜಿಲ್ಲೆಯ ಜನಸಂಖ್ಯೆ : ೧೯೬೧ ರಿಂದ ೧೯೯೧
	ತಾಲ್ಲೂಕುಗಳು
	೧೯೬೧
	೧೯೭೧
	೧೯೮೧
	೧೯೯೧

	ಗದಗ
	೧,೭೨,೮೪೯
	೨,೦೬,೯೦೮
(೧೯.೭೦)
	೨,೫೪,೨೯೯
(೨೨.೯೦)
	೨,೮೯,೯೦೪
(೧೪.೦೦)

	ಮುಂಡರಗಿ
	೬೦೦೫೦
	೭೬೨೦೭
(೨೧.೯೧)
	೮೭೫೨೬
(೧೯.೫೬)
	೧,೦೧,೭೯೪
(೧೬.೩೧)

	ನರಗುಂದ
	೪೧೯೪೫ 
	೫೩೪೩೪
(೨೭.೩೯)
	೬೮೪೮೭
(೨೮.೧೭)
	೮೬೬೯೧
(೨೬.೫೮)

	ರೋಣ
	೧,೫೦,೦೯೬
	೧,೭೧,೦೩೭
(೧೩.೯೫)
	೧,೯೩,೭೮೭
(೧೩.೩೦)
	೨,೨೦,೯೭೩
(೧೪.೦೨)

	ಶಿರಹಟ್ಟಿ
	೯೯೯೭೯
	೧,೧೭,೧೨೬
(೧೭.೧೫)
	೧,೩೯,೨೪೬
(೧೮.೮೯)
	೧,೫೯,೬೮೦ (೧೪.೬೭)

	ಜಿಲ್ಲೆ
	೫,೨೪,೯೧೯
	೬,೨೧,೭೧೨
(೧೮.೪೪)
	೭,೪೩,೩೪೫
(೧೯.೫೬)
	೮,೫೯,೦೪೨
(೧೫.೫೬)


ಟಿಪ್ಪಣಿ : ಆವರಣದಲ್ಲಿರುವ ಸಂಖ್ಯೆಗಳು ದಶಕವಾರು ಬೆಳವಣಿಗೆ ಪ್ರಮಾಣವನ್ನು ತೋರಿಸುತ್ತವೆ.
ಮೂಲ : ಧಾರವಾಡ ಜಿಲ್ಲಾ ಗ್ಯಾಸೆಟಿಯರ್ ೧೯೯೫ ಪು : ೧೬೭ – ೧೬೯.
ಗದಗ ಜಿಲ್ಲೆಯ ಜನಸಂಖ್ಯೆ ೧೯೮೧ರಲ್ಲಿ ೭.೪೬ ಲಕ್ಷವಿತ್ತು. ೧೯೯೧ರಲ್ಲಿ ಅದು ೮.೫೯ ಲಕ್ಷಕ್ಕೆ ಏರಿಕೆಯಾಗಿದೆ. ಕಳೆದ ದಶಕದಲ್ಲಿ ಉಂಟಾದ ಜನಸಂಖ್ಯೆಯ ನಿವ್ವಳಏರಿಕೆ ೧.೧೬ ಲಕ್ಷ. ೧೯೮೧ – ೯೧ರ ದಶಕದಲ್ಲಿ ಉಂಟಾದ ಜನಸಂಖ್ಯೆಯ ಏರಿಕೆ ಶೇ.೧೫.೫೬. ಅತ್ಯಂತ ಸ್ವಾಗತರ್ಹವಾದ ಸಂಗತಿಯೆಂದರೆ ೧೯೮೧ – ೯೧ ದಶಕದಲ್ಲಿನ ಗದಗ ಜಿಲ್ಲೆಯ ಜನ ಸಂಖ್ಯೆಯ ಬೆಳವಣಿಗೆ ಪ್ರಮಾಣ (ಶೇ.೧೫.೫೬)ವು ೧೯೭೧ – ೮೧ರ ದಶಕದಲ್ಲಿ ಜಿಲ್ಲೆಯ ಜನಸಂಖ್ಯೆಯ ಬೆಳವಣಿಗೆ ಪ್ರಮಾಣ (ಶೇ.೧೯.೫೬)ಕ್ಕಿಂತ ಕಡಿಮೆ ಇದೆ. ಈ ಜಿಲ್ಲೆಯ ಜನಸಂಖ್ಯೆಯ ಬೆಳವಣಿಗೆ ಗತಿಯು ಇಳಿಮುಖವಾಗಿದೆ. ಗದಗ ಜಿಲ್ಲೆಯಲ್ಲಿ ಜನಸಂಖ್ಯೆಯ ಬೆಳವಣಿಗೆ ಗತಿ ಅಧಿಕವಾಗಿರುವ ತಾಲ್ಲೂಕ್ಕೆಂದರೆ ನರಗುಂದ. ೧೯೮೧ – ೯೧ರಲ್ಲಿ ಆ ತಾಲ್ಲೂಕಿನ ಜನಸಂಖ್ಯೆಯ ಬೆಳವಣಿಗೆ ಪ್ರಮಾಣ ಶೇ.೨೬.೫೮. ನರಗುಂದ ತಾಲೂಕನ್ನು ಬಿಟ್ಟು ಉಳಿದ ನಾಲ್ಕು ತಾಲ್ಲೂಕಗಳಲ್ಲಿನ ಜನಸಂಖ್ಯೆಯ ಬೆಳವಣಿಗೆ ಪ್ರಮಾಣ ಗದಗ ಜಿಲ್ಲಾ ಸರಾಸರಿ ಪ್ರಮಾಣಕ್ಕಿಂತ ಕಡಿಮೆ ಇದೆ. ಈ ಬಗೆಯ
ಕೋಷ್ಟಕ ೩.೨: ರಾಜ್ಯದಲ್ಲಿ ಲಿಂಗ ಪರಿಮಾಣವು ೧೦೦೦ಕ್ಕಿಂತ ಅಧಿಕವಿರುವ ತಾಲ್ಲೂಕುಗಳು
	ಜಿಲ್ಲೆ
	ತಾಲೂಕುಗಳು
	ಲಿಂಗ ಪರಿಮಾಣ
	ಸ್ಥಾನ

	೦೧.ತುಮಕೂರು
	ಕುಣಿಗಲ್
	 ೧೦೦೫
	 ೧೭

	೦೨.ಶಿವಮೊಗ್ಗ
	ತೀರ್ಥಹಳ್ಳಿಹೊಸನಗರ
	 ೧೦೩೬೧೦೧೨
	 ೫೧೪

	೦೩.ಚಿಕ್ಕಮಗಳೂರು
	ಶೃಂಗೇರಿಎನ್.ಆರ್.ಪುರ
ಕೊಪ್ಪ
	 ೧೦೨೦೧೦೦೨
೧೦೧೨
	 ೧೨೨೦
೧೩

	೦೪.ಹಾಸನ
	ಹೊಳೆನರಸೀಪುರಚೆನ್ನರಾಯಪಟ್ಟಣ
ಅರಕಲಗೂಡು
ಆಲೂರು
	 ೧೦೦೮೧೦೩೦
೧೦೦೦
೧೦೦೮
	 ೧೫೮
೨೨
೧೬

	೦೫.ಮಂಡ್ಯ
	ನಾಗಮಂಗಲಕೃಷ್ಣರಾಜಪೇಟೆ
	 ೧೦೨೭೧೦೦೫
	 ೯೧೮

	೦೬.ಉಡುಪಿ
	ಉಡುಪಿಕುಂದಾಪುರ
ಕಾರ್ಕಳ
	 ೧೧೧೩೧೧೫೩
೧೧೪೭
	 ೪೨
೩

	೦೭.ದಕ್ಷಿಣ ಕನ್ನಡ
	ಮಂಗಳೂರುಬೆಳ್ತಂಗಡಿ
ಬಂಟ್ವಾಳ
	 ೧೦೩೦೧೦೨೭
೧೦೩೩
	 ೭೧೦
೬

	೦೮.ಗದಗ
	ರೋಣ
	 ೧೧೭೮
	 ೧

	೦೯.ಬಾಗಲಕೋಟೆ
	ಬೀಳಗಿ
	 ೧೦೦೦
	 ೨೧

	೧೦.ಉತ್ತರ ಕನ್ನಡ
	ಹೊನ್ನಾವರಭಟ್ಕಳ
	 ೧೦೦೪೧೦೨೧
	 ೧೯೧೧


ತಾಲೂಕುವಾರು ಜನಸಂಖ್ಯೆಯ ಬೆಳವಣಿಗೆ ಗತಿಯಲ್ಲಿನ ವ್ಯತ್ಯಾಸ ನಮಗೆ ಒಂದು ಸೂಚನೆಯಾಗಬೇಕು. ಅದೇ ನೆಂದರೆ ಈ ಜಿಲ್ಲೆಯಲ್ಲಿ ಜನಸಂಖ್ಯೆಯ ಬೆಳವಣಿಗೆ ನಿಯಂತ್ರಣ ಕಾರ್ಯಕ್ರಮ ಯಾವ ತಾಲ್ಲೂಕಿನಲ್ಲಿ ನೆಲೆಗೊಳ್ಳಬೇಕು ಎಂಬುದು ಸ್ಪಷ್ಟವಾಗುತ್ತದೆ.
ರೋಣ ತಾಲ್ಲೂಕಿನ ವಿಶಿಷ್ಟತೆ : ಲಿಂಗ ಪರಿಮಾಣ
ಕರ್ನಾಟಕದ ೧೦ ಜಿಲ್ಲೆಗಳಿಗೆ ಸೇರಿದ ೨೨ ತಾಲ್ಲೂಕುಗಳಲ್ಲಿ ಮಾತ್ರ ಲಿಂಗ ಪರಿಮಾಣವು ೧೦೦೦ಕ್ಕಿಂತ ಅಧಿಕವಾಗಿವಾಗಿದೆ. ಅದನ್ನು ಕೋಷ್ಟಕ ೩.೨ರಲ್ಲಿ ತೋರಿಸಲಾಗಿದೆ.
ಕರ್ನಾಟಕದಲ್ಲಿ ಲಿಂಗ ಪರಿಮಾಣವು ೧೦೦೦ಕ್ಕಿಂತ ಅಧಿಕವಾಗಿರುವ ೨೨ ತಾಲ್ಲೂಕುಗಳಲ್ಲಿ ಅತ್ಯಧಿಕ ೧೧೭೮ ಗದಗ ಜಿಲ್ಲೆಯಲ್ಲಿರುವ ರೋಣ ತಾಲ್ಲೂಕಿನಲ್ಲಿದೆ. ಲಿಂಗ ಪರಿಮಾಣವು ಅತ್ಯಧಿಕವಿರುವ ತಾಲೂಕು ಗದಗ ಜಿಲ್ಲೆಯಲ್ಲಿರುವುದು ಕುತೂಹಲಮಹುಟ್ಟಿಸುವ ಸಂಗತಿಯಾಗಿದೆ. ಏಕೆಂದರೆ ಗದಗ ಜಿಲ್ಲೆಯ ಉಳಿದ ನಾಲ್ಕು ತಾಲ್ಲೂಕುಗಳಲ್ಲಿ ಮತ್ತು ಗದಗದ ತಾಯಿ ಜಿಲ್ಲೆಯಾದ ಧಾರವಾಡ ಜಿಲ್ಲೆಯ ಐದು ತಾಲ್ಲೂಕುಗಳಲ್ಲಿ ಮತ್ತು ಹಾವೇರಿ ಜಿಲ್ಲೆಯ ಏಳು ತಾಲ್ಲೂಕು ಗಳಲ್ಲಿ ಲಿಂಗ ಪರಿಮಾಣವು ೧೦೦೦ಕ್ಕಿಂತ ಕಡಿಮೆ ಇದೆ.
ಲಿಂಗ ಪರಿಮಾಣವು ೧೦೦೦ಕ್ಕಿಂತ ಅಧಿಕವಿರುವ ೨೨ ತಾಲ್ಲೂಕುಗಳಲ್ಲಿ ೧೮ ದಕ್ಷಿಣ ಕರ್ನಾಟಕ ಪ್ರದೇಶದಲ್ಲಿದ್ದರೆ ಕೇವಲ ನಾಲ್ಕು ತಾಲ್ಲುಕುಗಳು ಉತ್ತರ ಕರ್ನಾಟಕದಲ್ಲಿವೆ. ಭಾರತದ ಮತ್ತು ಕರ್ನಾಟಕ ಮಟ್ಟದಲ್ಲಿ ಲಿಂಗ ಪರಿಮಾಣವು ಕಡಿಮೆಯಾಗುತ್ತಿರುವುದು ಸಾರ್ವತ್ರಿಕ ಲಕ್ಷಣವಾಗಿರುವಾಗ ಕರ್ನಾಟಕದ ೨೨ ತಾಲ್ಲೂಕುಗಳಲ್ಲಿ ಮತ್ತು ಮುಖ್ಯವಾಗಿ ರೋಣ ತಾಲ್ಲೂಕಿನಲ್ಲಿ ಅದು ೧೦೦೦ಕ್ಕಿಂತ ಅಧಿಕವಾಗಿರುವುದು ಅಧ್ಯಯನಕ್ಕೆ ಯೋಗ್ಯವಾದ ಸಂಗತಿಯಾಗಿದೆ.
ಅಮರ್ತ್ಯಸೇನ್ ಮತ್ತು ಜೀನ್‌ಡ್ರಿಜ್ ಅವರುಗಳು ತಮ್ಮ ಅಧ್ಯಯನಗಳಲ್ಲಿ ಲಿಂಗ ಪರಿಮಾಣವು ೧೦೦೦ಕ್ಕಿಂತ ಕಡಿಮೆ ಇರುವ ಸಂಗತಿಯನ್ನು ಲಿಂಗ ತಾರತಮ್ಯದ ಸೂಚಿಯನ್ನಾಗಿ ಬಳಸಿದ್ದಾರೆ. ಮಹಿಳೆಯರ ಬಗ್ಗೆ ಸಮಾಜವು ತಳೆದಿರುವ ಪಕ್ಷಪಾತ ಧೋರಣೆಯ ಸಂಕೇತದಂತೆ ೧೦೦೦ಕ್ಕಿಂತ ಕಡಿಮೆ ಇರುವ ಲಿಂಗ ಪರಿಮಾಣವನ್ನು ಸೆನ್‌ – ಡ್ರೀಜ್‌ ಅವರು ತಮ್ಮ ಅಧ್ಯಯನಗಳಲ್ಲಿ ವಿಶ್ಲೇಷಣೆ ನಡೆಸಿದ್ದಾರೆ. ಲಿಂಗ ಪರಿಮಾಣವು ಉತ್ತಮವಾಗಿರುವ ೧೦೦೦ಕ್ಕಿಂತ ಅಧಿಕವಾಗಿ ರುವ ಕೇರಳವನ್ನು ಇದಕ್ಕೆ ಅವರು ಉದಾಹರಣೆಗೆ ಎತ್ತಿಕೊಳ್ಳುತ್ತಾರೆ.
ರೋಣ ತಾಲ್ಲೂಕಿನಲ್ಲಿ ಲಿಂಗ ಪರಿಮಾಣವು ರಾಜ್ಯದಲ್ಲೇ ಅತ್ಯಧಿಕವೆನ್ನಬಹುದಾದ ೧೧೭೮ ಇದೆ. ಲಿಂಗ ಪರಿಮಾಣವು ಉತ್ತಮವಾಗಿರುವ ರೋಣ ತಾಲ್ಲೂಕಿನಲ್ಲಿ ಮಹಿಳೆಯರ ಸ್ಥಿತಿ – ಗತಿ ಹಾಗೂ ಸ್ಥಾನಮಾನಗಳು ಉತ್ತಮವಾಗಿವೆ ಎಂದು ಭಾವಿಸಿದರೆ ತಪ್ಪಾದೀತು. ಕೋಷ್ಟಕ ೩.೩ರಲ್ಲಿ ಸಾಕ್ಷರತೆ ಹಾಗೂ ಜನಸಂಖ್ಯೆಯ ಬೆಳವಣಿಗೆ ಪ್ರಮಾಣವನ್ನು ತಾಲ್ಲೂಕುವಾರು ತೋರಿಸಿದೆ.

ಜನಸಂಖ್ಯೆಯ ಬೆಳವಣಿಗೆ ಪ್ರಮಾಣದಲ್ಲಿ ಮಾತ್ರ ಗದಗ ಜಿಲ್ಲೆಯಲ್ಲಿ ಅತ್ಯಂತ ಕಡಿಮೆ ಇರುವುದು ರೋಣ ತಾಲ್ಲೂಕಿನಲ್ಲಿ ಎಂಬುದು ಕೋಷ್ಟಕದಿಂದ ಸ್ಪಷ್ಟವಾಗುತ್ತದೆ. ಆದರೆ ಮಹಿಳೆಯರ ಸಾಕ್ಷರತೆ ಸಂಬಂಧಿಸಿದಂತೆ ಈ ತಾಲ್ಲೂಕಿನ ಸ್ಥಾನ ಜಿಲ್ಲೆಯಲ್ಲಿ ಎರಡನೆಯ ಸ್ಥಾನವಿದೆ.
೦ – ೬ ವರ್ಷಗಳ ವಯೋಮಾನದ ಮಕ್ಕಳ ಪ್ರಮಾಣ
ಸಾಮಾನ್ಯವಾಗಿ ಒಂದು ಪ್ರದೇಶದ ಸಾಕ್ಷರತೆಯನ್ನು ಆ ಪ್ರದೇಶದ ೭ ವರ್ಷ ಮತ್ತು ೭ ವರ್ಷಕ್ಕೂ ಮೇಲ್ಪಟ್ಟ ವಯೋಮಾನದ ಜನಸಂಖ್ಯೆಯನ್ನು ಪರಿಗಣಿಸಿ ಮಾಪನ ಮಾಡಲಾಗುತ್ತದೆ. ಇದಕ್ಕೆ ಅನುಕೂಲವಾಗುವಂತೆ ಜನ ಸಂಖ್ಯೆಯ ೦ – ೬ ವರ್ಷಗಳ ವಯೋಮಾನದ ಮಕ್ಕಳ ಸಂಖ್ಯೆಯನ್ನು ಜನಗಣತಿ ವರದಿಗಳಲ್ಲಿ ನೀಡಲಾಗುತ್ತದೆ. ಈ ೦ – ೬ ವರ್ಷಗಳ ವಯೋಮಾನದ ಮಕ್ಕಳ ಸಂಖ್ಯೆಯನ್ನು ಒಂದು ಪ್ರದೇಶದ ಜನಸಂಖ್ಯೆಯ ಬೆಳವಣಿಗೆಯ ಒತ್ತಡದ ಮಾಪಕವಾಗಿ ಬಳಸಬಹುದಾಗಿದೆ. ಸಾಮಾನ್ಯವಾಗಿ ಜನನ ಪ್ರಮಾಣ, ಜನಸಾಂದ್ರತೆ, ಜನಸಂಖ್ಯೆಯ ಬೆಳವಣಿಗೆ ಪ್ರಮಾಣ ಮುಂತಾದವುಗಳನ್ನು ಜನಸಂಖ್ಯೆಯ ಬೆಳವಣಿಗೆಗೆ ಒತ್ತಡವನ್ನು ಅಳೆಯಲು ಬಳಸುವ ಮಾನದಂಡಗಳಾಗಿವೆ.
ಯಾವ ದೇಶ/ಪ್ರದೇಶ ತೀವ್ರಗತಿಯಲ್ಲಿ ಬೆಳೆಯುತ್ತಿರುತ್ತದೆಯೋ ಆ ದೇಶ/ಪ್ರದೇಶದ ಜನಸಂಖ್ಯೆಯನ್ನು ‘ಎಳೆತನ ದಿಂದ ಕೂಡಿರುವ ಜನಸಂಖ್ಯೆ’ ಎಂದು ಕರೆಯುವುದು ರೂಢಿಯಲ್ಲಿದೆ. ಜನನ ಪ್ರಮಾಣ ಮತ್ತು ಸಂತಾನೋತ್ಪತ್ತಿ ಪ್ರಮಾಣ ಅಧಿಕವಿರುವ ಸಂದರ್ಭದಲ್ಲಿ ಎಳೆವಯಸ್ಸಿನ ಮಕ್ಕಳ ಪ್ರಮಾಣ ಅಧಿಕವಾಗಿರುತ್ತದೆ.
ರಾಜ್ಯಮಟ್ಟದಲ್ಲಿ ೦ – ೬ ವಯೋಮಾನದ ಮಕ್ಕಳ ಪ್ರಮಾಣವು ಜನಸಂಖ್ಯೆಯಲ್ಲಿ ಶೇ.೧೬.೬೩ರಷ್ಟಿದೆ. ಆದರೆ ಇದರ ಪ್ರಮಾಣ ದಕ್ಷಿಣ ಕರ್ನಾಟಕದಲ್ಲಿ ಕೇವಲ ಶೇ.೧೫.೧೫ರಷ್ಟಾದರೆ ಉತ್ತರ ಕರ್ನಾಟಕದಲ್ಲಿ ಇದು ಶೇ.೧೮.೬ರಷ್ಟಿದೆ. ಹೈದರಾಬಾದ್ – ಕರ್ನಾಟಕ ಪ್ರದೇಶದಲ್ಲಿ ಇದು ಶೇ.೨೦.೨೨ರಷ್ಟಿದೆ. ಇದರಿಂದ ನಮಗೆ ಸ್ಪಷ್ಟವಾಗುವ ಸಂಗತಿಗಳು ಯಾವುವು? ಉತ್ತರ ಕರ್ನಾಟಕದಲ್ಲಿ ಜನಸಂಖ್ಯೆಯ ಒತ್ತಡವು ದಕ್ಷಿಣ ಕರ್ನಾಟಕದಲ್ಲಿರುವುದಕ್ಕಿಂತ ಅಧಿಕವಾಗಿದೆ. ಉತ್ತರ ಕರ್ನಾಟಕ ಪ್ರದೇಶದಲ್ಲಿ ಬೊಂಬಾಯಿ ಕರ್ನಾಟಕ ಭಾಗದಲ್ಲಿರುವುದಕ್ಕಿಂತ ಅಧಿಕವಾದ ಜನಸಂಖ್ಯೆ ಒತ್ತಡವು ಹೈದರಾಬಾದ್ – ಕರ್ನಾಟಕ ಭಾಗದಲ್ಲಿದೆ.
ಗದಗ ಜಿಲ್ಲೆಯಲ್ಲಿ ಎಷ್ಟು?
ಕರ್ನಾಟಕದ ೨೭ ಜಿಲ್ಲೆಗಳ ಪೈಕಿ ೦ – ೬ ವರ್ಷವಯೋಮಾನದ ಮಕ್ಕಳ ಪ್ರಮಾಣವು ಅತಿ ಕಡಿಮೆ ಉಡುಪಿ ಜಿಲ್ಲೆಯಲ್ಲಿದ್ದರೆ ಅತಿ ಹೆಚ್ಚು ಕೊಪ್ಪಳ ಜಿಲ್ಲೆಯಲ್ಲಿದೆ. ಉಳಿದಂತೆ ಇದರ ಪ್ರಮಾಣವು ಶೇ.೧೩ರಿಂದ ಶೇ.೨೦ರೊಳಗೆ ಹರಿದಾಡುತ್ತದೆ. ಗದಗ ಜಿಲ್ಲೆಯಲ್ಲಿ ೦ – ೬ ವರ್ಷ ವಯೋಮಾನದ ಮಕ್ಕಳ ಪ್ರಮಾಣ ಜನಸಂಖ್ಯೆಯಲ್ಲಿ ಶೇ.೧೮.೩೫ ರಷ್ಟಿದೆ. ರಾಜ್ಯ ಸರಾಸರಿಗಿಂತ ಇದು ಅಧಿಕವಾದುದಾಗಿದೆ. ರಾಜ್ಯದ ಒಟ್ಟು ಜನಸಂಖ್ಯೆಯಲ್ಲಿ ಗದಗ ಜಿಲ್ಲೆಯ ಪಾಲು ಶೇ. ೧.೯೧. ಆದರೆ ರಾಜ್ಯದ ೦ – ೬ ವಯೋಮಾನದ ಮಕ್ಕಳ ಸಂಖ್ಯೆಯಲ್ಲಿ ಗದಗದ ಪಾಲು ಶೇ. ೨.೦೪ರಷ್ಟಿದೆ.
ಕರ್ನಾಟಕ ರಾಜ್ಯದಲ್ಲಿರುವ ೦ – ೬ ವಯೋಮಾನದ ಮಕ್ಕಳ ಸಂಖ್ಯೆ ೭೪.೭೭ ಲಕ್ಷ. ಇದರಲ್ಲಿ ದಕ್ಷಿಣ ಕರ್ನಾಟಕದ ಪಾಲು ಕೇವಲ ೫೨.೫೫. ಆದರೆ ಜನಸಂಖ್ಯೆಯಲ್ಲಿ ದಕ್ಷಿಣ ಕರ್ನಾಟಕದ ಪಾಲು ಶೇ.೬೭.ಉತ್ತರ ಕರ್ನಾಟಕವು ರಾಜ್ಯದ ಜನಸಂಖ್ಯೆಯಲ್ಲಿ ಶೇ.೪೨.೩೩ ಪಡೆದಿದ್ದು ೦ – ೬ ವಯೋಮಾನದ ಮಕ್ಕಳ ಸಂಖ್ಯೆಯಲ್ಲಿ ಮಾತ್ರ ಶೇ.೪೭.೪೫ ಪಾಲು ಪಡೆದಿದೆ. ಈ ಎಲ್ಲ ಸಂಗತಿಗಳ ಆಧಾರದ ಮೇಲೆ ಗದಗ ಜಿಲ್ಲೆಯು ತೀವ್ರಗತಿಯ ಜನಸಂಖ್ಯೆಯ ಬೆಳವಣಿಗೆಗೆ ಒತ್ತಡದಿಂದ ನರಳುತ್ತಿದೆ ಎಂದು ಹೇಳಬಹುದು.
ಜನಸಂಖ್ಯೆಯ ಬೆಳವಣಿಗೆ ಹಿಂದಿನ ಕಾರಣ ಮೀಮಾಂಸೆ
ಗದಗ ಜಿಲ್ಲೆಯ ಜನಸಂಖ್ಯೆಯ ಬೆಳವಣಿಗೆ ಪ್ರಮಾಣವು ಅತ್ಯಂತ ಕೆಳಮಟ್ಟದಲ್ಲಿದೆ ಎಂಬುದು ಸಮಾಧಾನಕರ ಸಂಗತಿಯಾಗಿದೆ. ಆದರೆ ಇದರಿಂದ ನಾವು ಸಮಸ್ಯೆಯ ಬಗ್ಗೆ ಉದಾಸೀನ ತಾಳಬಾರದು. ಏಕೆಂದರೆ ಜನಸಂಖ್ಯೆಯ ಬೆಳವಣಿಗೆಯ ಇತರ ಗತಿಶೀಲ ಸಂಗತಿಗಳು ಆಶಾದಾಯಕವಾಗಿಲ್ಲ. ಗದಗ ಜಿಲ್ಲೆಗೆ ಸಮಬಂಧಿಸಿದಂತೆ ಜನಸಂಖ್ಯೆ ಕುರಿತ ಕೆಲವು ಸೂಕ್ಷ್ಮ ಸೂಚಿಗಳು ಲಭ್ಯವಿಲ್ಲ. ಆದ್ದರಿಂದ ಧಾರವಾಡ ಜಿಲ್ಲೆಯ ಜನಸಂಖ್ಯಾ ಸೂಚಿಯನ್ನು ಗದಗ ಜಿಲ್ಲೆಗೂ ಅನ್ವಯಿಸಿ ಇಲ್ಲಿ ವಿಶ್ಲೇಷಣೆ ನಡೆಸಲಾಗಿದೆ. ಕೆಳಗೆ ಕೋಷ್ಟ ೩.೪ರಲ್ಲಿ ಜನಸಂಖ್ಯೆಗೆ ಸಂಬಂಧಿಸಿದ ಕೆಲವು ಸೂಕ್ಷ್ಮ ಸೂಚಿಗಳನ್ನು ನೀಡಲಾಗಿದೆ. ಆ ಸೂಚಿಗಳನ್ನು ರಾಜ್ಯಮಟ್ಟದ ಸೂಚಿಗಳ ಜೊತೆ ಹೋಲಿಸಲಾಗಿದೆ.
ಕೋಷ್ಟಕ ೩.೪: ಜನಸಂಖ್ಯೆಯ ಬೆಳವಣಿಗೆಯ ಗತಿಶೀಲ ಸೂಚಿಗಳು

ಜನಸಂಖ್ಯೆಯ ಬೆಳವಣಿಗೆಗೆ ಸಂಬಂಧಿಸಿದಂತೆ ನಮಗೆ ಖಚಿತವಾದ ಮಾಹಿತಿ ನೀಡಬಲ್ಲ ಸೂಚನೆಗಳೆಂದರೆ ಪ್ರಜನೋತ್ಪತ್ತಿ ಪ್ರಮಾಣ ಮತ್ತು ಜನನ ಪ್ರಮಾಣ. ತನ್ನ ಸಂತಾನೋತ್ಪತ್ತಿ ಕಾಲಾವಧಿಯಲ್ಲಿ ಒಬ್ಬ ಹೆಣ್ಣುಮಗಳು ಎಷ್ಟು ಮಕ್ಕಳಿಗೆ ಜನ್ಮ ನೀಡುತ್ತಾಳೆ.ಎಂಬುದೇ ಪ್ರಜನೋತ್ಪತ್ತಿ ಪ್ರಮಾಣ. ಇದರಲ್ಲಿ ರಾಜ್ಯದಲ್ಲಿ ಧಾರವಾಡ ಜಿಲ್ಲೆಯು ಐದನೆಯ ಸ್ಥಾನದಲ್ಲಿದೆ. ಇನ್ನೊಂದು ಸೂಚಿಯೆಂದರೆ ಜನನ ಪ್ರಮಾಣ. ಜನನ ಪ್ರಮಾಣವು ಗದಗ ಜಿಲ್ಲೆಯಲ್ಲಿ (ಧಾರವಾಡ) ರಾಜ್ಯಮಟ್ಟದ ಸೂಚಿಗಿಂತ ಸ್ವಲ್ಪ ಕಡಿಮೆ ಇದೆ. ಆದರೂ ಸಹ ಅದು ಅಧಿಕವೆಂದೇ ತಿಳಿಯಬೇಕು. ಈ ಕಾರಣಗಳಿಂದಾಗಿ ಗದಗ ಜಿಲ್ಲೆಯ ಜನಸಂಖ್ಯೆಯ ಬೆಳವಣಿಗೆ ಪರಿಯನ್ನು ಕಡೆಗಣಿಸಲು ಸಾಧ್ಯವಿಲ್ಲ.
ಈ ಜಿಲ್ಲೆಯಲ್ಲಿ ಪ್ರಜನೋತ್ಪತ್ತಿ ಪ್ರಮಾಣ ಹಾಗೂ ಜನನ ಪ್ರಮಾಣಗಳು ಅಧಿಕವಿರಲು ಅನೇಕ ಕಾರಣಗಳು ಸಾಧ್ಯ. ಈ ಅಧ್ಯಯನದಲ್ಲಿ ಜನಸಂಖ್ಯೆಯ ಬೆಳವಣಿಗೆ ಮೂಲದಲ್ಲಿರುವ ಸಾಮಾಜಿಕ ಸಂಗತಿಗಳನ್ನು ಗುರುತಿಸಲು ಪ್ರಯತ್ನಿಸ ಲಾಗಿದೆ.
ಈ ಅಧ್ಯಯನದಲ್ಲಿ ಗದಗ ಜಿಲ್ಲೆಯ ಜನಸಂಖ್ಯೆಯ ಬೆಳವಣಿಗೆ ಹಿಂದಿರುವ ಕಾರಣಗಳನ್ನು ಸಮಾಜೋ – ಆರ್ಥಿಕ ನೆಲೆಗಳಲ್ಲಿ ಗುರುತಿಸಲು ಪ್ರಯತ್ನಿಸಲಾಗಿದೆ. ಜನಸಂಖ್ಯೆಯ ಬೆಳವಣಿಗೆಯ ಗತಿಶೀಲ ಪ್ರಕ್ರಿಯೆಯು ಬಹುರೂಪಿಯಾದ ಒಂದು ಸಂಗತಿಯಾಗಿದೆ. ಅದನ್ನು ಕೇವಲ ಗಾತ್ರನಿಷ್ಠ ಹಾಗೂ ವಸ್ತುನಿಷ್ಠ ನೆಲೆಯಲ್ಲಿ ಪರಿಗಣಿಸಲು ಸಾಧ್ಯವಿಲ್ಲ. ಜನರ ಅಜ್ಞಾನ – ಅವಿವೇಕವೇ ಜನಸಂಖ್ಯೆಯ ಮಿತಿಮೀರಿದ ಏರಿಕೆಗೆ ಕಾರಣವೆಂದು ಸರಳ ತೀರ್ಮಾನ ಕೈಗೊಳ್ಳಲು ಸಾಧ್ಯವಿಲ್ಲ. ಏಕೆಂದರೆ ಅಧಿಕ ಮಕ್ಕಳನ್ನು ಪಡೆಯುವ ದಂಪತಿಗಳ ತೀರ್ಮಾನದ ಹಿಂದೆ ಒಂದು ಉದ್ದೇಶವಿರುತ್ತದೆ. ಒಂದು ವಿವೇಚನೆ ಇರುತ್ತದೆ.
ಮೊದಲನೆಯದಾಗಿ ಜಿಲ್ಲೆಯು ಕೃಷಿಪ್ರಧಾನ ಆರ್ಥಿಕತೆಯನ್ನು ಹೊಂದಿದೆ. ನರಗುಂದ ತಾಲೂಕು ಬಿಟ್ಟರೆ ಜಿಲ್ಲೆಯಲ್ಲಿರುವುದು ಒಣ ಬೇಸಾಯ. ಈ ಬಗೆಯ ಕೃಷಿ ಚಟುವಟಿಕೆ ಕೈಗೊಳ್ಳಲು ಅಗತ್ಯವಾದ ಶ್ರಮಶಕ್ತಿ ಅಪಾರ. ಇದು ಶ್ರಮಸಾಂದ್ರವಾದ ಚಟುವಟಿಕೆಯಾಗಿದೆ. ಈ ಕಾರಣದಿಂದಾಗಿ ಜನರು ಹೆಚ್ಚು ಮಕ್ಕಳನ್ನು ಬಯಸುತ್ತಾರೆ.
ಎರಡನೆಯದಾಗಿ ಜಿಲ್ಲೆಯಲ್ಲಿ ಮಹಿಳೆಯರ ಸಾಕ್ಷರತೆ ಪ್ರಮಾಣ ಅತ್ಯಂತ ಕಡಿಮೆ ಇದೆ. ಜನಸಂಖ್ಯೆಯ ಬೆಳವಣಿಗೆ ಗತಿಗೂ ಮತ್ತು ಮಹಿಳೆಯರ ಸಾಕ್ಷರತೆ ಪ್ರಮಾಣಕ್ಕೂ ನಡುವೆ ಅನ್ಯೋನ್ಯವಾದ ಸಂಬಂಧವಿದೆ. ಜನಸಂಖ್ಯೆಯ ಬೆಳವಣಿಗೆ ಮೇಲೆ ತೀವ್ರ ಪರಿಣಾಮ ಬೀರುವ ಅನೇಕ ಸಂಗತಿಗಳಲ್ಲಿ ಬಹಳ ಮುಖ್ಯವಾದುದು ಮಹಿಳೆಯರ ಸಾಕ್ಷರತೆ.
ಮೂರನೆಯದಾಗಿ, ನಮ್ಮ ಅಧ್ಯಯನದಿಂದ ಕಂಡುಕೊಂಡ ಒಂದು ಬಹುಮುಖ್ಯ ತಥ್ಯವೆಂದರೆ, ಯಾವ ಜಿಲ್ಲೆಯಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ಅಧಿಕವಾಗಿದೆಯೊ ಆ ಜಿಲ್ಲೆಯಲ್ಲಿ ಜನಸಂಖ್ಯೆಯ ಬೆಳವಣಿಗೆ ಪ್ರಮಾಣವು ಅಧಿಕವಾಗಿರುತ್ತದೆ ಎಂಬುದಾಗಿದೆ. ಗದಗ ಜಿಲ್ಲೆಯಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ಅಗಾಧವಾಗಿದೆ. ಜಿಲ್ಲೆಯ ಕೃಷಿ ಕಾರ್ಮಿಕರಲ್ಲಿ ಮಹಿಳೆಯರ ಪ್ರಮಾಣವು ಶೇ. ೫೩ ರಷ್ಟಿದೆ.
ನಾಲ್ಕನೆಯದಾಗಿ ಗದಗ ಜಿಲ್ಲೆಯಲ್ಲಿ ಆರೋಗ್ಯ ಮತ್ತು ವೈದ್ಯಕೀಯ ಸೌಲಭ್ಯಗಳು ನಿಕೃಷ್ಟವಾಗಿದೆ. ಈ ಸೌಲಭ್ಯಗಳು ಗ್ರಾಮೀಣ ಪ್ರದೇಶದಲ್ಲಿ ಲಭ್ಯವಿಲ್ಲ. ಜಿಲ್ಲೆಯಲ್ಲಿರುವ ಪ್ರಾಥಮಿಕ ಆರೋಗ್ಯ ಕೇವಲ ಕುಟುಂಬ ಯೋಜನೆ ಶಿಬಿರ ನಡೆಸುವ ಕೇಂದ್ರಗಳಾಗಿ ಬಿಟ್ಟಿವೆ. ಸಂತಾನೋತ್ಪತ್ತಿ ಆರೋಗ್ಯ ಸೌಲಭ್ಯಗಳನ್ನು ವ್ಯವಸ್ಥಿತವಾಗಿ ಗ್ರಾಮೀಣ ಪ್ರದೇಶದಲ್ಲಿ ವಿಸ್ತರಿಸುವ ಅಗತ್ಯವಿದೆ. ಕುಟುಂಬ ಯೋಜನೆಯನ್ನು ಅನುಸರಿಸಬೇಕೆಂದರೂ ಅವು ಲಭ್ಯವಿಲ್ಲದ ಸ್ಥಿತಿ ಇದೆ.
ಕೊನೆಯದಾಗಿ ಜನಸಂಖ್ಯೆಯ ಬೆಳವಣಿಗೆ ತಗ್ಗಿಸಲು ಕುಟುಂಬ ಯೋಜನೆಯೊಂದೆ ಪರಿಣಾಮಕಾರಿ ಮಾರ್ಗ ಎಂದು ಜನರು ನಂಬಿರುವಂತೆ ಕಾಣುತ್ತದೆ. ಇದು ಸರಿಯಲ್ಲ. ಕುಟುಂಬ ಯೋಜನೆಗಿಂತ ಅತ್ಯಂತ ಪರಿಣಾಮಕಾರಿಯಾದ ಮಾರ್ಗವೆಂದರೆ ಮಹಿಳೆಯರ ಸಾಕ್ಷರತೆ, ಮಹಿಳೆಯರ ಸಂತಾನೋತ್ಪತ್ತಿ ಆರೋಗ್ಯದ ಸುಧಾರಣೆ, ಮಹಿಳೆಯರ ಉದ್ಯೋಗದ ಅವಕಾಶಗಳ ವಿಸ್ತರಣೆ ಇತ್ಯಾದಿ.
ಗದಗ ಜಿಲ್ಲೆಯ ಆರೋಗ್ಯ ಸಂಪತ್ತು
ಆರೋಗ್ಯವನ್ನು ‘ಸಂಪತ್ತು’ ಎಂದು ನೋಡುವ ಪರಿಯೊಂದು ಪ್ರಚಲಿತದಲ್ಲಿದೆ. ‘ಆರೋಗ್ಯ ಸಂಪತ್ತು’ ಎಂಬ ನುಡಿಗಟ್ಟಿನಲ್ಲಿ ಇದನ್ನು ನೋಡಬಹುದು. ಆದರೆ ಸ್ವಾತಂತ್ರ್ಯಾನಂತರ ಭಾರತದಲ್ಲಿ – ಕರ್ನಾಟಕದಲ್ಲಿ ಜನರ ಆರೋಗ್ಯ ಭಾಗ್ಯದ ಬಗ್ಗೆ ಹೆಚ್ಚಿನ ಪ್ರಾಶಸ್ತ್ಯ ದೊರೆಯಲಿಲ್ಲ. ಅಭಿವೃದ್ಧಿಯ ದೃಷ್ಟಿಯಿಂದ ಅದು ಅಷ್ಟು ಮಹತ್ವದ್ದೆಂದು ಪರಿಗಣಿತವಾಗಲಿಲ್ಲ. ಸಾಕ್ಷರತೆಯಿಂದ ಆರೋಗ್ಯವನ್ನು ಸಾಂಪ್ರದಾಯಿಕ ಅಭಿವೃದ್ಧಿ ವಿಚಾರ ಪ್ರಣಾಳಿಕೆಯ ಒಂದು ಸಾಧನವೆಂದು – ಸಂಪನ್ಮೂಲವೆಂದು ಮಾತ್ರ ಪರಿಗಣಿಸುತ್ತಾ ಬಂತು. ಆರೋಗ್ಯವಂತನಾದ ಕಾರ್ಮಿಕ ಹೆಚ್ಚು ಸಮರ್ಥವಾಗಿ ದುಡಿಯುತ್ತಾನೆ. ಆರೋಗ್ಯವಂತನಾದ ಕೆಲಸಗಾರ ನಿಯಮಿತವಾಗಿ ಕೆಲಸಕ್ಕೆ ಹಾಜರಾಗುತ್ತಾನೆ. ಆರೋಗ್ಯವಂತ ಶ್ರಮಶಕ್ತಿ ಅಭಿವೃದ್ಧಿಯ ಗತಿಯನ್ನು ಉತ್ತಮಪಡಿಸುತ್ತದೆ – ಈ ಕಾರಣಗಳಿಗಾಗಿ ಆರೋಗ್ಯವನ್ನು ಮಹತ್ವದ್ದೆಂದು ಸಾಂಪ್ರದಾಯಿಕ ಅಭಿವೃದ್ಧಿ ವಿಚಾರ ಪ್ರಣಾಳಿಕೆ ಪರಿಗಣಿಸಿತ್ತು. ಈ ಬಗೆಯ ಚಿಂತನೆಯಲ್ಲಿ ಆಕ್ಷೇಪಿಸ ಬಹುದಾದುದು ಏನೂ ಇಲ್ಲ. ಆರೋಗ್ಯವು ಅಭಿವೃದ್ಧಿಯ ಗತಿಯನ್ನು ಉತ್ತಮಪಡಿಸಬಲ್ಲುದು. ಅಭಿವೃದ್ಧಿ ಪ್ರಕ್ರಿಯೆಯಲ್ಲಿ ಆರೋಗ್ಯಕ್ಕೆ ಉಪಕರಣವಾದಿ ಪಾತ್ರವಿದೆ.
ಅಮರ್ತ್ಯಸೇನ್ ಅವರು ಈ ಬಗೆಯ ಚಿಂತನೆಯ ಮಿತಿಗಳನ್ನು ತೋರಿಸಿಕೊಟ್ಟಿದ್ದಾರೆ. ಅಭಿವೃದ್ಧಿಯ ಗತಿಯನ್ನು ಹೆಚ್ಚಿಸುವ ಸಾಧನವಾಗಿ ಆರೋಗ್ಯಭಾಗ್ಯ ಕೆಲಸಮಾಡಬಲ್ಲದು. ಇದನ್ನು ಅಮರ್ತ್ಯಸೇನ್ ಅಲ್ಲಗಳೆಯುವುದಿಲ್ಲ. ಆದರೆ ಅವರ ಪ್ರಕಾರ ಆರೋಗ್ಯ ಭಾಗ್ಯಕ್ಕೆ ತನ್ನದೇ ಆದ ಮಹತ್ವವಿದೆ. ಆರೋಗ್ಯವಂತ ಬದುಕೇ ಉತ್ತಮ ಬದುಕು. ಆರೋಗ್ಯವನ್ನು ಅಭಿವೃದ್ಧಿಯ ಅಂರ್ಗತ ಗುಣವಾಗಿ ಸೆನ್ ಪ್ರರಿಭಾವಿಸುತ್ತಾರೆ. ಆರೋಗ್ಯವು ಜನರ ಧಾರಣಶಕ್ತಿಯನ್ನು ಸಂವರ್ದಿಸುವ ಒಂದು ಗುಣವಾಗಿದೆ. ಸಮಾಜದಲ್ಲಿ ಹರಿದು ಬರುವ ಅವಕಾಶಗಳನ್ನು ತನ್ನದಾಗಿಸಿಕೊಳ್ಳಬಲ್ಲ ಸಾಮರ್ಥ್ಯವನ್ನು ಅವು ಒದಗಿಸುತ್ತದೆ. ಅಮರ್ತ್ಯಸೇನ್ ಆರೋಗ್ಯಭಾಗ್ಯದ ಮಹತ್ವವನ್ನು ಹೀಗೆ ಗುರುತಿಸಿದ್ದಾರೆ.
೧. ಅಂತಸತ್ವವಾದಿ ಮಹತ್ವ: ಆರೋಗ್ಯವಂತರಾಗಿರುವದೇ ಅಭಿವೃದ್ಧಿ. ಆರೋಗ್ಯಭಾಗ್ಯವನ್ನು ವೃದ್ಧಿಸುವುದೇ ಅಭಿವೃದ್ಧಿ. ಆರೋಗ್ಯವೇ ಅಭಿವೃದ್ಧಿ.
೨. ಉಪದರಣವಾದಿ ಮಹತ್ವ: ಆರೋಗ್ಯ ಸೌಲಭ್ಯವು ವ್ಯಕ್ತಿಯ ಕತೃತ್ವಶಕ್ತಿಯನ್ನು ಉತ್ತಮಪಡಿಸಬಲ್ಲದು, ಅವಕಾಶಗಳನ್ನು ತನ್ನದಾಗಿಸಿಕೊಳ್ಳಬಲ್ಲ ಸಾಮರ್ಥ್ಯವನ್ನು ಅದು ಜನರಿಗೆ ಒದಗಿಸುತ್ತದೆ. ಇದರಿಂದಾಗಿ ಉಂಟಾಗುವ ವರಮಾನ – ಉತ್ಪನ್ನಗಳಲ್ಲಿನ ಏರಿಕೆಯು ವ್ಯಕ್ತಿಯ ಸಾಮರ್ಥ್ಯವನ್ನು, ಸ್ವಾತಂತ್ರ್ಯವನ್ನು ಸಂವರ್ಧಿಸುತ್ತದೆ.
೩. ಸಾಮಾಜಿಕ ಮಹತ್ವ: ಆರೋಗ್ಯ ಭಾಗ್ಯವು ಸಾಮಾಜಿಕ ಸ್ಥಿತಿಯನ್ನು ಉತ್ತಮಮಾಡಬಲ್ಲುದು. ಸ್ವಸ್ಥನಾದ ಮನುಷ್ಯನ ಭೌದ್ಧಿಕ ಬೆಳವಣಿಗೆ ಉನ್ನತವಾಗಿರುತ್ತದೆ. ರೋಗ – ರುಜಿನಗಳಿಂದ ಉಂಟಾಗುವ ಸಾವು – ನೋವುಗಳು, ದುಡಿಮೆಗೆ ಗೈರು ಹಾಜರಿ ಮುಂತಾದವು ಸಮಾಜಕ್ಕೆ ಹಾನಿಯನ್ನು ಉಂಟುಮಾಡುತ್ತದೆ. ಜನರು ಅಪ್ರಾಪ್ತ ವಯಸ್ಸಿನಲ್ಲಿ ತೀರಿಕೊಂಡರೆ ಅದು ಸಮಾಜಕ್ಕೆ ಆಗುವ ನಷ್ಟವಾಗಿದೆ. ಕುಟುಂಬದ ಸದಸ್ಯರೊಬ್ಬರು ಅಸ್ವಸ್ಥರಾದರೆ ಇಡೀ ಕುಟುಂಬದ ಎಲ್ಲ ಸದಸ್ಯರ ಮಾನಸಿಕ ಸ್ವಾಸ್ಥ್ಯ ಕೆಡುತ್ತದೆ. ಆದ್ದರಿಂದ ಆರೋಗ್ಯ ಭಾಗ್ಯಕ್ಕೆ ತೀವ್ರ ಸ್ವರೂಪದ ಸಾಮಾಜಿಕ ಮಹತ್ವ ಇದೆ. ಅದು ಅಭಿವೃದ್ಧಿಯ ಉಪಕರಣವೂ ಹೌದು ಹಾಗೂ ಅಭಿವೃದ್ಧಿಯನ್ನು ಪ್ರತಿಫಲಿಸುವ ಸಂಗತಿಯೂ ಹೌದು. ಒಂದು ದೃಷ್ಟಿಯಿಂದ ಹೇಳುವುದಾದರೆ ಆರೋಗ್ಯ ಭಾಗ್ಯವೇ ಅಭಿವೃದ್ಧಿ.
ಆರೋಗ್ಯ ಸೂಚಿಗಳು
ಗದಗ ಜಿಲ್ಲೆಗೆ ಸಂಬಂಧಿಸಿದಂತೆ ಆರೋಗ್ಯ ಸೂಚಿಗಳು ದೊರೆಯುವುದಿಲ್ಲ. ಇದರ ಮಾತೃಜಿಲ್ಲೆಯಾದ ಧಾರವಾಡಕ್ಕೆ ಸಂಬಂಧಿಸಿದಂತೆ ಆರೋಗ್ಯ ಸೂಚಿಗಳು ದೊರೆಯುತ್ತವೆ. ನಮ್ಮ ಅಧ್ಯಯನದಲ್ಲಿ ಧಾರವಾಡ ಜಿಲ್ಲೆಯ ಆರೋಗ್ಯ ಸೂಚಿಗಳನ್ನು ಗದಗ ಜಿಲ್ಲೆಗೆ ಅನ್ವಯಿಸಿ ವಿಶ್ಲೇಣೆ ನಡಿಸಿದ್ದೇವೆ. ಧಾರವಾಡ ಜಿಲ್ಲೆಯನ್ನು ವಿಭಜಿಸಿ ಗದಗ ಜಿಲ್ಲೆಯನ್ನು ರೂಪಿಸಲಾಗಿದೆ. ಆದ್ದರಿಂದ ಧಾರವಾಡ ಜಿಲ್ಲೆಗೆ ಸಂಬಂಧಿಸಿದ ಆರೋಗ್ಯ ಸೂಚಿಗಳು ಗದಗ ಜಿಲ್ಲೆಗೂ ಅನ್ವಯವಾಗುತ್ತದೆ. ಏಕೆಂದರೆ ಅವಿಭಜಿತ ಧಾರವಾಡ ಜಿಲ್ಲೆಯ ಭಾಗವಾಗಿ ಗದಗ ಜಿಲ್ಲೆ ಇತ್ತು.
ಸಾಮಾನ್ಯವಾಗಿ ಭಾವಿಸಿರುವಂತೆ ಯಾವ ದೇಶ/ಪ್ರದೇಶದಲ್ಲಿ ಜನಸಂಖ್ಯೆಯ ಬೆಳವಣಿಗೆ ತೀವ್ರವಾಗಿರುತ್ತದೊ ಅಲ್ಲಿ ಆರೋಗ್ಯ ಸೂಚಿಗಳು ಕೆಳಮಟ್ಟದಲ್ಲಿರುತ್ತವೆ ಎನ್ನಲಾಗಿದೆ. ಜನಸಂಖ್ಯೆಯ ಮಿತಿಮೀರಿದ ಬೆಳವಣಿಗೆ ಗತಿಯೇ ಆರೋಗ್ಯ ದುಸ್ಥಿತಿಯ ಸೂಚ್ಯಂಕವಾಗಿ ಬಿಡುತ್ತದೆ. ಗದಗ ಜಿಲ್ಲೆಗೆ ಸಂಬಂಧಿಸಿದಂತೆ ಜನಸಂಖ್ಯೆಯ ಬೆಳವಣಿಗೆ ಗತಿ ಮಂದವಾಗಿದೆ. ಇದರಿಂದಾಗಿ ಈ ಜಿಲ್ಲೆಯ ಆರೋಗ್ಯ ಸೂಚಿಗಳು ಉತ್ತಮವಾಗಿವೆಯೆಂದು ಹೇಳಬಹುದು.
ಕೋಷ್ಟಕ ೩.೭ ರಲ್ಲಿ ಧಾರವಾಡ ಜಿಲ್ಲೆ ಹಾಗೂ ರಾಜ್ಯಮಟ್ಟದ ಆರೋಗ್ಯ ಸಂಬಂಧ ಸೂಚಿಗಳನ್ನು ನೀಡಲಾಗಿದೆ. ಅನೇಕ ವಿಷಯಗಳಲ್ಲಿ ಗದಗ ಜಿಲ್ಲೆಯ ಅಂದರೆ ಧಾರವಾಡ ಜಿಲ್ಲೆಯ ಆರೋಗ್ಯ ಸೂಚಿಗಳು ರಾಜ್ಯಮಟ್ಟದ ಆರೋಗ್ಯ ಸೂಚಿಗಳಂತೆ ಉತ್ತಮವಾಗಿವೆ. ಜನಸಂಖ್ಯೆಯ ವಾರ್ಷಿಕ ಬೆಳವಣಿಗೆ ಪ್ರಮಾಣ ಹಾಗೂ ಜನನ ಪ್ರಮಾಣಗಳು ರಾಜ್ಯ ಮಟ್ಟದಲ್ಲಿರುವುದಕ್ಕಿಂತ ಗದಗ ಜಿಲ್ಲೆಯಲ್ಲಿ ಕಡಿಮೆ ಇವೆ. ಅದೇ ರೀತಿ ಶಿಶುಗಳ ಮರಣ ಪ್ರಮಾಣ ಹಾಗೂ ಆರ್ಯುಮಾನಕ್ಕೆ ಸಂಬಂಧಿಸಿದಂತೆ ಗದಗ ಜಿಲ್ಲೆಯ ಸ್ಥಿತಿಯು ರಾಜ್ಯಮಟ್ಟದ ಸ್ಥಿತಿಗಿಂತ ಉತ್ತಮವಾಗಿದೆ.
ಈಗಾಗಲೇ ತಿಳಿಸಿರುವಂತೆ ಧಾರವಾಡ ಜಿಲ್ಲೆಯ ಆರೋಗ್ಯ ಸೂಚಿಗಳು ರಾಜ್ಯಮಟ್ಟದ ಆರೋಗ್ಯ ಸೂಚಿಗಿಂತ ಉತ್ತಮವಾಗಿವೆ, ಆದರೆ ವೈದ್ಯಕೀಯ ಸೌಲಭ್ಯಕ್ಕೆ ಸಂಬಂಧಿಸಿದಂತೆ ಮಾತ್ರ ಜಿಲ್ಲೆಯ ಸ್ಥಿತಿಯು ರಾಜ್ಯಮಟ್ಟದ ಸ್ಥಿತಿಗಿಂತ ಹಿಂದುಳಿದಿದೆ. ಇದರ ಬಗ್ಗೆ ಮುಂದೆ ಚರ್ಚೆ ನಡೆಸಲಾಗಿದೆ. ಜನಸಂಖ್ಯೆಗೆ ಸಂಬಂಧಿಸಿದಂತೆ ಒಂದು ಆತಂಕಕಾರಿ ಸಂಗತಿಯೆಂದರೆ ಈ ಜಿಲ್ಲೆಯಲ್ಲಿ ಒಟ್ಟು ಪ್ರಜನೋತ್ಪತ್ತಿ ಪ್ರಮಾಣವು ರಾಜ್ಯಮಟ್ಟದ ಪ್ರಮಾಣಕ್ಕಿಂತ ಅಧಿಕವಾಗಿದೆ. ರಾಜ್ಯಮಟ್ಟದಲ್ಲಿ ಪ್ರಜನೋತ್ಪತ್ತಿ ಪ್ರಮಾಣ ೩.೮೭ ಇದ್ದರೆ ಧಾರವಾಡ ಜಿಲ್ಲೆಯಲ್ಲಿ ಅದು ೩.೪೯ ಇದೆ. (೧೯೯೧) ಪ್ರಜನೋತ್ಪತ್ತಿ ಪ್ರಮಾಣವೆಂದರೆ ಒಬ್ಬ ಮಹಿಳೆ ತನ್ನ ಸಂತಾನೋತ್ಪತ್ತಿ ಕಾಲಾವಧಿಯಲ್ಲಿ ಅಂದರೆ ೧೫ ರಿಂದ ೪೫ ವರ್ಷಗಳ ವಯೋಮಾನದಲ್ಲಿ ಹಡೆಯುವ ಮಕ್ಕಳ ಸರಾಸರಿ ಸಂಖ್ಯೆ. ಈ ಸೂಚಿಯು ಅಧಿಕವಾಗಿರುವುದು ಮಹಿಳೆಯರ ಆರೋಗ್ಯಕರ ದೃಷ್ಟಿಯಿಂದ ತುಂಬಾ ಆಘಾತಕಾರಿಯಾದುದಾಗಿದೆ.

ಜಿಲ್ಲಾ ಅಭಿವೃದ್ಧಿ ಅಧ್ಯಯನ – ಗದಗ: ೪. ಅಭಿವೃದ್ಧಿ ಮತ್ತು ದುಡಿಮೆಗಾರ ವರ್ಗ
ಆರ್ಥಿಕ ಸ್ವರೂಪದ ಉತ್ಪನ್ನಕಾರಕ ಚಟುವಟಿಕೆಗಳನ್ನು ಜನಗಣತಿಯಲ್ಲಿ ‘ದುಡಿಮೆ’ಯೆಂದು ನಿರ್ವಚಿಸಲಾಗಿದೆ. ಅದು ಭೌತಿಕವಾದುದಾಗಿರಬಹುದು ಅಥವ ಭೌದ್ಧಿಕವಾಗಿರಬಹುದು. ಕೂಲಿ – ಸಂಭಾವನೆ – ಸಂಬಳ ಪಡೆಯುತ್ತಿರುವ ಸಂಭಾ ವನೆ ಯಾಗಿರಬಹುದು ಅಥವ ದುಡಿಮೆಗಾರರು ತಮ್ಮದೇ ಹೊಲ – ಗದ್ದೆ – ತೋಟ – ಮನೆಗಳಲ್ಲಿ ನಡೆಸುವ ಪರಿಶ್ರಮವೂ ಆಗಿರಬಹುದು. ಆಭಿವೃದ್ಧಿಯ ಮೂಲ ದ್ರವ್ಯ ದುಡಿಮೆ. ಜನಗಣತಿ ವರದಿಗಳಲ್ಲಿ ಯಾವ ವರ್ಗವನ್ನು ಮೇನ್ ವರ್ಕರ್ಸ್ ಎಂದು ಕರೆಯಲಾಗಿದೆಯೋ ಆ ವರ್ಗವನ್ನು ಇಲ್ಲಿ ದುಡಿಮೆಗಾರ ವರ್ಗವೆಂದು ಕರೆಯಲಾಗಿದೆ.
ಕಾರ್ಲ್‌‌ಮಾರ್ಕ್ಸ್ ನ ಪ್ರಕಾರ ಮೌಲ್ಯದ ಉತ್ಪಾದಕರು ದುಡಿಮೆಗಾರರು. ಪ್ರತಿಯೊಂದು ವಸ್ತು ಸೇವೆಯ ಉತ್ಪಾದನೆಯ ಮೂಲದಲ್ಲಿ ದುಡಿಮೆಗಾರರು ಇರುತ್ತಾರೆ. ಈ ಹಿನ್ನಲೆಯಲ್ಲಿ ದುಡಿಮೆಗಾರರನ್ನು ಸಂಪನ್ಮೂಲವೆಂದು, ಉತ್ಪಾದನೆಯ ಸಾಧನವೆಂದೂ, ಉತ್ಪಾದನಾ ಕತೃಗಳೆಂದು ಪರಿಗಣಿಸಿಕೊಂಡು ಬರಲಾಗಿದೆ. ಇಲ್ಲಿ ಗಮನಿಸಬೇಕಾದ ಸಂಗತಿಯೆಂದರೆ ದುಡಿಮೆಗಾರರು ಉತ್ಪಾದನಾ ಕತೃಗಳೂ ಹೌದು ಮತ್ತು ಉತ್ಪಾದಿಸಿದ ವಸ್ತು ಮತ್ತು ಸೇವೆಗಳ ಅನುಭೋಗಿಗಳೂ ಹೌದು. ಅಭಿವೃದ್ಧಿಯನ್ನು ಕುರಿತ ಸೈದ್ಧಾಂತಿಕ ಹಾಗೂ ಪ್ರಾಯೋಗಿಕ ಚರ್ಚೆಗಳಲ್ಲಿ ದುಡಿಮೆಗಾರರನ್ನು ಕೇವಲ ಉಪಕರಣ – ಸಂಪನ್ಮೂಲವೆಂದು ಪರಿಗಣಿಸಿಕೊಂಡು ಬಂದಿರುವ ಸಂಗತಿ ತಿಳಿದುಬರುತ್ತದೆ. ದುಡಿಮೆಗಾರರ ಅಂತಸ್ಥವಾದಿ ಮಹತ್ವವು ಅಲಕ್ಷ್ಯಕ್ಕೆ ಗುರಿಯಾಗಿಬಿಟ್ಟಿದೆ. ದುಡಿಮೆಯ ಫಲವನ್ನು ದುಡಿಮೆಗಾರರು ಅನುಭವಿಸಬೇಕು. ದುಡಿಮೆ ಫಲ ದುಡಿಮೆಗಾರರಿಗೆ ಎಷ್ಟರ ಮಟ್ಟಿಗೆ ಸಲ್ಲುತ್ತಿದೆ ಎಂಬುದು ಅಭಿವೃದ್ಧಿ ಕುರಿತ ಚರ್ಚೆಯಲ್ಲಿ ಆನುಷಂಗಿಕವಾಗಿ ಬಿಟ್ಟಿದೆ. ಈ ಕುರಿತ ಚರ್ಚೆ ಇಲ್ಲಿ ಅಪ್ರಸ್ತುತ.
‘ದುಡಿಮೆಗಾರರು’ ಎಂಬ ವರ್ಗ ಒಂದು ಅಖಂಡ, ಏಕರೂಪಿ ಗುಂಪಾಗಿರುವುದಿಲ್ಲ. ಆದರೆ ಅದನ್ನು ಒಂದು ಅಖಂಡ ಗುಂಪಾಗಿ ಪರಿಭಾವಿಸುವ ಪದ್ಧತಿ ವಾಡಿಕೆಯಲ್ಲಿದೆ. ನಮ್ಮ ಸಮಾಜದ ಸಂದರ್ಭದಲ್ಲಿ, ಏಣಿಶ್ರೇಣಿಗಳಿಂದ ಕೂಡಿರುವ ವ್ಯವಸ್ಥೆಯಲ್ಲಿ ದುಡಿಮೆಗಾರರು ಏಕರೂಪಿ ವರ್ಗವಾಗಿ ಇರುವುದಿಲ್ಲ.
ದುಡಿಮೆ, ದುಡಿಮೆಗಾರರು, ಅಭಿವೃದ್ಧಿ ಮುಂತಾದ ಸಂಗತಿಗಳನ್ನು ‘ಆರ್ಥಿಕ’ವೆಂದು ವರ್ಗೀಕರಿಸಿ, ಸಾಮಾಜಿಕ ಚೌಕಟ್ಟಿನಿಂದ ಬೇರ್ಪಡಿಸಿ, ಅವಗಳನ್ನು ಛೇಧಗೊಳಿಸಿ ನೋಡುವ ಪರಿಯೊಂದು ಪ್ರಚಲಿತದಲ್ಲಿದೆ. ಈ ಬಗೆಯ ದೃಷ್ಟಿ ಕೋನವನ್ನು ಒಪ್ಪಿಕೊಳ್ಳುವುದು ಸಾಧ್ಯವಿಲ್ಲ. ದುಡಿಮೆ – ದುಡಿಮೆಗಾರ ವರ್ಗ – ಇವುಗಳನ್ನು ಸಾಮಾಜಿಕ ನೆಲೆಯಲ್ಲೇ ಪರಿ ಭಾವಿಸಿಕೊಳ್ಳಬೇಕು. ಈ ಅಧ್ಯಾಯದಲ್ಲಿ ದುಡಿಮೆಗಾರ ವರ್ಗವನ್ನು ಎರಡು ನೆಲೆಯಿಂದ ನೋಡಲು ಪ್ರಯತ್ನಿಸಲಾಗಿದೆ. ದುಡಿಮೆಗಾರ ವರ್ಗದಲ್ಲಿ ಶಿಷ್ಟ – ಪರಿಶಿಷ್ಟ ನೆಲೆಗಳನ್ನು ಗುರುತಿಸಲು ಇಲ್ಲಿ ಪ್ರಯತ್ನಿಸಲಾಗಿದೆ. ಎರಡನೆಯದಾಗಿ ದುಡಿಮೆಗಾರ ವರ್ಗದ ಲಿಂಗಸಂಬಂಧಿ ನೆಲೆಗಳನ್ನು ಇಲ್ಲಿ ವಿಶ್ಲೇಷಿಸಲಾಗಿದೆ. ಈ ಬಗೆಯ ಅಧ್ಯಯನದಿಂದ ಜಿಲ್ಲಾಮಟ್ಟದಲ್ಲಿ ಉತ್ಪಾದನಾ ಸಂಬಂಧಗಳ ಸ್ವರೂಪ ಮತ್ತು ಉತ್ಪಾದನಾ ಶಕ್ತಿಗಳ ನೆಲೆಗಳನ್ನು ಗುರುತಿಸುವುದು ಸಾಧ್ಯ ಎಂದು ನಂಬಲಾಗಿದೆ. ಗದಗ ಜಿಲ್ಲೆಯ ದುಡಿಮೆಗಾರ ವರ್ಗದಲ್ಲಿ ವಿವಿಧ ಸಾಮಾಜಿಕ ಗುಂಪುಗಳ ಪ್ರಮಾಣ ಎಷ್ಟು? ದುಡಿಮೆಗಾರ ವರ್ಗದಲ್ಲಿ ಮಹಿಳೆಯರ ಪ್ರಮಾಣ ಎಷ್ಟಿದೆ? ಪರಿಶಿಷ್ಟ ಜನಸಂಖ್ಯೆಯು ನಿಭಾಯಿಸುವ ದುಡಿಮೆಯ ಭಾರವು ಪರಿಶಿಷ್ಟೇತರ ಜನಸಂಖ್ಯೆಯು ನಿಭಾಯಿಸುವ ದುಡಿಮೆಯ ಭಾರಕ್ಕಿಂತ ಅಧಿಕವಾಗಿರುತ್ತದೆ ಏಕೆ? ಈ ಪ್ರಶ್ನೆಗಳನ್ನು ಇಲ್ಲಿ ವಿಶ್ಲೇಷಣೆಗೆ ಹಚ್ಚಲಾಗಿದೆ.
ಭಾಗ೧ – ದುಡಿಮೆಗಾರವರ್ಗದಸ್ಥಿತಿಗತಿಗಳು
ಕೋಷ್ಟಕ – ೪.೧ರಲ್ಲಿ ಗದಗ ಜಿಲ್ಲೆಯ ದುಡಿಮೆಗಾರ ವರ್ಗದ ವಿವಿಧ ಆಯಾಮಗಳನ್ನು ಗುರುತಿಸಿದೆ. ದುಡಿಮೆಗಾರ ವರ್ಗದ ತ್ರಿವಲಯವಾರು ಪ್ರಮಾಣವನ್ನು ಕೋಷ್ಟಕದಲ್ಲಿ ತೋರಿಸಿದೆ. ಗದಗ ಜಿಲ್ಲೆಯ ಒಟ್ಟು ದುಡಿಮೆಗಾರವರ್ಗದ ಸಂಖ್ಯೆ ೩,೪೯,೪೭೭. ಒಟ್ಟು ದುಡಿಮೆಗಾರ ವರ್ಗದಲ್ಲಿ ಶೇ.೭೩.೯೫ರಷ್ಟು ಪ್ರಾಥಮಿಕ ವಲಯದಲ್ಲಿದ್ದರೆ ತೃತೀಯ ವಲಯದಲ್ಲಿರುವ ದುಡಿಮೆಗಾರ ವರ್ಗದ ಪ್ರಮಾಣ ಶೇ.೧೫.೭೧.
ಜಿಲ್ಲೆಯ ಒಟ್ಟು ದುಡಿಮೆಗಾರ ವರ್ಗದಲ್ಲಿ ಕೃಷಿಯನ್ನು ಅವಲಂಬಿಸಿಕೊಂಡಿರುವ ವರ್ಗದ ಪ್ರಮಾಣ ಶೇ.೭೨.೧೬ (೨,೫೨,೧೮೭) ರಾಜ್ಯಮಟ್ಟದಲ್ಲಿ ಇದರ ಪ್ರಮಾಣ ಶೇ.೬೩.೧೨. ಗದಗ ಜಿಲ್ಲೆಯು ಮೂಲಭೂತವಾಗಿ ಕೃಷಿ ಪ್ರಧಾನ ಜಿಲ್ಲೆಯಾಗಿದೆ ಎಂಬುದು ಇದರಿಂದ ಸ್ಪಷ್ಟವಾಗುತ್ತದೆ. ಈ ಜಿಲ್ಲೆಯಲ್ಲಿ ಕೃಷಿಯೇತರ ಚಟುವಟಿಕೆಗಳಲ್ಲಿ ನಿರತರಾಗಿರುವ ದುಡಿಮೆಗಾರ ವರ್ಗದ ಪ್ರಮಾಣ ಶೇ.೨೭.೮೪. ಕರ್ನಾಟಕದಲ್ಲಿ ಕೃಷಿಯೇತರ ಚಟುವಟಿಕೆಗಳಲ್ಲಿ ಹೆಚ್ಚಿನ ದುಡಿಮೆ ಗಾರರನ್ನು ಹೊಂದಿರುವ ಜಿಲ್ಲೆಗಳ ಸಂಖ್ಯೆ ಕೇವಲ ೯.
ಜಿಲ್ಲೆಯಲ್ಲಿನ ಒಟ್ಟು ಸಂಖ್ಯೆಯಲ್ಲಿ ದುಡಿಮೆಗಾರ ವರ್ಗದ ಪ್ರಮಾಣ ಶೇ.೪೦.೬೮. ಆದರೆ ಇದು ರಾಜ್ಯ ಮಟ್ಟದಲ್ಲಿ ಕೇವಲ ಶೇ.೩೮.೪೫. ಒಟ್ಟು ದುಡಿಮೆಗಾರ ವರ್ಗದಲ್ಲಿ ಕೃಷಿ ಕಾರ್ಮಿಕ ಪ್ರಮಾಣ ಗದಗ ಜಿಲ್ಲೆಯಲ್ಲಿ ಶೇ.೪೨.೩೫ ರಷ್ಟಿದೆ. ಆದರೆ ರಾಜ್ಯಮಟ್ಟದಲ್ಲಿ ಇದರ ಪ್ರಮಾಣ ಕೇವಲ ಶೇ.೨೯.೯೧. ಗದಗ ಜಿಲ್ಲೆಯಲ್ಲಿ ದುಡಿಮೆಯಲ್ಲಿ ನಿರತರಾಗಿರುವ ಜನರ ಪ್ರಮಾಣವು ಸಾಪೇಕ್ಷವಾಗಿ ರಾಜ್ಯ ಮಟ್ಟದಲ್ಲಿರುವುದಕ್ಕಿಂತ ಅಧಿಕವಾಗಿದೆ.
ಕೋಷ್ಟಕ ೪.೧ – ಗದಗ ಜಿಲ್ಲೆಯ ದುಡಿಮೆಗಾರವರ್ಗ

ಬಡತನದ ತೀವ್ರತೆಯ ಸೂಚಿ
ಗದಗ ಜಿಲ್ಲೆಯಲ್ಲಿನ ಜನಸಂಖ್ಯೆಯಲ್ಲಿ ದುಡಿಯುವ ವರ್ಗದ ಪ್ರಮಾಣ ಹಾಗೂ ದುಡಿಯುವ ವರ್ಗದಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ರಾಜ್ಯ ಮಟ್ಟದಲ್ಲಿರುವುದಕ್ಕಿಂತ ಸಾಪೇಕ್ಷವಾಗಿ ಅಧಿಕವಾಗಿರುವುದನ್ನು ನೋಡಲಾಗಿದೆ. ಇದರ ಆಧಾರದ ಮೇಲೆ ಗದಗ ಜಿಲ್ಲೆಯಲ್ಲಿ ಬಡತನದ ಪ್ರಮಾಣ ಹಾಗೂ ಬಡತನದ ತೀವ್ರತೆಯು ರಾಜ್ಯಮಟ್ಟಕ್ಕಿಂತ ಅಧಿಕವಾಗಿದೆ ಎಂದು ಹೇಳಬಹುದು. ದುಡಿಯುವ ವರ್ಗ ಹಾಗೂ ಕೃಷಿ ಕಾರ್ಮಿಕರ ಪ್ರಮಾಣದ ಅಗಾಧತೆಯನ್ನು ಬಡತನದ ಸೂಚಿಯಾಗಿ ಬಳಸಬಹುದಾಗಿದೆ. (ಶೇರ್ ಗಿಲ್, ಎಚ್.ಎಸ್., ೧೯೮೯, ಕಲ್ಪನಾ ಬಾರ್ದನ್, ೧೯೮೯).
ಇದರ ಇಂಪ್ಲಿಕೇಷನ್ ಏನು? ಆರ್ಥಿಕವಾಗಿ ಹಿಂದುಳಿದಿರುವ, ಅಭಿವೃದ್ಧಿ ದೃಷ್ಟಿಯಿಂದ ಕೆಳಮಟ್ಟದಲ್ಲಿರುವ ಗದಗ ಜಿಲ್ಲೆಯಲ್ಲಿ ಜನರಿಗೆ ದುಡಿಮೆ ಅನಿವಾರ್ಯವಾಗಿದೆ. ಇಲ್ಲಿ ದುಡಿಮಯೇ ಬದುಕಾಗಿದೆ. ದುಡಿಮೆಯನ್ನು ಬದುಕಿಗೆ ಸಂವಾದಿಯನ್ನಾಗಿ ಇಲ್ಲಿ ಬಳಸಲಾಗುತ್ತಿದೆ. ದುಡಿಮೆಗಾರ ವರ್ಗದ ಪ್ರಮಾಣ ಮತ್ತು ಕೃಷಿ ಕಾರ್ಮಿಕರ ಪ್ರಮಾಣಗಳು ಸಾಪೇಕ್ಷವಾಗಿ ಅಧಿಕವಾಗಿದ್ದ ಮಾತ್ರಕ್ಕೆ ಜಿಲ್ಲೆಯಲ್ಲಿ ಬಡತನದ ಒತ್ತಡ ತೀವ್ರವಾಗಿದೆ ಎಂದು ಹೇಗೆ ಹೇಳುವುದು? ಗದಗ ಜಿಲ್ಲೆಯಲ್ಲಿ ಬಡತನವು ರಾಜ್ಯಮಟ್ಟದ ಸರಾಸರಿಗಿಂತ ಅಧಿಕವಾಗಿವೆ ಎಂದು ಹೇಳಲು ಅನೇಕ ಕಾರಣಗಳಿವೆ.
ಕರ್ನಾಟಕದಲ್ಲಿ ಒಂಬತ್ತು ಜಿಲ್ಲೆಗಳಲ್ಲಿ ಮಾತ್ರ ದುಡಿಮೆಗಾರ ವರ್ಗದ ಪ್ರಮಾಣವು ಜನಸಂಖ್ಯೆಯಲ್ಲಿ ಶೇ.೪೦ ಮತ್ತು ಅದಕ್ಕೂ ಅಧಿಕ ಮಟ್ಟದಲ್ಲಿದೆ. ಇದನ್ನು ಕೋಷ್ಟಕ ೪.೨ರಲ್ಲಿ ತೋರಿಸಿದೆ.
ಕೋಷ್ಟಕ ೪.೨ರಲ್ಲಿ ತೋರಿಸಿರುವಂತೆ ಕರ್ನಾಟಕದ ಒಂಬತ್ತು ಜಿಲ್ಲೆಗಳಲ್ಲಿ ದುಡಿಮೆ ಸಹಭಾಗಿತ್ವ ಪ್ರಮಾಣವು ರಾಜ್ಯ ಸರಾಸರಿಗಿಂತ ಅಧಿಕವಾಗಿದೆ. ಈ ಒಂಬತ್ತು ಜಿಲ್ಲೆಗಳಲ್ಲಿ ದಕ್ಷಿಣ ಕನ್ನಡ, ಚಿಕ್ಕಮಗಳೂರು ಮತ್ತು ಕೊಡಗು ಜಿಲ್ಲೆಗಳು ಒಂದು ಗುಂಪಿಗೆ ಸೇರಿದರೆ, ಉಳಿದ ೬ ಜಿಲ್ಲೆಗಳು ಇನ್ನೊಂದು ಗುಂಪಿಗೆ ಸೇರುತ್ತದೆ. ಮೊದಲನೆಯ ಗುಂಪಿಗೆ ಸೇರಿದ ಜಿಲ್ಲೆಗಳು ಆರ್ಥಿಕವಾಗಿ ಮುಂದುವರೆದಿದ್ದರೆ ಉಳಿದ ೬ ಎರಡನೆಯ ಗುಂಪಿನ ಜಿಲ್ಲೆಗಳು ಆಥಿಕವಾಗಿ ಹಿಂದುಳಿದಿವೆ. ಈ ಎರಡು ಗುಂಪಿನ ಜಿಲ್ಲೆಗಳಲ್ಲಿ ದುಡಿಮೆ ಸಹಭಾಗಿತ್ವ ಪ್ರಮಾಣ ಅಧಿಕವಾಗಿದೆ. ಈ ವಿಚಿತ್ರವನ್ನು ವಿವರಿಸುವುದು ಹೇಗೆ?
ಕೋಷ್ಟಕ ೪.೨: ದುಡಿಮೆಯಲ್ಲಿ ಸಹಭಾಗಿತ್ವ ಪ್ರಮಾಣ
	ಕ್ರಮ ಸಂಖ್ಯೆ
	ಜಿಲ್ಲೆಗಳು
	ದುಡಿಮೆಯಲ್ಲಿ ಸಹಭಾಗಿತ್ವ ಪ್ರಮಾಣ (ಜನಸಂಖ್ಯೆಯಲ್ಲಿ ದುಡಿಮೆಗಾರ ವರ್ಗದ ಪ್ರಮಾಣ) ಶೇಕಡ

	೧
	ಚಾಮರಾಜನಗರ
	೪೦.೮೫

	೨
	ದಕ್ಷಿಣ ಕನ್ನಡ
	೪೨.೭೮

	೩
	ಚಿಕ್ಕಮಗಳೂರು
	೪೦.೫೨

	೪
	ಕೊಡಗು
	೪೫.೦೯

	೫
	ಗದಗ
	೪೦.೬೮

	೬
	ಗುಲಬರ್ಗಾ
	೪೦.೨೭

	೭
	ಬಳ್ಳಾರಿ
	೪೨.೭೭

	೮
	ರಾಯಚೂರು
	೪೧.೦೯

	೯
	ಕೊಪ್ಪಳ
	೪೩.೩೬

	
	ಕರ್ನಾಟಕ ರಾಜ್ಯ
	೩೮.೪೫


ಇವೆರಡೂ ಗುಂಪಿನ ಜಿಲ್ಲೆಗಳಲ್ಲಿನ ದುಡಿಮೆಗಾರ ವರ್ಗದ ಸಾಮಾಜಿಕ ಮತ್ತು ಆರ್ಥಿಕ ಸ್ವರೂಪ ಭಿನ್ನವಾಗಿದೆ. ಮೊದಲನೆಯ ಗುಂಪಿನ ಮುಂದುವರಿದ ಜಿಲ್ಲೆಗಳಲ್ಲಿನ ದುಡಿಮೆಗಾರ ವರ್ಗದಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ಬಹಳ ಕಡಿಮೆ ಇದೆ. ಅದರ ಪ್ರಮಾಣ ಸರಾಸರಿ ಶೇ.೧೮.೬೨. ಆದರೆ ಎರಡನೆಯ ಗುಂಪಿನ ಹಿಂದುಳಿದ ಜಿಲ್ಲೆಗಳಲ್ಲಿನ ದುಡಿಮೆಗಾರ ವರ್ಗದಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ಸರಾಸರಿ ಶೇ.೪೪.೨೯. ಮೊದಲನೆಯ ಗುಂಪಿನ ಜಿಲ್ಲೆಗಳಲ್ಲಿನ ಕೃಷಿ ಕಾರ್ಮಿಕರಲ್ಲಿ ಮಹಿಳೆಯರ ಪ್ರಮಾಣ ಕೇವಲ ಶೇ.೪೨.೧೮. ಆದರೆ ಎರಡನೆಯ ಗುಂಪಿನ ಜಿಲ್ಲೆಗಳಲ್ಲಿನ ಕೃಷಿ ಕಾರ್ಮಿಕರಲ್ಲಿ ಮಹಿಳೆಯರ ಪ್ರಮಾಣ ಶೇ.೫೩.೩೦.
ಗದಗ ಜಿಲ್ಲೆಯಲ್ಲಿ ಬಡತನದ ಪ್ರಮಾಣ ಹಾಗೂ ಅದರ ತೀವ್ರತೆಯ ರಾಜ್ಯಮಟ್ಟದ ಸರಾಸರಿಗಿಂತ ಅಧಿಕವಾಗಿದೆ ಯೆಂದು ಹೇಳಲು ಮೂರು ಮುಖ್ಯ ಸಂಗತಿಗಳನ್ನು ಆಧಾರವಾಗಿ ನೀಡಬಹುದು.
೧. ಈ ಜಿಲ್ಲೆಯಲ್ಲಿ ದುಡಿಮೆಗಾರ ವರ್ಗದ ಪ್ರಮಾಣವು ರಾಜ್ಯಮಟ್ಟದ ಸರಾಸರಿಗಿಂತ ಅಧಿಕವಾಗಿದೆ.
೨. ಈ ಜಿಲ್ಲೆಯ ದುಡಿಮೆಗಾರ ವರ್ಗದಲ್ಲಿ ಕೃಷಿಕಾರ್ಮಿಕರ ಪ್ರಮಾಣವು ರಾಜ್ಯ ಸರಾಸರಿಗಿಂತ ಅಧಿಕವಾಗಿದೆ.
೩. ಈ ಜಿಲ್ಲೆಯ ಕೃಷಿ ಕಾರ್ಮಿಕರಲ್ಲಿ ಮಹಿಳೆಯರ ಪ್ರಮಾಣವು ಪುಷರ ಪ್ರಮಾಣಕ್ಕಿಂತ ಅಧಿಕವಾಗಿದೆ.
ಈ ಮೂರು ಸಂಗತಿಗಳು ಏಕಕಾಲದಲ್ಲಿ ಅಸ್ತಿತ್ವದಲ್ಲಿದ್ದರೆ ಆ ಜಿಲ್ಲೆಯಲ್ಲಿ ಬಡತನವು ತೀವ್ರವಾಗಿರುತ್ತದೆ ಎಂದು ಹೇಳಬಹುದು.
ಕೃಷಿ ಮತ್ತು ಕೃಷಿಯೇತರ ಕಸುಬುಗಳು
ಗದಗ ಜಿಲ್ಲೆಯು ಕೃಷಿ ಪ್ರಧಾನ ಜಿಲ್ಲೆಯಾಗಿದೆ ಎಂಬ ಸಂಗತಿಯನ್ನು ಈಗಾಗಲೇ ಹೇಳಿಯಾಗಿದೆ. ರಾಜ್ಯಮಟ್ಟದಲ್ಲಿ ಕೃಷಿ ಯನ್ನು ಅವಲಂಬಿಸಿಕೊಂಡಿರುವವರ ಪ್ರಮಾಣವು ಶೇ.೬೩.೧೨ರಷ್ಟಿದ್ದರೆ ಗದಗ ಜಿಲ್ಲೆಯಲ್ಲಿ ಅದು ಶೇ.೭೨.೧೬. ಕೃಷಿ ಯೇತರ ಚಟುವಟಿಕೆಗಳು ಇಲ್ಲವೆಂದು ಹೇಳುವಂತಿಲ್ಲ. ಆದರೆ ಅವು ಅತ್ಯಂತ ಮಂದಗತಿಯಲ್ಲಿ ಬೆಳೆಯುತ್ತಿವೆ. ಕೃಷಿ ಯೇತರ ಚಟುವಟಿಕೆಗಳಲ್ಲಿ ನಿರತರಾಗಿರುವ ದುಡಿಮೆಗಾರರ ಸಂಖ್ಯೆ ೯೭೨೯೦. ಇದರಲ್ಲಿ ಮಹಿಳೆಯರ ಪ್ರಮಾಣ ಕೇವಲ ಶೇ.೧೫.೮೬. ಆದರೆ ಕೃಷಿಯನ್ನು ಅವಲಂಬಿಸಿಕೊಂಡಿರುವವರಲ್ಲಿ ಮಹಿಳೆಯರ ಪ್ರಮಾಣ ಶೇ.೪೧.೬೯.
ಕೃಷಿ ವಲಯ ಅದರಲ್ಲೂ ಬೆಳೆ – ಸಾಗುವಳಿ ಕೃಷಿಯು ಎಷ್ಟು ಜನರಿಗೆ ಉದ್ಯೋಗ ಕೊಟ್ಟೀತು? ಅದರ ಉದ್ಯೋಗ ಸಾಮರ್ಥ್ಯ ಸೀಮಿತವಾದುದು. ಕೃಷಿಯೇತರ ಚಟುವಟಿಕೆಗಳು ಗದಗ ಜಿಲ್ಲೆಯಲ್ಲಿ ಸೃಷ್ಟಿಯಾಗುತ್ತಿವೆ. ಆದರೆ ಅದು ಮಂದಗತಿಯಲ್ಲಿ ಬೆಳೆಯುತ್ತಿದೆ. ಕೃಷಿಯೇತರ ಚಟುವಟಿಕೆಗಳು ಬಹಳಷ್ಟು ಮಟ್ಟಿಗೆ ನಗರ ಪ್ರದೇಶಗಳಲ್ಲಿ ಮಡುಗಟ್ಟಿ ಕೊಂಡು ಬಿಟ್ಟಿವೆ. ಕೃಷಿಯೇತರ ಚಟುವಟಿಕೆಗಳನ್ನು ಗ್ರಾಮಾಂತರ ಪ್ರದೇಶದಲ್ಲಿ ಹೇಗೆ ಹೆಚ್ಚಿಸಬೇಕು ಎಂಬುದರ ಬಗ್ಗೆ ಹೆಚ್ಚು ಚಿಂತನ – ಮಂಥನ ನಡೆಯಬೇಕಾಗಿದೆ.
ಯಾವ ವರ್ಗದ ಅಭಿವೃದ್ಧಿ ?
ಈ ಹಿಂದೆ ಹೇಳಿರುವಂತೆ ಗದಗ ಜಿಲ್ಲೆಯಲ್ಲಿ ಪ್ರಾಥಮಿಕೇತರ ಚಟುವಟಿಕೆಗಳನ್ನು ಅವಲಂಬಿಸಿಕೊಂಡಿರುವವರ ಪ್ರಮಾಣ ಬಹಳ ಕಡಿಮೆ. ಇಂದು ನಡೆದಿರುವ ಅಭಿವೃದ್ಧಿಯ ಸ್ವರೂಪವನ್ನು ನೋಡಿದರೆ ಅದು ಪ್ರಾಥಮಿಕೇತರ ವಲಯದಲ್ಲಿನ ದುಡಿಮೆಗಾರ ವರ್ಗದ ಹಿತಾಸಕ್ತಿಗಳನ್ನು ಪೋಷಿಸುತ್ತಿರುವಂತೆ ಕಾಣುತ್ತದೆ. ಗದಗದಲ್ಲಿನ ೧.೪೮ ಲಕ್ಷ ಕೃಷಿ ಕಾರ್ಮಿಕರ ಹಿತಾಸಕ್ತಿಗಳನ್ನು ಗುರಿಯಾಗಿಟ್ಟುಕೊಂಡಿರುವ ಅಭಿವೃದ್ಧಿ ಕಾರ್ಯಕ್ರಮಗಳು ಕಣ್ಣಿಗೆ ಕಾಣುತ್ತಿಲ್ಲ. ಕೃಷಿ ಕಾರ್ಮಿಕರಲ್ಲಿ ೭೯೦೩೬ ರಷ್ಟಿರುವ ಮಹಿಳಾ ಕೃಷಿ ಕಾರ್ಮಿಕರ ಹಿತವನ್ನು ಕಾಪಾಡುವ, ಅವರ ಬದುಕನ್ನು ಉತ್ತಮ ಪಡಿಸಬಲ್ಲ ಕಾರ್ಯಕ್ರಮಗಳು ಇಲ್ಲವೆ ಇಲ್ಲ. ಆರೋಗ್ಯ ಭಾಗ್ಯವನ್ನಾಗಲಿ, ಅಕ್ಷರ ಸೌಲಭ್ಯವನ್ನಾಗಲಿ ಕಾಣದಿರುವ ೧.೪೮ ಲಕ್ಷ ಕೃಷಿ ಕಾರ್ಮಿಕರ ಬದುಕು ತೀವ್ರ ದುಸ್ಥಿಯಲ್ಲಿದೆ.
ಧಾರಣ ಶಕ್ತಿಯ ದುಸ್ಥಿತಿಯನ್ನು ಅಮರ್ತ್ಯಸೇನ್ ಅವರು ‘ಬಡತನ’ ವೆಂದು ಕರೆದಿದ್ದಾರೆ. ಧಾರಣ ಶಕ್ತಿಯು ಎರಡು ಶಕ್ತಿಗಳನ್ನು ಒಳಗೊಂಡಿದೆ. ಮೊದಲನೆಯದು, ಬದುಕನ್ನು ಉತ್ತಮಪಡಿಸಿಕೊಳ್ಳಲು ಲಭ್ಯವಿರುವ – ಹರಿದುಬರುತ್ತಿರುವ ‘ಅವಕಾಶ’ಗಳನ್ನು ತನ್ನದಾಗಿಸಿಕೊಳ್ಳುವ – ದಕ್ಕಿಸಿಕೊಳ್ಳುವ ಸಾಮರ್ಥ್ಯ ಮತ್ತು ಎರಡನೆಯದು ಲಭ್ಯವಿರುವ – ಹರಿದುಬರುತ್ತಿರುವ ‘ಅವಕಾಶ’ ಗಳಲ್ಲಿ ತನಗೆ ಬೇಕಾದುದನ್ನು ಆಯ್ಕೆ ಮಾಡಿಕೊಳ್ಳುವ ಸ್ವಾತಂತ್ರ್ಯ. ಇವೆರಡು ಗುಣಗಳ ಸಂಯುಕ್ತ ಸ್ಥಿತಿಯನ್ನು ಧಾರಣ ಶಕ್ತಿ ಎಂದು ಸೆನ್ ಕರೆಯುತ್ತಾರೆ. ಈ ಧಾರಣಶಕ್ತಿಯ ದುಸ್ಥಿತಿಯೇ ಬಡತನ. ಬಡತನದ ನಿವಾರಣೆಯೆಂದರೆ ಅಮರ್ತ್ಯಸೇನ್ ಪ್ರಕಾರ ಧಾರಣಶಕ್ತಿಯ ಸಂವರ್ಧನೆ. ಧಾರಣಶಕ್ತಿ ಹೇಗೆ ಪ್ರಾಪ್ತವಾಗುತ್ತದೆ? ಅದು ಅಕ್ಷರಜ್ಙಾನದಿಂದ ಪ್ರಾಪ್ತವಾಗುತ್ತದೆ. ಆರೋಗ್ಯಭಾಗ್ಯದಿಂದ ಪ್ರಾಪ್ತವಾಗುತ್ತದೆ. ಆಸ್ತಿ – ಸಂಪತ್ತಿನಿಂದ ಪ್ರಾಪ್ತವಾಗುತ್ತದೆ. ಜಾತಿ ಸ್ವರೂಪದಿಂದಲೂ ಅದು ಪ್ರಾಪ್ತವಾಗಬಹುದು. ಈ ಮೂರೂ ಸಂಪತ್ತಿನಿಂದ ಪ್ರಾಪ್ತವಾದ ಗದಗ ಜಿಲ್ಲೆಯ ೧.೪೮ ಲಕ್ಷ ಕೃಷಿ ಕಾರ್ಮಿಕರ ಹಾಗೂ ೧.೨೦ ಲಕ್ಷ ದಷ್ಟಿರುವ ಮಹಿಳಾ ದುಡಿಮೆಗಾರ ವರ್ಗದ ಬದುಕು ಕಂಗಾಲಾಗಿದೆ.
ಭಾಗ೨ – ದುಡಿಮೆಗಾರವರ್ಗದಸಾಮಾಜಿಕಸ್ವರೂಪ
‘ದುಡಿಮೆಗಾರರು’ ಒಂದು ಅಖಂಡವಾದ ವರ್ಗವಲ್ಲ. ದುಡಿಮೆಗಾರ ವರ್ಗವನ್ನು ವಿವಿಧ ಸಾಮಾಜಿಕ ಗುಂಪುಗಳಾಗಿ ವರ್ಗೀಕರಿಸಬಹುದು. ಹೀಗೆ ವರ್ಗೀಕರಿಸುವ ಮೂಲಕ ಸಮಾಜದ ಯಾವ ವರ್ಗದ ಮೇಲೆ ದುಡಿಮೆಯ ಒತ್ತಡ ಹೆಚ್ಚು ಬೀಳುತ್ತದೆ, ಸಮಾಜದ ಯಾವ ವರ್ಗವು ಅಭಿವೃದ್ಧಿಯ ಫಲದ ಮೇಲೆ ಹೆಚ್ಚಿನ ಅಧಿಕಾರ ಪಡೆದಿದೆ ಎಂಬುದನ್ನು ತಿಳಿದುಕೊಳ್ಳಬಹುದು. ದುಡಿಮೆಗಾರ ವರ್ಗವನ್ನು ಅಖಂಡವಾಗಿ ಪರಿಗಣಿಸಿದಾಗ ಅನೇಕ ಸೂಕ್ಷ್ಮ ಸಂಗತಿಗಳು ನಮ್ಮ ಗಮನಕ್ಕೆ ಬರುವುದಿಲ್ಲ.
ಸಾಂಪ್ರದಾಯಿಕ ಅಭಿವೃದ್ಧಿ ವಿಚಾರಧಾರೆಯಲ್ಲಿ ಅಭಿವೃದ್ಧಿಗೆ ಸಂಬಂಧಿಸಿದ ಎಲ್ಲ ಸಂಗತಿಗಳನ್ನು ಅಖಂಡವಾಗಿ ನೋಡುವ ಪದ್ಧತಿ ರೂಢಿಯಲ್ಲಿದೆ. ವರಮಾನ, ಸಾಕ್ಷರತೆ, ದುಡಿಯುವ ವರ್ಗ, ಸಾಗುವಳಿದಾರರು ಮುಂತಾದ ವುಗಳನ್ನು ಹೀಗೆ ಅಖಂಡವಾಗಿ ಪರಿಭಾವಿಸಿಕೊಂಡು ಬರಲಾಗಿದೆ. ಈ ಬಗೆಯ ಅಖಂಡ ಸ್ವರೂಪ ಅಧ್ಯಯನ ವಿಧಾನವು ಸಮಸ್ಯೆಯ ಸೂಕ್ಷ್ಮ ಹಾಗೂ ಸಂಕೀರ್ಣವಾದ ಒಳ ಸಂಬಂಧಗಳ ನೆಲೆಗಳನ್ನು ತೋರಿಸಲು ಸಾಧ್ಯವಿಲ್ಲ. ಅಖಂಡ ಸ್ವರೂಪ ಅಧ್ಯಯನ ವಿಧಾನವು ಅನೇಕ ಬಗೆಯ ಮಿತಿಗಳಿಂದ ಕೂಡಿದೆ. ಹೇಳಿಕೇಳಿ ನಮ್ಮ ಸಮಾಜವೇ ಖಂಡ ಸ್ವರೂಪಿಯಾದದ್ದು. ವರ್ಣ, ವರ್ಗ, ಜಾತಿ, ಲಿಂಗ, ಪ್ರದೇಶ ಮುಂತಾದ ಸಂಗತಿಗಳನ್ನು ಆಧರಿಸಿದ ವಿಚ್ಛಿದ್ರತೆಗಳಿಂದ, ಖಂಡ ತುಂಡವಾಗಿ ಹೋಗೆದೆ. ಇಂತಹ ಒಂದು ವ್ಯವಸ್ಥೆಯಲ್ಲಿ ಅಭಿವೃದ್ಧಿಯನ್ನು ಅಖಂಡನೆಲೆಯಲ್ಲಿ ಪರಿಭಾವಿಸುವುದು ಸಾಧುವಲ್ಲ.
ಕರ್ನಾಟಕದ ಸಂದರ್ಭದಲ್ಲಿ ಜನಸಂಖ್ಯೆಯನ್ನು ಪರಿಶಿಷ್ಟಜಾತಿ (ಪ.ಜಾ), ಪರಿಶಿಷ್ಟ ಪಂಗಡ (ಪ.ಪಂ), ಹಿಂದುಳಿದ ವರ್ಗ, ಅಲ್ಪ ಸಂಖ್ಯಾತರು ಮತ್ತು ಇತರ ವರ್ಗ ಎಂಬ ಸಾಮಾಜಿಕ ಗುಂಪುಗಳಾಗಿ ವರ್ಗೀಕರಿಸಬಹುದು. ಈ ಎಲ್ಲ ಸಾಮಾಜಿಕ ಗುಂಪುಗಳ ಸಾಮಾಜಿಕ ಸ್ಥಾನಮಾನ, ಆರ್ಥಿಕ ಸ್ಥಿತಿ ಗತಿಗಳು ಸಮನಾಗಿರುವುದಿಲ್ಲ. ನಮ್ಮ ಅಧ್ಯಯನದಲ್ಲಿ ಮಾಹಿತಿಯ ಕೊರತೆಯಿಂದಾಗಿ ವಿಶ್ಲೇಷಣೆಯನ್ನು ಕೇವಲ ಎರಡು ಗುಂಪುಗಳಿಗೆ, ಅಂದರೆ ಪರಿಶಿಷ್ಟರು (ಪ.ಜಾ+ಪ,ಪಂ) ಮತ್ತು ಪರಿಶಿಷ್ಠೇ ತರ (ಹಿಂದುಳಿದವರು + ಅಲ್ಪಸಂಖ್ಯಾತರು + ಇತರೆ ವರ್ಗ) ಎಂಬ ಎರಡು ಸಾಮಾಜಿಕ ಗುಂಪುಗಳಿಗೆ ಮಾತ್ರ ಮಿತಿಗೊಳಿಸಿಕೊಳ್ಳಲಾಗಿದೆ.
ಕರ್ನಾಟಕ ರಾಜ್ಯದಲ್ಲಿನ ಜನಸಂಖ್ಯೆಯಲ್ಲಿ ಪರಿಶಿಷ್ಟರ (ಪ.ಜಾ + ಪ.ಪಂ) ಜನಸಂಖ್ಯೆಯ ಪ್ರಮಾಣ ಶೇ. ೨೦.೬೪. ಆದರೆ ದುಡಿಮೆಗಾರ ವರ್ಗದಲ್ಲಿ ಅವರ ಪ್ರಮಾಣ ಶೇ. ೨೨.೪೬ ರಷ್ಟಿದೆ. ಕೃಷಿ ಕಾರ್ಮಿಕರಲ್ಲಿ ಅವರ ಪ್ರಮಾಣ ಶೇ.೩೭ ರಷ್ಟಿದೆ. ಆದರೆ ಸಾಗುವಳಿದಾರರಲ್ಲಿ ಮತ್ತು ಅಕ್ಷರಸ್ಥರಲ್ಲಿ ಮಾತ್ರ ಪರಿಶಿಷ್ಟರ ಪ್ರಮಾಣ ಕ್ರಮವಾಗಿ ಶೇ. ೧೭.೩೧ ಮತ್ತು ಶೇ. ೧೩.೪೩ ರಷ್ಟಿದೆ. ಅಭಿವೃದ್ಧಿಯ ಖಂಡ ಸ್ವರೂಪವನ್ನು ಇಲ್ಲಿ ನೋಡಬಹುದು.
ಜನಸಂಖ್ಯೆಯಲ್ಲಿ ೧/೫ ರಷ್ಟಿರುವ ಪರಿಶಿಷ್ಟರು ದುಡಿಮೆಗಾರವರ್ಗದಲ್ಲಿ ಮತ್ತು ಕೃಷಿ ಕಾರ್ಮಿಕ ವರ್ಗದಲ್ಲಿ ೧/೫ಕ್ಕಿಂತ ಅಧಿಕ ಪಾಲು ಪಡೆದಿದ್ದರೆ ಸಾಗುವಳಿದಾರರಲ್ಲಿ ಮತ್ತು ಅಕ್ಷರಸ್ಥರಲ್ಲಿ ಕ್ರಮವಾಗಿ ೧/೫ಕ್ಕಿಂತ ಕಡಿಮೆ ಮತ್ತು ೧/೭ಕ್ಕಿಂತ ಕಡಿಮೆ ಪಾಲು ಪಡೆದಿದ್ದಾರೆ. ಅಭಿವೃದ್ಧಿಗೆ ಸಂದ ದುಡಿಮೆಯಲ್ಲಿ ಪರಿಶಿಷ್ಟರ ಪಾಲು ಜನಸಂಖ್ಯೆಯಲ್ಲಿನ ಅವರ ಪಾಲಿಗಿಂತ ಅಧಿಕವಾಗಿದೆ. ಆದರೆ ಅಭಿವೃದ್ಧಿಯು ಪಡೆಯುವ ಫಲಗಳಲ್ಲಿ ಮಾತ್ರ ಅವರ ಪಾಲು ಜನಸಂಖ್ಯೆಯಲ್ಲಿನ ಅವರ ಪಾಲಿಗಿಂತ ಕಡಿಮೆ ಇದೆ. ಸಮಾಜಕ್ಕೆ ಪರಿಶಿಷ್ಟರ ಕಾಣಿಕೆ ಅಪಾರವಾಗಿದೆ. ಆದರೆ ಸಮಾಜದಿಂದ ಅವರಿಗೆ ದೊರೆಯುವ ಪ್ರತಿಫಲ ನಿಕೃಷ್ಟವಾಗಿದೆ. ಅಖಂಡ ಸ್ವರೂಪ ಅಧ್ಯಯನಗಳು ಇಂತಹ ಸೂಕ್ಷ್ಮ ಸಂಗತಿಗಳನ್ನು ಮುಚ್ಚಿರುತ್ತವೆ. ಆದ್ದರಿಂದ ಅಭಿವೃದ್ಧಿಯನ್ನು, ಅದರ ವಿವಿಧ ಮುಖಗಳನ್ನು ಅಖಂಡವಾಗಿ ಪರಿಭಾವಿಸದೆ, ವಿವಿಧ ಸಾಮಾಜಿಕ ಗುಂಪುಗಳ ನೆಲೆಯಲ್ಲಿ ನೋಡುವುದು ವಿಹಿತ.
ಗದಗ ಜಿಲ್ಲೆಯ ದುಡಿಮೆಗಾರ ವರ್ಗವನ್ನು ಪರಿಶಿಷ್ಟರು (ಪ.ಜಾ + ಪ.ಪಂ) ಮತ್ತು ‘ಪರಿಶಿಷ್ಠೇತರು’ ಎಂದು ವರ್ಗೀಕರಿಸಬಹುದು. ಅಭಿವೃದ್ಧಿಗೆ ಸಂಬಂಧಿಸಿದ ಸೂಚಿಗಳನ್ನು ಅಖಂಡವಾಗಿ ನೋಡುವುದಕ್ಕೆ ಪ್ರತಿಯಾಗಿ ಖಂಡ ಸ್ವರೂಪದಲ್ಲಿ, ವಿವಿಧ ಸಾಮಾಜಿಕ ಗುಂಪುಗಳಾಗಿ ಪರಿಭಾವಿಸುವುದು ಅಗತ್ಯವೆಂದು ಅಮರ್ತ್ಯಸೇನ್ ಹೇಳುತ್ತಾರೆ. ‘ಅಖಂಡ ಸ್ವರೂಪ’ ಅಧ್ಯಯನ ವಿಧಾನಕ್ಕೆ ಪ್ರತಿಯಾಗಿ ಇಲ್ಲಿ ನಾವು ‘ಖಂಡ ಸ್ವರೂಪಿ’ ಅಧ್ಯಯನ ವಿಧಾನವನ್ನು ಅಳವಡಿಸಿಕೊಂಡಿದ್ದೇವೆ.
ಕೋಷ್ಟಕ ೪.೩ – ಗದಗ ಜಿಲ್ಲೆಯ ದುಡಿಮೆಗಾರ ವರ್ಗದ ಸಾಮಾಜಿಕ ಸ್ವರೂಪ

೨. ಪರಿಶಿಷ್ಟರ ಜನಸಂಖ್ಯೆ (ಪ.ಜಾ + ಪ.ಪಂ)
೩. ಪರಿಶಿಷ್ಟೇತರ ಜನಸಂಖ್ಯೆ

	೩,೪೯,೪೭೭

೧೧,೩೬೯ (೧೦.೯೧)

	೧. ಒಟ್ಟು ಕೃಷಿ ಕಾರ್ಮಿಕರು

೩. ಪರಿಶಿಷ್ಟೇತರ ಕೃಷಿ ಕಾರ್ಮಿಕರು
	೧,೪೮,೦೦೧
೩೬,೮೯೦ (೨೪.೯೩)
೧,೧೧,೧೧೧ (೭೫.೦೭)

	೧. ಒಟ್ಟು ದುಡಿಮೆಗಾರವರ್ಗದ ದುಡಿಮೆ ಸಹಭಾಗಿತ್ವದ ಪ್ರಮಾಣ
೨. ಪರಿಶಿಷ್ಟ ದುಡಿಮೆಗಾರವರ್ಗದ ದುಡಿಮೆ ಸಹಭಾಗಿತ್ವ ಪ್ರಮಾಣ
೩. ಪರಿಶಿಷ್ಟೇತರ ದುಡಿಮೆಗಾರವರ್ಗದ ದುಡಿಮೆ ಸಹಭಾಗಿತ್ವ ಪ್ರಮಾಣ
	ಶೇ. ೪೦.೬೮ಶೇ. ೪೩.೩೩

	೧. ಒಟ್ಟು ಕೃಷಿ ಕಾರ್ಮಿಕರ ದುಡಿಮೆ ಸಹಭಾಗಿತ್ವ ಪ್ರಮಾಣ
೨. ಪರಿಶಿಷ್ಟ ಕೃಷಿ ಕಾರ್ಮಿಕರ ದುಡಿಮೆ ಸಹಭಾಗಿತ್ವ ಪ್ರಮಾಣ
೩. ಪರಿಶಿಷ್ಟೇತರ ಕೃಷಿ ಕಾರ್ಮಿಕರ ದುಡಿಮೆ ಸಹಭಾಗಿತ್ವ ಪ್ರಮಾಣ

ಸೂಚನೆ: ಆವರಣದಲ್ಲಿ ಕೊಟ್ಟಿರುವ ಸಂಖ್ಯೆಗಳ ಶೇಕಡ ಪ್ರಮಾಣ        
ಗದಗ ಜಿಲ್ಲೆಯ ಜನಂಖ್ಯೆಯ ಶಿಷ್ಟ ಮತ್ತು ಪರಿಶಿಷ್ಟ ನೆಲೆಗಳನ್ನು ಕೋಷ್ಟಕ ೪.೩ರಲ್ಲಿ ವಿವರವಾಗಿ ನೀಡಲಾಗಿದೆ. ಗದಗ ಜಿಲ್ಲೆಯ ಒಟ್ಟು ಜನಸಂಖ್ಯೆಯಲ್ಲಿ ಪರಿಶಿಷ್ಟರ ಪ್ರಮಾಣವು ಶೇ.೧೬.೨೩ರಷ್ಟಿದೆ. ಇದು ರಾಜ್ಯಮಟ್ಟದ ಪ್ರಮಾಣಕ್ಕಿಂತ ಕಡಿಮೆಯಾಗಿದೆ. ಗದಗ ಜಿಲ್ಲೆಯ ಜನಸಂಖ್ಯೆಯಲ್ಲಿ ಪರಿಶಿಷ್ಟರ ಪ್ರಮಾಣ ಶೇ.೧೬.೨೩ರಷ್ಟಿದ್ದರೆ ಜಿಲ್ಲೆಯ ದುಡಿಮೆಗಾರ ವರ್ಗದಲ್ಲಿ ಪರಿಶಿಷ್ಟ ದುಡಿಮೆಗಾರ ವರ್ಗದ ಪ್ರಮಾಣ ಶೇ.೧೭.೨೮. ಇದೇ ರೀತಿ ಜಿಲ್ಲೆಯ ಸಾಗುವಳಿದಾರರಲ್ಲಿ ಪರಿಶಿಷ್ಟರ ಪ್ರಮಾಣ ಕೇವಲ ಶೇ. ೧೦.೯೧ರಷ್ಟಿದೆ. ಕೃಷಿ ಕಾರ್ಮಿಕರಲ್ಲಿ ಅವರ ಪ್ರಮಾಣ ಶೇ.೨೪.೯೩.
ಪರಿಶಿಷ್ಟ ಜನಸಂಖ್ಯೆಗೆ ಸಂಬಂಧಿಸಿದಂತೆ ದುಡಿಮೆ ಸಹಭಾಗಿತ್ವ ಪ್ರಮಾಣ ಶೇ.೪೩.೩೩ ರಷ್ಟಿದ್ದರೆ ಪರಿಶಿಷ್ಟೇತರ ಜನಸಂಖ್ಯೆಗೆ ಸಂಬಂಧಿಸಿದಂತೆ ಅದು ಕೇವಲ ಶೇ. ೪೦.೧೭. ಪರಿಶಿಷ್ಟ ಜನಸಂಖ್ಯೆಯಲ್ಲಿ ಕೃಷಿ ಕಾರ್ಮಿಕರ ದುಡಿಮೆ ಸಹಭಾಗಿತ್ವ ಪ್ರಮಾಣ ಶೇ. ೬೧.೦೭ರಷ್ಟಿದ್ದರೆ ಪರಿಶಿಷ್ಟೇತರರಲ್ಲಿ ಅದು ಕೇವಲ ಶೇ.೩೮.೪೪.
ಮೇಲಿನ ಎಲ್ಲ ವಿವರಗಳ ತಥ್ಯವೇನು ? ಇದರ ಇಂಪ್ಲಿಕೇಶನ್‌ಗಳೇನು ?
ದುಡಿಮೆಗಾರ ವರ್ಗದ ಪ್ರಮಾಣವು ಕಡಿಮೆ ಇರುವ ಪ್ರದೇಶಕ್ಕಿಂತ ಅದು ಅಧಿಕವಿರುವ ಪ್ರದೇಶದಲ್ಲಿ ಮತ್ತು ಕೃಷಿ ಕಾರ್ಮಿಕ ಪ್ರಮಾಣವು ಕಡಿಮೆಯಿರುವ ಪ್ರದೇಶಕ್ಕಿಂತ ಸಾಪೇಕ್ಷವಾಗಿ ಅಧಿಕವಾಗಿರುವ ಪ್ರದೇಶದಲ್ಲಿ ಬಡತನದ ತೀವ್ರತೆ ಅಧಿಕವಾಗಿರುತ್ತದೆ ಎಂಬುದನ್ನು ಈ ಹಿಂದೆ ತಿಳಿಸಲಾಗಿದೆ. ಇದೇ ಪ್ರಮೇಯವನ್ನು ಗದಗ ಜಿಲ್ಲೆಯ ಪರಿಶಿಷ್ಟ ಜನಸಂಖ್ಯೆ ಮತ್ತು ಪರಿಶಿಷ್ಟೇತರ ಜನಸಂಖ್ಯೆಗೆ ಅನ್ವಯಿಸಿದರೆ ನಮಗೆ ಮೇಲೆ ವಿವರಿಸಿರುವ ಚಿತ್ರವೇ ಗೋಚರಿ ಸುತ್ತದೆ. ಪರಿಶಿಷ್ಟ ಜನರ ಬದುಕು ಪರಿಶಿಷ್ಟೇತರ ಜನರ ಬದುಕಿಗಿಂತ ಹೆಚ್ಚಿನ ದುಸ್ಥಿತಿಯಿಂದ ಕೂಡಿದೆಯೆಂದು ಹೇಳಬಹುದು. ಇದನ್ನು ಹೇಳಲು ಅಂಕಿ – ಅಂಶಗಳ ಅಗತ್ಯ ಬೇಕಾಗಿಲ್ಲ. ಆದರೆ ಇಂತಹ ತೀರ್ಮಾನಗಳು ‘ಪಾಲಿಸಿ’ ದೃಷ್ಟಿಯಿಂದ ಮುಖ್ಯವಾಗಬೇಕಾದರೆ ಪುರಾವೆಗಳು ಬೇಕಾಗುತ್ತವೆ. ಅಂತಹ ಪುರಾವೆಗಳ ಆಧಾರದ ಮೇಲೆ ನಾವು ಗದಗ ಜಿಲ್ಲೆಯಲ್ಲಿ ಪರಿಶಿಷ್ಟರ ಬದುಕು ಸಾಮೇಕ್ಷವಾಗಿ ಹೆಚ್ಚಿನ ದುಸ್ಥಿತಿಯಿಂದ ಕೂಡಿದೆಯೆಂದು ಹೇಳಬಹುದು.
ದುಡಿಮೆಗಾರ ತ್ರಿವಲಯವಾರು ಪ್ರಮಾಣ
ಕೋಷ್ಟಕ ೪.೪ರಲ್ಲಿ ಪರಿಶಿಷ್ಟ ಜನಸಂಖ್ಯೆ ಹಾಗೂ ಒಟ್ಟು ಜನಸಂಖ್ಯೆಗೆ ಸೇರಿದ ದುಡಿಮೆಗಾರ ತ್ರಿವಲಯವಾರು ಸ್ವರೂಪವನ್ನು ತೋರಿಸಲಾಗಿದೆ. ಈ ಕೋಷ್ಟಕವು ಅನೇಕ ರೀತಿಯಲ್ಲಿ ಮಹತ್ವದ್ದಾಗಿದೆ. ಒಟ್ಟು ಜನಸಂಖ್ಯೆಗೆ ಸಂಬಂಧಿಸಿದಂತೆ ದುಡಿಮೆ ಗಾರರ ಪ್ರಾಥಮಿಕ ವಲಯದ ಅವಲಂಬನೆ ಶೇ. ೭೩.೯೫ರಷ್ಟಿದ್ದರೆ ಪರಿಶಿಷ್ಟ ಜನಸಂಖ್ಯೆಯ ದುಡಿಮೆಗಾರರಲ್ಲಿ ಅದು ಶೇ. ೮೦.೩೨ರಷ್ಟಿದೆ.
ಕೋಷ್ಟಕ ೪.೪: ದುಡಿಮೆಗಾರ ವರ್ಗದ ತ್ರಿವಲಯವಾರು ಸ್ವರೂಪ

ಒಟ್ಟು ಜನಸಂಖ್ಯೆಯಲ್ಲಿ ಪ್ರಾಥಮಿಕೇತರ ವಲಯದ ಅವಲಂಬನೆ ಶೇ. ೨೬.೦೫ರಷ್ಟಿದ್ದರೆ ಪರಿಶಿಷ್ಟರಲ್ಲಿ ಅದು ಕೇವಲ ಶೇ.೧೯.೬೮ರಷ್ಟಿದೆ. ತ್ರಿವಲಯವಾರು ರಚನೆಯಲ್ಲಿ ಪರಿಶಿಷ್ಟ ಜನಸಂಖ್ಯೆಗೆ ಸಂಬಂಧಿಸಿದಂತೆ ಬದಲಾವಣೆಯು ಅತ್ಯಂತ ಮಂದಗತಿಯಲ್ಲಿ ನಡೆಯುತ್ತಿದೆ. ಈ ಬಗೆಯ ತ್ರಿವಲಯವಾರು ಸ್ವರೂಪದ ಆಧಾರದ ಮೇಲೆ ಬಡತನದ ತೀವ್ರತೆಯು ಪರಿಶಿಷ್ಟ ಜನಸಂಖ್ಯೆಯಲ್ಲಿ ಸಾಪೇಕ್ಷವಾಗಿ ಅಧಿಕವಾಗಿದೆಯೆಂದು ಹೇಳಬಹುದು. ಪ್ರಾಥಮಿಕೇತರ ವಲಯ ಗಳನ್ನು ಪ್ರವೇಶಿಸಲು ಪರಿಶಿಷ್ಟ ಜನಸಂಖ್ಯೆಗೆ ಸಾಧ್ಯವಾಗುತ್ತಿಲ್ಲ. ಏಕೆಂದರೆ ಪ್ರಾಥಮಿಕೇತರ ವಲಯ ಪ್ರವೇಶಿಸಲು ಶಿಕ್ಷಣದ ಅವಶ್ಯಕತೆಯಿದೆ. ಗದಗ ಜಿಲ್ಲೆಯಲ್ಲಿ ಪರಿಶಿಷ್ಟ ಜನಸಂಖ್ಯೆಯಲ್ಲಿ ಸಾಕ್ಷರತೆ ಪ್ರಮಾಣ ಕೇವಲ ಶೇ. ೩೩.೮೯. ಆದರೆ ಒಟ್ಟು ಜನಸಂಖ್ಯೆಗೆ ಸಂಬಂಧಿಸಿದಂತೆ ಸಾಕ್ಷರತೆ ಪ್ರಮಾಣ ಗದಗ ಜಿಲ್ಲೆಯಲ್ಲಿ ಶೇ. ೫೫.೮೮.
ಭಾಗ೩ – ದುಡಿಮೆಗಾರವರ್ಗದಲಿಂಗಸ್ವರೂಪ
“….enlightened government action is essential to help realise the full potential of Indian female labour force. This challenge has to be met by policy makers, planners and administrators. Otherwise not only will the desired rate of economic growth fail to be realized, but over all social development will be adversely affected”.
T. Scarlett Epstein (1996)
‘Culture, Women and Indian Development’(P.53)
“The suppression of women from participation in social, political and economic life hurts the people as a whole, not just women”.
Jean Dreze and Amartya Sen (1995)
 India, Economic Development and a Social opportunity, (P.178)
ಜಿಲ್ಲಾ ಅಭಿವೃದ್ಧಿ ಅಧ್ಯಯನವನ್ನು ಲಿಂಗಸಂವೇದಿಯನ್ನಾಗಿ ರೂಪಿಸಲು ಪ್ರಯತ್ನಿಸಲಾಗಿದೆ ಎಂಬ ಮಾತನ್ನು ಮೊದಲೆ ತಿಳಿಸಲಾಗಿದೆ. ಈ ಅಧ್ಯಯನದ ವಿವಿಧ ಭಾಗಗಳಲ್ಲಿ ಅಭಿವೃದ್ಧಿಯ ಲಿಂಗ ಸ್ವರೂಪವನ್ನು ಹಿಡಿದಿಡಲು ಪ್ರಯತ್ನಿಸ ಲಾಗಿದೆ. ಪ್ರಸ್ತುತ ಭಾಗಲದಲ್ಲಿ ದುಡಿಮೆಗಾರವರ್ಗದ ಲಿಂಗಸ್ವರೂಪವನ್ನು ಹಿಡಿದಿಡಲು ಪ್ರಯತ್ನಿಸಲಾಗಿದೆ. ಜನಸಂಖ್ಯೆ ಯಲ್ಲಿ ಮತ್ತು ಮತದಾರರಲ್ಲಿ ಸರಿ ಸುಮಾರು ಅರ್ದದಷ್ಟಿರುವ ಮಹಿಳೆಯರ ದುಡಿಮೆಯಲ್ಲಿನ ಸಹಭಾಗಿತ್ವ ಅಭಿವೃದ್ಧಿಯ ದೃಷ್ಟಿಯಿಂದ ತುಂಬ ಮಹತ್ವದ್ದಾಗಿದೆ. ಸಮಾಜವು ಪುರುಷಶಾಹಿಯಿಂದ ಮೆರೆಯುತ್ತಿದೆ. ಅದೇ ರೀತಿ ಅಭಿವೃದ್ಧಿಯ ‘ಏಕ ಲಿಂಗಿ’ಯೂ, ಲಿಂಗತಾರಮ್ಯವಾದಿಯೂ ಆಗಿರುವ ದುರಂಪ ನಮ್ಮ ಎದುರಿಗಿದೆ. ಅಭಿವೃದ್ಧಿಯನ್ನು ಕುರಿತ ಸಿದ್ಧಾಂತಗಳು ಪುರುಷಶಾಹಿತ್ವದಿಂದ ಮುಕ್ತವಾಗಿಲ್ಲ.
ನಮ್ಮ ಸಮಾಜದ ಸಂದರ್ಭದಲ್ಲಿ ಮಹಿಳೆಯರ ಕರ್ತೃತ್ವ ಶಕ್ತಿಯನ್ನು ಅಭಿವೃದ್ಧಿ ಪ್ರಕ್ರಿಯೆಯಲ್ಲಿ ಸಂಪೂರ್ಣವಾಗಿ ಒಳಗು ಮಾಡಿಕೊಳ್ಳಲು ಸಾಧ್ಯವಾಗಿಲ್ಲ. ಏಕೆಂದರೆ ಮಹಿಳೆಯರು ಸಮಾಜದಲ್ಲಿ ತಾರತಮ್ಯಕ್ಕೆ, ಪಕ್ಷಪಾತಕ್ಕೆ ಮತ್ತು ದಮನಕ್ಕೆ ಒಳಗಾಗಿದ್ದಾರೆ. ಮಹಿಳೆಯರ ದುಡಿಮೆಯನ್ನು ದುಡಿಮೆಯೆಂದು ಪರಿಗಣಿಸಲು ಸಮಾಜ ಮತ್ತು ಪುರುಷ ವರ್ಗ ಸಿದ್ಧವಿಲ್ಲ. ಜನಸಂಖ್ಯೆಯಲ್ಲಿ ಸರಿ ಸುಮಾರು ಅರ್ಧದಷ್ಟಿರುವ ಮಹಿಳೆಯರ ಅಭಿವೃದ್ಧಿ ಸಾಮರ್ಥ್ಯವು ಪೋಲಾಗಿ ಹೋಗುತ್ತಿದೆ. ಇದರಿಂದ ಇಡೀ ಸಮಾಜಕ್ಕೆ ಧಕ್ಕೆ ತಟ್ಟಿದೆ. ನಮ್ಮ ಸಮಾಜದ ಅಭಿವೃದ್ಧಿಯು ಕುಂಟಿತ ಕೊಂಡಿದ್ದರೆ, ಅದಕ್ಕೆ ಒಂದು ಮುಖ್ಯ ಕಾರಣವೆಂದರೆ ಮಹಿಳೆಯರ ಅಭಿವೃದ್ಧಿ ಸಾಮರ್ಥ್ಯವು ಬಳಕೆಯಾಗದಿರುವುದು ಎನ್ನುವುದು ಅನೇಕ ಅಧ್ಯಯನ ಗಳು ಗುರುತಿಸಿವೆ. ಮಹಿಳೆಯರ ಅಭಿವೃದ್ಧಿ ಸಾಮರ್ಥ್ಯವನ್ನು ಅವರ ದುಡಿಮೆಯನ್ನು ಒಳಮಾಡಿಕೊಳ್ಳದಿರುವುದರಿಂದ ಮಹಿಳೆಯರಿಗೆ ಉಂಟಾಗುವ ಹಾನಿಗಿಂತ ಆರ್ಥಿಕತೆಗೆ ಉಂಟಾಗುವ ಧಕ್ಕೆ ಅಪಾರವಾದುದು. ಈ ಬಗ್ಗೆ ಜೀನ್ ಡ್ರೀಜ್ ಮತ್ತು ಅಮರ್ತ್ಯಸೇನ್ ಹೀಗೆ ಬರೆಯುತ್ತಾರೆ.
“The emancipation of women is an integral part of social progress, not just a women’s issue” (1995; p. 178)
ಅವರು ಲಿಂಗ ಸಂಬಂಧಿ ಅಸಮಾನತೆ, ತಾರತಮ್ಯ, ಮಹಿಳೆಯರ ದಮನ ಮುಂತಾದವುಗಳನ್ನು ‘ಸಾಮಾಜಿ ವೈಫಲ್ಯ’ ಎಂದು ಕರೆದಿದ್ದಾರೆ.
ಲಿಂಗ ಸಂಬಂಧಿ ತಾರತಮ್ಯಗಳಿಂದ, ಅಸಮಾನತೆಗಳಿಂದ ಹಾಗೂ ದಮನದಿಂದ ಮಹಿಳೆಯರು ಒಂದು ರೀತಿಯ ಅಧೀನ ಸ್ಥಿತಿಯಲ್ಲಿದ್ದಾರೆ. ಈ ಬಗೆಯ ತಾರತಮ್ಯ ಪಕ್ಷಪಾತ ಮತ್ತು ದಮನ ನಮ್ಮ ಸಮಾಜದ ಮೂಲದಲ್ಲಿ ಗಟ್ಟಿಯಾಗಿ ನೆಲೆಯೂರಿ ಬಿಟ್ಟಿದೆ. ಈ ಲಿಂಗ ತಾರತಮ್ಯಗಳು, ಲಿಂಗ ಅಸಮಾನತೆಗಳು ಎಷ್ಟು ತೀವ್ರವಾಗಿದೆಯೆಂದರೆ ಭಾರತದ ಜನಸಂಖ್ಯೆಯಲ್ಲಿ ಮಹಿಳೆಯರ ಪ್ರಮಾಣವು ಸಾಪೇಕ್ಷವಾಗಿ ಕಡಿಮೆಯಾಗುತ್ತ ನಡೆದಿದೆ. ೧೯೬೧ರಲ್ಲಿ ಕರ್ನಾಟಕದಲ್ಲಿ ಲಿಂಗಪರಿಮಾಣವು (Sex Ratio) ೯೫೯ ಇತ್ತು. ೧೯೯೧ರಲ್ಲಿ ಇದು ೯೬೦ಕ್ಕೆ ಇಳಿದಿದೆ. ನಮ್ಮ ಸಮಾಜದ ಸಂದರ್ಭ ದಲ್ಲಿ ಲಿಂಗ ತಾರತಮ್ಯವು ಉಂಟುಮಾಡುತ್ತಿರುವ ಹಾನಿಗಳಿಗೆ ಮಹಿಳೆಯರ ಪ್ರಮಾಣ ಜನಸಂಖ್ಯೆಯಲ್ಲಿ ಸಾಪೇಕ್ಷವಾಗಿ ಕಡಿಮೆಯಾಗುತ್ತಿರುವುದೆ ಸಾಕ್ಷಿ, ಎನ್ನುತ್ತಾರೆ ಅಮರ್ತ್ಯಸೇನ್.
ಕರ್ನಾಟಕದ ಜನಸಂಖ್ಯೆಯಲ್ಲಿ ಮಹಿಳೆಯರ ಪ್ರಮಾಣ ೧೯೯೧ರಲ್ಲಿ ಶೇ.೪೮.೯೭ರಷ್ಟಿತ್ತು. ಆದರೆ ರಾಜ್ಯದ ಒಟ್ಟು ಅಕ್ಷರಸ್ಥರಲ್ಲಿ ಮಹಿಳೆಯರ ಪ್ರಮಾಣ ಕೇವಲ ೩೮.೭೫. ರಾಜ್ಯದ ಒಟ್ಟು ದುಡಿಮೆಗಾರ ವರ್ಗದಲ್ಲಿ ಮಹಿಳೆಯರ ಪ್ರಮಾಣ ಶೇ.೮೫.೯೫. ಈ ದುಡಿಮೆಗಾರ ವರ್ಗದಲ್ಲಿ ಕೃಷಿಯಲ್ಲಿ ದುಡಿಯುವ ಮಹಿಳೆಯರ ಪ್ರಮಾಣ ಶೇ.೭೫.೪೦. ಕರ್ನಾಟಕದಲ್ಲಿ ಕೃಷಿಯೇತರ ಚಟುವಟಿಕೆಗಳನ್ನು ಅವಲಂಬಿಸಿಕೊಂಡಿರುವ ಪಹಿಳೆಯರ ಪ್ರಮಾಣ ಶೇ.೧೯.೩೧. ಮಹಿಳೆಯರ ದುಡಿಮೆ ಸಹಭಾಗಿತ್ವ ಪ್ರಮಾಣ ಶೇ.೨೨.೭೩. ಮಹಿಳೆಯರು ಪೂರ್ಣ ಪ್ರಮಾಣದಲ್ಲಿ ದುಡಿಮೆಯಲ್ಲಿ ತೊಡಗಿದ್ದರೂ ಅವರ ದುಡಿಮೆ ಸಹಭಾಗಿತ್ವ ಪ್ರಮಾಣ ಶೇ.೨೨.೭೩. ಮಹಿಳೆಯರ ಅನೇಕ ಬಗೆಯ ದುಡಿಮೆಯನ್ನು ದುಡಿಮೆಯೆಂದು ಪರಿಗಣಿಸದೆ ಇರುವುದು ಇದಕ್ಕೆ ಕಾರಣವಾಗಿದೆ. ಈ ಬಗೆಯ ಲಿಂಗ ತಾರತಮ್ಯ, ಲಿಂಗ ಅಸಮಾನತೆ ಯನ್ನು ಜಿಲ್ಲಾ ಮಟ್ಟದಲ್ಲೂ ನೋಡಬಹುದು.
ಗದಗ ಜಿಲ್ಲೆಯ ಜನಸಂಖ್ಯೆ ೮.೫೯ ಲಕ್ಷ, ಇದರಲ್ಲಿ ಮಹಿಳೆಯರ ಸಂಖ್ಯೆ ೪.೨೩ ಲಕ್ಷ (ಶೇ.೪೯.೨೧). ಈ ಜಿಲ್ಲೆಯಲ್ಲಿನ ದುಡಿಮೆಗಾರ ವರ್ಗದ ಸಂಖ್ಯೆ ೩.೪೯ ಲಕ್ಷ. ಇವರಲ್ಲಿ ಮಹಿಳೆಯರ ಸಂಖ್ಯೆ ೧.೨೧ ಲಕ್ಷ (ಶೇ.೩೪.೫೦). ಗದಗ ಜಿಲ್ಲೆಯಲ್ಲಿನ ಕೃಷಿ ಕಾರ್ಮಿಕರ ಸಂಖ್ಯೆ ೧.೪೮ ಲಕ್ಷ. ಇವರಲ್ಲಿ ಮಹಿಳೆಯರ ಪ್ರಮಾಣ ಶೇ.೫೩.೪.
ಇದರಿಂದ ಸ್ಪಷ್ಟವಾಗುವ ಸಂಗತಿಯೇನೆಂದರೆ ಗದಗ ಜಿಲ್ಲೆಯ ದುಡಿಮೆಗಾರ ವರ್ಗದಲ್ಲಿ ಮಹಿಳೆಯರ ಪಾಲು ಮತ್ತು ಪಾತ್ರ ಗಣನೀಯವಾದುದಾಗಿದೆ. ದುಡಿಮೆಗಾರ ವರ್ಗದಲ್ಲಿ ಮಹಿಳೆಯರ ಪಾಲು ೧/೩ಕ್ಕಿಂತ ಅಧಿಕವಾಗಿದೆ. ಕೃಷಿ ಕಾರ್ಮಿಕರಲ್ಲಿ ಮಹಿಳೆಯರ ಪ್ರಮಾಣವು ಅರ್ಧಕ್ಕಿಂತ ಅಧಿಕವಾಗಿದೆ. ಇದಲ್ಲದೆ ಮಹಿಳೆಯರ ದುಡಿಮೆಯಲ್ಲಿ ಬಹಪಾಲು ಕ್ರಮರಹಿತವೂ, ಅಗೋಚರವೂ, ಅವ್ಯಕ್ತವೂ ಆಗಿರುತ್ತದೆ.
ಮೂರು ಬಗೆಯ ದುಡಿಮೆ
ಮಹಿಳೆಯರು ನಿರ್ವಹಿಸುತ್ತಿರುವ ದುಡಿಮೆಯು ಮೂರು ಬಗೆಯದಾಗಿರುತ್ತದೆ. ಮೊದಲನೆಯದು ಉತ್ಪಾದನಾ ದುಡಿಮೆ. ಎರಡನೆಯದು ಕೌಟುಂಬಿಕ ದುಡಿಮೆ ಮತ್ತು ಮೂರನೆಯದು ಸಂತಾನೋತ್ಪತ್ತಿ ದುಡಿಮೆ.ಈ ಮೂರು ಬಗೆಯ ದುಡಿಮೆ ಗಳಲ್ಲಿ ಮೊದಲನೆಯದು ಸ್ತ್ರೀ – ಪುರಷರಿಬ್ಬರಿಗೂ ಸಮಾನವಾದುದು.ಆದರೂ ಇಲ್ಲಿ ಕೂಲಿಯಲ್ಲಿ ಲಿಂಗ ತಾರತಮ್ಯ ವಿರುತ್ತದೆ. ಎರಡನೆಯದರಲ್ಲಿ ಮಹಿಳೆಯ ದುಡಿಮೆಯ ಪ್ರಮಾಣವು ಪುರುಷರ ದುಡಿಮೆ ಪ್ರಮಾಣಕ್ಕಿಂತ ಅಧಿಕವಾಗಿರು ತ್ತದೆ. ಮೂರನೆಯ ಬಗೆಯ ದುಡಿಮೆ – ಇದನ್ನು ಎಮೂಷನಲ್ ದುಡಿಮೆ ಎಂದೂ ಕರೆಯುತ್ತಾರೆ. ಇದು ಸಂಪೂರ್ಣವಾಗಿ ಮಹಿಳೆಯ ಕರ್ಮಕ್ಷೇತ್ರವಾಗಿದೆ. ಹೀಗೆ ದುಡಿಮೆಯಲ್ಲಿ ಸ್ತ್ರೀ – ಪುರುಷರ ನಡುವೆ ಅಪಾರ ಅಂತರಗಳಿವೆ. ಮೂರು ಬಗೆಯ ದುಡಿಮೆಯನ್ನು ನಿರ್ವಹಿಸಬೇಕಾಗಿರುವುದರಿಂದ ನಮ್ಮ ಸಮಾಜದ ಸಂದರ್ಭದಲ್ಲಿ ಮಹಿಳೆಯರು ಪ್ರತಿದಿನ ‘ಎರಡು ದುಡಿಮೆ’ ದಿನಗಳಲ್ಲಿ ಬದುಕುತ್ತಿದ್ದಾರೆ. ವ್ತಕ್ತ ಹಾಗೂ ಅವ್ಯಕ್ತ ದುಡಿಮೆಯನ್ನುಮ ಪರಿಗಣಿಸಿದ್ದಾರೆ. ಅಭಿವೃದ್ಧಿಗೆ ಮಹಿಳೆ ಯರ ಕಾಣಿಕೆ ಅಪಾರವಾಗಿರುವುದು ಕಂಡು ಬರುತ್ತದೆ. ಗದಗ ಜಿಲ್ಲೆಯಲ್ಲಿ ವ್ಯಕ್ತವಾಗಿ ದುಡಿಮೆಯಲ್ಲಿ ೧/೩ರಷ್ಟು ಪಾಲು ಮಹಿಳೆಯರು ನೀಡುತ್ತಿದ್ದಾರೆ. ಅವರ ಅವ್ಯಕ್ತ ದುಡಿಮೆ, ಸಂತಾನೋತ್ಪತ್ತಿ ದುಡಿಮೆಯನ್ನು ಗಣನೆ ಮಾಡಿದರೆ ದುಡಿಮೆ ಯಲ್ಲಿ ಅವರ ಪಾಲು ಜನಸಂಖ್ಯೆಯಲ್ಲಿ ಅವರ ಪಾಲು ಎಷ್ಟಿದೆಯೋ ಅದಕ್ಕೆ ಸರಿಸಮವಾಗಿದೆಯೆಂದು ಹೇಳಬಹುದು.
ಮಹಿಳಾ ಕೃಷಿ ಕಾರ್ಮಿಕರು
ಪುರುಷವರ್ಗಕ್ಕಿಂತಲೂ ಮಹಿಳಾ ವರ್ಗದಲ್ಲಿ ಕೃಷಿಯ ಅವಲಂವನೆ ಅಧಿಕವಾಗಿದೆ. ಕರ್ನಾಟಕವು ೧೨ ಜಿಲ್ಲೆಗಳಲ್ಲಿ ಮಾತ್ರ ಕೃಷಿ ಕಾರ್ಮಿಕರಲ್ಲಿ ಪುರುಷರ ಪ್ರಮಾಣಕ್ಕಿಂತ ಮಹಿಳೆಯರ ಪ್ರಮಾಣವು ಅಧಿಕವಾಗಿದೆ. ಕೃಷಿಕಾರ್ಮಿಕ ಮಹಿಳೆಯರ ದುಡಿಮೆ ಸಹಭಾಗಿತ್ವ ಪ್ರಮಾಣ ಗದಗ ಜಿಲ್ಲೆಯಲ್ಲಿ ಶೇ.೬೫.೫೫. ರಾಜ್ಯಮಟ್ಟದಲ್ಲಿ ಇದು ಕೇವಲ ಶೇ.೪೯.೬೮. ಗದಗ ಜಲ್ಲೆಯಲ್ಲಿ ಕೃಷಿಯನ್ನು ಅವಲಂಬಿಸಿಕೊಂಡಿರುವ ಮಹಿಳಾ ದುಡಿಮೆಗಾರರ ಪ್ರಮಾಣ ಶೇ.೮೭.೨೦. ಆದರೆ ಪುರುಷರಲ್ಲಿ ಅದು ಕೇವಲ ಶೇ.೬೪.೨೪.
ಬಡತನದ ಪ್ರಮಾಣ ಹಾಗೂ ತೀವ್ರತೆಯು ಕೃಷಿ ಕಾರ್ಮಿಕ ವರ್ಗದಲ್ಲಿ ಮಡುಗಟ್ಟಿಕೊಂಡಿದೆ ಎಂದು ಹೇಳಬಹುದು. ಎಲ್ಲಿಯವರೆಗೆ ಕೃಷಿ ಮೇಲೆ ಅತಿಯಾದ ಅವಲಂಬನೆ ಕಡಿಮೆಯಾಗುವುದಿಲ್ಲವೊ ಅಲ್ಲಿಯವರೆಗೆ ಮಹಿಳೆಯರ ಬದುಕು ಉತ್ತಮಗೊಳ್ಳುವುದು ಸಾಧ್ಯವಿಲ್ಲ. ಇದರ ಇಂಪ್ಲಿಕೇಷನ್ ಏನೆಂದರೆ ಜಿಲ್ಲೆಯಲ್ಲಿ ಕೃಷಿಯೇತರ ಚಟುವಟಿಕೆಗಳನ್ನು ಹೆಚ್ಚಿನ ಪ್ರಮಾಣದಲ್ಲಿ ಸೃಷ್ಟಿಸಬೇಕಾಗಿದೆ. ಪ್ರಾಥಮಿಕ ವಲಯದ ಅತಿಯಾದ ಅವಲಂಬನೆಯು ಕಡಿಮೆಯಾಗುವಂತೆ ಮಾಡಬೇಕು.
ಜಿಲ್ಲಾ ಅಭಿವೃದ್ಧಿ ಅಧ್ಯಯನ – ಗದಗ: ೫. ಜಿಲ್ಲೆಯ ಆರ್ಥಿಕ ರಚನೆ
ಒಂದು ದೇಶ ಯಾ ಪ್ರದೇಶದ ಆರ್ಥಿಕ ರಚನೆಯು ಮೂರು ವಲಯಗಳನ್ನು ಹೊಂದಿರುತ್ತದೆ. ಅವುಗಳನ್ನು ಪ್ರಾಥಮಿಕ ವಲಯ, ದ್ವಿತೀಯ ವಲಯ ಮತ್ತು ತೃತೀಯ ವಲಯಗಳು ಎಂದು ವರ್ಗೀಕರಿಸಲಾಗಿದೆ. ಒಂದು ಆರ್ಥಿಕತೆಯ ಒಟ್ಟು ವರಮಾನ ಹಾಗೂ ಒಟ್ಟು ದುಡಿಮೆಗಾರ ವರ್ಗಗಳು ಮೂರು ವಲಯಗಳ ನಡುವೆ ಯಾವ ಪ್ರಮಾಣದಲ್ಲಿ ವಿತರಿಸ ಲ್ಪಟ್ಟಿದೆ ಎಂಬುದು ಅಭಿವೃದ್ಧಿಯ ದೃಷ್ಟಿಯಿಂದ ತುಂಬಾ ಮುಖ್ಯವಾದ ಸಂಗತಿಯಾಗಿದೆ. ಈ ಮೂರೂ ವಲಯಗಳು ವರಮಾನ ಮತ್ತು ದುಡಿಮೆಗಾರ ವರ್ಗಗಳಿಗೆ ಸಂಬಂಧಿಸಿದಂತೆ ಪಡೆದಿರುವ ಸಾಪೇಕ್ಷ ಸ್ಥಾನದ ಮೇಲೆ ಅಭಿವೃದ್ಧಿಯ ಮಟ್ಟ ಹಾಗೂ ಸ್ವರೂಪ ನಿಂತಿದೆ. ಆರ್ಥಿಕ ರಚನೆಯಲ್ಲಿನ ಮೂರು ವಲಯಗಳ ಸಾಪೇಕ್ಷ ಸ್ಥಾನಮಾನಗಳಲ್ಲಿನ ಬದಲಾವಣೆ ಹಾಗೂ ಅಭಿವೃದ್ಧಿ ಪ್ರಕ್ರಿಯೆ ನಡುವೆ ಇರುವ ಸಂಬಂಧವನ್ನು ಮತ್ತು ಸಂಬಂಧದ ಸ್ವರೂಪವನ್ನು ಅರ್ಥಶಾಸ್ತ್ರಜ್ಞರು ಗುರುತಿಸಿದ್ದಾರೆ. ಸೈಮನ್ ಕುಜ್ನೆಟ್ಸ್, ಕೊಲಿನ್ ಕ್ಲಾರ್ಕ್, ಆರ್ಥರ್ ಲಿವೀಸ್ ಮುಂತಾದವರು ಅಭಿವೃದ್ಧಿ ಪ್ರಕ್ರಿಯೆ ಮತ್ತು ಆರ್ಥಿಕ ರಚನೆಯ ಸ್ವರೂಪಗಳ ನಡುವಿನ ಸಂಬಂಧ ಕುರಿತಂತೆ ಪ್ರಮೇಯಗಳನ್ನು ರೂಪಿಸಿದ್ದಾರೆ. (ವಿವರಗಳಿಗೆ ನೋಡಿ: ಬಿ. ಶೇಷಾದ್ರಿ, ೧೯೯೧, ಪು.೪).
ವಲಯಗಳ ವಿವರಣೆ
ದುಡಿಮೆಗಾರ ವರ್ಗ ಹಾಗೂ ವರಮಾನಗಳೆರಡರ ದೃಷ್ಟಿಯಿಂದ ಪ್ರಾಥಮಿಕ ವಲಯವು ಕೃಷಿ (ಸಾಗುವಳಿದಾರರು ಮತ್ತು ಕೃಷಿ ಕಾರ್ಮಿಕರು) ಪಶು ಪಾಲನೆ, ಹೈನುಗಾರಿಕೆ, ಗಣಿಗಾರಿಕೆ, ಮೀನುಗಾರಿಕೆ, ಅರಣ್ಯಗಾರಿಕೆ ಮುಂತಾದ ಚಟುವಟಿಕೆಗಳನ್ನು ಒಳಗೊಂಡಿದೆ. ಈ ಚಟುವಟಿಕೆಗಳಲ್ಲಿ ತೊಡಗಿರುವ ದುಡಿಮೆಗಾರ ವರ್ಗವನ್ನು ಪ್ರಾ.ವ.ದಲ್ಲಿರುವ ದುಡಿಮೆಗಾರ ವರ್ಗವೆಂದೂ, ಈ ಚಟುವಟಿಕೆಗಳಿಂದ ಹರಿದುಬರುವ ವರಮಾನವನ್ನು ಪ್ರಾಥಮಿಕ ವಲಯದ ವರಮಾನವೆಂದು ಕರೆಯಲಾಗಿದೆ.
ದುಡಿಮೆಗಾರ ವರ್ಗ ಹಾಗೂ ವರಮಾನಗಳೆರಡರ ದೃಷ್ಟಿಯಿಂದ ಕೌಟುಂಬಿಕ ಕೈಗಾರಿಕಾ ಚಟುವಟಿಕೆಗಳು, ಕುಟುಂಬೇತರ ಕೈಗಾರಿಕಾ ಚಟುವಟಿಕೆಗಳು ಹಾಗೂ ನಿರ್ಮಾಣ ಚಟುವಟಿಕೆಗಳನ್ನು ದ್ವಿತೀಯ ವಲಯವು ಒಳಗೊಂಡಿದೆ. ಈ ಚಟುವಟಿಕೆಗಳಲ್ಲಿ ತೊಡಗಿರುವ ದುಡಿಮೆಗಾರ ವರ್ಗವನ್ನು ದ್ವಿತೀಯ ವಲಯದ ದುಡಿಮೆಗಾರ ವರ್ಗವೆಂದು ಮತ್ತು ಈ ವಲಯದಲ್ಲಿ ಪ್ರಾಪ್ತವಾಗುವ ವರಮಾನವನ್ನು ದ್ವಿತೀಯ ವಲಯದ ವರಮಾನವೆಂದು ಪರಿಗಣಿಸಲಾಗಿದೆ.
ತೃತೀಯ ವಲಯವನ್ನು ಸೇವಾವಲಯವೆಂದು ಕರೆಯಲಾಗಿದೆ. ಈ ವಲಯವು ವ್ಯಾಪಾರ, ವಾಣಿಜ್ಯ, ಸಾರಿಗೆ, ಸಂಪರ್ಕ, ಸಂಗ್ರಹ, ಪ್ರವಾಸೋದ್ಯಮ, ಹೋಟೆಲು ಉದ್ಯಮ, ಬ್ಯಾಂಕಿಂಗ್ ಮುಂತಾದ ಸೇವಾ ಚಟುವಟಿಕೆಗಳನ್ನು ಒಳಗೊಂಡಿದೆ. ಈ ಚಟುವಟಿಕೆಗಳಲ್ಲಿ ತೊಡಗಿರುವ ದುಡಿಮೆಗಾರ ವರ್ಗವನ್ನು ತೃತೀಯ ವಲಯದ ದುಡಿಮೆಗಾರ ವರ್ಗವೆಂದು, ಈ ಚಟುವಟಿಕೆಗಳಲ್ಲಿ ಉತ್ಪತ್ತಿಯಾಗುವ ವರಮಾನವನ್ನು ತೃತೀಯ ವಲಯದ ವರಮಾನವೆಂದು ತಿಳಿಯಲಾಗಿದೆ.
ಆರ್ಥಿಕ ರಚನೆಯ ಪರಿವರ್ತನೆಯ ಸ್ವರೂಪ
ಒಂದು ಆರ್ಥಿಕತೆಯು ಸಾಧಿಸುವ ಅಭಿವೃದ್ಧಿ ಮಟ್ಟ – ಸ್ವರೂಪಕ್ಕನುಗುಣವಾಗಿ ಆರ್ಥಿಕ ರಚನೆಯಲ್ಲಿ ಬದಲಾವಣೆ ಯಾಗುತ್ತಿರುತ್ತದೆ. ಈ ಕುರಿತು ಅರ್ಥಶಾಸ್ತ್ರಜ್ಞರು ಅನೇಕ ಪ್ರಮೇಯಗಳನ್ನು ರೂಪಿಸಿದ್ದಾರೆ. ಈ ಕುರಿತು ಕೋಲಿನ್ ಕ್ಲಾರ್ಕ್‌ ಹೀಗೆ ಹೇಳುತ್ತಾನೆ.
“ ಕಾಲಾನುಗತವಾಗಿ ಜನತೆಯು ಆರ್ಥಿಕವಾಗಿ ಹೆಚ್ಚು ಮುಂದುವರಿದಂತೆ ಪ್ರಾಥಮಿಕ ವಲಯದಲ್ಲಿ ಅಂದರೆ ಕೃಷಿ ಸಂಬಂಧಿ ಚಟುವಟಿಕೆಗಳಲ್ಲಿ ನಿರತವಾಗಿರುವುದರ ಸಂಖ್ಯೆಯು ದ್ವಿತೀಯ ವಲಯದಲ್ಲಿರುವ ದುಡಿಮೆಗಾರ ವರ್ಗದ ಸಂಖ್ಯೆಗೆ ಸಾಪೇಕ್ಷವಾಗಿಯೂ, ದ್ವಿತೀಯ ವಲಯದಲ್ಲಿರುವ ದುಡಿಮೆಗಾರ ವರ್ಗದ ಸಂಖ್ಯೆಯು ತೃತೀಯ ವಲಯದಲ್ಲಿನ ದುಡಿಮೆಗಾರ ವರ್ಗದ ಸಂಖ್ಯೆಗೆ ಸಾಪೇಕ್ಷವಾಗಿ ಇಳಿಮುಖವಾಗುವುದು“.
“ ಅಭಿವೃದ್ಧಿ ಮಟ್ಟ ಉತ್ತಮಗೊಂಡಂತೆ, ಉನ್ನತಗೊಂಡಂತೆ, ಪ್ರಾಥಮಿಕ ವಲಯದಲ್ಲಿನ ತಲಾ ಉತ್ಪನ್ನವು  ಈ ವಲಯದಲ್ಲಿರುವ ದುಡಿಮೆಗಾರ ವರ್ಗದ ತಲಾ ಅನುಭೋಗಕ್ಕಿಂತ ವೇಗವಾಗಿ ಅಧಿಕಗೊಳ್ಳುವುದರಿಂದ ವರಮಾನವು ಅಧಿಕಗೊಂಡಂತೆ ದ್ವಿತೀಯ ವಲಯದ ಉತ್ಪನ್ನಗಳಿಗೆ ಹಾಗೂ ಸೇವಾ ವಲಯದ ಚಟುವಟಿಕೆಗಳಿಗೆ ಬೇಡಿಕೆ ಅಧಿಕಗೊಳ್ಳುವುದರಿಂದ, ಅಭಿವೃದ್ಧಿ ಪ್ರಕ್ರಿಯೆಯೊಂದಿಗೆ ಆರ್ಥಿಕತೆಯ ಮೂರು ವಲಯಗಳ ಸಾಪೇಕ್ಷ ಸ್ಥಾನಮಾನಗಳು ಮೇಲೆ ತಿಳಿಸಿರುವ ಪರಿಯಲ್ಲಿ ಬದಲಾಗುತ್ತವೆ“ ಎಂದು ಆರ್ಥರ್ ಲಿವೀಸ್  ಹೇಳುತ್ತಾನೆ.
ಅಭಿವೃದ್ಧಿಯ ಗತಿ ಹಾಗೂ ಮಟ್ಟ ಉನ್ನತಗೊಂಡಂತೆ ಕೃಷಿ ಮತ್ತು ಕೃಷಿ ಸಂಬಂಧಿ ಚಟುವಟಿಕೆಗಳಿಂದ ಪ್ರಾಪ್ತವಾಗುವ ತಲಾ ಉತ್ಪನ್ನವು ಅಧಿಕಗೊಳ್ಳುತ್ತದೆ. ಆದರೆ ಆರ್ಥಿಕತೆಯಲ್ಲಿ ಅದರ ಸಾಪೇಕ್ಷ ಸ್ಥಾನಮಾನವು ಮಾತ್ರ ಕಡಿಮೆಯಾಗುತ್ತಾ ಹೋಗುತ್ತದೆ. ಕಾಲಾನುಗತವಾಗಿ ಈ ವಲಯವನ್ನು ಅವಲಂಬಿಸಿಕೊಂಡಿರುವ ದುಡಿಮೆಗಾರ ವರ್ಗದ ಪ್ರಮಾಣವು ಕಡಿಮೆಯಾಗುತ್ತದೆ. ಅಭಿವೃದ್ಧಿ ಪ್ರಕ್ರಿಯೆಯೊಂದಿಗೆ ಪ್ರಾ.ವ. ದಲ್ಲಿರುವ ದುಡಿಮೆಗಾರರು ದ್ವಿತೀಯ ವಲಯಕ್ಕೆ, ತದನಂತರ ತೃತೀಯ ವಲಯಕ್ಕೆ ವರ್ಗಾವಣೆಯಾಗುತ್ತಾರೆ. ಅದೇ ರೀತಿ ಅಭಿವೃದ್ಧಿ ಪ್ರಕ್ರಿಯೆಯೊಂದಿಗೆ ಪ್ರಾಥಮಿಕ ವಲಯದಿಂದ ಪ್ರಾಪ್ತವಾಗುವ ವರಮಾನದ ಪ್ರಮಾಣವು ಕಡಿಮೆಯಾಗಿ ದ್ವಿತೀಯ ವಲಯ, ತದನಂತರ ತೃತೀಯ ವಲಯದಿಂದ ಹರಿದು ಬರುವ ವರಮಾನದ ಪ್ರಮಾಣವು ಅಧಿಕಗೊಳ್ಳುತ್ತ ಹೋಗುತ್ತದೆ.
ಅಭಿವೃದ್ಧಿ ಶೈಶಾವಸ್ಥೆಯಲ್ಲಿದ್ದಾಗ ದುಡಿಮೆಗಾರ ವರ್ಗದ ಸರಿ ಸುಮಾರು ಶೇ.೭೫ರಿಂದ ೮೦ರಷ್ಟು ಪ್ರಾ.ವ.ದಲ್ಲಿರುತ್ತದೆ. ವರಮಾನದ ಸಿಂಹಪಾಲು ಸದರಿ ವಲಯದಿಂದಲೇ ಪ್ರಾಪ್ತವಾಗುತ್ತದೆ. ಅಭಿವೃದ್ಧಿಯು ಪ್ರೌಢಾವಸ್ಥೆ ತಲುಪಿದಾಗ ದುಡಿಮೆಗಾರರು ಪ್ರಾ.ವ.ದಿಂದ ದ್ವಿ.ವ.ಕ್ಕೆ ವರ್ಗಾವಣೆಯಾಗುವುದನ್ನು ಅರ್ಥಶಾಸ್ತ್ರಜ್ಞರು ಗುರುತಿಸಿದ್ದಾರೆ. ಈ ಬಗೆಯ ಬದಲಾಣೆಯಿಂದಾಗಿ ವರಮಾನವು ಹೆಚ್ಚು ಹೆಚ್ಚಾಗಿ ದ್ವಿ.ವ. ದಿಂದ ಹರಿದು ಬರಲು ತೊಡಗುತ್ತದೆ. ಆರ್ಥಿಕತೆಯ ಅಭಿವೃದ್ಧಿಯು ಉನ್ನತ ಮಟ್ಟ ತಲುಪಿದಾಗ ದುಡಿಮೆಗಾರ ವರ್ಗದ ಸಿಂಹ ಪಾಲು ತೃತೀಯ ವಲಯ ಪ್ರವೇಶಿಸುತ್ತದೆ. ವರಮಾನದಲ್ಲಿ ಹೆಚ್ಚಿನ ಭಾಗ ಈ ವಲಯದಿಂದ ಪ್ರಾಪ್ತವಾಗತೊಡುಗುತ್ತದೆ. ಹೀಗೆ ಅಭಿವೃದ್ಧಿ ಪ್ರಕ್ರಿಯೆಯೊಂದಿಗೆ ಆರ್ಥಿಕತೆಯ ಮೂರು ವಲಯಗಳಲ್ಲಿನ ದುಡಿಮೆಗಾರ ವರ್ಗ ಹಾಗೂ ವರಮಾನಗಳ ಸಾಪೇಕ್ಷ ಸ್ಥಾನಮಾನಗಳು ಬದಲಾಗುವುದನ್ನು ನೋಡಬಹುದು. ಈ ಬಗೆಯ ಆರ್ಥಿಕ ರಚನೆಯಲ್ಲಿನ ಬದಲಾವಣೆಯನ್ನು ‘ಅಭಿವೃದ್ಧಿ’ ಎಂದು ಕರೆಯಲಾಗಿದೆ.
ಗದಗ ಜಿಲ್ಲೆಯ ಆರ್ಥಿಕ ರಚನೆ ಸ್ವರೂಪ
ಒಂದು ದೇಶ/ಪ್ರದೇಶದ ಆರ್ಥಿಕ ರಚನೆಯ ಸ್ವರೂಪವನ್ನು ಗುರುತಿಸಲು ಎರಡು ವಿಷಯಗಳಿಗೆ ಸಂಬಂಧಿಸಿದಂತೆ ಮಾಹಿತಿ ಬೇಕಾಗುತ್ತದೆ. ಮೊದಲನೆಯದಾಗಿ ತ್ರಿವಲಯ ದುಡಿಮೆಗಾರ ವರ್ಗದ ಸ್ಥಾನಮಾನಗಳ ಬಗ್ಗೆ ಮಾಹಿತಿಯ ಅಗತ್ಯವಿದೆ. ಇದು ಗದಗ ಜಿಲ್ಲೆಗೆ ಸಂಬಂಧಿಸಿದಂತೆ ಜನಗಣತಿ ವರದಿಯಲ್ಲಿ ನಮಗೆ ದೊರೆಯುತ್ತದೆ. ಎರಡನೆಯದಾಗಿ ವಲಯವಾರು ವರಮಾನ ವಿತರಣೆಯ ವಿವರ ಬೇಕಾಗುತ್ತದೆ. ಆದರೆ ಗದಗ ಜಿಲ್ಲೆಗೆ ಸಂಬಂಧಿಸಿದಂತೆ ವರಮಾನದ ವಿವರಗಳು ಲಭ್ಯವಿಲ್ಲ. ಕರ್ನಾಟಕದಲ್ಲಿ ‘ಜಿಲ್ಲಾ ಆಂತರಿಕ ನಿವ್ವಳ ಉತ್ಪನ್ನ’ ವನ್ನು ಅಳತೆ ಮಾಡುವ ಕಾರ್ಯವನ್ನು ಕರ್ನಾಟಕ ಆರ್ಥಿಕ ಮತ್ತು ಸಾಂಖ್ಯಿಕ ನಿರ್ದೇಶನಾಲಯವು ಮಾಡುತ್ತಿದೆ. ಆದರೆ ಈ ನಿರ್ದೇಶನಾಲಯವು ಹೊಸ ಜಿಲ್ಲೆಗಳ ಆಂತರಿಕ ಉತ್ಪನ್ನದ ವಿವರಗಳನ್ನು ಇನ್ಣೂ ಪ್ರಕಟಿಸಿಲ್ಲ.
ಗದಗ ಜಿಲ್ಲೆಯ ‘ಜಿಲ್ಲಾ ಆಂತರಿಕ ನಿವ್ವಳ ಉತ್ಪನ್ನ’
ಗದಗ ಜಿಲ್ಲೆಯ ‘ಜಿಲ್ಲಾ ನಿವ್ವಳ ಉತ್ಪನ್ನ’ವನ್ನು ಒಂದು ವಿಶೇಷ ವಿಧಾನದಿಂದ ನಮ್ಮ ಅಧ್ಯಯನಕ್ಕಾಗಿ ಕಂಡು ಕೊಳ್ಳಲಾಗಿದೆ. ೧೯೯೫ – ೯೬ರ ಸಾಲಿನ ಧಾರವಾಢ ಜಿಲ್ಲೆಯ ತಲಾವರಮಾನ ರೂ. ೭೯೫೩ (ಚಾಲ್ತಿ ಜಿಲ್ಲೆಗಳಲ್ಲಿ). ಧಾರವಾಡ ಜಿಲ್ಲೆಗೆ ಸೇರಿದ್ದ ೫ ತಾಲ್ಲೂಕುಗಳನ್ನು ಪ್ರತ್ಯೇಕಿಸಿ ಗದಗ ಜಿಲ್ಲೆಯನ್ನು ರೂಪಿಸುವುದರಿಂದ ಧಾರವಾಡ ಜಿಲ್ಲೆಯ ತಲಾವರಮಾನವನ್ನೇ ಗದಗ ಜಿಲ್ಲೆಗೂ ಅನ್ವಯಿಸಬಹುದಾಗಿದೆ. ೧೯೯೫ರ ಗದಗ ಜಿಲ್ಲೆಯ ನಿರೀಕ್ಷಿತ ಜನಸಂಖ್ಯೆಯ ಪ್ರಮಾಣವನ್ನು ಲೆಕ್ಕ ಹಾಕಲಾಗಿದೆ. ೧೯೯೫ರ ಗದಗ ಜಿಲ್ಲೆಯ ನಿರೀಕ್ಷಿತ ಜನಸಂಖ್ಯೆಯನ್ನು ಅದರ ತಲಾವರಮಾನ ರೂ. ೭೫೯೩ರಿಂದ ಗುಣಿಸಿ ಗದಗ ಜಿಲ್ಲೆಯ ‘ಜಿಲ್ಲಾ ಆಂತರಿಕ ನಿವ್ವಳ ಉತ್ಪನ್ನ’ನ್ನು ಲೆಕ್ಕ ಹಾಕಲಾಗಿದೆ. ಇದರ ಪ್ರಕಾರ ೧೯೯೫ – ೯೬ರ ಗದಗ ಜಿಲ್ಲೆಯ ಆಂತರಿಕ ಉತ್ಪನ್ನದ ಪ್ರಮಾಣ ರೂ. ೭೩೫ ಕೋಟಿ. ಕರ್ನಾಟಕದಲ್ಲಿ ವರಮಾನದ ದೃಷ್ಟಿಯಿಂದ ಗದಗವು ೨೭ನೆಯ ಸ್ಥಾನದಲ್ಲಿದೆ. ಗದಗ ಜಿಲ್ಲೆಯ ತಲಾ ವರಮಾನವು ರಾಜ್ಯ ತಲಾ ವರಮಾನಕ್ಕಿಂತ ಕಡಿಮೆ ಇದೆ. ರಾಜ್ಯದ ಆತಂರಿಕ ನಿವ್ವಳ ಉತ್ಪನ್ನದಲ್ಲಿ ಗದಗ ಜಿಲ್ಲೆಯ ಪಾಲು ಶೇ.೧.೯೧ ಮತ್ತು ವಿಸ್ತೀರ್ಣದಲ್ಲಿ ಜಿಲ್ಲೆಯ ಪಾಲು ಶೇ.೪.೪೨. ಜನಸಂಖ್ಯೆ ಮತ್ತು ಪ್ರದೇಶಗಳಲ್ಲಿ ಜಿಲ್ಲೆಯು ಯಾವ ಪ್ರಮಾಣದ ಪಾಲು ಪಡೆದಿದೆಯೋ ಅದಕ್ಕಿಂತ ಕಡಿಮೆ ಪಾಲನ್ನು ವರಮಾನದಲ್ಲಿ ಪಡೆದಿದೆ. ಗದಗ ಜಿಲ್ಲೆಯ ತಲಾ ವರಮಾನವು ರಾಜ್ಯದ ರಾಜ್ಯದ ತಲಾ ವರಮಾನದ ಶೇ. ೮೪.೨೬ರಷ್ಟಿದೆ. ಅಂದರೆ ಜಿಲ್ಲೆಯ ತಲಾವರಮಾನವು ರಾಜ್ಯದ ತಲಾವರಮಾನಕ್ಕಿಂತ ಶೇ.೧೫.೭೪ರಷ್ಟು ಕಡಿಮೆ ಇದೆ.
ಗದಗ ಜಿಲ್ಲೆಯ ಆರ್ಥಿಕ ರಚನೆ
ಕೋಷ್ಟಕ ೫.೧ರಲ್ಲಿ ಗದಗ ಜಿಲ್ಲೆಯ ಆರ್ಥಿಕ ರಚನೆಯ ಸ್ವರೂಪವನ್ನು ನೀಡಲಾಗಿದೆ. ಈ ಕೋಷ್ಟಕದಲ್ಲಿ ಗದಗ ಜಿಲ್ಲೆಯ ಆರ್ಥಿಕತೆಯ ಮೂರು ವಲಯಗಳ ನಡುವೆ ದುಡಿಮೆಗಾರರ ವರ್ಗ ಹಾಗೂ ವರಮಾನಗಳು ಹೇಗೆ ಹಂಚಿಕೆಯಾಗಿದೆ ಎಂಬುದನ್ನು ತೋರಿಸಿದೆ. ಅಭಿವೃದ್ಧಿಯ ಸೂಕ್ಷ್ಮ ಸ್ವರೂಪವನ್ನು ಅರ್ಥಮಾಡಿಕೊಳ್ಳಲು ಇದರಿಂದ ಸಾಧ್ಯವಾಗುತ್ತದೆ.
ಕೋಷ್ಟಕ ೫.೧: ಗದಗ ಜಿಲ್ಲೆಯ ಆರ್ಥಿಕ ರಚನೆ

(ವರಮಾನ: ಕೋಟಿ ರೂಪಾಯಿಗಳಲ್ಲಿ. ಆವರಣದಲ್ಲಿರುವ ಸಂಖ್ಯೆಗಳು ಶೇಕಡ ಪ್ರಮಾಣ)
ಆರ್ಥಿಕ ರಚನೆಯ ಎರಡು ಮುಖ್ಯ ಸೂಚಿಗಳೆಂದರೆ ವರಮಾನ ಮತ್ತು ದುಡಿಮೆಗಾರ ವರ್ಗ ಎಂಬುದನ್ನು ಈಗಾಗಲೆ ಹೇಳಲಾಗಿದೆ. ವರಮಾನದ ವಲಯವಾರು ಹಂಚಿಕೆ ದೃಷ್ಟಿಯಿಂದ ಗದಗ ಜಿಲ್ಲೆಯ ಆರ್ಥಿಕತೆ ತೀವ್ರ ರೀತಿಯ ಬದಲಾವಣೆಗೆ ಒಳಗಾಗಿರುವಂತೆ ಕಾಣುತ್ತದೆ. ಏಕೆಂದರೆ ಜಿಲ್ಲೆಯ ಒಟ್ಟು ವರಮಾನದಲ್ಲಿ ಪ್ರಾ.ವ. ಯದ ಪಾಲು ಕೇವಲ ಶೇ. ೩೭.೬೦. ದ್ವಿತೀಯ ಮತ್ತು ತೃತೀಯ ವಲಯಗಳು ಒಟ್ಟಿಗೆ ವರಮಾನದಲ್ಲಿ ಶೇ. ೬೨.೪೦ರಷ್ಟು ಪಾಲು ಪಡೆದಿವೆ. ವರಮಾನದ ವಲಯವಾರು ಹಂಚಿಕೆ ದೃಷ್ಟಿಯಿಂದ ಗದಗವು ಪ್ರಾಥಮಿಕ ವಲಯವನ್ನೂ ಪ್ರಧಾನವಾಗಿ ಹೊಂದಿರುವ ಜಿಲ್ಲೆಯಾಗಿ ಉಳಿದಿಲ್ಲ. ಕರ್ನಾಟಕದಲ್ಲಿ ಜಿಲ್ಲೆಯ ವರಮಾನದಲ್ಲಿ ಪ್ರಾ.ವ. ಯದ ಪಾಲು ಶೇ.೪೦ಕ್ಕಿಂತ ಕಡಿಮೆ ಹೊಂದಿರುವ ಜಿಲ್ಲೆಗಳು ಕೇವಲ ಐದು. ಅದರಲ್ಲಿ ಗದಗ ಜಿಲ್ಲೆಯೂ ಒಂದಾಗಿದೆ.
ಗದಗ ಜಿಲ್ಲೆಯ ಒಟ್ಟು ವರಮಾನದಲ್ಲಿ ಶೇ.೨೩.೨೦ರಷ್ಟು ದ್ವಿತೀಯ ವಲಯದಿಂದ ಹರಿದು ಬಂದರೆ ಶೇ.೩೯.೨೦ರಷ್ಟು ತೃತೀಯ ವಲಯದಿಂದ ಹರಿದು ಬರುತ್ತಿದೆ. ವರಮಾನದ ದೃಷ್ಟಿಯಿಂದ ತೃತೀಯ ವಲಯವು ಮೊದಲನೆಯ ಸ್ಥಾನ ದಲ್ಲಿದ್ದರೆ ಪ್ರಾಥಮಿಕ ವಲಯವು ಎರಡನೆಯ ಸ್ಥಾನದಲ್ಲಿದೆ. ದ್ವಿತೀಯ ವಲಯದ ಸ್ಥಾನವು ಮೂರನೆಯದಾಗಿದೆ.
ರಾಜ್ಯದ ವರಮಾನದಲ್ಲಿ ಅತಿ ಹೆಚ್ಚಿನ ಭಾಗವು ತೃತೀಯ ವಲಯದಿಂದ ಹರಿದು ಬರುತ್ತಿರುವ ಜಿಲ್ಲೆಗಳ ಸಂಖ್ಯೆ ಏಳು. ಅದರಲ್ಲಿ ಗದಗವೂ ಒಂದು. ಅದೇ ರೀತಿ ಶೇ.೨೦ಕ್ಕಿಂತಲೂ ಅಧಿಕ ಪ್ರಮಾಣದ ವರಮಾನವು ದ್ವಿತೀಯ ವಲಯದಿಂದ ಪಡೆಯುತ್ತಿರುವ ಜಿಲ್ಲೆಗಳ ಸಂಖ್ಯೆ ಎಂಟು. ಅದರಲ್ಲಿ ಗದಗವೂ ಒಂದು.
ವರಮಾನದ ದೃಷ್ಟಿಯಿಂದ ಗದಗ ಜಿಲ್ಲೆಯ ಆರ್ಥಿಕ ರಚನೆಯು ತೀವ್ರಗತಿಯ ಬದಲಾವಣೆ ಕಂಡಿದೆ. ಆದರೆ ಈ ಬಗೆಯ ಬದಲಾವಣೆ ಎಷ್ಟರ ಮಟ್ಟಿಗೆ ಅಪೇಕ್ಷಣೀಯ ಎಂಬ ಪ್ರಶ್ನೆ ಸಹಜವಾಗಿ ನಮ್ಮ ಮುಂದೆ ದುತ್ತನೆ ಬಂದು ನಿಲ್ಲುತ್ತದೆ. ಏಕೆಂದರೆ ತೃತೀಯ ವಲಯವು ಕೇವಲ ವರಮಾನಗಳಿಸುವ ವಲಯವೇ ವಿನಾ ವರಮಾನವನ್ನು ಉತ್ಪಾದಿಸುವ ವಲಯವಲ್ಲ. ವರಮಾನವನ್ನು ಉತ್ಪಾದಿಸುವ ವಲಯಗಳು ಪ್ರಾಥಮಿಕ ವಲಯ ಮತ್ತು ದ್ವಿತೀಯ ವಲಯ. ಭೌತಿಕ ಬಂಡವಾಳಕ್ಕೆ ಪ್ರತಿಯಾಗಿ ಹಣಕಾಸು ಬಂಡವಾಳ ಅಧಿಕಗೊಳ್ಳುತ್ತಿರುವುದನ್ನು ತೃತೀಯ ವಲಯದ ಪ್ರಧಾನತೆಯು ತೋರಿಸುತ್ತದೆ. ಈ ಬಗೆಯ ಬೆಳವಣಿಗೆಯು ಆರ್ಥಿಕತೆಯ ದೀರ್ಘಾವಧಿ ಬೆಳವಣಿಗೆ ದೃಷ್ಟಿಯಿಂದ ಆರೋಗ್ಯಕಾರಿ ಸಂಗತಿಯಾಗಿ ಕಂಡುಬರುವುದಿಲ್ಲ. ಪ್ರಾಥಮಿಕ ಹಾಗೂ ದ್ವಿತೀಯ ವಲಯಗಳು ವಸ್ತುರೂಪಿ ಉತ್ಪನ್ನಗಳನ್ನು ಅಂದರೆ ವರಮಾನ – ಬಂಡವಾಳ ಸರುಕುಗಳನ್ನು ಉತ್ಪಾದಿಸುವ ವಲಯಗಳಾಗಿವೆ. ಆರ್ಥಿಕತೆಯ ದೀರ್ಘಾವಧಿ ಬೆಳವಣಿಗೆ ದೃಷ್ಟಿಯಿಂದ ಇದು ತುಂಬಾ ಮುಖ್ಯವಾದು ದಾಗಿದೆ. ತೃತೀಯ ವಲಯವು ಅಮೂರ್ತ ರೂಪದ ಸೇವೆಗಳನ್ನು ರೂಪಿಸುವ ವಲಯವಾಗಿದೆ. ಈ ವಲಯವು ಮುಖ್ಯವಾಗಿ ವರಮಾನವನ್ನು ‘ಸ್ವೀಕರಿಸುವ’, ‘ಗಳಿಸುವ’ ವಲಯ ಮಾತ್ರವಾಗಿದೆ. ಗದಗ ಜಿಲ್ಲೆಯ ತೃತೀಯ ವಲಯವು ಉಳಿದೆರಡೂ ವಲಯಗಳಿಗಿಂತ ತ್ವರಿತಗತಿಯಲ್ಲಿ ಬೆಳೆಯುತ್ತಿದೆ. ೧೯೮೦ – ೮೧ರಿಂದ ೧೯೯೦ – ೯೧ರ ಕಾಲಾವಧಿಯಲ್ಲಿ ಜಿಲ್ಲಾ ವರಮಾನದಲ್ಲಿ ಪ್ರಾಥಮಿಕ ವಲಯದ ಪಾಲು ಶೇ.೯.೧ ಅಂಶಗಳಷ್ಟು ಕಡಿಮೆಯಾಗಿದೆ. ಹೀಗೆ ಕಡಿಮೆಯಾದ ಪ್ರಮಾಣದಲ್ಲಿ ಶೇ.೪.೦ ರಷ್ಟು ದ್ವಿತೀಯ ವಲಯಕ್ಕೂ ಮತ್ತು ಶೇ. ೫.೧ರಷ್ಟು ತೃತೀಯ ವಲಯಕ್ಕೂ ವರ್ಗಾವಣೆಯಾಗಿದೆ. ಅಂದರೆ ೧೯೮೦ – ೮೧ರಿಂದ ೧೯೯೦ – ೯೧ರ ಕಾಲಾವಧಿಯಲ್ಲಿ ಅತ್ಯಂತ ವೇಗವಾಗಿ ಬೆಳೆದ ವಲೆಯವೆಂದರೆ ತೃತೀಯ ವಲಯವಾಗಿದೆ. ಆದರೆ ಈ ವಲಯದ ಬೆಳವಣಿಗೆ ಕೇವಲ ‘ಹುಸಿ’ ರೂಪದ ಬೆಳವಣಿಗೆ ವಿನಾ ಗಟ್ಟಿಯಾದ ಬೆಳವಣಿಗೆಯಲ್ಲ.
ಕೋಷ್ಟಕ ೫.೨ರಲ್ಲಿ ೧೯೮೦ – ೮೧ರ ಧಾರವಾಡ ಜಿಲ್ಲೆಯ ಆರ್ಥಿಕ ರಚನೆಯ ಚಿತ್ರವನ್ನು ನೀಡಲಾಗಿದೆ. ತುಲನಾತ್ಮಕ ಅಧ್ಯಯನಕ್ಕೆ ಇದು ಅನುಕೂಲವಾಗುತ್ತದೆ. ೧೯೮೦ – ೮೧ರ ಧಾರವಾಡ ಜಿಲ್ಲೆಯ ಆರ್ಥಿಕ ರಚನೆಯ ಸ್ವರೂಪವನ್ನು ಗದಗ ಜಿಲ್ಲೆಗೆ ಸಂಬಂಧಿಸಿದಂತೆಯೂ ಅನ್ವಯಿಸಬಹುದಾಗಿದೆ.
ಕೋಷ್ಟಕ ೫.೨: ಧಾರವಾಡ ಜಿಲ್ಲೆಯ ಆರ್ಥಿಕ ರಚನೆ ೧೯೮೦ – ೮೧

ದುಡಿಮೆಗಾರ ವರ್ಗದ ತ್ರಿವಲಯ ಸ್ವರೂಪ
ಗದಗ ಜಿಲ್ಲೆಯ ಆರ್ಥಿಕತೆಯ ಮೂರು ವಲಯಗಳ ನಡುವೆ ವರಮಾನ ಹೇಗೆ ವಿತರಣೆಯಾಗಿದೆ ಮತ್ತು ಅದು ಹೇಗೆ ಬದಲಾವಣೆಗೊಂಡಿದೆ ಎಂಬುದನ್ನು ನೋಡಿದ್ದೇವೆ. ಅದೇ ರೀತಿ ಈಗ ಮೂರು ವಲಯಗಳ: ನಡುವೆ ದುಡಿಮೆಗಾರ ವರ್ಗ ಹೇಗೆ ವಿತರಣೆಗೊಂಡಿದೆ ಎಂಬುದನ್ನು ನೋಡೋಣ. ಕೋಷ್ಟಕ ೫.೨ರಲ್ಲಿ ತೋರಿಸಿರುವಂತೆ ಗದಗ ಜಿಲ್ಲೆಯಲ್ಲಿ ದುಡಿಮೆಗಾರ ವರ್ಗದಲ್ಲಿ ದುಡಿಮೆಗಾರ ವರ್ಗದಲ್ಲಿ ಶೇ.೭೩.೯೫ರಷ್ಟು ಪ್ರಾಥಮಿಕ ವಲಯವನ್ನು ಅವಲಂಭಿಸಿದ್ದರೆ ಶೇ.೧೦೩೪ ರಷ್ಟು ದ್ವಿತೀಯ ವಲಯವನ್ನೂ ಅವಲಂಬಿಸಿದೆ. ತೃತೀಯ ವಲಯದಲ್ಲಿರುವ ದುಡಿಮೆಗಾರ ವರ್ಗದ ಪ್ರಮಾಣ ಶೇ.೧೫.೭೧ ವರಮಾನಕ್ಕೆ ಸಂಬಂಧಿಸಿದಂತೆ ಮೂರು ವಲಯಗಳ ಸ್ವರೂಪ ಯಾವ ಬಗೆಯಲ್ಲಿದೆಯೋ ಅದೇ ಸ್ವರೂಪ ದಡಿಮೆಗಾರ ವರ್ಗದ ತ್ರಿವಲಯ ಸ್ವರೂಪ ಇಲ್ಲ. ವರಮಾನಕ್ಕೆ ಸಂಬಂಧಿಸಿದಂತೆ ತೃತೀಯ ವಲಯವು ಪ್ರಥಮ ಸ್ಥಾನದಲ್ಲಿದ್ದರೆ ದುಡಿಮೆಗಾರ ವರ್ಗಕ್ಕೆ ಸಂಬಂಧಿಸಿದಂತೆ ಪ್ರಾಥಮಿಕ ವಲಯವು ಪ್ರಥಮ ಸ್ಥಾನದಲ್ಲಿದೆ. ಉದ್ದಿಮೆ, ಕಾರ್ಖಾನೆ, ಕೈಗಾರಿಕೆಗಳನ್ನು ಒಳಗೊಂಡಿರುವ ದ್ವಿತೀಯ ವಲಯವನ್ನು ಅವಲಂಬಿಸಿಕೊಂಡಿರುವ ದುಡಿಮೆಗಾರ ವರ್ಗದ ಪ್ರಮಾಣ ಕೇವಲ ಶೇ.೧೦.೩೪.
ಅತ್ಯಂತ ವಿಚಿತ್ರವೂ ಮತ್ತು ಆತಂಕಕಾರಿಯೂ ಆದ ಸಂಗತಿಯೆಂದರೆ ೧೯೮೦ – ೮೧ರಿಂದ ೧೯೯೦ – ೯೧ರ ಅವಧಿಯಲ್ಲಿ ಪ್ರಾಥಮಿಕ ವಲಯವನ್ನು ಅವಲಂಬಿಸಿಕೊಂಡಿರುವ ದುಡಿಮೆಗಾರ ವರ್ಗದ ಪ್ರಮಾಣ ಶೇ.೭೧.೧ರಿಂದ ಶೇ.೭೩.೯೫ಕ್ಕೆ ಏರಿಕೆ ಯಾಗಿದೆ. ಇದು ಒಂದು ರೀತಿಯಲ್ಲಿ ‘ಪ್ರತಿಗಾಮಿ’ ಬೆಳವಣಿಗೆಯಾಗಿದೆ. ಆರ್ಥಿಕ ರಚನೆ ಮತ್ತು ಅಭಿವೃದ್ಧಿಗಳ ನಡುವಿನ ಸಂಬಂಧ ಕುರಿತ ಸಿದ್ಧಾಂತಗಳು ಹೇಳುವಂತೆ ಅಭಿವೃದ್ಧಿಯ ಗತಿ ಹಾಗೂ ಮಟ್ಟ ಉತ್ತಮಗೊಂಡಂತೆ ಪ್ರಾಥಮಿಕ ವಲಯದಲ್ಲಿರುವ ದುಡಿಮೆಗಾರ ವರ್ಗ ದ್ವಿತೀಯ ವಲಯಕ್ಕೂ ಮತ್ತು ತೃತೀಯ ವಲಯಕ್ಕೂ ವರ್ಗಾವಣೆಯಾಗಬೇಕು. ಆದರೆ ಗದಗ ಜಿಲ್ಲೆಯಲ್ಲಿ ಇದು ತಿರುವು ಮುರುವು ಆಗಿದೆ. ೧೯೮೦ – ೮೧ರಲ್ಲಿ ಧಾರವಾಡ ಜಿಲ್ಲೆಯಲ್ಲಿ ದ್ವಿತೀಯ ವಲಯವನ್ನು ಅವಲಂಬಿಸಿಕೊಂಡಿದ್ದ ದುಡಿಮೆಗಾರ ವರ್ಗದ ಪ್ರಮಾಣ ಶೇ.೧೧.೯. ೧೯೯೦ – ೯೧ರಲ್ಲಿ ಇದರ ಪ್ರಮಾಣ ಶೇ.೧೦.೩೪ಕ್ಕೆ ಇಳಿದಿದೆ. ಇದೇ ರೀತಿ ಇದೇ ಕಾಲಾವಧಿಯಲ್ಲಿ ತೃತೀಯ ವಲಯವನ್ನು ಅವಲಂಬಿಸಿಕೊಂಡಿರುವ ದುಡಿಮೆಗಾರ ವರ್ಗದ ಪ್ರಮಾಣವು ಶೇ.೧೭.೦ ರಿಂದ ಶೇ.೧೫.೭೧ಕ್ಕೆ ಇಳಿದಿದೆ.
ವರಮಾನದ ದೃಷ್ಟಿಯಲ್ಲಿ ಆರ್ಥಿಕ ರಚನೆಯಲ್ಲಿ ಯಾವ ರೀತಿಯ ಬದಲಾವಣೆಗಳಾಗುತ್ತಿದ್ದವೋ ಅದೇ ರೀತಿಯ ಬದಲಾವಣೆಗಳು ದುಡಿಮೆಗಾರ ವರ್ಗದ ರಚನೆಗೆ ಸಂಬಂಧಿಸಿದಂತೆ ನಡೆಯುತ್ತಿಲ್ಲ. ಇದು ಅಪೇಕ್ಷಣೀಯವಾದ ಬೆಳವಣಿಗೆಯಲ್ಲ. ಜಿಲ್ಲೆಯ ವರಮಾನದಲ್ಲಿ ಪ್ರಾಥಮಿಕ ವಲಯದ ಪ್ರಮಾಣ ಕಡಿಮೆಯಾಗುತ್ತಿದೆ. ಆದರೆ ಜಿಲ್ಲೆಯ ದುಡಿಮೆಗಾರ ವರ್ಗದಲ್ಲಿ ಪ್ರಾಥಮಿಕ ವಲಯದ ಪಾಲು ಅಧಿಕವಾಗುತ್ತಿದೆ. ಇದರ ಇಂಪ್ಲಿಕೇಷನ್ ಏನು? ಪ್ರಾಥಮಿಕ ವಲಯದಲ್ಲಿ ತಲಾ ಉತ್ಪನ್ನ ಕಡಿಮೆ ಯಾಗುತ್ತಿದೆ ಎಂಬುದನ್ನು ಇದು ಸೂಚಿಸುತ್ತದೆ. ಆದರೆ ದ್ವಿತೀಯ ವಲಯ ಹಾಗೂ ತೃತೀಯ ವಲಯಗಳಲ್ಲಿ ತಲಾ ಉತ್ಪನ್ನ ಏರಿಕೆಯಾಗುತ್ತಿದೆ. ಬಡತನದ ಒತ್ತಡವು ಪ್ರಾಥಮಿಕ ವಲಯವನ್ನು ಅವಲಂಬಿಸಿಕೊಂಡಿರುವ ಜನತೆಯಲ್ಲಿ ಅಧಿಕ ವಾಗಿರುವುದನ್ನು ಇದರಿಂದ ತಿಳಿಯಬಹುದಾಗಿದೆ. ವರಮಾನದ ದೃಷ್ಟಿಯಿಂದ ಆರ್ಥಿಕ ರಚನೆಯಲ್ಲಿ ಪ್ರಗತಿಗಾಮಿ ಬದಲಾವಣೆಗಳಾಗುತ್ತಿದ್ದರೆ ದುಡಿಮೆಗಾರ ವರ್ಗದ ದೃಷ್ಟಿಯಿಂದ ಆರ್ಥಿಕ ರಚನೆಯಲ್ಲಿನ ಬದಲಾವಣೆಗಳು ಪ್ರಗತಿಗಾಮಿಯಾಗಿವೆ. ಇದು ಅಭಿವೃದ್ಧಿ ಹಾಗೂ ಸಾಮಾಜಿಕ ನ್ಯಾಯದ ದೃಷ್ಟಿಯಿಂದ ಆರೋಗ್ಯಕಾರಿ ಬೆಳವಣಿಗೆಯಲ್ಲ.
ಏಕರೂಪಿ (Non – Diversified) ಆರ್ಥಿಕ ರಚನೆ
ಗದಗ ಜಿಲ್ಲೆಯ ಆರ್ಥಿಕ ರಚನೆಯು ವರಮಾನದ ದೃಷ್ಟಿಯಿಂದ ಮಾತ್ರ ಬದಲಾವಣೆಗೆ ಒಳಗಾಗಿದೆ. ದುಡಿಮೆಗಾರ ವರ್ಗದ ತ್ರಿವಲಯವಾರು ರಚನೆಯು ಮಾತ್ರ ತೀವ್ರಗತಿಯಲ್ಲಿ ಬದಲಾಗುತ್ತಿಲ್ಲ. ದುಡಿಮೆಗಾರ ವರ್ಗದ ತ್ರಿವಲಯವಾರು ಸಾಪೇಕ್ಷ ಸ್ಥಾನಮಾನದ ದೃಷ್ಟಿಯಿಂದ ಗದಗ ಜಿಲ್ಲೆಯು ಏಕರೂಪಿ ಆರ್ಥಿಕ ರಚನೆಯನ್ನು ಹೊಂದಿದೆ ಎಂದು ಹೇಳ ಬಹುದು. ಈ ಜಿಲ್ಲೆಯಲ್ಲಿ ಕೃಷಿಯೇತರ ಚಟುವಟಿಕೆಗಳನ್ನು ಅವಲಂಬಿಸಿಕೊಂಡಿರುವ ದುಡಿಮೆಗಾರ ವರ್ಗದ ಪ್ರಮಾಣ ಕೇವಲ ಶೇ.೨೭.೮೪. ಉಳಿದಂತೆ ಶೇ.೭೨.೧೬ರಷ್ಟು ಕೃಷಿ ಚಟುವಟಿಕೆಗಳನ್ನು ಅವಲಂಬಿಸಿಕೊಂಡಿದ್ದಾರೆ. ಕೃಷಿ ಯನ್ನು ಅವಲಂಬಿಸಿಕೊಂಡಿರುವ ದುಡಿಮೆಗಾರ ವರ್ಗದ ಸಂಖ್ಯೆ ೨,೫೭,೧೮೭. ಇವರಲ್ಲಿ ಸಾಗುವಳಿದಾರರ ಸಂಖ್ಯೆ
೧,೦೪,೧೮೬ರಷ್ಟಾದರೆ ಕೃಷಿ ಕಾರ್ಮಿಕರ ಸಂಖ್ಯೆ ೧,೪೮,೦೦೧. ಒಟ್ಟು ದುಡಿಮೆಗಾರರಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ಶೇ.೪೨.೩೪. ಕರ್ನಾಟಕದಲ್ಲಿ ದುಡಿಮೆಗಾರ ವರ್ಗದಲ್ಲಿ ಕೃಷಿ ಕಾರ್ಮಿಕರನ್ನು ಶೇ.೪೦ಕ್ಕಿಂತ ಅಧಿಕವಾಗಿ ಪಡೆದಿರುವ ಜಿಲ್ಲೆಗಳ ಸಂಖ್ಯೆ ಒಂಬತ್ತು. ಅವುಗಳಲ್ಲಿ ಗದಗವೂ ಒಂದಾಗಿದೆ. ಈ ಬಗೆಯಲ್ಲಿ ಕೃಷಿ ಪ್ರಧಾನವಾದ ಆರ್ಥಿ ಕತೆಯನ್ನು ‘ಏಕ ರೂಪಿ ಆರ್ಥಿಕ ರಚನೆ’ ಎಂದು ಕರೆಯಬಹುದು. ಇಂತಹ ಏಕ ರೂಪಿ ಆರ್ಥಿಕ ರಚನೆಯ ಅಸ್ತಿತ್ವವು ಜಿಲ್ಲೆಯ ಅಭಿವೃದ್ಧಿಯು ಮಂದಗತಿಯಲ್ಲಿ ನಡೆಯುತ್ತಿರುವುದನ್ನು ತೋರಿಸುತ್ತದೆ. ಈ ಜಿಲ್ಲೆಯಲ್ಲಿ ಕೃಷಿಯೇತರ ಚಟುವಟಿಕೆಗಳು ತೀವ್ರವಾಗಿ ವಿಸತ್ತರಣೆಯಾಗುತ್ತಿಲ್ಲ. ಸ್ವಲ್ಪ ಮಟ್ಟಿಗೆ ತೃತೀಯ ವಲಯವು ವಿಸ್ತೀರ್ಣವಾಗುತ್ತಿದೆ.
ಆರ್ಥಿಕ ರಚನೆಯಲ್ಲಿನ ಬದಲಾವಣೆ ಪರಿಯ ಬಗ್ಗೆ ರೂಪುಗೊಂಡಿರುವ ಸಿದ್ಧಾಂತಗಳೆಲ್ಲವೂ ಪಾಶ್ಚಿಮಾತ್ಯ ದೇಶಗಳ ಆರ್ಥಿಕ ಬೆಳವಣಿಗೆಯ ಅನುಭವದ ಆಧಾರವನ್ನು ಅವಲಂಬಿಸಿದೆ. ಈ ಸಿದ್ಧಾಂತಗಳು ರೂಪುಗೊಳಿಸಿರುವ ಪ್ರಮೇಯದ ರೀತಿಯಲ್ಲಿಯೇ ಕರ್ನಾಟಕ ಜಿಲ್ಲೆಗಳ ಆರ್ಥಿಕ ರಚನೆಯಲ್ಲಿ ಬದಲಾವಣೆಗಳು ನಡೆಯುತ್ತಿಲ್ಲ. ಕರ್ನಾಟಕದಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣದ ದೃಷ್ಟಿಯಿಂದ ರಾಜ್ಯದಲ್ಲಿ ಗದಗ ಜಿಲ್ಲೆಯು ೭ನೆಯ ಸ್ಥಾನ ಪಡೆದಿದೆ. ಕರ್ನಾಟಕದಲ್ಲಿ ಕೃಷಿ ಕಾರ್ಮಿಕರಲ್ಲಿ ಪುರಷರಿಗಿಂತ ಮಹಿಳೆಯರನ್ನು ಅಧಿಕವಾಗಿ ಪಡೆದಿರುವ ೧೨ ಜಿಲ್ಲೆಗಳ ಪೈಕಿ ಗದಗ ಜಿಲ್ಲೆಯು ಒಂದಾ ಗಿದೆ. ಗದಗ ಜಿಲ್ಲೆಯು ಆರ್ಥಿಕ ರಚನೆಯ ದೃಷ್ಟಿಯಿಂದ ಎರಡು ಸಂಗತಿಗಳು ಬಹಳ ಮುಖ್ಯವಾಗಿವೆ. ಮೊದಲನೆಯ ದಾಗಿ ಈ ಜಿಲ್ಲೆಯಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ಅಧಿಕವಾಗಿದೆ. ಎರಡನೆಯದಾಗಿ ಕೃಷಿ ಕಾರ್ಮಿಕರ ಮಹಿಳೆಯರ ಪ್ರಮಾಣವು ಪುರುಷರ ಪ್ರಮಾಣವು ಅಧಿಕವಾಗಿದೆ. ಈ ಸಂಗತಿಗಳು ತೋರಿಸುತ್ತಿರುವ ಸಂಗತಿಯೇನೆಂದರೆ ಈ ಜಿಲ್ಲೆ ಯಲ್ಲಿನ ಬಡತನವು ‘ರಾಚನಿಕ’ವಾದುದಾಗಿದೆ. ಆರ್ಥಿಕ ರಚನೆಯಲ್ಲಿ ಉಂಟಾಗುತ್ತಿರುವ ಬದಲಾವಣೆಗಳು ‘ಪ್ರಗತಿ ಗಾಮಿ’ಯಾಗಿವೆ.
ಆರ್ಥಿಕ ರಚನೆ ಮತ್ತು ಆರ್ಥಿಕ ಅಸಮಾನತೆ               
ಆರ್ಥಿಕ ಅಸಮಾನತೆಯನ್ನು ನೇರವಾಗಿ ತೋರಿಸಲು ಅಗತ್ಯವಾದ ಅಂಕಿ – ಅಂಶಗಳು ಲಭ್ಯವಿಲ್ಲ. ಆದ್ದರಿಂದ ಇಲ್ಲಿ ಆರ್ಥಿಕ ರಚನೆಯ ಸ್ವರೂಪವನ್ನು ಆಧಾರವಾಗಿಟ್ಟುಕೊಂಡು ಗದಗ ಜಿಲ್ಲೆಯಲ್ಲಿನ ಆರ್ಥಿಕ ಅಸಮಾನತೆಯ ನೆಲೆಗಳನ್ನು ಗುರುತಿಸಲು ಪ್ರಯತ್ನಿಸಲಾಗಿದೆ. ಕೋಷ್ಟಕ ೫.೩ರಲ್ಲಿ ಗದಗ ಜಿಲ್ಲೆಯ ತ್ರಿವಲಯ ರೂಪಿ ಆರ್ಥಿಕ ರಚನೆಯ ಸ್ವರೂಪವನ್ನು ನೀಡಲಾಗಿದೆ. ಇಲ್ಲಿ ದುಡಿಮೆಗಾರ ವರ್ಗ ಹಾಗೂ ಜಿಲ್ಲಾ ವರಮಾನದ ವಲಯವಾರು ಸ್ಥಾನಮಾನವನ್ನು ನೀಡಿದ್ದೇವೆ.
೧೯೯೧ರ ಜನಗಣತಿ ಅಂಕಿ – ಅಂಶಗಳ ಪ್ರಕಾರ ಜಿಲ್ಲೆಯಲ್ಲಿನ ಪ್ರಾಥಮಿಕ ವಲಯದಲ್ಲಿರುವ ಶೇ.೭೩.೯೫ರಷ್ಟು ದುಡಿಮೆಗಾರ ವರ್ಗವು ಜಿಲ್ಲಾ ವರಮಾನದಲ್ಲಿ ಶೇ. ೩೭.೬೦ರಷ್ಟನ್ನು ಮಾತ್ರ ಅನುಭವಿಸುತ್ತಿದ್ದರೆ ಪ್ರಾಥಮಿಕೇತರ ವಲಯದಲ್ಲಿರುವ ಶೇ.೨೬.೦೫ರಷ್ಟು ದುಡಿಮೆಗಾರವರ್ಗ ಜಿಲ್ಲಾ ವರಮಾನದ ಸಿಂಹಪಾಲನ್ನು, ಅಂದರೆ ಶೇ.೬೨.೪೦ ರಷ್ಟನ್ನು ಅನುಭವಿಸುತ್ತಿದೆ. ಕಡಿಮೆ ಸಂಖ್ಯೆಯಲ್ಲಿರುವ ಪ್ರಾಥಮಿಕೇತರ ವಲಯವನ್ನು ಅವಲಂಬಿಸಿರುವ ದುಡಿಮೆಗಾರ ವರ್ಗವು ಜಿಲ್ಲಾ ವರಮಾನದ ಸಿಂಹಪಾಲನ್ನು ಅನುಭವಿಸುತ್ತಿದ್ದರೆ, ಅಧಿಕ ಸಂಖ್ಯೆಯಲ್ಲಿ ಪ್ರಾಥಮಿಕ ವಲಯ ಅವಲಂಭಿಸಿರುವ ದುಡಿಮೆಗಾರ ವರ್ಗವು ಜಿಲ್ಲಾ ವರಮಾನದಲ್ಲಿ ಅತ್ಯಂತ ಅಲ್ಪ ಪ್ರಮಾಣವನ್ನು ಅನುಭವಿಸುತ್ತಿದೆ. ಇದು ವಿಪರ್ಯಾಸ.
ಸಾಮಾನ್ಯವಾಗಿ ಜಿಲ್ಲೆಯ ಉನ್ನತ ಜಾತಿ ಮತ್ತು ಉನ್ನತ ವರಮಾನವಿರುವ ವರ್ಗ ಮಾತ್ರ ಪ್ರಾಥಮಿಕೇತರ ವಲಯ ಪ್ರವೇಶಿಸಬಹದು. ಈ ವಲಯ ಪ್ರವೇಶಿಸಲು ಅಗತ್ಯವಾದ ಒಂದು ಸಂಗತಿಯೆಂದರೆ ಶಿಕ್ಷಣ. ಈ ವಲಯದಲ್ಲಿ ಜನ ವರ್ಗಕ್ಕೆ ಹಣಕಾಸು ಸೌಲಭ್ಯ ಸುಲಭವಾಗಿ ದೊರೆಯುತ್ತದೆ. ಸರ್ಕಾರಿ ಅಧಿಕಾರಿಗಳ ಜೊತೆ ಸನಿಹದ ಸಂಬಂಧ ವಿರುತ್ತದೆ. ಆದರೆ ಪ್ರಾಥಮಿಕ ವಲಯದಲ್ಲಿನ ದುಡಿಮೆಗಾರ ವರ್ಗ ಅನಕ್ಷರತೆಯಿಂದ ನರಳುತ್ತಿರುತ್ತದೆ ಈ ವಲಯದ ದುಡಿಮೆಗಾರ ವರ್ಗದಲ್ಲಿರುವ ಬಹುದೊಡ್ಡ ಗುಂಪೆಂದರೆ ಭೂ ರಹಿತ ಕೃಷಿ ಕಾರ್ಮಿಕರು. ಪ್ರಾಥಮಿಕ ವಲಯದಲ್ಲಿರುವ ದುಡಿಮೆಗಾರ ವರ್ಗ ಅನುಭವಿಸುತ್ತಿರುವ ವರಮಾನದ ಪ್ರಮಾಣವು ಪ್ರಾಥಮಿಕೇತರ ವಲಯದ ದುಡಿಮೆಗಾರವರ್ಗ ಅನುಭಿವಸುತ್ತಿರುವ ವರಮಾನದ ಪ್ರಮಾಣವು ಪ್ರಾಥಮಿಕೇತರ ವಲಯದ ದುಡಿಮೆಗಾರ ವರ್ಗ ಅನುಭವಿಸುತ್ತಿರುವ ವರಮಾನದ ಪ್ರಮಾಣಕ್ಕಿಂತ ಸಾಪೇಕ್ಷವಾಗಿ ಕಡಿಮೆ ಇದೆ.
ದುಡಿಮೆಗಾರ ವರ್ಗದಲ್ಲಿರುವ ಶೇ.೨೬.೦೫ರಷ್ಟಿರುವ ಪ್ರಾಥಮಿಕೇತರ ವಲಯದಲ್ಲಿನ ದುಡಿಮೆಗಾರ ವರ್ಗವು ರೂ.೫೦೪ ತಲಾ ಉತ್ಪನ್ನವನ್ನು ಅನಭವಿಸುತ್ತಿದ್ದರೆ ಪ್ರಾಥಮಿಕ ವಲಯದಲ್ಲಿರುವ ಶೇ.೭೩.೯೫ರಷ್ಟು ಜನರು ಕೇವಲ ರೂ. ೧೦೭.೧೨ರಷ್ಟು ತಲಾ ಉತ್ಪನ್ನವನ್ನು ಅನುಭವಿಸುತ್ತಿದ್ದಾರೆ. ಗದಗ ಜಿಲ್ಲೆಯಲ್ಲಿ ಉನ್ನತ ವರಮಾನ ಮತ್ತು

ಕಡಿಮೆ ವರಮಾನವಿರುವ ವರ್ಗಗಳ ನಡುವಿನ ಅಸಮಾನತೆಯ ಸ್ಥೂಲ ಚಿತ್ರವನ್ನು ಇದರಿಂದ ರೂಪಿಸಬಹುದು.
ಪ್ರಾಥಮಿಕ ವಲಯದಲ್ಲಿನ ತಲಾ ಉತ್ಪನ್ನ ರೂ.೧೦೭.೧೨. ಆದರೆ ಈ ವಲಯದಲ್ಲಿನ ದುಡಿಮೆಗಾರ ವರ್ಗದಲ್ಲಿ ಶೇ.೫೭.೨೭ರಷ್ಟು ಜನರು ಕೃಷಿ ಕಾರ್ಮಿಕರಾಗಿದ್ದಾರೆ. ಈ ವರ್ಗದ ತಲಾ ಉತ್ಪನ್ನವು ಇಡೀ ಪ್ರಾಥಮಿಕ ವಲಯದ ದುಡಿಮೆಗಾರ ವರ್ಗದ ತಲಾ ಉತ್ಪನ್ನಕ್ಕಿಂತ ಕಡಿಮೆ ಇರುತ್ತದೆ. ಈ ಎಲ್ಲ ವಿವರಣೆ ಮತ್ತು ವಿಶ್ಲೇಷಣೆಯಿಂದ ಗದಗ ಜಿಲ್ಲೆಯಲ್ಲಿ ಆಸ್ತಿ ಮಾಲೀಕತ್ವ ಹಾಗೂ ವರಮಾನ ಗಳಿಕೆಯಲ್ಲಿ ತೀವ್ರ ಅಸಮಾನತೆ ಇರುವುದನ್ನು ಗುರುತಿಸ ಬಹುದಾಗಿದೆ.
ಜಿಲ್ಲಾ ಅಭಿವೃದ್ಧಿ ಅಧ್ಯಯನ – ಗದಗ: ೬. ಸಾಕ್ಷರತೆ ಮತ್ತು ಪ್ರಾಥಮಿಕ ಶಿಕ್ಷಣ
ಸಾಕ್ಷರತೆ ಮತ್ತು ಅಭಿವೃದ್ಧಿಗಳ ನಡುವಿನ ಸಂಬಂಧವನ್ನು ವಿವಧ ನೆಲೆಗಳಲ್ಲಿ ಚರ್ಚಿಸಲು ಸಾಧ್ಯ. ಸಾಕ್ಷರತೆಯನ್ನು ಅಭಿವೃದ್ಧಿಯ ಸಾಧನವೆಂದೂ, ಸಂಪನ್ಮೂಲವೆಂದೂ, ಮಾನವ ಬಂಡವಾಳವೆಂದೂ ಪರಿಭಾವಿಸುವ ಪರಿಯೊಂದು ಸಾಂಪ್ರದಾಯಿಕ ವರಮಾನ ಕೇಂದ್ರಿತ ಅಭಿವೃದ್ಧಿ ಸಂಕಥನದಲ್ಲಿ ರೂಢಿಯಲ್ಲಿದೆ. ಸಾಕ್ಷರತೆಯು ಜನರನ್ನು ಸುಶಿಕ್ಷರನ್ನಾಗಿಸುತ್ತದೆ. ಅವರ ಉತ್ಪಾದನಾ ಕ್ಷಮತೆಯನ್ನೂ ಅವರ ಕುಶಲತೆಯನ್ನೂ ಉತ್ತಮಪಡಿಸುತ್ತದೆ ಎಂದೆಲ್ಲಾ ವಾದಿಸಲಾಗುತ್ತಿದೆ. ಸಾಕ್ಷರತೆಯನ್ನು ‘ಆಧುನೀಕರಣ’ದ ಹರಿಕಾರನೆಂದೂ ಹೇಳಲಾಗುತ್ತಿದೆ. ಇವೆಲ್ಲವೂ ಒಂದು ನೆಲೆಯಲ್ಲಿ ಸರಿಯಾದ ವಿಚಾರಗಳೇ ಆಗಿವೆ. ಸಾಕ್ಷರತೆಯ ಮೇಲೆ ಹೇಳಿರುವ ನಿಯೋಗಗಳೆಲ್ಲವನ್ನೂ ನಿರ್ವಹಿಸುತ್ತಲೇ ಬಂದಿದೆ. ಆದರೆ ಇದು ಸಾಕ್ಷರತೆಯ ಒಂದು ಮುಖ ಮಾತ್ರವಾಗಿದೆ. ಸಾಂಪ್ರದಾಯಿಕ ಮೂಲಧಾರೆ ಅಭಿವೃದ್ಧಿ ವಿಚಾರ ಪ್ರಣಾಳಿಕೆಯಲ್ಲಿ ಸಾಕ್ಷರತೆಯನ್ನು ಹೀಗೆ ಸಾಧನವೆಂದು ಪರಿಗಣಿಸುತ್ತಾ ಬರಲಾಗಿದೆ.
ಅಂತಸ್ಥವಾದಿ ಗುಣ
೧೯೯೮ರಲ್ಲಿ ಆಲ್‌ಫ್ರೆಡ್‌ ನೊಬೆಲ್ ಸ್ಮಾರಕ ಬ್ಯಾಂಕ್ ಆಫ್ ಸ್ವೀಡನ್‌ನ ಅರ್ಥಶಾಸ್ತ್ರದ (ನೊಬೆಲ್) ಪ್ರಶಸ್ತಿಗಳಿಸಿರುವ ಅಮರ್ತ್ಯಸೇನ್‌ ಅವರು ಮೂಲಧಾರೆ ಅಭಿವೃದ್ಧಿ ಸಂಕಥನವು ಸಾಕ್ಷರತೆಯನ್ನು ಪರಿಭಾವಿಸಿಕೊಂಡಿರುವ ಪರಿಗೆ ಭಿನ್ನವಾದ ಕ್ರಮವೊಂದನ್ನು ಬೆಳೆಸಿದ್ದಾರೆ. ಅವರ ಪ್ರಕಾರ ಸಾಕ್ಷರತೆಯು ಅಭಿವೃದ್ಧಿಯ ‘ಸಾಧನ’ವೂ ಹೌದು ಮತ್ತು ಅದರ ‘ಸಾಧ್ಯ’ವೂ ಹೌದು. ಅದು ತನ್ನಷ್ಕ್ಕೆ ತಾನೆ ಮಹತ್ವದ್ದಾಗಿದೆ. ಅದು ಮನುಷ್ಯನ ಅಂತಸ್ಥವಾದಿ ಗುಣವಾಗಿದೆ. ಅದು ಮನುಷ್ಯನಿಗೆ ಸಮಾಜದಲ್ಲಿ ಗೌರವದ ಪ್ರತಿಷ್ಟೆಯ ಸ್ಥಾನವನ್ನು ಒದಗಿಸಿಕೊಡುತ್ತದೆ. ಅದು ಸ್ವಾಭಿಮಾನದ ಗುಣವನ್ನು ಬೆಳಸುತ್ತದೆ. ಸರೀಕರ ಮುಂದೆ ತಲೆ ಎತ್ತಿ ನಿಲ್ಲುವ ಒಂದು ಶಕ್ತಿಯನ್ನು – ಸಾಮರ್ಥ್ಯವನ್ನೂ ಅದು ನೀಡಬಲ್ಲುದಾಗಿದೆ. ಅಭಿವೃದ್ಧಿಯು ಅವ್ಯಕ್ತವಾಗುವ ಪರಿಯೇ ಸಾಕ್ಷರತೆ. ಕೇವಲ ಶ್ರಮ ಶಕ್ತಿಯ ಕಾರ್ಯಕ್ಷತೆಯನ್ನು ಸಾಕ್ಷರತೆ ಉತ್ತಮ ಪಡಿಸುತ್ತದೆ ಎಂಬ ಕಾರಣಕ್ಕೆ ಮಾತ್ರ ಅದು ಮಹತ್ವದ್ದಾಗಬೇಕಾಗಿಲ್ಲ. ಆದರೆ ವಾಸ್ತವದಲ್ಲಿ ಅದು ಶ್ರಮಶಕ್ತಿಯ ಕಾರ್ಯಕ್ಷಮತೆಯನ್ನು ಉತ್ತಮಪಡಿಸುತ್ತದೆ. ಕುಶಲತೆಯನ್ನು ನೀಡುತ್ತದೆ. ‘ಆಧುನಿಕ’ ಗುಣವನ್ನು ನೀಡುತ್ತದೆ ಎಂಬ ಕಾರಣಗಳಿಗೆ ಮಾತ್ರ ಮಹತ್ವದ್ದಾಗಿಬಿಟ್ಟಿದೆ. ಈ ಪರಿಯ ದೃಷ್ಟಿಕೋನವನ್ನು ಅಮರ್ತ್ಯಸೇನ್ ಟೀಕಿಸುತ್ತಾರೆ. ಅವರ ಪ್ರಕಾರ ಸಾಕ್ಷರತೆಯು ಮೂಲಭೂತವಾಗಿ ಮನುಷ್ಯನ ಒಂದು ಅಂತಸ್ಥವಾದಿ ಗುಣ. ಅದಕ್ಕೆ ಉಪಕರಣವಾದಿ (Instrumental) ಮಹತ್ವವೂ ಇದೆ ಮತ್ತು ಅಂತಸ್ಥವಾದಿ (Intrinsic) ಮಹತ್ವವೂ ಇದೆ. ಸಾಕ್ಷರತೆಯು ಒಂದು ಗುಣ. ಒಂದು ಶಕ್ತಿ. ಮನುಷ್ಯನಿಗೆ ಧಾರಣ ಶಕ್ತಿಯನ್ನು ಒದಗಿಸುವ ಒಂದು ಶಕ್ತಿ ಸಾಕ್ಷರತೆ. ಧಾರಣ ಶಕ್ತಿಯ ದುಸ್ಥಿತಿಯನ್ನು ಅಮರ್ತ್ಯಸೇನ್ ‘ಬಡತನವೆಂದು’ ನಿರ್ವಚಿಸಿದ್ದಾರೆ. ಅವರ ಪ್ರಕಾರ ಸಾಕ್ಷರತೆ ಇಲ್ಲದಿರುವುದು ಧಾರಣ ಶಕ್ತಿಯ ದುಸ್ಥಿತಿಯ ಸೂಚಿಯಾಗಿದೆ. ಅಂದ ಮೇಲೆ ಅಕ್ಷರ ಜ್ಞಾನ ಇಲ್ಲದಿರುವ ಸ್ಥಿತಿಯು ಬಡತನ, ಅಕ್ಷರಸ್ಥರ ಸಂಖ್ಯೆ – ಪ್ರಮಾಣ ಎಲ್ಲಿ ಕಡಿಮೆ ಇರುತ್ತದೋ, ಎಲ್ಲಿ ಅನಕ್ಷರಸ್ಥರ ಸಂಖ್ಯೆ ಮತ್ತು ಪ್ರಮಾಣ ಅಧಿಕವಾಗಿರುತ್ತದೊ ಅಲ್ಲಿ ಬಡತನವೂ ತೀವ್ರವಾಗಿರುತ್ತದೆ ಎಂದು ಹೇಳಬಹುದು. ಸಾಕ್ಷರತೆಯು ಜನರಿಗೆ ಸ್ವಾತಂತ್ರ್ಯವನ್ನು ಒದಗಿಸುವ ಒಂದು ಗುಣವಾಗಿದೆ. ಸಾಕ್ಷರತೆ ಎಂದರೆ ಸ್ವಾತಂತ್ರ್ಯವೆಂದೂ, ಸ್ವಾತಂತ್ರ್ಯವೆಂದರೆ ಅಭಿವೃದ್ಧಿಯೆಂದು ಪರಿಭಾವಿಸಬಹು ದಾಗಿದೆ.                    
ಅಮರ್ತ್ಯಸೇನ್ ಅವರು ‘ಸಾಕ್ಷರತೆಯೇ ಅಭಿವೃದ್ಧಿ’ ಎಂದು ಹೇಳುತ್ತಾರೆ. ಧಾರಣ ಶಕ್ತಿಯನ್ನು ಒದಗಿಸುವ ಗುಣ ಸಾಕ್ಷರತೆಗೆ ಇದೆ. ಧಾರಣ ಶಕ್ತಿಯೆಂದರೆ ಬದಕುವ ಅವಕಾಶಗಳನ್ನು ತನ್ನದಾಗಿಸಿಕೊಳ್ಳಲು ಅಗತ್ಯವಾದ ‘ಸಾಮರ್ಥ್ಯ’ ಹಾಗೂ ಹರಿದುಬರುವ ಅವಕಾಶಗಳಲ್ಲಿ ತನಗೆ/ತಮಗೆ ಬೇಕಾದುದನ್ನು ಆಯ್ಕೆ ಮಾಡಿಕೊಳ್ಳುವ ಸ್ವಾತಂತ್ಯ್ರ. ಈ ಧಾರಣ ಶಕ್ತಿಯು ಇಲ್ಲದಿರುವ ಸ್ಥಿತಿಯನ್ನೇ ಅಮರ್ತ್ಯಸೇನ್ ‘ಬಡತನ’ ಎಂದು ಕರೆದಿದ್ದಾರೆ. ಸಾಕ್ಷರತೆಯು ಧಾರಣ ಶಕ್ತಿಯನ್ನು ಸಂವರ್ಧಿಸುವ ಒಂದು ಶಕ್ತಿಯಾಗಿದೆ. ಸಾಕ್ಷರತೆಯು ಬದುಕನ್ನು ಉತ್ತಮಪಡಿಸಿಕೊಳ್ಳಲು ಅಗತ್ಯವಾದ ಅವಕಾಶಗಳನ್ನು ತನ್ನದಾಗಿಸಿಕೊಳ್ಳಬಲ್ಲ ‘ಸಾಮರ್ಥ್ಯ’ವನ್ನು ಒದಗಿಸುತ್ತದೆ ಮತ್ತು ಹರಿದು ಬರುವ ಅವಕಾಶಗಳಲ್ಲಿ ತನಗೆ/ತಮಗೆಬೇಕಾದುದನ್ನು ಆಯ್ಕೆ ಮಾಡಿಕೊಳ್ಳುವ ‘ಸ್ವಾತಂತ್ರ್ಯವನ್ನು ಒದಗಿಸುತ್ತದೆ.
ನಮ್ಮ ಸಮಾಜದ ಸಂದರ್ಭದಲ್ಲಿ, ಚಾರಿತ್ರಿಕವಾಗಿ ಸಾಕ್ಷರತೆ – ಶಿಕ್ಷಣ ಮುಂತಾದವು ಪ್ರತಿಷ್ಠಿತ ವರ್ಗದ ಪ್ರತಿಷ್ಠಿತ ಸರಕುಗಳಾಗಿ ಬಿಟ್ಟಿದ್ದವು. ಸಮಾಜದ ಬಹು ಪಾಲು ಜನರು ಸಾಕ್ಷರತೆಯಿಂದ ವಂಚಿತರಾಗಿದ್ದರು. ನಮ್ಮ ಸಮಾಜದಲ್ಲಿ ‘ಸಾಕ್ಷರತೆಯೇ ಅಭಿವೃದ್ಧಿ’ ಎಂಬ ನಂಬಿಕೆ ಅಲಕ್ಷ್ಯಕ್ಕೆ ಗುರಿಯಾಗಿ – ಮೂಲೆಗೆ ಸರಿದು ಅದರ ಉಪಕರಣವಾದಿ ನೆಲೆಗಳು ಪ್ರಧಾನವಾಗಿಬಿಟ್ಟಿವೆ. ಅಮರ್ತ್ಯಸೇನ್, ಮೆಹಬೂಬ್‌ – ಉಲ್‌ ಹಕ್ ಅವರು ಸಾಕ್ಷರತೆ ವೈಫಲ್ಯವನ್ನು ಅಭಿವೃದ್ಧಿಯ ವೈಫಲ್ಯವೆಂದೆ ಪರಿಗಣಿಸಿದ್ದಾರೆ.
ಸಾಕ್ಷರತೆಯೇ ಅಭಿವೃದ್ಧಿ. ಸಾಕ್ಷರತೆಯು ಅಭಿವೃದ್ಧಿಯ ಸಾಧನವೂ ಹೌದು ಮತ್ತು ಅದರ ‘ಸಾಧ್ಯ’ವೂ ಹೌದು ಎಂಬ ವಿಚಾರಗಳನ್ನು ಒಳಗೊಂಡ ವಿಚಾರ ಪ್ರಣಾಳಿಕೆಯನ್ನು ‘ಮಾನವ ಅಭಿವೃದ್ಧಿ’ ಎಂದು ಕರೆಯಲಾಗಿದೆ. ಮೆಹಬೂಬ್ – ಉಲ್ – ಹಕ್ ಅವರು ಯುಎನ್‌ಡಿಪಿಗೆ ಸಿದ್ಧಮಾಡಿಕೊಟ್ಟ ‘ಮಾನವ ಅಭಿವೃದ್ಧಿ ವರದಿ (HDR)ಗಳಲ್ಲಿ ಅಭಿವೃದ್ಧಿಯನ್ನು ಅಳೆಯಲು ‘ಆರೋಗ್ಯ – ಸಾಕ್ಷರತೆ – ವರಮಾನ’ ಮೂರನ್ನೂ ಒಳಗೊಂಡ ಒಂದು ಸಂಯುಕ್ತ ಸೂಚ್ಯಂಕವನ್ನು ಬಳಸಿ ದ್ದಾರೆ. ಆ ಸೂಚ್ಯಂಕವನ್ನು ‘ಮಾನವ ಅಭಿವೃದ್ಧಿ ಸೂಚ್ಯಂಕ’ (HDI) ಎಂದು ಕರೆಯಲಾಗಿದೆ. ಈ ಸೂಚ್ಯಂಕದಲ್ಲಿ ಅರೋಗ್ಯಕ್ಕೆ ಮೊದಲ ಸ್ಥಾನವನ್ನು, ಸಾಕ್ಷರತೆಗೆ ಎರಡನೆಯ ಸ್ಥಾನವನ್ನು ಮತ್ತು ವರಮಾನಕ್ಕೆ ಮೂರನೆಯ ಸ್ಥಾನವನ್ನು ನೀಡಲಾಗಿದೆ. ಮಾನವ ಅಭಿವೃದ್ಧಿ ವಿಚಾರ ಪ್ರಣಾಳಿಕೆಯ ಸಾಕ್ಷರತೆಯನ್ನು ಅಭಿವೃದ್ಧಿ ಸಾಧನೆಯೆಂದೂ, ಅಭಿವೃದ್ಧಿಯ ‘ಸಾಧ್ಯ’, ‘ಗುರಿ’ ಎಂದೂ ಪರಿಗಣಿಸುತ್ತದೆ. ಈ ವಿಚಾರ ಪ್ರಣಾಳಿಕೆಯು ಸಾಕ್ಷರತೆಯ ಉಪಕರಣವಾದಿ ನೆಲೆಗಳನ್ನು ಮತ್ತು ಅಂತಸ್ಥವಾದಿ ನೆಲೆಗಳನ್ನು ಸಮಾನವಾಗಿ ಕಾಣುತ್ತದೆ.
ಸಾಕ್ಷರತೆಯನ್ನು ಅದಕ್ಕೆ ಸಂಬಂಧಿಸಿದ ಸಿದ್ಧಿ – ಸಾಧನೆಗಳನ್ನು ಅಮರ್ತ್ಯಸೇನ್ ಅವರು ‘ರಾಜಕೀಯಾರ್ಥಿಕ’ ನೆಲೆ (Political Economy) ಯಿಂದ ಪರಿಭಾವಿಸುತ್ತಾರೆ. ಅವರ ಪ್ರಕಾರ ಅದೇನು ‘ಸ್ವಾಯತ್ತ’ ಸ್ವತಂತ್ರ್ಯ’ ಪ್ರಕ್ರಿಯೆಯೇನಲ್ಲ. ಅದು ಸಮಾಜವೊಂದರ ಸಂದರ್ಭದಲ್ಲಿ ಸಂಭವಿಸಬೇಕಾದ ಒಂದು ಪ್ರಕ್ರಿಯೆ. ಸಾಕ್ಷರತೆಯು ಸಮಾಜದ ಸ್ಥಿತಿಗತಿಗಳನ್ನು ಅಭಿವ್ಯಕ್ತಿಪಡಿಸುವ ಒಂದು ಸೂಚಿಯಾಗಿದೆ. ಸಾಮಾಜಿಕ ಚೌಕಟ್ಟಿನಿಂದ ‘ಅನ್ಯ’ವಾಗಿಸಿ, ಪ್ರತ್ಯೇಕಿಸಿ ಸಾಕ್ಷರತೆಯನ್ನು ಪರಿಭಾವಿಸುವುದು ಸಾಧ್ಯವಿಲ್ಲ. ಸಾಕ್ಷರತೆ – ಶಿಕ್ಷಣ ಎಂಬ ಸಂಗತಿಗಳೆಲ್ಲ ಮೌಲ್ಯ ನಿರಪೇಕ್ಷವಾದ ಸಂಗತಿಗಳೇನಲ್ಲ. ಆದ್ದರಿಂದ ಅಭಿವೃದ್ಧಿ ಕುರಿತ ಚರ್ಚೆಯಲ್ಲಿ ಸಾಕ್ಷರತೆ ಬಗ್ಗೆ ಒಂದು ನಿರ್ದಿಷ್ಟವಾದ ನಿಲವು ತಳೆಯುವುದು ತುಂಬಾ ಅವಶ್ಯಕ. ಸಾಕ್ಷರತೆ ಯಾರಿಗೆ ಸಿಗಬೇಕು? ಯಾರಿಗೆ ಸಿಗಬಾರದು? ಯಾರಿಗೆ ಎಷ್ಟು ದೊರೆಯಬೇಕು? ಈ ಸಂಗತಿಗಳನ್ನೆಲ್ಲ ಸಾಮಾಜಿಕ ವ್ಯವಸ್ಥೆ ನಿರ್ಧರಿಸುತ್ತದೆ. ಈ ಕಾರಣಕ್ಕಾಗಿಯೇ ನಮ್ಮ ಸಮಾಜದ ಸಂದರ್ಭದಲ್ಲಿ ಸಾಕ್ಷರತೆಗೆ ಸಂಬಂಧಿಸಿದಂತೆ ಲಿಂಗಭೇದ – ಜಾತಿಭೇದ – ವರ್ಗಭೇದಗಳು ತೀವ್ರ ವಾಗಿರುವುದನ್ನು ನೋಡಬಹುದು. ಜೀನ್ ಡ್ರೀಜ್ ಮತ್ತು ಅಮರ್ತ್ಯಸೇನ್ ಅವರುಗಳು ಇತ್ತೀಚೆಗೆ ಭಾರತವನ್ನು ಕುರಿತಂತೆ ಪ್ರಕಟಿಸಿರುವ (೧೯೯೫) ಒಂದು ಗ್ರಂಥದಲ್ಲಿ ಈ ಬಗ್ಗೆ ವಿವರವಾಗಿ ಚರ್ಚಿಸಿದ್ದಾರೆ,
ಮಹಿಳೆಯರ ಸಾಕ್ಷರತೆಯು ಪುರುಷರ ಸಾಕ್ಷರತೆಗಿಂದ ಕಡಿಮೆ ಇದ್ದರೆ ಅದು ಕೇವಲ ಜೈವಿಕ ಸ್ವರೂಪದ ಫಲವಲ್ಲ. ಅದು ಸಮಾಜವು ಕಟ್ಡಿಕೊಟ್ಟಿರುವ ಒಂದು ಆರ್ಡರ್ (Order) ಪರಿಶಿಷ್ಟ ಜನರ ಸಾಕ್ಷರತೆ ಪ್ರಮಾಣವು ಪರಿಶಿಷ್ಟೇತರ ಜನರ ಸಾಕ್ಷರತೆ ಪ್ರಮಾಣಕ್ಕಿಂತ ಕಡಿಮೆ ಇದ್ದರೆ ಅದು ಸಾಮಾಜಿಕ ವ್ಯವಸ್ಥೆಯಿಂದ ನಿಷ್ಪನ್ನವಾದ ಒಂದು ಪರಿಣಾಮ ವಾಗಿದೆ. ಸಾಕ್ಷರತೆಗೆ ಸಂಬಂಧಿಸಿದ ಸಿದ್ಧಿ – ಸಾಧನೆಗಳನ್ನು, ವೈಫಲ್ಯಗಳನ್ನು ವ್ಯಕ್ತಿಗತ ನೆಲೆಯಲ್ಲಿ ಅಥವ ಜೈವಿಕ – ನೈಸರ್ಗಿಕ – ಪ್ರಾಕೃತಿಕ ನೆಲೆಯಲ್ಲಿ ಪರಿಭಾವಿಸುವುದು ಸಾಧ್ಯವಿಲ್ಲ. ಇವೆಲ್ಲವೂ ಸಾಮಾಜಿಕ ವ್ಯವಸ್ಥೆಯು ರೂಪಿಸಿದ ಒಂದು ಸಂಗತಿಯಾಗಿದೆ. ಪ್ರಸ್ತುತ ಅಧ್ಯಾಯದಲ್ಲಿ ಗದಗ ಜಿಲ್ಲೆಯ ಸಾಕ್ಷರತೆ ಸಂಬಂಧಿ ಸಂಗತಿಗಳನ್ನು ಲಿಂಗಸಂಬಂಧಿ ನೆಲೆಯಲ್ಲಿ ಹಾಗೂ ಜಾತಿಸಂಬಂಧಿ ನೆಲೆಯಲ್ಲಿ ನೋಡಲು ಪ್ರಯತ್ನಿಸಲಾಗಿದೆ.
ಗದಗ ಜಿಲ್ಲೆಯಲ್ಲಿ ಸಾಕ್ಷರತೆ
ಕರ್ನಾಟಕದಲ್ಲಿ ಜಿಲ್ಲೆಗಳ ಪೂರ್ವವಿಂಗಡಣೆ ನಡೆಯುವ ಪೂರ್ವದಲ್ಲಿ, ೨೦ ಜಿಲ್ಲೆಗಳಿದ್ದಾಗ, ಧಾರವಾಡ ಜಿಲ್ಲೆಯು ಅವಿಭಜಿತ ಸ್ಥಿತಿಯಲ್ಲಿದ್ದಾಗ ಧಾರವಾಡ ಜಿಲ್ಲೆಯಲ್ಲಿನ ಸಾಕ್ಷರತೆ ಶೇ.೫೮.೬೮ರಷ್ಟಿತ್ತು. (೧೯೯೧). ಅಂದು ಧಾರವಾಡ ಜಿಲ್ಲೆಯ ಸ್ಥಾನ ರಾಜ್ಯದಲ್ಲಿ ೭ನೆಯದಾಗಿತ್ತು. ಧಾರವಾಡ ಜಿಲ್ಲೆಯನ್ನು ೧೯೯೭ರಲ್ಲಿ ವಿಭಜಿಸಿ ಹಾವೇರಿ ಮತ್ತು ಗದಗ ಜಿಲ್ಲೆಗಳನ್ನು ಹೊಸದಾಗಿ ರೂಪಿಸಲಾಗಿದೆ. ವಿಭಜನೆಯ ನಂತರ ಜಿಲ್ಲೆಗಳ ಸ್ಥಾನ ಮಾನವು ಬದಲಾವಣೆಗೆ ಒಳಗಾಗಿದೆ. ಇಂದು ರಾಜ್ಯದಲ್ಲಿ ೨೭ ಜಿಲ್ಲೆಗಳಿವೆ. ಈ ೨೭ ಜಿಲ್ಲೆಗಳಲ್ಲಿ ಸಾಕ್ಷರತೆ ದೃಷ್ಟಿಯಿಂದ ಧಾರವಾಡ ಜಿಲ್ಲೆಯ ಸ್ಥಾನವು ೭ರಲ್ಲೇ ಇದೆ. ಆದರೆ ವಿಭಜಿತ ಧಾರವಾಡ ಜಿಲ್ಲೆಯ ಸಾಕ್ಷರತೆ ಪ್ರಮಾಣ ಶೇ. ೬೭.೨೭ರಷ್ಟಾಗಿದೆ. ಆದರೆ ಗದಗ ಜಿಲ್ಲೆಯ ಸಾಕ್ಷರತಾ ಪ್ರಮಾಣವು ಶೇ. ೫೫.೮೮ರಷ್ಟಾಗಿದೆ. ಇದು ದಾರವಾಡ ಜಿಲ್ಲೆಯ ಸಾಕ್ಷರತಾ ಪ್ರಮಾಣಕ್ಕಿಂತ ಕಡಿಮೆ ಯಾಗಿದೆ. ಗದಗ ಜಿಲ್ಲೆಯು ಧಾರವಾಡ ಜಿಲ್ಲೆಯ ಭಾಗವಾಗಿದ್ದಾಗ ಗದಗ ಪ್ರದೇಶದ ಸಾಕ್ಷರತೆ ಪ್ರಮಾಣವು ಕಡಿಮೆ ಇದ್ದುದು ಸ್ಪಷ್ಟವಾಗುತ್ತದೆ. ಸಾಕ್ಷರತೆಯಲ್ಲಿ ಉತ್ತಮವಾದ ತಾಲ್ಲೂಕುಗಳೆಲ್ಲ ಧಾರವಾಡ ಜಿಲ್ಲೆಯಲ್ಲಿ ಉಳಿದುಕೊಂಡು ಬಿಟ್ಟಿವೆ. ಗದಗ ಜಿಲ್ಲೆಯ ತಾಲ್ಲೂಕುಗಳ ಸಾಕ್ಷರತೆ ಪ್ರಮಾಣವು ಸಾಪೇಕ್ಷವಾಗಿ ಕೆಳಮಟ್ಟದಲ್ಲಿ ಉಳಿದಿದೆ.
ಇಂದು ಸಾಕ್ಷರತೆಯಲ್ಲಿ ರಾಜ್ಯದಲ್ಲಿ ಗದಗ ಜಿಲ್ಲೆಯು ೧೩ನೆಯ ಸ್ಥಾನ ಪಡೆದಿದೆ. ರಾಜ್ಯಮಟ್ಟದ ಸಾಕ್ಷರತೆ ಪ್ರಮಾಣ ಕ್ಕಿಂತ (ಶೇ.೫೬.೦೪) ಗದಗ ಜಿಲ್ಲೆಯ ಸಾಕ್ಷರತೆ ಪ್ರಮಾಣವು ಕಡಿಮೆ ಇದೆ (ಶೇ.೫೫.೮೮). ಸಾಕ್ಷರತೆ ದೃಷ್ಟಿಯಿಂದ ಗದಗ ಜಿಲ್ಲೆಯ ಸ್ಥಾನವು ಮಧ್ಯಮ ಮಟ್ಟದ್ದಾಗಿದೆ. ರಾಜ್ಯದ ಜನಸಂಖ್ಯೆಯಲ್ಲಿ ಶೇ.೧.೯೧ರಷ್ಟು ಪಾಲು ಪಡೆದಿರುವ ಗದಗ ಜಿಲ್ಲೆಯ ರಾಜ್ಯದ ಅಕ್ಷರಸ್ಥರಲ್ಲಿ ಮಾತ್ರ ಜಿಲ್ಲೆ ಶೇ.೧.೯೯ ಪಾಲು ಪಡೆದಿದೆ. ಕರ್ನಾಟಕದಲ್ಲಿ ಕೇವಲ ೮ ಜಿಲ್ಲೆಗ ಳಲ್ಲಿ ಮಾತ್ರ ರಾಜ್ಯದ ಅಕ್ಷರಸಥರಲ್ಲಿನ ಜಿಲ್ಲೆಯ ಪಾಲು ಅದರ ರಾಜ್ಯದಲ್ಲಿನ ಜನಸಂಖ್ಯೆಯ ಪಾಲಿಗಿಂತ ಅಧಿಕವಾಗಿದೆ. ಉಳಿದ ೧೯ ಜಿಲ್ಲೆಗಳಲ್ಲಿ ಮಾತ್ರ ಅದು ಕಡಿಮೆ ಇದೆ. ರಾಜ್ಯದ ಜನಸಂಖ್ಯೆಯಲ್ಲಿ ಗದಗ ಜಿಲ್ಲೆಯ ಪಾಲು ಶೇ.೧.೯೧ ರಷ್ಟಾದರೆ ರಾಜ್ಯದ ಒಟ್ಟು ಅನಕ್ಷರಸ್ಥರಲ್ಲಿ ಗದಗ ಜಿಲ್ಲೆಯ ಪಾಲು ಶೇ.೧.೮೯. ಕೋಷ್ಟಕ ೬.೧ರಲ್ಲಿ ಗದಗ ಜಿಲ್ಲೆಯಲ್ಲಿನ ಅಕ್ಷರಸ್ಥರ ಸಂಖ್ಯೆ ಹಾಗೂ ಸಾಕ್ಷರತೆ ಪರಿಮಾಣವನ್ನು ತೋರಿಸಿದೆ.
ಕೋಷ್ಟಕ ೬.೧: ಜನಸಂಖ್ಯೆ, ಅಕ್ಷರಸ್ಥರು ಮತ್ತು ಅನಕ್ಷರಸ್ಥರು
	ಕ್ರ
ಸಂ
	ವಿವರಗಳು
	ರಾಜ್ಯ
	ಗದಗ ಜಿಲ್ಲೆ
	ರಾಜ್ಯದಲ್ಲಿ ಗದಗ ಜಿಲ್ಲೆಯ ಪಾಲು

	೧೨
೩
೪
೫
	ಜನಸಂಖ್ಯೆಅಕ್ಷರಸ್ಥರು
ಅನಕ್ಷರಸ್ಥರು
ಸಾಕ್ಷರತೆ
ಅನಕ್ಷರತೆ
	೪೪೯,೭೭,೨೦೧೨೧೦,೧೩,೧೯೩
೧೬೪,೮೬,೩೯೭
ಶೇ. ೫೬.೦೪
ಶೇ. ೪೩.೯೬
	೮,೫೯,೦೪೨೩,೯೪,೭೫೮
೩,೧೧,೬೪೨
ಶೇ. ೫೫.೮೮
ಶೇ. ೪೪.೧೨
	ಶೇ.೧.೯೧ಶೇ.೧.೮೮
ಶೇ.೧.೮೯
ಶೇ. ೯೯.೭೧
ಶೇ. ೧೦೦.೩೬


ಮೇಲಿನ ಕೋಷ್ಟಕದಲ್ಲಿ ಅನಕ್ಷರಸ್ಥರ ಮತ್ತು ಅನಕ್ಷರಸ್ಥರು ಸಂಖ್ಯೆಯು ಒಟ್ಟು ಜನಸಂಖ್ಯೆಗೆ ತಾಳೆಯಾಗುವುದಿಲ್ಲ. ಏಕೆಂದರೆ ಇಲ್ಲಿ ಸಾಕ್ಷರತೆಯು ಕೇವಲ ೭ ವರ್ಷ ಮತ್ತು ೭ ವರ್ಷಕ್ಕೂ ಅಧಿಕ ವಯೋಮಾನದ ಜನಸಂಖ್ಯೆಯನ್ನು ಮಾತ್ರ ಒಳಗೊಂಡಿದೆ.
ಸಾಕ್ಷರತೆ : ಅಖಂಡ ಸೂಚಿಯಲ್ಲ ?          
ಅಭಿವೃದ್ಧಿಗೆ ಸಂಬಂಧಿಸಿದ ಸೂಚಿಗಳನ್ನು ಅಖಂಡವಾಗಿ – ಇಡಿಯಾಗಿ ಪರಿಭಾವಿಸುವುದು ರೂಢಿಯಲ್ಲಿದೆ. ಸಾಕ್ಷರತೆಗೆ ಸಂಬಂಧಿಸಿದ ವಿವರಗಳನ್ನು ಅಖಂಡವಾಗಿ ನೋಡಿಕೊಂಡು ಬರಲಾಗಿದೆ. ಗದಗ ಜಿಲ್ಲೆಯ ಸಾಕ್ಷರತೆ ಪ್ರಮಾಣ ಶೇ.೫೫.೮೮. ಇದು ಗದಗ ಜಿಲ್ಲೆಯ ಜನಸ್ತೋಮಕ್ಕೆ ಅನ್ವಯವಾಗುವ ಪರಿಮಾಣ. ಆದರೆ ಸಾಕ್ಷರತೆ ಪ್ರಮಾಣವು ಸಮಾಜದ ಎಲ್ಲ ಗುಂಪು – ವರ್ಗಗಳಿಗೂ ಸಮನಾಗಿರುವುದಿಲ್ಲ. ಏಣಿಶ್ರೇಣಿ ಮತ್ತು ಲಿಂಗಭೇದಗಳು ವ್ಯಾಪಕವಾಗಿ ಬೇರುಬಿಟ್ಟುಕೊಂಡಿರುವ ನಮ್ಮ ಸಮಾಜದ ಸಂದರ್ಭದಲ್ಲಿ ಅಖಂಡವಾದಿ ದೃಷ್ಟಿಕೋನವು ಸಾಕ್ಷರತೆಯ ನಿಜ ಸ್ವರೂಪವನ್ನು ತೋರಿಸಲು ಸಾಧ್ಯವಿಲ್ಲ. ಇಂತಹ ವಿಷಯದಲ್ಲಿ ಅಖಂಡವಾದಿ ದೃಷ್ಟಿಕೋನವು ಅನೇಕ ಬಗೆಯ ವಿಕೃತಗಳಿಗೆ ಹಾಗೂ ಅಪಾಯಗಳಿಗೆ ಕಾರಣವಾಗುವ ಸಾಧ್ಯತೆ ಇದೆ. ನಮ್ಮ ಸಾಮಾಜಿಕ ವ್ಯವಸ್ಥೆ ಅಖಂಡವಾದುದಲ್ಲ. ವರ್ಣ, ವರ್ಗ, ಜಾತಿ, ಲಿಂಗ, ಪ್ರಾಂತ ಮುಂತಾದ ಬಗೆಯ ಛಿದ್ರ, ವಿಚ್ಚಿದ್ರಗಳು ಸಮಾಜದಲ್ಲಿ ಕ್ರಿಯಾಶೀಲವಾಗಿರುವಾಗ ಸಾಕ್ಷರತೆಗೆ ಸಂಬಂಧಿಸಿದ ಸೂಚಿಯು ಅಖಂಡವಾಗಿರಲು ಸಾಧ್ಯವಿಲ್ಲ.
ಸಾಕ್ಷರತೆಗೆ ಸಂಬಂಧಿಸಿದ ಸೂಚಿಯನ್ನು ಸಾಮಾಜಿಕ ವರ್ಗಗಳ ಮತ್ತು ಲಿಂಗಸಂಬಂಧಗಳ ನೆಲಯಲ್ಲಿ ಪರಿಭಾವಿಸುವ ಅಗತ್ಯವಿದೆ. ಒಟ್ಟು ಸಾಕ್ಷರತೆ ಪ್ರಮಾಣವನ್ನು ಬಿಡಿಸಿ ಅದರ ಸಾಮಾಜಿಕ ಸ್ವರೂಪವನ್ನು ಮತ್ತು ಲಿಂಗಸಂಬಂಧಿ ಸ್ವರೂಪವನ್ನು ಅನಾವರಣ ಮಾಡಬೇಕಾಗಿದೆ. ಗದಗ ಜಿಲ್ಲೆಯ ಸಾಕ್ಷರತೆಗೆ ಸಂಬಂಧಿಸಿದ ಸಾಧನೆಗಳನ್ನು – ಸಾಮಾಜಿಕ ವರ್ಗಗಳ ಹಾಗೂ ಲಿಂಗಸಂಭಂಧಗಳ ನೆಲೆಯಲ್ಲಿ, ಬಿಡಿಬಿಡಿಯಾಗಿ ಪರಿಶೀಲಿಸಲು ಇಲ್ಲಿ ಪ್ರಯತ್ನಿಸ ಲಾಗಿದೆ
ಸಾಕ್ಷರತೆಯ ಸಾಮಾಜಿಕ ನೆಲೆಗಳು
ಸಾಕ್ಷರತೆಗೆ ಸಂಬಂಧಿಸಿದ ಸಿಧ್ಧಿ – ಸಾಧನೆಗಳನ್ನು ಅಖಂಡವಾಗಿ ಇಡೀ ಜನಸಂಖ್ಯೆಗೆ ಅನ್ವಯಿಸುವುದರಿಂದ ನಮಗೆ ಹೆಚ್ಚು ಪ್ರಯೋಜನವಾಗುವುದಿಲ್ಲ. ಸಾಕ್ಷರತೆಯು ಸಮಾಜದ ವಿವಿಧ ವರ್ಗಗಳಲ್ಲಿ ಹೇಗೆ ಪ್ರವೇಶಿಸಿದೆ ಎಂಬುದು ಬಹಳ ಮುಖ್ಯ. ಪ್ರಸ್ತುತ ಭಾಗದಲ್ಲಿ ಗದಗ ಜಿಲ್ಲೆಯ ವಿವಿಧ ಸಾಮಾಜಿಕ ಗುಂಪುಗಳು ಸಾಧಿಸಿಕೊಂಡಿರುವ ಸಾಕ್ಷರತೆ ಪ್ರಮಾಣವನ್ನು ತುಲನಾತ್ಮಕವಾಗಿ ಪರಿಶೀಲಿಸಲಾಗಿದೆ.
ಗದಗ ಜಿಲ್ಲೆಯ ಒಟ್ಟು ಜನಸಂಖ್ಯೆಯಲ್ಲಿ ಪರಿಶಿಷ್ಟರ (ಪ.ಜಾತಿ + ಪ.ಪಂ) ಪ್ರಮಾಣ ಶೇ.೧೬.೨೩. ರಾಜ್ಯಮಟ್ಟದ ಪ್ರಮಾಣಕ್ಕಿಂತ (ಶೇ. ೨೦.೬೪) ಇದು ಕಡಿಮೆ ಇದೆ. ಏಣಿಶ್ರೇಣಿ ಹಾಗೂ ಜಾತಿ ವ್ಯವಸ್ಥೆಯಿಂದ ಕೂಡಿರುವ ನಮ್ಮ ಸಮಾಜದಲ್ಲಿ ಸತ್ಯಂತ ದಯನೀಯ ಬದುಕನ್ನು ಬದುಕುತ್ತಿರುವ ವರ್ಗ ಪರಿಶಿಷ್ಟ ಜನರಾಗಿದ್ದಾರೆ. ಈ ಸಾಮಾಜಿಕ ಗುಂಪು ಅಭಿವೃದ್ಧಿಯಲ್ಲಿ ಎಷ್ಟು ಪಾಲು ಪಡೆದಿದೆ ಎಂಬುದೇ ಅಭಿವೃದ್ಧಿ ಮೌಲ್ಯಮಾಪನದ ಮಾನದಂಡವಾಗಬೇಕು. ಗದಗ ಜಿಲ್ಲೆಯ ಜನಸಂಖ್ಯೆಯಲ್ಲಿ ಶೇ.೧೬.೨೩ರಷ್ಟಿರುವ ಪರಿಶಿಷ್ಟ ಜನಸಂಖ್ಯೆಯು ಜಿಲ್ಲೆಯ ಅಕ್ಷರಸ್ತರಲ್ಲಿ ಎಷ್ಟು ಪಾಲು ಪಡೆದಿದೆ ಎಂಬುದು ಸದರಿ ಜಿಲ್ಲೆಯ ಅಭಿವೃದ್ಧಿಯ ಮೌಲ್ಯಮಾಪನದ ಅಳತೆಗೋಲಾಗಬೇಕು. ಗದಗ ಜಿಲ್ಲೆಯಲ್ಲಿನ ಒಟ್ಟು ಅಕ್ಷರಸ್ಥರ ಸಂಖ್ಯೆ ೩.೯೪,೭೫೮. ಇದರಲ್ಲಿ ಪರಿಶಿಷ್ಟ ಜಾತಿಗೆ ಸೇರಿದ ಜನರ ಸಂಖ್ಯೆ ೩೧,೨೭೮ (ಶೇ. ೭.೯೨) ಮತ್ತು ಪರಿಶಿಷ್ಟ ಪಂಗಡಕ್ಕೆ ಸೇರಿದ ಜನರ ಸಂಖ್ಯೆ ೭೫೨೧ (ಶೇ. ೧.೯೧) ಒಟ್ಟು ಪರಿಶಿಷ್ಟ (ಪ.ಜಾ + ಪ.ಪಂ) ಅಕ್ಷರಸ್ಥರ ಸಂಖ್ಯೆ ೩೮೭೯೯ (ಶೇ. ೯,೮೩).
ರಾಜಕೀಯಾರ್ಥಿಕತೆ (Political economy) ದೃಷ್ಟಿಯಿಂದ ಗದಗ ಜಿಲ್ಲೆಯ ವಿವಿಧ ಸಾಮಾಜಿಕ ಗುಂಪುಗಳು ಸಾಧಿಸಿ ಕೊಂಡಿರುವ ಸಾಕ್ಷರತೆ ಪ್ರಮಾಣವನ್ನು ಬಿಡಿ ಬಿಡಿಯಾಗಿ ನೋಡುವುದು ತುಂಬಾ ಮುಖ್ಯ. ಈ ಬಗೆಯ ಅಧ್ಯಯನಗಳ ಪಾಲಿಸಿ ಇಂಪ್ಲಿಕೇಷನ್‌ಗಳು ತೀವ್ರವಾಗಿರುತ್ತವೆ. ಸಾಕ್ಷರತೆಯ ಅಭಿವೃದ್ಧಿ ಎನ್ನುವುದಾದರೆ ಸಮಾಜದಲ್ಲಿ ಎಲ್ಲ ಸಾಮಾಜಿಕ ಗುಂಪುಗಳು ಏಕೆ ಸಮಾನವಾಗಿ ಅಭಿವೃದ್ಧಿಯಲ್ಲಿ ಪಾಲು ಪಡೆಯುತ್ತಿಲ್ಲ ? ನಮ್ಮ ಸಮಾಜದಲ್ಲಿ ಅನಾದಿ ಕಾಲದಿಂದಲೂ ಅಕ್ಷರ ಜ್ಞಾನವನ್ನು ಸಮಾಜದ ಒಂದು ಗುಂಪಿಗೆ ನಿಷೇದಿಸಲಾಗಿತ್ತು. ಅದರ ಪರಿಣಾಮವಾಗಿ ಇಂದಿಗೂ ನಮ್ಮ ಸಮಾಜದಲ್ಲಿ ಪರಿಆಶಿಷ್ಟ ಜನಸಂಖ್ಯೆಯ ಸಾಕ್ಷರತೆ ಪ್ರಮಾಣವು ಪರಿಶಿಷ್ಠೇತರ ಜನಸಂಖ್ಯೆಯ ಸಾಕ್ಷ ರತೆ ಪ್ರಮಾಣಕ್ಕಿಂತ ಕೆಳಮಟ್ಟದಲ್ಲಿದೆ. ಕೋಷ್ಟಕ ೬.೩ರಲ್ಲಿ ಗದಗ ಜಿಲ್ಲೆಯ ಪ.ಜಾತಿ ಮತ್ತು ಪ.ಪಂ ಗಳ ಸಾಕ್ಷರತೆ ಪ್ರಮಾಣವನ್ನು ಮತ್ತು ಕೋಷ್ಟಕ ೬.೪ರಲ್ಲಿ ಪರಿಶಿಷ್ಟ ಜನಸಂಖ್ಯೆ ಹಾಗೂ ಒಟ್ಟು ಜನಸಂಖ್ಯೆಯ ಸಾಕ್ಷರತೆ ಪ್ರಮಾಣಗಳನ್ನು ತೋರಿಸಿದೆ. ತುಲನಾತ್ಮಕ ಅಧ್ಯಯನಕ್ಕೆ ಅನುಕೂಲವಾಗುವಂತೆ ಕೋಷ್ಟಕಗಳನ್ನು ಇಲ್ಲಿ ಸಿದ್ಧಪಡಿಸಲಾಗಿದೆ.
ಕೋಷ್ಟಕ ೬.೨: ಗದಗ ಜಿಲ್ಲೆಯ ಅಕ್ಷರಸ್ಥರ ಸಾಮಾಜಿಕ ಸ್ವರೂಪ .
	ಒಟ್ಟು ಜನಸಂಖ್ಯೆಪರಿಶಿಷ್ಟರ ಜನಸಂಖ್ಯೆ
ಪರಿಶಿಷ್ಟೇತರರ ಜನಸಂಖ್ಯೆ
	 ೮,೫೯,೦೪೨೧,೩೯,೩೮೪ (ಶೇ. ೧೬.೨೩)
೭,೧೯,೬೫೮ (ಶೇ. ೮೩.೭೨)

	ಒಟ್ಟು ಅಕ್ಷರಸ್ಥರ ಸಂಖ್ಯೆಪರಿಶಿಷ್ಟ ಅಕ್ಷರಸ್ಥರ ಸಂಖ್ಯೆ
ಪರಿಶಿಷ್ಟೇತರ ಅಕ್ಷರಸ್ಥರ ಸಂಖ್ಯೆ
	 ೩,೯೪,೭೫೮೩೮,೭೯೯ (ಶೇ. ೯.೮೩)
೩,೫೫,೯೫೯ (ಶೇ. ೯೦.೧೭)

	ಜಿಲ್ಲೆಯ ಒಟ್ಟು ಸಾಕ್ಷರತೆಪರಿಶಿಷ್ಟರ ಸಾಕ್ಷರತೆ
	 ಶೇ. ೫೫.೮೮ಶೇ. ೩೫.೪೦


ಕೋಷ್ಟಕ ೬.೩: ಗದಗ ಜಿಲ್ಲೆಯಲ್ಲಿ ಸಾಕ್ಷರತೆ : ಪ.ಜಾ. ಮತ್ತು ಪ.ಪಂ
	ವಿವರ
	ಪರಿಶಿಷ್ಟ ಜಾತಿ
	
	ಪರಿಶಿಷ್ಟ ಪಂಗಡ

	
	ಮ.
	ಪು.
	ಒಟ್ಟು
	ಮ.
	ಪು.
	ಒಟ್ಟು

	ಸಾಕ್ಷರತೆ ಒಟ್ಟು
	೧೯.೧೮
	೪೮.೨೪
	೩೩.೮೯
	೨೭.೦೦
	೬೨.೨೩
	೪೫.೦೦


ಕೋಷ್ಟಕ ೬.೩ರಲ್ಲಿ ತೋರಿಸಿರುವಂತೆ ಪ.ಜಾ.ಗೆ ಸಂಬಂಧಿಸಿದ ಸಾಕ್ಷರತೆ ಪ್ರಮಾಣವು ಪ.ಪಂ ಕ್ಕೆ ಸಂಬಂಧಿಸಿದ ಸಾಕ್ಷರತೆ ಪ್ರಮಾಣಕ್ಕಿಂತ ಕಡಿಮೆ ಇದೆ. ಇದಕ್ಕೆ ಕಾರಣಗಳನ್ನು ಊಹಿಸುವುದು ಕಷ್ಟ. ಒಂದನ್ನು ಮಾತ್ರ ಗುರುತಿಸ ಬಹದು. ಸಾಂಪ್ರದಾಯಿಕವಾಗಿ ಪ.ಪಂ. ಗಳಲ್ಲಿ ಅಸ್ಪೃಶ್ಯತೆ ಅನುಭವಿಸಿದ ಜಾತಿಗಳ ಸಂಖ್ಯೆ ಕಡಿಮೆ. ಆದರೆ ಪ. ಜಾತಿಗಳಲ್ಲಿ ಅಸ್ಪೃಶ್ಯತೆ ಅನುಭವಿಸಿದ ಜಾತಿಗಳ ಸಂಖ್ಯೆ ಅಧಿಕ. ಪ.ಪಂ. ಗೆ ಸೇರಿದ ಜನಸಂಖ್ಯೆಯಲ್ಲಿ ಸಾಕ್ಷರತೆ ಪ್ರಮಾಣವು ಪ.ಜಾ.ಗೆ ಸೇರಿದ ಜನಸಂಖ್ಯೆಯ ಸಾಕ್ಷರತೆ ಪ್ರಮಾಣಕ್ಕಿಂತ ಅಧಿಕವಾಗಿರಲು ಇದೊಂದು ಕಾರಣ ವಾಗಿರುವ ಸಾಧ್ಯತೆ ಇದೆ.
ಗದಗ ಜಿಲ್ಲೆಯಲ್ಲಿ ಪರಿಶಿಷ್ಟರ ಸಾಕ್ಷರತೆ ಶೇ. ೩೫.೪೦. ಆದರೆ ಒಟ್ಟು ಜನಸಂಖ್ಯೆಯಲ್ಲಿ ಸಾಕ್ಷರತೆ ಪ್ರಮಾಣ ಶೇ. ೫೫.೮೮. ಪರಿಶಿಷ್ಟರ ಸಾಕ್ಷರತೆ ಪ್ರಮಾಣವು ಒಟ್ಟು ಸಾಕ್ಷರತೆ ಪ್ರಮಾಣಕ್ಕಿಂತ ಶೇ, ೨೦.೪೮ ಅಂಶಗಳಷ್ಟು ಕಡಿಮೆ ಇದೆ. ನಮ್ಮ ಸಾಮಾಜಿಕ ಸಂದರ್ಭದಲ್ಲಿ ಸಾಕ್ಷರತೆ ಎಲ್ಲ ವರ್ಗಗಳಿಗೂ ಸಮಾನವಾಗಿ ಲಭ್ಯವಾಗುತ್ತಿಲ್ಲ ಎಂಬುದು ಮೇಲಿನ ಚರ್ಚೆಯಿಂದ ಸ್ಪಷ್ಟವಾಗುತ್ತದೆ. ಸಮಾಜದಲ್ಲಿ ವಿವಿಧ ಸಾಮಾಜಿಕ ಗುಂಪುಗಳು ಯಾವ ಯಾವ ಸ್ಥಾನಮಾನ ಪಡದಿದ್ದಾವೋ ಅದೇ ರೀತಿಯಲ್ಲಿ ಅವು ಅಭಿವೃದ್ಧಿಯಲ್ಲಿ ಪಾಲು ಪಡೆಯುತ್ತಿವೆ ಎಂಬುದು ಇಲ್ಲಿ ಸ್ಪಷ್ಟವಾಗಿದೆ.

ಸಾಕ್ಷರತೆಯ ಲಿಂಗ ಸಂಬಂಧಿ ಆಯಾಮಗಳು
ಪ್ರಪಂಚದಲ್ಲಿ ಬೆರಳೆಣಿಕೆಯಷ್ಟು ದೇಶಗಳನ್ನು ಬಿಟ್ಟರೆ (೨೩ ದೇಶಗಳು ಎಚ್. ಡಿ. ಆರ್, ೧೯೯೭) ಉಳಿದಂತೆ ಮಹಿಳೆಯರ ಸಾಕ್ಷರತೆ ಪ್ರಮಾಣವು ಪುರುಷರ ಸಾಕ್ಷರತೆ ಪ್ರಮಾಣಕ್ಕಿಂತ ಕಡಿಮೆ ಇರುವುದು ಸಾರ್ವತ್ರಿಕ ಲಕ್ಷಣ ವಾಗಿದೆ. ಇದೊಂದು ಜಾಗತಿಕ ಸಂಗತಿಯಾಗಿದೆ. ಭಾರತದಲ್ಲಿ ಅನಾದಿ ಕಾಲದಿಂದಲೂ ಮಹಿಳೆಯರನ್ನು ಅಕ್ಷರ ಸಂಸ್ಕೃತಿಯಿಂದ ದೂರವೇ ಇಡಲಾಗಿತ್ತು. ನಮ್ಮ ಪರಂಪರೆಯಲ್ಲಿ ಮಹಿಳೆಯರಿಗೆ ಶಿಕ್ಷಣವನ್ನು ಒದಗಿಸುವುದು ಸಾಮಾಜಿಕ ಭದ್ರತೆ ದೃಷ್ಟಿಯಿಂದ ಅಪಾಯಕಾರಿ ಎಂದೇ ಭಾವಿಸಲಾಗಿತ್ತು. (ಅಮರ್ತ್ಯಸೇನ್, ೧೯೯೬). ಮಹಿಳೆಯರಿಗೆ ಸಾಕ್ಷರತೆಯನ್ನು ಆದ್ಯತೆ ಮೇಲೆ ಒದಗಿಸಬೇಕು ಎಂಬ ಮಹತ್ವ ಸ್ವಾತಂತ್ರ್ಯೋತ್ತರ ಕಾಲದಲ್ಲಿ ಪ್ರಾಪ್ತವಾಯಿತು. ಸ್ವಾತಂತ್ರ್ಯಪೂರ್ವದಲ್ಲಿ ಮಹಿಳೆಯರಿಗೆ ಶಿಕ್ಷಣ ಒದಗಿಸುವ ಪ್ರಯತ್ನಗಳು ನಡೆದಿದ್ದವು. ಇಷ್ಟಾದರೂ ಸಾಕ್ಷರತೆಯಲ್ಲಿ ಲಿಂಗ ತಾರತಮ್ಯ ತೀವ್ರವಾಗಿ ಮುಂದುವರೆದಿದೆ. ಭಾರತದ ಸಂದರ್ಭದಲ್ಲಿ ಮಹಿಳಾ ಸಾಕ್ಷರತೆಗೆ ಸಂಬಂಧಿಸಿದಂತೆ ಭಾರತದ ಸಿದ್ಧಿ – ಸಾಧನೆಗಳು ಹೇಳಿಕೊಳ್ಳುವಂತಹ ಸ್ಥಿತಿಯಲ್ಲಿಲ್ಲ. ಸಮಗ್ರವಾಗಿ ಸಾಕ್ಷರತೆಯ ಪ್ರಮಾಣವಾಗಿ ಏರಿಕೆಯಾಗಿದ್ದರು ಸಹ ಗ್ರಾಮೀಣ ಮಹಿಳೆಯರ, ಪರಿಶಿಷ್ಟ ಜಾತಿ ಮತ್ತು ಪರಿಶಿಷ್ಟ ಪಂಗಡಗಳ ಮಹಿಳೆಯರ ಸಾಕ್ಷರತೆ ಪ್ರಮಾಣವು ಸಾಪೇಕ್ಷವಾಗಿ ಅತ್ಯಂತ ಕನಿಷ್ಠ ಮಟ್ಟದಲ್ಲಿದೆ. ಭಾರತದ ೨೨ ರಾಜ್ಯಗಳ ಪೈಕಿ ಮಹಿಳೆಯರ ಸಾಕ್ಷರತೆಗೆ ಸಂಬಂಧಿಸಿದಂತೆ ಕರ್ನಾಟಕದ ಸ್ಥಾನ ೧೪ನೆಯದಾಗಿದೆ (೧೯೯೧). ದಕ್ಷಿಣ ಭಾರತದ ನಾಲ್ಕು ರಾಜ್ಯಗಳ ಪೈಕಿ ಕರ್ನಾಟಕದ ಮಹಿಳೆಯರ ಸಾಕ್ಷರತೆಯು ಅತ್ಯಂತ ಕಡಿಮೆಯಾಗಿದೆ. ಕೇರಳ, ಆಂಧ್ರ ಪ್ರದೇಶ ಮತ್ತು ತಮಿಳುನಾಡುಗಳಲ್ಲಿ ಮಹಿಳೆಯರ ಸಾಕ್ಷರತೆಯ ಪ್ರಮಾಣವು ಶೇ. ೫೦ಕ್ಕಿಂತ ಅಧಿಕವಿದೆ. ಆದರೆ ಕರ್ನಾಟ ಕದಲ್ಲಿ ಮಹಿಳೆಯರ ಸಾಕ್ಷರತೆ ಕೇವಲ ಶೇ. ೪೪.೩೪. ಈ ಕಾರಣಕ್ಕೆ ದಕ್ಷಿಣ ಭಾರತದಲ್ಲಿ ಜನಸಂಖ್ಯೆಯ ಬೆಳವಣಿಗೆ ಪ್ರಮಾಣವು (ಶೇ. ೨೬.೭). ಉಳಿದೆಲ್ಲ ದಕ್ಷಿಣ ಭಾರತದ ರಾಜ್ಯಗಳಲ್ಲಿನ ಜನಸಂಖ್ಯೆಯ ಬೆಳವಣಿಗೆ ಪ್ರಮಾಣಕ್ಕಿಂತ ಅಧಿಕವಾಗಿದೆ.
ಮಹಿಳಾ ಸಾಕ್ಷರತಾ ಮಹತ್ವ
ಸಾಕ್ಷರತೆ ಪ್ರಮಾಣ ಹಾಗೂ ಜನನ ಪ್ರಮಾಣಗಳ ನಡುವೆ ಇರುವ ವಿಲೋಮ ಸಂಬಂಧವನ್ನು ಅನೇಕ ಅಧ್ಯಯನಗಳು ದೃಢಪಡಿಸಿವೆ. ಅದರಲ್ಲೂ ಮಹಿಳಾ ಸಾಕ್ಷರತೆಯು ಜನನ ಪ್ರಮಾಣದ ಮೇಲೆ ತೀವ್ರ ಪ್ರಭಾವ ಸಂಗತಿಯನ್ನು ಜೀನ್ ಡ್ರೀಜ್ ಅವರ ಒಂದು ಅಧ್ಯಯನವು ಸ್ವಪ್ಟವಾಗಿ ತೋರಿಸಿಕೊಟ್ಟಿದೆ. (ಡ್ರೀಜ್. ಜೆ. ೧೯೯೬).
ಅಕ್ಷರ ಜ್ಞಾನದಿಂದ ಸಶಕ್ತಳಾದ ಮಹಿಳೆಯು ಮತ್ತೆ ಮತ್ತೆ ಗರ್ಭಧರಿಸುವ ಪ್ರಯಾಸದ ಕೆಲಸಕ್ಕೆ ಒಳಗಾಗಲು ಬಯಸು ವುದಿಲ್ಲ. ಈ ಕಾರಣದಿಂದಾಗಿಯೇ ಮಹಿಳೆಯ ಸಾಕ್ಷರತೆ ಪ್ರಮಾಣವು ಉತ್ತಮಗೊಂಡಂತೆ ಜನನ ಪ್ರಮಾಣವು ಕಡಿಮೆ ಯಾಗುತ್ತಾ ಹೋಗುವುದನ್ನು ನೋಡಬಹುದಾಗಿದೆ. ಕರ್ನಾಟಕವನ್ನೇ ತೆಗೆದುಕೊಂಡರೆ ಮಹಿಳೆಯರ ಸಾಕ್ಷರತೆಯು ಯಾವ ಜಿಲ್ಲೆಗಳಲ್ಲಿ ಅಧಿಕವಾಗಿದೆಯೋ ಆ ಜಿಲ್ಲೆಗಳಲ್ಲಿ ಜನಸಂಖ್ಯೆಯ ಬೆಳವಣಿಗೆ ಪ್ರಮಾಣ ಹಾಗೂ ಜನನ ಪ್ರಮಾಣ ಗಳು ಕಡಿಮೆಯಿರುವುದನ್ನು ನೋಡಬಹುದು.
ಸಾಕ್ಷರತೆಯು ಮಹಿಳೆಯರನ್ನು ಸಶಕ್ತೀಕರಿಸುತ್ತದೆ. ಸಾಕ್ಷರತೆಯು ಮಹಿಳೆಯರಿಗೆ ಜನನ ಪ್ರಮಾಣದ ಮೇಲೆ, ಸಂತಾ ನೋತ್ಪತ್ತಿ ವಿಷಯದಲ್ಲಿ ಒಂದು ಬಗೆಯ ನಿಯಂತ್ರಣ ಒದಗಿಸುತ್ತದೆ. ವೈದ್ಯಕೀಯ ಸೌಲಭ್ಯವನ್ನು ಪಡೆದುಕೊಳ್ಳುವ ಸಾಮರ್ಥ್ಯವನ್ನು ಸಾಕ್ಷರತೆ ಮಹಿಳೆಯರಿಗೆ ಒದಗಿಸುತ್ತದೆ. ಈ ದಿಶೆಯಲ್ಲಿ ಪುರುಷರ ಸಾಕ್ಷರತೆಗಿಂತ ಮಹಿಳೆಯರ ಸಾಕ್ಷರತೆಯ ಪಾತ್ರವು ತುಂಬಾ ನಿರ್ಣಾಯಕವಾದುದಾಗಿದೆ. ಸಾಕ್ಷರತೆ ಸಮಾಜದಲ್ಲಿ ಸ್ತ್ರೀ – ಪುರುಷರ ನಡುವಿನ ಶಕ್ತಿ ಸಂಬಂಧಗಳಲ್ಲಿ, ಅಧಿಕಾರಸಂಬಂಧಗಳಲ್ಲಿ ಆರೋಗ್ಯಕರವಾದ ಸ್ರ್ತೀ ಪರವಾದ ಬದಲಾವಣೆಗಳನ್ನು ಉಂಟುಮಾಡುವ ಸಾಧ್ಯತೆ ಇದೆ. ಪುರುಷಶಾಹಿತ್ವವನ್ನು ಲಿಂಗವಾದಿ ವಿಚಾರ ಪ್ರಣಾಳಿಕೆಯನ್ನು ನಿರ್ಮೂಲನ ಮಾಡುವ ದಿಶೆಯಲ್ಲಿ ಮಹಿಳೆಯರ ಸಾಕ್ಷರತೆ, ಮಹಿಳೆಯರ ಸಬಲೀಕರಣ ತುಂಬಾ ನಿರ್ಣಾಯಕವಾದುದಾಗಿದೆ. ಸಾಕ್ಷರತೆಯು ಮಹಿಳೆಯರಿಗೆ ಧಾರಣಶಕ್ತಿಯನ್ನು ಒದಗಿಸುತ್ತದೆ. ಬದುಕನ್ನು ಉತ್ತಮಪಡಿಸಿಕೊಳ್ಳಲು ಅಗತ್ಯವಾದ ಅವಕಾಶಗಳನ್ನು ತನ್ನದಾಗಿಸಿಕೊಳ್ಳಲು ಬೇಕಾದ ಸಾಮರ್ಥ್ಯವನ್ನು ಮತ್ತು ಅವಕಾಶಗಳಲ್ಲಿ ತನಗೆ ಬೇಕಾದುದನ್ನು ಆಯ್ಕೆ ಮಾಡಿಕೊಳ್ಳುವ ಸ್ವಾತಂತ್ರ್ಯವನ್ನು ಸಾಕ್ಷರತೆಯು ಮಹಿಳೆಯರಿಗೆ ಒದಗಿಸುತ್ತದೆ. ಅಭಿವೃದ್ಧಿ ಪ್ರಕ್ರಿಯೆಯಲ್ಲಿ ಮಹಿಳೆಯರು ಸಹಭಾಗಿಗಳಾಗಲು ಅವರಿಗೆ ಸಾಕ್ಷರತೆ ತುಂಬಾ ಅಗತ್ಯವಾದ ಒಂದು ಶಕ್ತಿಯಾಗಿದೆ. ಸಧ್ಯ ಅಸ್ತಿತ್ವದಲ್ಲಿರುವ ತಾರತಮ್ಯವಾದಿ ಲಿಂಗ ಸಂಬಂಧಗಳನ್ನು ಪರಿವರ್ತಿಸಲು, ಲಿಂಗ ಸಂಬಂಧಗಳಲ್ಲಿ ಇರುವ ಅಸೌಷ್ಠವವನ್ನು ಸರಿಪಡಿಸಲು ಮಹಿಳೆಯರಿಗೆ ಸಾಕ್ಷರತೆ ತುಂಬಾ ಅಗತ್ಯವಾಗಿದೆ.
ಮಹಿಳೆಯರು ಅಂತರ್ಗತ ಮಾಡಿಕೊಂಡಿರುವ ಲಿಂಗವಾದಿ ವಿಚಾರ ಪ್ರಣಾಳಿಕೆಯನ್ನು (Patriarchy) ಪರಹಿತವಾದಿ (altruistic) ಮನೋಭಾವವನ್ನು ಕುಟುಂಬ ಸಂಬಂಧಗಳಲ್ಲಿ ಸಂಘರ್ಷದ ಧೋರಣೆ ತಳೆಯುವುದಕ್ಕೆ ಪ್ರತಿಯಾಗಿ ಸಹಕಾರಿ ಧೋರಣೆ ತಳೆಯುವ ಪ್ರವೃತ್ತಿಯನ್ನು ಹತ್ತಿಕ್ಕುವ – ತೊಡೆದುಹಾಕುವ ದಿಶೆಯಲ್ಲಿ ಮಹಿಳಾ ಸಾಕ್ಷರತೆಗೆ ಮಹತ್ವದ ಪಾತ್ರವಿದೆ.
ಸಾಕ್ಷರತೆಗೆ ಸಂಬಂಧಿಸಿದ ಲಿಂಗವಾರು ಅಸಮಾನತೆಗಳು ಸಮಾಜದಲ್ಲಿ ಬೇರೂರಿರುವ ಮಹಿಳೆಯರ ನಿಕೃಷ್ಟೀಕರಣ ಹಾಗೂ ಲಿಂಗವಾದಿ ತಾರತಮ್ಯಗಳ ಅಭಿವ್ಯಕ್ತಿಯಾಗಿದೆ ಎಂಬ ವಿಚಾರವನ್ನು ಅಮರ್ತ್ಯಸೇನ್ ಪ್ರತಿಪಾದಿಸುತ್ತಿದ್ದಾರೆ. ಅಭಿವೃದ್ಧಿಯಲ್ಲಿ ಮಹಿಳೆಯರ ಪಾಲು ಪುರುಷರ ಪಾಲಿಗೆ ಸಮನಾಗಿಲ್ಲ ಎಂಬುದಕ್ಕೆ ಸಾಕ್ಷರತೆಗೆ ಸಂಬಂಧಿಸಿದ ಲಿಂಗವಾರು ಅಸಮಾನತೆ ಒಂದು ಸ್ಪಷ್ಟ ನಿದರ್ಶನವಾಗಿದೆಯೆಂದು ಹೇಳಬಹುದು. ಸಾಕ್ಷರತೆಯಲ್ಲಿನ ಲಿಂಗವಾರು ಅಸಮಾನತೆಯನ್ನು ಅಭಿವೃದ್ಧಿಯಲ್ಲಿನ ಲಿಂಗವಾರು ಅಸಮಾನತೆಯ ‘ಪ್ರತಿರೂಪ’ವೆಂದೆ ಭಾವಿಸಬಹುದಾಗಿದೆ. ಕರ್ನಾಟಕದ ಜನಸಂಖ್ಯೆಯಲ್ಲಿ ಮಹಿಳೆಯರ ಪ್ರಮಾಣ ಶೇ.೪೮.೯೭ರಷ್ಟಿದೆ. ಆದರೆ ಜಿಲ್ಲೆಯಲ್ಲಿನ ಒಟ್ಟು ಅಕ್ಷರಸ್ಥರಲ್ಲಿ ಮಹಿಳೆಯರ ಪಾಲು ಕೇವಲ ಶೇ. ೩೮.೭೪. ಆದರೆ ಜಿಲ್ಲೆಯಲ್ಲಿ ಒಟ್ಟು ಅನಕ್ಷರಸ್ಥರಲ್ಲಿ ಮಹಿಳೆಯರ ಪಾಲು ಶೇ.೬೨.೦೦.
ಗದಗ ಜಿಲ್ಲೆಯಲ್ಲಿ ಮಹಿಳೆಯರ ಸಾಕ್ಷರತೆ
ಈ ಭಾಗದಲ್ಲಿ ಗದಗ ಜಿಲ್ಲೆಗೆ ಸಂಬಂಧಿಸಿದ ಲಿಂಗವಾರು ಸಾಕ್ಷರತಾ ಅಂತರ – ಅಸಮಾನತೆಗಳನ್ನು ವಿವರವಾಗಿ ಚರ್ಚಿಸಲಾಗಿದೆ. ಇದರ ಜೊತೆಗೆ ಸಾಕ್ಷರತೆ – ಜನನ ಪ್ರಮಾಣ – ಜನಸಂಖ್ಯೆಯ ಬೆಳವಣಿಗೆಗೆ, ಮಹಿಳೆಯರ ವಿವಾಹದ ವಯಸ್ಸು ಮುಂತಾದವುಗಳ ನಡುವಿನ ಸಂಬಂಧಗಳನ್ನು ಸೂಕ್ಷಮವಾಗಿ ಪರಿಶೀಲಿಸಲು ಪ್ರಯತ್ನಿಸಲಾಗಿದೆ. ಕರ್ನಾಟಕ ದಲ್ಲಿ ಸಾಕ್ಷರತೆ ಪ್ರಮಾಣವು ಶೇ.೪೦ಕ್ಕಿಂತ ಕಡಿಮೆ ಇರುವ ೧೩ ಜಿಲ್ಲೆಗಳ ಪೈಕಿ ಗದಗವೂ ಒಂದು. ಈ ಜಿಲ್ಲೆಯಲ್ಲಿ ಮಹಿಳಾ ಸಾಕ್ಷರತೆಯು ಶೇ. ೩೯.೬೮. ರಾಜ್ಯಮಟ್ಟದಲ್ಲಿ ಮಹಿಳೆಯರ ಸಾಕ್ಷರತೆ ಶೇ. ೪೪.೩೪ರಷ್ಟಿದೆ. ಗದಗ ಜಿಲ್ಲೆಯಲ್ಲಿನ ಮಹಿಳೆಯ ಸಾಕ್ಷರತೆಯು ರಾಜ್ಯಮಟ್ಟದ ಮಹಿಳೆಯರ ಸಾಕ್ಷರತೆ ಪ್ರಮಾಣಕ್ಕಿಂತ ಕಡಿಮೆ ಇದೆ. ಗದಗ ಜಿಲ್ಲೆಯ ಗ್ರಾಮೀಣ ಮಹಿಳೆಯರ ಸಾಕ್ಷರತೆ ಕೇವಲ ಶೇ. ೩೨.೬೫.
ಗದಗ ಜಿಲ್ಲೆಯ ಒಟ್ಟು ಜನಸಂಖ್ಯೆಯಲ್ಲಿ ಮಹಿಳೆಯರ ಪ್ರಮಾಣ ಶೇ. ೪೯.೨೧. ಆದರೆ ಜಿಲ್ಲೆಯ ಒಟ್ಟು ಅಕ್ಷರಸ್ಥರಲ್ಲಿ ಮಹಿಳಾ ಅಕ್ಷರಸ್ಥರ ಪ್ರಮಾಣ ಕೇವಲ ಶೇ. ೩೫.೦೦. ಆದರೆ ಜಿಲ್ಲೆಯಲ್ಲಿರುವ ಅನಕ್ಷರಸ್ಥರ ಸಂಖ್ಯೆಯಲ್ಲಿ ಮಹಿಳಾ ಅನಕ್ಷರಸ್ಥರ ಪ್ರಮಾಣ ಶೇ. ೬೭.೩೮. ಗದಗ ಜಿಲ್ಲೆಯಲ್ಲಿ ಪ್ರತಿ ಮೂವರು ಮಹಿಳೆಯರಲ್ಲಿ ಒಬ್ಬ ಮಹಿಳೆ ಮಾತ್ರ ಅಕ್ಷರಸ್ಥಳಾಗಿದ್ದಾಳೆ. ಆದರೆ ಪ್ರತಿ ಮೂವರು ಪುರುಷರಲ್ಲಿ ಇಬ್ಬರು ಸಾಕ್ಷರರಿದ್ದಾರೆ. (ಗ್ರಾಮೀಣ) ಸಾಕ್ಷರತೆಗೆ ಸಂಬಂಧಿ ಸಿದಂತೆ ಗದಗ ಜಿಲ್ಲೆಯು ತೀವ್ರ ಹಿಂದುಳಿದಿರುವುದು ಇದರಿಂದ ಸ್ಪಷ್ಟವಾಗುತ್ತದೆ. ಮಹಿಳೆಯರ ಸಾಕ್ಷರತೆ ಪ್ರಮಾಣವು ಪುರುಷರ ಸಾಕ್ಷರತಾ ಪ್ರಮಾಣಕ್ಕಿಂತ ಕಡಿಮೆ ಇದೆ. ಸಾಕ್ಷರತೆಗೆ ಸಂಬಂಧಿಸಿದಂತೆ ತೀವ್ರ ತಾರತಮ್ಯವಿರುವುದು ಇದರಿಂದ ಸ್ಪಷ್ಟವಾಗುತ್ತದೆ.
ಗದಗ ಜಿಲ್ಲೆಯಲ್ಲಿ ಪ್ರಾಥಮಿಕ ಶಿಕ್ಷಣ    
ಒಂದು ದೇಶ ಯಾ ಪ್ರದೇಶದ ಅಡಿಪಾಯವೆಂದರೆ ಪ್ರಾಥಮಿಕ ಶಾಲೆಗಳು. ಭಾರತದ ಸಂವಿಧಾನದ ೪೫ನೆಯ ಪರಿಚ್ಛೇದದಲ್ಲಿ ೬ ರಿಂದ ೧೪ ವರ್ಷಗಳ ವಯೋಮಾನದ ಮಕ್ಕಳಿಗೆ ಶಿಕ್ಷಣವನ್ಜು ಕಡ್ಡಾಯವನ್ನಾಗಿಯೂ ಉಚಿತ ವನ್ನಾಗಿಯೂ ಮಾಡಲಾಗಿದೆ. ಆದರೆ ವಾಸ್ತವಿಕ ಸಂಗತಿ ಇದಕ್ಕಿಂತ ಭಿನ್ನವಾಗಿದೆ. ಬಹಳಷ್ಟು ಮಟ್ಟಿಗ, ಬಹಳಷ್ಟು ಜನರಿಗೆ ಅದು ಉಚಿತವಾಗಿಲ್ಲ. ಕರ್ನಾಟಕದಲ್ಲಿ ಶಾಲೆಗಳನ್ನು ಪ್ರವೇಶಿಸದ ಮಕ್ಕಳ ಪ್ರಮಾಣ ಶೇ. ೨೭.೨೨. ಆದರೆ ಗದಗ ಜಿಲ್ಲೆಯಲ್ಲಿ ೬ರಿಂದ ೧೪ ವರ್ಷಗಳ ವಯೋಮಾನದಲ್ಲಿ ಶಾಲೆ ಪ್ರವೇಶಿಸದ ಮಕ್ಕಳ ಪ್ರಮಾಣ ಶೇ. ೩೧.೪೩. ಕರ್ನಾಟಕ ರಾಜ್ಯದಲ್ಲಿನ ೨೭ ಜಿಲ್ಲೆಗಳ ಪೈಕಿ ೧೪ ಜಿಲ್ಲೆಗಳಲ್ಲಿ ಶಾಲೆ ಪ್ರವೇಶಿಸದ ಮಕ್ಕಳ ಪ್ರಮಾಣ ರಾಜ್ಯ ಮಟ್ಟದ ಪ್ರಮಾಣಕ್ಕಿಂತ ಅಧಿಕವಾಗಿದೆ. (ಗದಗ ಜಿಲ್ಲೆಗೆ ಸಂಬಂಧಿಸಿದಂತೆ ಶಾಲೆ ಪ್ರವೇಶಿಸದ ಮಕ್ಕಳ ಪ್ರಮಾಣದ ಅಂಕಿ – ಸಂಖ್ಯೆ ದೊರೆಯುವುದಿಲ್ಲ. ಇದಕ್ಕಾಗಿ ಅವಿಭಜಿತ ಧಾರವಾಡ ಜಿಲ್ಲೆಯ ಶಾಲೆ ಪ್ರವೇಶಿಸದ ಮಕ್ಕಳ ಪ್ರಮಾಣವನ್ನೇ ಗದಗ ಜಿಲ್ಲೆಗೂ ಅನ್ವಯಿಸಿ ಬಳಸಲಾಗಿದೆ). ಶಾಲೆ ಪ್ರವೇಶಿಸದ ಮಕ್ಕಳಲ್ಲಿ ಹೆಚ್ಚಿನ ಪಾಲು ಬಾಲಕಿಯರಾಗಿರುತ್ತಾರೆ. ಗದಗ ಜಿಲ್ಲೆಯಲ್ಲಿ ಶಾಲೆ ಪ್ರವೇಶಿಸದ ಬಾಲಕರ ಪ್ರಮಾಣ ಶೇ. ೨೬.೬೯ ರಷ್ಟಾದರೆ ಬಾಲಕಿಯರದು ಶೇ. ೩೬.೩೧. ಹೀಗೆ ಸಾಕ್ಷರತೆ – ಶಿಕ್ಷಣಕ್ಕೆ ಸಂಬಂಧಿಸಿದ ಎಲ್ಲ ನೆಲೆಗಳಲ್ಲೂ ಲಿಂಗತಾರತಮ್ಯ ದಟ್ಟವಾಗಿರುವುದನ್ನು ನೋಡಬಹುದು.
ಶಾಲೆಗಳಲ್ಲಿ ಮಕ್ಕಳು : ಲಿಂಗ ತಾರತಮ್ಯ
ಕೋಷ್ಟಕ ೬.೫ರಲ್ಲಿ ೧೯೯೩ – ೯೪ರಲ್ಲಿ ಗದಗ ಜಿಲ್ಲೆಯಲ್ಲಿನ ಒಂದರಿಂದ ಏಳನೆಯ ತರಗತಿಯವರಗಿನ ಶಾಲಾ ಮಕ್ಕಳಸಂಖ್ಯೆಯ ವಿವರಗಳನ್ನು ನೀಡಲಾಗಿದೆ. ಒಂದನೆಯ ತರಗತಿಯಿಂದ ಅನುಕ್ರಮವಾಗಿ ಏಳನೆಯ ತರಗತಿ ಹಂತಕ್ಕೆ ಸಾಗಿದಾಗ ಶಾಲಾಮಕ್ಕಳಲ್ಲಿ ಬಾಲಕಿಯರ ಪ್ರಮಾಣ ಅವರೋಹಣ ಕ್ರಮದಲ್ಲಿ ಕಡಿಮೆಯಾಗುತ್ತಾ ಸಾಗುವುದನ್ನು ಕಾಣಬಹುದು. ಒಂದನೆಯ ತರಗತಿಯಲ್ಲಿ ಬಾಲಕಿಯರ ಪ್ರಮಾಣವು ಶೇ.೪೮.೫೦ರಷ್ಟಿದೆ. ಇದು ಸರಿಸುಮಾರು ಜನಸಂಖ್ಯೆಯಲ್ಲಿನ ಮಹಿಳೆಯ ಪ್ರಮಾಣಕ್ಕೆ (ಶೇ.೪೯.೨೧) ಅತ್ಯಂತ ಸನಿಹದಲ್ಲಿದೆ. ಆದರೆ ಏಳನೆಯ ತರಗತಿಯಲ್ಲಿನ ಮಕ್ಕಳ ಪ್ರಮಾಣದಲ್ಲಿ ಬಾಲಕಿಯರ ಪ್ರಮಾಣವು ಕೇವಲ ಶೇ.೪೦.೪೨ರಷ್ಟಿರುವುದನ್ನು ಕಾಣಬಹುದು.
ಕೋಷ್ಟಕ ೬.೫: ಒಂದನೆಯ ತರಗತಿಯಿಂದ ಏಳನೆಯ ತರಗತಿವರೆಗೆ ಮಕ್ಕಳ ಸಂಖ್ಯೆ : ೧೯೯೩ – ೯೪

ಕೋಷ್ಟಕ ೬.೬ರಲ್ಲಿ ಒಂದರಿಂದ ಏಳನೆಯ ತರಗತಿವರೆಗಿನ ವರ್ಗಗಳಲ್ಲಿ ಒಟ್ಟು ಮಕ್ಕಳ ಸಂಖ್ಯೆಯನ್ನು ಎರಡು ಕಾಲ ಘಟ್ಟಗಳಿಗೆ ಸಂಬಂಧಿಸಿದಂತೆ ನೀಡಲಾಗಿದೆ. ೧೯೯೩ – ೯೪ರಲ್ಲಿ ಗದಗ ಜಿಲ್ಲೆಯಲ್ಲಿದ್ದ ಒಂದರಿಂದ ಏಳನೆಯ ತರಗತಿವರೆಗಿನ ವರ್ಗಗಳಲ್ಲಿನ ಒಟ್ಟು ಮಕ್ಕಳ ಪ್ರಮಾಣ ೧,೩೯,೪೮೧. ಇದು ೧೯೯೭ – ೯೮ರಲ್ಲಿ ೧,೭೧,೬೫೯ಕ್ಕೆ ಏರಿಕೆ ಯಾಗಿರುವುದನ್ನು ಕಾಣಬಹುದು. ಅದರಂತೆ ೧೯೯೩ – ೯೪ರಲ್ಲಿ ಪ್ರಾಥಮಿಕ ಶಾಲೆ ಹಂತದ ತರಗತಿಗಳಲ್ಲಿನ ಮಕ್ಕಳಲ್ಲಿ ಬಾಲಕಿಯರ ಪ್ರಮಾಣವು ಶೇ. ೪೫.೬೪ರಷ್ಟಿದ್ದು ೧೯೯೭ – ೯೮ರಲ್ಲಿ ಅದು ಶೇ. ೪೭.೬೮ಕ್ಕೆ ಏರಿಕೆಯಾಗಿರುವುದನ್ನು ಕಾಣಬಹುದು. ಇದೊಂದು ಆರೋಗ್ಯಕಾರಿಯಾದ, ಅಪೇಕ್ಷಣಿಯವಾದ ಬೆಳವಣಿಗೆಯಾಗಿದೆ. ಆದರೆ ಉನ್ನತ ತರಗತಿಗಳಿಗೆ ಸಾಗಿದಂತೆ ಬಾಲಕಿಯರ ಪ್ರಮಾಣವು ಕಡಿಮೆಯಾಗುತ್ತಿರುವುದನ್ನು ಕಾಣಬಹುದು. ಉದಾಹರಣೆಯಾಗಿ ೧೯೯೭ – ೯೮ರಲ್ಲಿ ಒಂದರಿಂದ ಏಳನೆಯ ತರಗತಿವರೆಗಿನ ವರ್ಗಗಳಲ್ಲಿ ಬಾಲಕಿಯರ ಪ್ರಮಾಣ ಶೇ. ೪೭.೬೯ರಷ್ಟಿದ್ದರೆ ೮ ರಿಂದ ೧೦ನೆಯ ತರಗತಿಯವರೆಗಿನ ವರ್ಗಗಳಲ್ಲಿನ ಬಾಲಕಿಯರ ಪ್ರಮಾಣ ಶೇ.೩೯.೨೬.
ಶಾಲೆಯನ್ನು ಪ್ರವೇಶಿಸಿದ ಸಮದರ್ಭದಲ್ಲಿ ಸ್ವಲ್ಪ ಪ್ರಮಾಣದಲ್ಲಿರುವ ಲಿಂಗತಾರತಮ್ಯವು ಉನ್ನತ ತರಗತಿಗಳಿಗೆ ಸಾಗಿದಂತೆ ಲಿಂಗ ತಾರತಮ್ಯವು ಅಧಿಕವಾಗುತ್ತಾ ನಡೆಯುವುದನ್ನು ನೋಡಬಹುದು. ಇದೇ ಪ್ರವೃತ್ತಿಯನ್ನು ಸಮಾಜದ ಉಳಿದ ಸಂಗತಿಗಳಿಗೆ ಸಂಬಂಧಿಸಿದಂತೆಯೂ ನೋಡಬಹುದಾಗಿದೆ. ಕರ್ನಾಟಕದಲ್ಲಿನ ಶಿಶುಗಳ ಮರಣ ಪ್ರಮಾಣಕ್ಕೆ ಸಂಬಂಧಿಸಿದಂತೆ ಲಿಂಗತಾರತಮ್ಯವು ಕೇವಲ ೭ ಜಿಲ್ಲೆಗಳಲ್ಲಿದ್ದರೆ ೫ ವರ್ಷದೊಳಗಿನ ಮಕ್ಕಳ ಮರಣಕ್ಕೆ ಸಂಬಂಧಿಸಿದಂತೆ ಲಿಂಗತಾರತಮ್ಯವು ೧೨ ಜಿಲ್ಲೆಗಳಲ್ಲಿ ಕಂಡುಬರುತ್ತದೆ. ಹೀಗೆ ಎಳೆ ಹರೆಯದ ಹೆಣ್ಣು ಮಕ್ಕಳು ವಯಸ್ಸಾದಂತೆ, ಬೆಳೆದಂತೆ ಅನೇಕ ಬಗೆಯ ತಾರತಮ್ಯಗಳನ್ನು ಅನುಭವಿಸಬೇಕಾಗುತ್ತದೆ.
ಕೋಷ್ಟಕ ೬.೬: ಪ್ರಾಥಮಿಕ ಶಾಲೆಗಳಲ್ಲಿ ಮಕ್ಕಳ ಸಂಖ್ಯೆ : ೧೯೯೩ – ೯೪ ಮತ್ತು ೧೯೯೭ – ೯೮                    
	ತರಗತಿಗಳು
	ಬಾಲಕಿಯರು
	ಬಾಲಕರು
	ಒಟ್ಟು

	೧ ರಿಂದ ೭ನೇ ತರಗತಿ
	೧೯೯೩-೯೪೬೩.೬೫೭
(೪೫.೬೪)
	೯೭-೯೮೮೧.೮೫
(೪೭.೬೮)
	೯೩-೯೪೭೫೮೨೪
(೫೪.೩೬)
	೯೭-೯೮೮೯೮೦೮
(೫೨.೩೨)
	೧೯೯೩-೯೪೧೩೯೪೮೧
(೧೦೦.೦೦)
	೯೭-೯೮೧೭೧೬೫೯
(೧೦೦.೦೦)

	
	
	
	
	
	
	


ಪರಿಶಿಷ್ಟ ಮಕ್ಕಳ ದಾಖಲಾತಿ                     
ಕೋಷ್ಟಕ ೬.೭ರಲ್ಲಿ ಗದಗ ಜಿಲ್ಲೆಯಲ್ಲಿನ ಜನಸಂಖ್ಯೆಯಲ್ಲಿ ಪರಿಶಿಷ್ಟರ ಪ್ರಮಾಣ ಎಷ್ಟಿದೆ? ಮತ್ತು ಶಾಲಾ ದಾಖಲಾತಿ ಯಲ್ಲಿ ಪರಿಶಿಷ್ಟ ಮಕ್ಕಳ ಪ್ರಮಾಣ ಎಷ್ಟಿದೆ? ಎಂಬುದನ್ನು ತೋರಿಸಿದ್ದೇವೆ. ಅತ್ಯಂತ ಕುತೂಹಲದ ಸಂಗತಿಯೆಂದರೆ ಜನಸಂಖ್ಯೆಯಲ್ಲಿ ಪರಿಶಿಷ್ಟರ ಪ್ರಮಾಣ ಎಷ್ಟಿದೆಯೋ ಅದಕ್ಕಿಂತ ಶಾಲಾ ದಾಖಲಾತಿಯಲ್ಲಿ ಅವರ ಪ್ರಮಾಣ ಅಧಿಕ ವಾಗಿದೆ. ಇದೊಂದು ಅತ್ಯಂತ ಆರೋಗ್ಯಕಾರಿ ಬೆಳವಣಿಗೆಯಾಗಿದೆ.
ಜನಸಂಖ್ಯೆಯಲ್ಲಿ ಪರಿಶಿಷ್ಟರ ಪ್ರಮಾಣ ಶೇ. ೧೬.೨೩ರಷ್ಟಿದೆ. ಆದರೆ ಶಾಲಾ ದಾಖಲಾತಿಯಲ್ಲಿ ಪರಿಶಿಷ್ಟರ ಮಕ್ಕಳ ಪ್ರಮಾಣ ಶೇ. ೨೨.೦೦ರಷ್ಟಿದೆ. ಪರಿಶಿಷ್ಟ ಜನಸಂಖ್ಯೆಯಲ್ಲಿ ಮಕ್ಕಳನ್ನು ಶಾಲೆಗೆ ಕಳುಹಿಸಬೇಕೆಂಬ ಜಾಗೃತಿ ಉಂಟಾಗಿರುವುದರ ಪರಿಣಾಮವಾಗಿ ಇಂತಹ ಬೆಳವಣಿಗೆ ಕಂಡು ಬರುತ್ತಿರಬಹುದು. ಸರ್ಕಾರವು ಪರಿಶಿಷ್ಟ ಜನಸಂಖ್ಯೆಗೆ ನೀಡುತ್ತಿರುವ ಸವಲತ್ತು – ಸೌಲಭ್ಯಗಳ ಪರಿಣಾಮವಾಗಿಯೂ ಇಂತಹ ಬೆಳವಣಿಗೆ ಉಂಟಾಗಿರಬಹುದು. ಕಾರಣ ಯಾವುದೇ ಇರಲಿ ಇದೊಂದು ಸ್ವಾಗತಾರ್ಹವೂ, ಪ್ರಗತಿಪರವೂ ಆದ ಬೆಳವಣಿಗೆಯಾಗಿದೆ.
ಗದಗ ಜಿಲ್ಲೆಯಲ್ಲಿ ಶಾಲಾ ದಾಖಲಾತಿಯ ಒಟ್ಟು ಸಂಖ್ಯೆಯಲ್ಲಿ ಬಾಲಕಿಯರ ಪ್ರಮಾಣ ಶೇ.೪೭.೬೮, ಇದೇ ರೀತಿ ಪ.ಜಾ., ಪ.ಪಂ. ಮತ್ತು ಅಲ್ಪ ಸಂಖ್ಯಾತರ ಮತ್ತು ಒಟ್ಟು ಉಳಿದ ಇತರ ವರ್ಗಗಳಲ್ಲಿ ಬಾಲಕಿಯರ ಪ್ರಮಾಣ ಶೇ.೪೭.೭೬. ಆದರೆ ಪ.ಜಾ.ಯಲ್ಲಿ ಶಾಲೆಯಲ್ಲಿ ದಾಖಲಾದ ಮಕ್ಕಳಲ್ಲಿ ಬಾಲಕಿಯರ ಪ್ರಮಾಣ ಶೇ.೪೫.೦೫ ಮತ್ತು ಪ.ಪಂ.ದಲ್ಲಿ ಇದರ ಪ್ರಮಾಣ ಶೇ.೪೪.೬೯. ಒಟ್ಟಾರೆಯಾಗಿ ಬಾಲಕಿಯರ ಪ್ರಮಾಣ ಕಡಿಮೆ ಇದೆ. ಪ.ಜಾ. ಮತ್ತು ಪ.ಪಂಗಳಲ್ಲಿ ಬಾಲಕಿಯರ ಪ್ರಮಾಣ ಸಾಪೇಕ್ಷವಾಗಿ ತುಂಬಾ ಕಡಿಮೆ ಇದೆ. ಈ ವ್ಯತ್ಯಯಗಳನ್ನು ಸರಿಪಡಿಸುವ ದಿಶೆಯಲ್ಲಿ ಇಂದು ಕ್ರಮಗಳನ್ನು ತೆಗೆದುಕೊಳ್ಳುವ ಅಗತ್ಯವಿದೆ. ಶಾಲಾ ದಾಖಲಾತಿಯಲ್ಲಿ ಕಂಡು ಬಂದಿರುವ ಆರೋಗ್ಯ ಕಾರಿ ಬೆಳವಣಿಗೆಯನ್ನು ಮತ್ತಷ್ಟು ಸದೃಢಗೊಳಿಸುವ ಅಗತ್ಯವಿದೆ.
ಕೋಷ್ಟಕ ೬.೭: ಶಾಲಾ ದಾಖಲಾತಿ ಹಾಗೂ ಜನಸಂಖ್ಯೆಯಲ್ಲಿ ಪರಿಶಿಷ್ಟರ ಪ್ರಮಾಣ ೧೯೯೮ – ೯೯
	ವಿವರಗಳು
	ಜನ ಸಂಖ್ಯೆಯಲ್ಲಿ ಪ್ರಮಾಣ
	ಶಾಲಾ ದಾಖಲಾತಿಯಲ್ಲಿ ಪ್ರಮಾಣ

	ಪರಿಶಿಷ್ಟ ಜಾತಿಪರಿಶಿಷ್ಟ ಪಂಗಡ
ಪರಿಶಿಷ್ಟರು (ಪಜಾ+ಪ.ಪಂ)
ಪರಿಶಿಷ್ಟೇತರರು
	 ಶೇ. ೧೩.೮೪ಶೇ. ೨.೩೯
ಶೇ. ೧೬.೨೩
ಶೇ. ೮೩.೭೭
	 ಶೇ. ೧೫.೦೪ಶೇ. ೬.೯೬
ಶೇ. ೨೨.೦೦
ಶೇ.೭೮.೦೦


ಕೋಷ್ಟಕ ೬.೮ – ಶಾಲಾ ದಾಖಲಾತಿ: ಲಿಂಗವಾರು ಪ್ರಮಾಣ       
	ವಿವರಗಳು
	ಶಾಲಾ ದಾಖಲಾತಿ

	
	ಬಾಲಕಿಯರು
	ಬಾಲಕರು
	ಒಟ್ಟು

	ಪರಿಶಿಷ್ಟ ಜಾತಿ
ಪರಿಶಿಷ್ಟ ಪಂಗಡ
ಅಲ್ಪ ಸಂಖ್ಯಾತರು
ಇತರೆ
ಒಟ್ಟು
	 ೧೧೬೩೫(೪೫.೦೫)
೫೩೪೦
(೪೪.೬೯)
೪೩.೫೦
(೬೦.೬೬)
೬೦೫೨೬
(೪೭.೭೬)
೮೧೮೫೧
(೪೭.೬೮)
	 ೧೪೧೯೦(೫೪.೯೫)
೬೬೧೦
(೫೫.೩೧)
೨೮೨೦
(೩೯.೩೪)
೬೬೧೮೮
(೫೨.೨೪)
೮೯೮೦೮
(೫೨.೩೨)
	 ೨೫೮೨೫(೧೦೦.೦೦)
೧೧೯೫೦
(೧೦೦.೦೦)
೭೧೯೦
(೧೦೦.೦೦)
೧೨೬೭೧೪
(೧೦೦.೦೦)
೧೭೧೬೫೯
(೧೦೦.೦೦)


ಮಕ್ಕಳು – ಶಿಕ್ಷಕರ ಅನುಪಾತ
ಕೋಷ್ಟಕ ೬.೯ರಲ್ಲಿ ೧೯೯೩ – ೯೪ರಲ್ಲಿ ಗದಗ ಜಿಲ್ಲೆಯಲ್ಲಿದ್ದ ಒಟ್ಟು ಶಿಕ್ಷಕರ ಸಂಖ್ಯೆಯನ್ನು ವರ್ಗವಾರು ಹಾಗೂ ಲಿಂಗವಾರು ನೀಡಿದೆ.
ಕೋಷ್ಟಕ ೬.೯: ಗದಗ ಜಿಲ್ಲೆಯ ಪ್ರಾಥಮಿಕ ಶಾಲೆಗಳಲ್ಲಿ ಶಿಕ್ಷಕರ ಸಂಖ್ಯೆ: ೧೯೯೩ – ೯೪       
	ತಾಲ್ಲೂಕುಗಳು
	ಶಿಕ್ಷಕರ ಸಂಖ್ಯೆ

	
	ಪರಿಶಿಷ್ಟ ಜಾತಿ
	ಪರಿಶಿಷ್ಟ ಪಂಗಡ
	ಒಟ್ಟು

	
	ಮ.
	ಪು.
	ಒಟ್ಟು
	ಮ.
	ಪು.
	ಒಟ್ಟು
	ಮ.
	ಪು.
	ಒಟ್ಟು

	ಗದಗ (ಶಹರ)ಗದಗ (ತಾ.)
ಮುಂಡರಗಿ
ನರಗುಂದ
ರೋಣ
ಶಿರಹಟ್ಟಿ
ಒಟ್ಟು
	೨೧
೦೯
೧೨
೦೫
೧೧
೦೮
೬೬
	೧೫
೪೬
೩೬
೨೦
೩೨
೪೮
೧೯೭
	೩೬೫೫
೪೮
೨೫
೪೩
೫೬
೨೬೩
	೦೩
೦೫
೦೫
೦೧
೩೭
೦೨
೫೩
	೧೪
೨೪
೧೨
೧೫
೮೧
೨೫
೧೭೧
	೧೭೨೯
೧೭
೧೬
೧೧೮
೨೭
೨೨೪
	೨೩೦
೬೪
೬೨
೨೫
೯೫
೯೭
೫೭೩
	೨೪೬
೩೩೬
೧೯೨
೧೮೭
೬೧೯
೩೧೫
೧೮೯೫
	೪೭೬೪೦೦
೨೫೪
೨೧೨
೭೧೪
೪೧೨
೨೪೬೮

	
	(೧೦.೬೬)
	(೯.೦೮)
	
	
	


೧೯೯೩ – ೯೪ರಲ್ಲಿ ಗದಗ ಜಿಲ್ಲೆಯಲ್ಲಿನ ಪ್ರಾಥಮಿಕ ಶಾಲಾ ಶಿಕ್ಕಕರ ಸಂಖ್ಯೆ ೨೪೬೮. ೧೯೯೩ – ೯೪ರಲ್ಲಿ ಜಿಲ್ಲೆಯಲ್ಲಿದ್ದ ಮಕ್ಕಳ ಸಂಖ್ಯೆ ೧,೩೯,೪೮೧. ೧೯೯೩ – ೯೪ರಲ್ಲಿ ಗದಗ ಜಿಲ್ಲೆಯಲ್ಲಿದ್ದ ಮಕ್ಕಳು – ಶಿಕ್ಷಕರ ನಡುವಿನ ಅನುಪಾತ ೫೬ ಅಂದರೆ ಗದಗ ಜಿಲ್ಲೆಯಲ್ಲಿ ಪ್ರತಿಯೊಬ್ಬ ಶಿಕ್ಷಕನೂ ಕನಿಷ್ಠ ಸರಾಸರಿ ೫೬ ಮಕ್ಕಳಿಗೆ ಕಲಿಸಬೇಕಾಗುತ್ತದೆ. ರಾಜ್ಯಮಟ್ಟ ದಲ್ಲಿ ಮಕ್ಕಳು – ಶಿಕ್ಷಕರು ನಡುವಿನ ಅನುಪಾತ ೫೦ ಇದೆ. ಗದಗ ಜಿಲ್ಲೆಯಲ್ಲಿ ಅನುಪಾತವು ರಾಜ್ಯಮಟ್ಟದಲ್ಲಿರುವುದ ಕ್ಕಿಂತ ಅಧಿಕವಿದೆ. ಇದನ್ನು ಕಡಿಮೆ ಮಾಡಲು ಪ್ರಯತ್ನಿಸಬೇಕು.
ಪರಿಶಿಷ್ಟ ಶಿಕ್ಷಕರ ಪ್ರಮಾಣ
ಕೋಷ್ಟಕ ೬.೯ರಲ್ಲಿ ಗದಗ ಜಿಲ್ಲೆಯಲ್ಲಿರುವ ಒಟ್ಟು ಶಿಕ್ಷಕರಲ್ಲಿ ಪರಿಶಿಷ್ಟರ ಪ್ರಮಾಣ ಎಷ್ಟಿದೆ ಮತ್ತು ಮಹಿಳಾ ಶಿಕ್ಷಕಿಯರ ಪ್ರಮಾಣವೆಷ್ಟಿದೆ ಎಂಬುದನ್ನು ತೋರಿಸಿದೆ. ಒಟ್ಟು ಪರಿಶಿಷ್ಟ (ಪ.ಜಾ+ಪ.ಪಂ) ಶಿಕ್ಷಕರ ಸಂಖ್ಯೆಯನ್ನು ತೆಗೆದುಕೊಂಡರೆ, ಅವರ ಪ್ರಮಾಣ ಶೇ.೧೯.೭೪ರಷ್ಟಿದೆ. ಜಿಲ್ಲೆಯ ಜನಸಂಖ್ಯೆಯಲ್ಲಿ ಪರಿಶಿಷ್ಟರ ಪ್ರಮಾಣ ಕೇವಲ ೧೬.೨೩.ಅಂದ ಮೇಲೆ ಶಾಲಾ ಶಿಕ್ಷಕರಿಗೆ ಸಂಬಂಧಿಸಿದಂತೆ ಪರಿಶಿಷ್ಟ ಶಿಕ್ಷಕರ ಪ್ರಮಾಣವು ಅವರು ಜನಸಂಖ್ಯೆಯಲ್ಲಿ ಪಡೆದಿರುವ ಪರಿಮಾಣ ಕ್ಕಿಂತ ಅಧಿಕವಾಗಿದೆ.
ಆದರೆ ಪರಿಶಿಷ್ಟರನ್ನು ಪ.ಜಾ. ಮತ್ತು ಪ.ಪಂ.ಎಂದು ವಿಭಜಿಸಿದರೆ ಅಲ್ಲಿ ನಮಗೆ ವಿಚಿತ್ರ ಕಂಡುಬರುತ್ತದೆ. ಜಿಲ್ಲೆಯ ಜನ ಸಂಖ್ಯೆಯಲ್ಲಿ ಪ.ಜಾ. ಯವರ ಪ್ರಮಾಣ ಶೇ.೧೩.೮೪. ಆದರೆ ಶಿಕ್ಷಕರ ಸಂಖ್ಯೆಯಲ್ಲಿ ಪರಿಶಿಷ್ಟ ಜಾತಿಯವರ ಪ್ರಮಾಣ ಕೇವಲ ಶೇ.೧೦.೬೬. ಆದರೆ ಜಿಲ್ಲೆಯ ಜನಸಂಖ್ಯೆ.೨.೩೯ರಷ್ಟು ಪಾಲು ಪಡೆದಿರುವ ಪ.ಪಂ.ದವರು ಶಾಲಾಶಿಕ್ಷಕರಲ್ಲಿ ಶೇ.೯.೦೮ ಪಾಲು ಪಡೆದಿದ್ದಾರೆ. ಸಾಪೇಕ್ಷವಾಗಿ ಪ.ಪಂ ಗಳಿಗೆ ಸೇರಿದ ಶಿಕ್ಷಕರ ಪ್ರಮಾಣವು ಪ.ಜಾ.ಗಳಿಗೆ ಸೇರಿದ ಶಿಕ್ಷಕರ ಪ್ರಮಾಣಕ್ಕಿಂತ ಅಧಿಕವಿದೆ. ಇದಕ್ಕೆ ಅನೇಕ ಸಾಮಾಜಿಕ ಕಾರಣಗಳಿರಬಹುದು.ಪ.ಜಾ.ಗಳಲ್ಲಿ ಇರುವಂತೆ ಅಸ್ಪೃಶ್ಯತೆಯ ಸಮಸ್ಯೆಯು ಪ.ಪಂ.ಗಳಲ್ಲಿ ಇದ್ದಂತೆ ಕಾಣಲಿಲ್ಲ. ಇದರಿಂದಾಗಿ ಪ.ಪಂ.ಗಳಲ್ಲಿನ ಜನರ ಬೆಳವಣಿಗೆಯು ಪ.ಜಾ.ಗಳಲ್ಲಿನ ಜನರ ಬೆಳವಣಿಗೆಗಿಂತ ಉತ್ತಮವಾಗಿರುವ ಸಾಧ್ಯತೆ ಇದೆ.
ಕಳೆದ ೮ – ೧೦ ವರ್ಷಗಳಲ್ಲಿ ಶಾಲಾ ದಾಖಲಾತಿ ಹಾಗೂ ಶಾಲಾ ಶಿಕ್ಷಕರ ಸಂಖ್ಯೆ ಗಣನೀಯವಾಗಿ ಬೆಳೆದಿದೆ. ಶಿಕ್ಷಣ ಸೌಲಭ್ಯದ ವಿಸ್ತರಣೆ ನಡೆದಿದೆ. ಇದು ಇನ್ನು ಬೆಳೆಯಬೇಕು ಮತ್ತು ವಿಸ್ತರಣೆಯಾಗಬೇಕು. ಇದು ಪ್ರಾಥಮಿಕ ಶಿಕ್ಷಣಕ್ಕೆ ಸಂಬಂಧಿಸಿದ ಒಂದು ಮುಖ ಮಾತ್ರವಾಗಿದೆ. ಅದಕ್ಕೆ ಇನ್ನೊಂದು ಮುಖವಿದೆ. ಅದು ಶಿಕ್ಷಣದ ಗುಣಮಟ್ಟ. ಪ್ರಾಥಮಿಕ ಶಿಕ್ಷಣದ ಗಾತ್ರದಲ್ಲಿನ ವಿಸ್ತರಣೆ ಜೊತೆಗೆ ಅದರ ಗುಣಮಟ್ಟದ ಸುಧಾರಣೆಯೂ ನಡೆಯಬೇಕಾಗಿದೆ.ಪ್ರಾಥಮಿಕ ಶಾಲೆ ಗಳಲ್ಲಿ ಉನ್ನತ ತರಗತಿಗಳಿಗೆ ಸಾಗಿದಂತೆ ಬಾಲಕಿಯರ ಪ್ರಮಾಣವು ಕಡಿಮೆಯಾಗುತ್ತಿರುವುದನ್ನು ಹಿಂದೆ ತೋರಿಸ ಲಾಗಿದೆ. ಇದಕ್ಕೆ ಮುಖ್ಯ ಕಾರಣ ಶಾಲೆ ಪ್ರವೇಶಿಸಿದ ಮಕ್ಕಳಲ್ಲಿ ಹೆಚ್ಚಿನ ಬಾಲಕಿಯರಲ್ಲಿ ಉನ್ನತ ತರಗತಿಗಳಿಗೆ ಸಾಗಿದಂತೆ ಶಾಲೆ ಬಿಟ್ಟು ಬಿಡುವ ಪ್ರವೃತ್ತಿ ಅಧಿಕವಾಗಿದೆ. ಗದಗ ಜಿಲ್ಲೆಯಲ್ಲಿ ಪ್ರಾಥಮಿಕ ಶಿಕ್ಷಣಕ್ಕೆ ಸಂಬಂಧಿಸಿದಂತೆ ಈ ಕೆಲವು ಸೂಕ್ಷ್ಮ ಹಾಗೂ ಸಂಕೀರ್ಣ ಸಂಗತಿಗಳ ಕಡೆಗೆ ಗಮನ ನೀಡಬೇಕಾಗಿದೆ. ಪ್ರಾಥಮಿಕ ಶಿಕ್ಷಣದಲ್ಲಿನ ಗುಣಮಟ್ಟದ ಸುಧಾರಣೆ ಕೆಲಸವು ಜಿಲ್ಲಾ ಮಟ್ಟದಲ್ಲಿ ನಡೆಯಬೇಕು. ಇದನ್ನು ರಾಜ್ಯಮಟ್ಟದಲ್ಲಿ ಯೋಜಿಸಲು ಸಾಧ್ಯವಿಲ್ಲ. ಏಕೆಂದರೆ ಶಿಕ್ಷಣಕ್ಕೆ ಸಂಬಂಧಪಟ್ಟ ಸಮಸ್ಯೆಗಳು ಪ್ರದೇಶವಿಶಿಷ್ಟವಾಗಿರುತ್ತದೆ. ಆದ್ದರಿಂದ ಪ್ರಾಥಮಿಕ ಶಿಕ್ಷಣದ ಗುಣಮಟ್ಟದ ಸುಧಾರಣೆಯು ಜಿಲ್ಲೆಯ ವಿಶಿಷ್ಟತೆಯನ್ನು ಗಮನದಲ್ಲಿಟ್ಟುಕೊಂಡು ನಡೆಯಬೇಕು. ‘ಜಿಲ್ಲಾ ಪ್ರಾಥಮಿಕ ಶಿಕ್ಷಣ ಕಾರ್ಯ ಕ್ರಮ’ ವೆಂಬ ಕಾರ್ಯಕ್ರಮವೇನೊ ರಾಜ್ಯದಲ್ಲಿ ಪ್ರಾರಂಭವಾಗಿದೆ. ಇದರ ಪರಿಣಾಮ ಏನಾಗಿದೆ ಎಂಬುದರ ಅಧ್ಯಯನ ನಡೆಯಬೇಕಾಗಿದೆ.
ಜಿಲ್ಲಾ ಅಭಿವೃದ್ಧಿ ಅಧ್ಯಯನ – ಗದಗ: ೭. ಕೃಷಿ ವ್ಯವಸ್ಥೆ
ಗದಗ ಜಿಲ್ಲೆಯಲ್ಲಿ ಕೃಷಿಯು ಜನರ ಪಧಾನ ಉದ್ಯೋಗವಾಗಿದೆ. ಜಿಲ್ಲೆಯ ಒಟ್ಟು ದುಡಿಮೆಗಾರ ವರ್ಗದಲ್ಲಿ ಶೇ.೭೨.೧೬ ರಷ್ಟು ಕೃಷಿಯನ್ನು ಅವಲಂಬಿಸಿದ್ದಾರೆ. ವೈವಿಧ್ಯಮಯವಾದ ಭೌಗೋಳಿಕ ಮತ್ತು ಹವಾಮಾನವನ್ನು ಹೊಂದಿರುವ ಗದಗ ಜಿಲ್ಲೆಯ ಎಲ್ಲ ತಾಲ್ಲೂಕುಗಳು ಫಲವತ್ತಾದ ಎರೆಮಣ್ಣಿನಿಂದ ಕೂಡಿವೆ. ಈ ಜಿಲ್ಲೆಯು ಹಿಂಗಾರು ಬೆಳೆಯ ಒಣಬೇಸಾಯ ವಲಯಕ್ಕೆ ಸೇರಿದೆ. ಶಿರಹಟ್ಟಿ ತಾಲ್ಲೂಕು ಮಾತ್ರ ಅರೆಮಲೆನಾಡು ಪ್ರದೇಶವಾಗಿದ್ದು ಕೆಂಪು ಮಣ್ಣಿನಿಂದ ಕೂಡಿದೆ. ಇದು ನಿಶ್ಚಿತ ಮಳೆ ಬರುವ ಪ್ರದೇಶವಾಗಿರುವುದರಿಂದ ಇದು ಮುಂಗಾರು ಪ್ರಧಾನವಾದ ವಲಯವಾಗಿದೆ. ಈ ಜಿಲ್ಲೆಯಲ್ಲಿರುವ ನೀರಾವರಿ ಪ್ರದೇಶದ ವಿಸ್ತೀರ್ಣ ೫೬.೪೪೦ ಹೆಕ್ಟೇರುಗಳು (ಶೇ. ೧೯.೫೮). ೧೯೯೦ – ೯೧ರಲ್ಲಿ ಬಿತ್ತನೆಯಾದ ನಿವ್ವಳ ಪ್ರದೇಶ ೨,೮೮,೨೫೪ ಹೆಕ್ಟೇರುಗಳು, ಗೋಧಿ, ಜೋಳ, ಶೇಂಗ ಮತ್ತು ಹತ್ತಿ ಮುಖ್ಯ ಬೆಳೆಗಳಾಗಿವೆ. ಇವು ನಾಲ್ಕು ಬೆಳೆಗಳು ೧೯೯೨ – ೯೩ರಲ್ಲಿ ಒಟ್ಟು ಬಿತ್ತನೆ ಪ್ರದೇಶದ ಶೇ. ೯೩.೯೦ರಷ್ಟನ್ನು ಆಕ್ರಮಿಸಿಕೊಂಡಿದ್ದವು.
ಗದಗ ಜಿಲ್ಲೆಯು ಮೂಲತ: ಒಣಬೇಸಾಯವನ್ನು ಹೊಂದಿರುವ ಜಿಲ್ಲೆಯಾಗಿದೆ. ನರಗುಂದ ತಾಲ್ಲೂಕನ್ನು ಬಿಟ್ಟರೆ ಉಳಿದೆಲ್ಲಾ ತಾಲ್ಲೂಕುಗಳು ವ್ಯವಸಾಯಕ್ಕೆ ಮಳೆಯನ್ನು ಅವಲಂಬಿಸಿವೆ. ಜಿಲ್ಲೆಯ ಒಟ್ಟು ನೀರಾವರಿ ಪ್ರದೇಶದಲ್ಲಿ (೫೬೪೪೦ ಹೆಕ್ಟೇರುಗಳು) ನರಗುಂದದ ಪಾಲು ಶೇ. ೫೬.೦೮ ಮತ್ತು ಉಳಿದ ನಾಲ್ಕು ತಾಲ್ಲೂಕುಗಳ ಪಾಲು ಕೇವಲ ಶೇ.೪೩.೯೨. ನೀರಾವರಿ ಪ್ರದೇಶದಲ್ಲಿ ಶೇ.೬೦ರಷ್ಟು ಕಾಲುವೆಯಿಂದ ನೀರನ್ನು ಪಡೆಯುತ್ತಿದ್ದರೆ ಉಳಿದ ಶೇ ೪೦ರಷ್ಟು ನೀರಾವರಿ ಪ್ರದೇಶವು ಕೆರೆ, ಬಾವಿ, ಕೊಳೆವೆ ಬಾವಿ ಮುಂತಾದ ಮೂಲಗಳಿಂದ ಪಡೆಯುತ್ತಿದೆ.
ಗದಗ ಜಿಲ್ಲೆಯ ಒಟ್ಟು ಭೌಗೋಳಿಕ ವಿಸ್ತೀರ್ಣ ೪,೬೫,೭೧೫ ಹೆಕ್ಟೇರುಗಳು. ಇದರಲ್ಲಿ ಅರಣ್ಯ ಕ್ಷೇತ್ರದ ಪ್ರಮಾಣ ಶೇ.೭.೦೦. ಒಟ್ಟು ಬೀಳು ಭೂಮಿಯ ಪ್ರಮಾಣ ಶೇ. ೨೬.೧೫. ಇದರ ವಿಸ್ತೀರ್ಣ ೧,೨೧,೮೦೬. ಹೆಕ್ಟೇರುಗಳು. ಭೂಮಿಯ ಬಳಕೆಗೆ ಸಂಬಂಧಿಸಿದಂತೆ ಅತ್ಯಂತ ಆತಂಕಕಾರಿ ಸಂಗತಿಯೆಂದರೆ ಜಿಲ್ಲೆಯಲ್ಲಿರುವ ಅರಣ್ಯ ಪ್ರದೇಶದ ಪ್ರಮಾಣ.

ಅರಣ್ಯ ಪ್ರದೇಶದ ಬೆಳವಣಿಗೆ
ರಾಜ್ಯದಲ್ಲಿ ಅರಣ್ಯ ಪ್ರದೇಶವನ್ನು ಅತ್ಯಂತ ಕಡಿಮೆ ಪ್ರಮಾಣದಲ್ಲಿ ಹೊಂದಿರುವ ಕೆಲವು ಜಿಲ್ಲೆಗಳ ಪೈಕಿ ಗದಗವೂ ಒಂದಾಗಿದೆ. ಈ ಜಿಲ್ಲೆಯಲ್ಲಿರುವ ಅರಣ್ಯ ಪ್ರದೇಶದ ಪ್ರಮಾಣ ಕೇವಲ ಶೇ. ೭. ಉಷ್ಣವಲಯದ ಭೌಗೋಳಿಕ ಪ್ರದೇಶದಲ್ಲಿ ಕನಿಷ್ಠ ಪಕ್ಷ ಭೌಗೋಳಿಕ ವಿಸ್ತೀರ್ಣದ ಶೇ.೩೩ ರಷ್ಟಾದರೂ ಪ್ರದೇಶ ಅರಣ್ಯವನ್ನು ಹೊಂದಿರಬೇಕು ಎಂದು ಹೇಳಲಾಗಿದೆ. ರಾಜ್ಯ ಮಟ್ಟದಲ್ಲಿ ಅರಣ್ಯ ಪ್ರದೇಶದ ಪ್ರಮಾಣ ಶೇ. ೧೬.೦೭. ರಾಜ್ಯ ಮಟ್ಟದಲ್ಲಿರುವ ಅರಣ್ಯ ಪ್ರಮಾ ಣದ ಅರ್ಧದಷ್ಟು ಪ್ರಮಾಣದಲ್ಲೂ ಗದಗ ಜಿಲ್ಲೆಯಲ್ಲಿ ಅರಣ್ಯ ಪ್ರದೇಶದ ಪ್ರಮಾಣವಿಲ್ಲ.
ಅರಣ್ಯ ಪ್ರದೇಶವು ಜಿಲ್ಲೆಯ ಎಲ್ಲ ತಾಲ್ಲೂಕುಗಳಲ್ಲೂ ಸಮಾನವಾಗಿ ವಿತರಣೆಯಾಗಿಲ್ಲ. ಕೋಷ್ಟಕ ೭.೧ರಲ್ಲಿ ತೋರಿ ಸಿರುವಂತೆ ಜಿಲ್ಲೆಯ ನರಗುಂದ ತಾಲ್ಲೂಕಿನಲ್ಲಿ ಅರಣ್ಯ ಪ್ರದೇಶದ ಪ್ರಮಾಣ ಕೇವಲ ಶೇ. ೦.೨೧. ಮುಂಡರಗಿ ಮತ್ತು ಶಿರಹಟ್ಟ ತಾಲ್ಲೂಕುಗಳಲ್ಲಿ ಮಾತ್ರ ಸ್ವಲ್ಪ ಮಟ್ಟಿಗೆ ಅರಣ್ಯಪ್ರದೇಶವಿದೆ. (ಕ್ರಮವಾಗಿ ಶೇ. ೧೯.೯೭ ಮತ್ತು ಶೇ.೧೩. ೬೪) ಗದಗ ಜಿಲ್ಲೆಯ ಅಭಿವೃದ್ಧಿಗೆ ಕಾಳಜಿ ಇರುವವರೆಲ್ಲ ಅರಣ್ಯ ಪ್ರಧೇಶವನ್ನು ಬೆಳಸುವ ಬಗ್ಗೆ ಜರೂರಾಗಿ ಯೋಚಿಸ ಬೇಕಾಗಿದೆ. ಜಿಲ್ಲಾ ಪಂಚಾಯತಿಯು ಮೊದಲು ಇತ್ತ ಕಡೆ ಗಮನ ನೀಡಬೇಕಾಗಿದೆ.
ಗದಗ ಜಿಲ್ಲೆಯಲ್ಲಿ ಅಭಿವೃದ್ಧಿಯನ್ನು ಬೃಹತ್ ಪ್ರಮಾಣದಲ್ಲಿ ಕೈಗೊಳ್ಳುವ ಅವಶ್ಯಕತೆ ಇದೆ. ಈ ಕಾರ್ಯಕ್ರಮವನ್ನು ಪ್ರತ್ಯೇಕವಾಗಿ ಸ್ವತಂತ್ರ್ಯವಾಗಿ ಕೈಗೊಳ್ಳುವ ಅವಶ್ಯಕತೆ ಇಲ್ಲ. ಇದಕ್ಕೆ ಪ್ರತಿಯಾಗಿ ಜಿಲ್ಲೆಯ ಉದ್ಯೋಗ ಧೃಡೀಕರಣ ಯೋಜನೆಯ ಅಂಗವಾಗಿಯೇ ಇದನ್ನು ಕೈಗೊಳ್ಳ ಬೇಕಾದ ಅವಶ್ಯಕತೆ ಇದೆ.
ಅರಣ್ಯ ಬೆಳಸುವ ಕಾರ್ಯಕ್ಕೆ ಜಿಲ್ಲೆಯಲ್ಲಿರುವ ಬೀಳುಭೂಮಿಯನ್ನು ಬಳಸಬಹುದಾಗಿದೆ. ಗದಗ ಜಿಲ್ಲೆಯಲ್ಲಿರುವ ಬೀಳು ಭೂಮಿಯ ಗಾತ್ರ ೧,೧೭,೯೬೯ ಹೆಕ್ಟೇರುಗಳಾಗುತ್ತವೆ. ಈಗಿರುವ ಅರಣ್ಯ ಪ್ರದೇಶಕ್ಕೆ ಬೀಳುಭೂಮಿಯನ್ನು ಸೇರಿಸಿದರೆ ಅರಣ್ಯ ಪ್ರದೇಶದ ವಿಸ್ತೀರ್ಣ ೧,೫೦,೫೮೩ ಹೆಕ್ಟೇರುಗಳು. ಇಷ್ಟು ಪ್ರದೇಶದಲ್ಲಿ ಅರಣ್ಯ ಬೆಳಸಿದರೆ ಜಿಲ್ಲೆಯಲ್ಲಿ ಅರಣ್ಯ ಪ್ರದೇಶದ ಪ್ರಮಾಣ ಶೇ. ೩೨.೩೩ ರಷ್ಟಾಗುತ್ತದೆ.
ಆರ್ಥಿಕ – ವಾಣಿಜ್ಯ ನಿಯಮಗಳ ಆಧಾರದ ಮೇಲೆ ಅರಣ್ಯ ಬೆಳಸುವ ಕಾರ್ಯಕ್ರಮವನ್ಜು ರೂಪಿಸುವ ಅವಶ್ಯಕತೆ ಇದೆ. ಕೃಷಿ ಅಭಿವೃದ್ಧಿಯ ದೃಷ್ಟಿಯಿಂದಲೂ ಸಹ ಅರಣ್ಯ ಪ್ರದೇಶದ ಅಭಿವೃದ್ಧಿಯು ಲಾಭದಾಯಕವಾದುದಾಗಿದೆ. ಈ ಕಾರ್ಯ ಕ್ರಮಕ್ಕೆ ಅಗತ್ಯವಾದ ಬಂಡವಾಳವನ್ನು ಖಾಸಗಿ ವಲಯದಿಂದ ರೂಢಿಸಿಕೊಳ್ಳಬಹುದು. ಈ ಬಗ್ಗೆ ಗದಗ ಜಿಲ್ಲಾ ಪಂಚಾ ಯತಿಯು ಇನ್ನೊವೇಟಿವ್ ಆಗಿ ಯೋಚಿಸಬೇಕಾಗಿದೆ. ಕರ್ನಾಟಕ ರಾಜ್ಯ ಯೋಜನಾ ಮಂಡಳಿಯ ಉಪಾಧ್ಯಕ್ಷರಾದ ಡಾ. ಡಿ.ಎಂ. ನಂಜುಂಡಪ್ಪನವರು ಇತ್ತೀಚೆಗೆ ಶಿವಮೊಗ್ಗ ಜಿಲ್ಲಾ ಪಂಚಾಯತಿ ಸದಸ್ಯರನ್ನು ಉದ್ಧೇಶಿಸಿ ಮಾತನಾಡುತ್ತಾ ‘ಜಿಲ್ಲಾ ಪಂಚಾಯತಿಗಳು ಸ್ವಂತ ಬಂಡವಾಳ ಸಂಪನ್ಮೂಲಗಳನ್ನು ಸಂಗ್ರಹಿಸಿಕೊಳ್ಳಬೇಕು ಎಂದೂ, ಅದಕ್ಕಾಗಿ ಜಿಲ್ಲೆಯ ಶ್ರೀಮಂತ ವರ್ಗದ ರೈತರಿಂದ ಹಾಗೂ ಖಾಸಗಿ ವಲಯದಿಂದ ಬಂಡವಾಳ ಸಂಗ್ರಹಿಸಿಕೊಳ್ಳಬೇಕು’ ಎಂದು ಕರೆ ನೀಡಿದ್ದಾರೆ. (ಇಂಡಿಯನ್ ಎಕ್ಸಪ್ರೆಸ್, ೧೦.೦೨.೯೯, ಪುಟ: ೩).
ಅರಣ್ಯ ಬೆಳಸುವ ಕಾರ್ಯಕ್ರಮಕ್ಕೆ ಖಾಸಗಿ ವಲಯದಿಂದ ಹಾಗೂ ವಿದೇಶಿ ಕಂಪನಿಗಳಿಂದ ಬಂಡವಾಳವನ್ನು ಕೂಡಿಸ ಬಹುದು. ಈ ಕಾರ್ಯಕ್ರಮವನ್ನು ಕಡ್ಡಾಯವಾಗಿ ಜಿಲ್ಲೆಯ ಭೂರಹಿತ ಕೃಷಿ ಕಾರ್ಮಿಕರಿಗೆ ಉದ್ಯೋಗ ಒದಗಿಸುವುದ ಕ್ಕಾಗಿಯೇ ರೂಪಿಸಬೇಕು. ಈ ಬಗ್ಗೆ ನಮ್ಮ ಜಿಲ್ಲಾ ಪಂಚಾಯತಿಯು ಇನ್ನೊವೇಟಿವ್ ಆಗಿ ಯೋಚಿಸಬೇಕಾಗಿದೆ. ಅರಣ್ಯ ಬೆಳಸುವ ಕಾರ್ಯಕ್ರಮವನ್ನು ವ್ಯಾಪಾರಿ ಸೂತ್ರದ ಆಧಾರದ ಮೇಲೆ ರೂಪಿಸಬೇಕಾಗಿದೆ. ಹೂಡಿದ ಬಂಡವಾಳ ಹಾಗೂ ಅದರಿಂದ ಬರುವ ಪ್ರತಿಫಲಗಳ ನಡುವಿನ ಪರಿಮಾಣವು ಒಂದಕ್ಕಿಂತ ಕಡಿಮೆ ಇರುವಂತೆ ನೋಡಿಕೊಂಡು ಪ್ರಸ್ತುತ ಕಾರ್ಯಕ್ರಮವನ್ನು ರೂಪಿಸಬೇಕಾಗಿದೆ. ಇದನ್ನು ಲಾಭದಾಯಕ ಉದ್ಯಮವನ್ನಾಗಿ ಬೆಳಸಬೇಕಾಗಿದೆ.
ಬೀಳುಭೂಮಿಯೆಂದರೆ ಅದೇನು ಗಿಡ – ಮರ – ಬಳ್ಳಿಗಳು ಬೆಳೆಯದಿರುವ ಭೂಮಿಯಲ್ಲ. ಮಣ್ಣಿನ ಮೂಲಗುಣವೇ ಪಾಲನೆ – ಪೋಷಣೆ. ಅರಣ್ಯ ಬೆಳಸುವ ಕಾರ್ಯಕ್ರಮಕ್ಕೆ ವಿಜ್ಞಾನ – ತಂತ್ರಜ್ಞಾನವನ್ನು ಬಳಸಿಕೊಳ್ಳಬಹುದಾಗಿದೆ. ಆಧುನಿಕ ವಿಜ್ಞಾನ – ತಂತ್ರಜ್ಞಾನವನ್ನು ಬಳಸಿಕೊಂಡು ಮರುಭೂಮಿಯನ್ನು ನಂದನವನವನ್ನಾಗಿಸಿರುವ ಉದಾಹರಣೆಗಳು ಅಂತಾ ರಾಷ್ತ್ರೀಯ ಮಟ್ಟದಲ್ಲಿ ನಮಗೆ ದೊರಕುತ್ತವೆ. ಈ ಕಾರ್ಯಕ್ರಮದ ಸಮರ್ಥ ನಿರ್ವಹಣೆಗೆ ಕೃಷಿ ವಿಶ್ವವಿದ್ಯಾಲಯಗಳು, ಅರಣ್ಯ ವಿದ್ಯಾಲಯಗಳು, ವಿಜ್ಞಾನ – ತಂತ್ರಜ್ಞಾನ ಮಂಡಳಿಗಳನ್ನು ತೊಡಗಿಸಿಕೊಳ್ಳಬಹುದು.
ಪರಿಸರ ಚಳುವಳಿ
ಸದ್ಯ ನಮ್ಮಲ್ಲಿ ಪರಿಸಿರ – ಚಳುವಳಿ – ಪರಿಸರ ಪ್ರಜ್ಞೆ ಎನ್ನುವುದು ಉಳ್ಳವರ ತಿಂಡಿ – ತೀಟೆಯಂತಾಗಿಬಿಟ್ಟಿದೆ. ಅದನ್ನು ಕೇವಲ ಜಲಮಾಲಿನ್ಯ, ವಾಯು ಮಾಲಿನ್ಯ, ಶಬ್ದ ಮಾಲಿನ್ಯ, ಕಬ್ಬನ್‌ – ಪಾರ್ಕ್‌ಗಳಿಗೆ ಸೀಮಿತಗೊಳಿಸಿದಂತೆ ಕಾಣುತ್ತಿದೆ. ಈ ಬಗೆಯ ಸೋಗಲಾಡಿತನದ ಪರಿಸರ ಚಳುವಳಿಯು ಜನರನ್ನು ಒಳಗೊಳ್ಳುವುದು ಸಾಧ್ಯವಿಲ್ಲ. ಪರಿಸರ ಚಳುವ ಳಿಯು ಸಮಾಜದ ಕೆಳವರ್ಗದ ಜನರ ಬದುಕನ್ನು ಒಳಗೊಳ್ಳುವಂತಾಗಬೇಕು. ಪರಿಸರ ಚಳುವಳಿಯು ಅರಣ್ಯ ಬೆಳಸುವ ಕಾರ್ಯಕ್ರಮವನ್ನು ಅಂತರ್ಗತ ಮಾಡಿಕೊಳ್ಳಬೇಕು. ಈ ಕಾರ್ಯಕ್ರಮದ ಮೂಲಕ ಜಿಲ್ಲೆಯ ೧.೪೮ ಲಕ್ಷ ಕೃಷಿ ಕಾರ್ಮಿಕರಿಗೆ ಉದ್ಯೋಗ ದೊರೆಯುವಂತಾಗಬೇಕು.
ಕೃಷಿ ಅಭಿವೃದ್ಧಿ ಎನ್ನುವುದು ಕೇವಲ ಬೆಳೆಗಳ ನಿರ್ವಹಣೆ, ರಸಗೊಬ್ಬರ, ನೀರಾವರಿ, ರೋಗ – ಕೀಟ ನಾಶಗಳಿಗೆ ಮಾತ್ರ ಮೀಸಲಾಗಿರಬಾರದು. ಸಮಗ್ರ ಕೃಷಿ – ಸುಸ್ಥಿರಗತಿ (Sustainable) ಕೃಷಿ ಅಭಿವೃದ್ಧಿಯನ್ನು ಸಾಧಿಸಬೇಕಾದರೆ ಅದು ಅರಣ್ಯ ಪ್ರದೇಶವನ್ನು ಬೆಳಸುವ ಕಾರ್ಯಕ್ರಮವನ್ನು ಒಳಗೊಂಡಿರಬೇಕಾಗುತ್ತದೆ. ಅಂತರ್ಜಲ ರಕ್ಷಣೆ, ಅದರ ರೀಜನ ರೇಶನ್, ಭೂಸಾರ ಸಂರಕ್ಷಣೆ, ಉರುವಲು ಕಟ್ಟಿಗೆ ಮುಂತಾದವುಗಳಿಗೆ ಅರಣ್ಯ ಬೆಳಸುವ ಕಾರ್ಯಕ್ರಮವು ಸಹಾಯಕ ವಾಗಬಲ್ಲುದು. ಕೃಷಿಯೇತರ ಪ್ರದೇಶದ ಅಭಿವೃದ್ಧಿಯು ಕೃಷಿ ಪ್ರದೇಶದ ಅಭಿವೃದ್ಧಿಗೆ ಅಗತ್ಯವಾಗಿದೆ.
ಬೆಳೆ ಪದ್ದತಿ
೧೯೯೨ – ೯೩ರ ಸಾಲಿನಲ್ಲಿ ಗದಗ ಜಿಲ್ಲೆಯಲ್ಲಿನ ಬೆಳೆ ಪದ್ಧತಿ ಸ್ವರೂಪವನ್ನು ಕೋಷ್ಟಕ ೭.೨ರಲ್ಲಿ ತೋರಿಸಿದೆ.

ಗದಗ ಜಿಲ್ಲೆಯ ಪ್ರಧಾನ ಬೆಳೆ ಜೋಳ. ಒಟ್ಟು ಬಿತ್ತನೆ ಪ್ರದೇಶದಲ್ಲಿ ಶೇ. ೩೯.೨೯ರಷ್ಟು ಪ್ರದೇಶ ಜೋಳದ ಬೆಳೆಗೆ ಮೀಸಲಾಗಿದೆ. ಒಟ್ಟಾರೆ ಏಕದಳ ಧಾನ್ಯ ಬೆಳೆಯುವ ಪ್ರದೇಶದ ಪ್ರಮಾಣ ಶೇ. ೫೦.೮೯ರಷ್ಟಿದೆ. ವಾಣಿಜ್ಯ ಬೆಳೆ ಬೆಳೆಯುವ ಪ್ರದೇಶದ ಪ್ರಮಾಣ ಶೇ. ೪೩.೩೪. ದ್ವಿದಳ ಧಾನ್ಯ ಬೆಳೆಯುವ ಪ್ರದೇಶದ ಪ್ರಮಾಣ ಕೇವಲ ಶೇ ೫.೭೬ ರಷ್ಟಿದೆ. ಈ ಜಿಲ್ಲೆಯಲ್ಲಿ ಬೆಳೆಯುವ ಎರಡು ಪ್ರಮುಖ ವಾಣಿಜ್ಯ ಬೆಳೆಗಳೆಂದರೆ ಶೇಂಗಾ ಮತ್ತು ಹತ್ತಿ.
ಭೂ ಮಾಲಿಕತ್ವ ಮತ್ತು ಜಮೀನ್ದಾರಿಕೆ
ನಮ್ಮ ರಾಜ್ಯದಲ್ಲಿ ಜನಸಂಖ್ಯೆಯ ದೃಷ್ಟಿಯಿಂದ ದಕ್ಷಿಣ ಕರ್ನಾಟಕ ಪ್ರದೇಶವು ಉತ್ತರ ಕರ್ನಾಟಕ ಪ್ರದೇಶಕ್ಕಿಂತ ದೊಡ್ಡದಾಗಿದೆ. ಆದರೆ ವಿಸ್ತೀರ್ಣದ ದೃಷ್ಟಿಯಿಂದ ಉತ್ತರ ಕರ್ನಾಟಕ ಪ್ರದೇಶವು ದಕ್ಷಿಣ ಕರ್ನಾಟಕ ಪ್ರದೇಶಕ್ಕಿಂತ ದೊಡ್ಡದಾಗಿದೆ. ಕರ್ನಾಟಕದಲ್ಲಿ ಕೃಷಿ ಕಾರ್ಮಿಕರನ್ನು ಅತಿ ಹೆಚ್ಚಾಗಿ ಪಡೆದಿರುವ ಕೆಲವೇ ಜಿಲ್ಲೆಗಳಲ್ಲಿ ಗದಗವೂ ಒಂದು. ದುಡಿಮೆಗಾರ ವರ್ಗದಲ್ಲಿ ಶೇ. ೪೦ಕ್ಕಿಂತ ಅಧಿಕವಾಗಿ ಕೃಷಿ ಕಾರ್ಮಿಕರನ್ನು ಹೊಂದಿರುವ ಜಿಲ್ಲೆಗಳ ಸಂಖ್ಯೆ ಕೇವಲ ಒಂಬತ್ತು. ಇದರಲ್ಲಿ ಗದಗವೂ ಒಂದು ಮುಖ್ಯ ಜಿಲ್ಲೆಯಾಗಿದೆ. ಈ ಜಿಲ್ಲೆಯಲ್ಲಿನ ದುಡಿಮೆಗಾರ ವರ್ಗದಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ಶೇ. ೪೨.೩೫. ಭೂಮಾಲೀಕತ್ವದಲ್ಲಿ ತೀವ್ರಸ್ವರೂಪದ ಅಸಮಾನತೆ ಇರುವುದು ಇದರಿಂದ ಸ್ಪಷ್ಟವಾಗುತ್ತದೆ. ಭೂಮಾಲೀಕತ್ವಕ್ಕೆ ಸಂಬಂಧಿಸಿದಂತೆ ಈ ಜಿಲ್ಲೆಯಲ್ಲಿ ಜಮೀನ್ದಾರಿ ವ್ಯವಸ್ಥೆ ಅಸ್ತಿತ್ವದಲ್ಲಿರುವುದು ಕಂಡು ಬರುತ್ತದೆ. ಇದಕ್ಕೆ ಅನೇಕ ಚಾರಿತ್ರಿಕ ಕಾರಣಗಳಿವೆ. ವಸಾಹತುಶಾಹಿ ಕಾಲದಲ್ಲಿ ಬ್ರಿಟಿಷರು ಜಮೀನ್ದಾರಿಕೆಯನ್ನು ಪ್ರೋತ್ಸಾಹಿಸಿದರು. ಏಕೆಂದರೆ ಲಕ್ಷಾಂತರ ರೈತರಿಂದ ಭೂಕಂದಾಯ ವಸೂಲು ಮಾಡುವುದಕ್ಕಿಂತ ಕೆಲವೇ ಕೆಲವು ಜಮೀನ್ದಾರರಿಂದ ಭೂಕಂದಾಯ ವಸೂಲು ಮಾಡುವುದು ಬ್ರಿಟಿಷರಿಗೆ ಅನುಕೂಲವಾಗಿ ಕಂಡುಬಂತು. ವಸಾಹತುಶಾಹಿ ಕಾಲದಲ್ಲಿ ಕರ್ನಾಟಕದ ಉತ್ತರ ಭಾಗದಲ್ಲಿ ಜಮೀನ್ದಾರಿ ವ್ಯವಸ್ಥೆ ಭದ್ರವಾಗಿ ನೆಲೆಯೂರಿತು. ಈ ಕಾರಣಕ್ಕೆ ಇಂದಿಗೂ ನಮಗೆ ‘ದೇಶಪಾಂಡೆ’, ‘ಇನಾಂದಾರ್. ‘ಜಹಗೀರ್‌ದಾರ್’ ಮುಂತಾದ ಜಮೀನ್ದಾರಿ ಪಾಳೆಗಾರಿಕೆಯ ಪಳೆಯುಳಿಕೆಗಳು ಉತ್ತರ ಕರ್ನಾಟಕದ ಜಿಲ್ಲೆಗಳಲ್ಲಿ ಕಂಡುಬರುತ್ತವೆ. ದಕ್ಷಿಣ ಕರ್ನಾಟಕದಲ್ಲಿ ಈ ಬಗೆಯ ಜಮೀನ್ದಾರಿ ಪಾಳೆಗಾರರು ಕಂಡುಬರುವುದಿಲ್ಲ
ಕೋಷ್ಟಕ ೭.೩ರಲ್ಲಿ ತೋರಿಸಿರುವಂತೆ ಗದಗ ಜಿಲ್ಲೆಯಲ್ಲಿರುವ ಒಟ್ಟು ಭೂ ಹಿಡುವಳಿಗಳ ಸಂಖ್ಯೆ ೧.೨೫ ಲಕ್ಷ. ಭೂಹಿಡುವಳಿಗಳ ವಿಸ್ತೀರ್ಣ೩.೯೫ ಲಕ್ಷ ಹೆಕ್ಟೇರುಗಳು. ಇದರ ಪ್ರಕಾರ ಜಿಲ್ಲೆಯಲ್ಲಿ ಭೂ ಹಿಡುವಳಿಗಳ ಸರಾಸರಿ ಗಾತ್ರ ೩.೧೪ ಹೆಕ್ಟೇರುಗಳು. ಅಧ್ಯಯನದ ಅನುಕೂಲಕ್ಕೆ ಭೂಹಿಡುವಳಿಗಳನ್ನು ಗಾತ್ರಕ್ಕೆ ಅನುಗುಣವಾಗಿ ೫ ವರ್ಗಗಳಾಗಿ ವರ್ಗಿಕರಿಸಿದೆ. ಮೊದಲ ಮೂರು ಭೂ ಹಿಡುವಳಿ ವರ್ಗಗಳನ್ನು ಒಂದು ಗುಂಪು ಮಾಡಿ ರೈತಾಪಿ ಭೂ ಹಿಡುವಳಿಗಳು ಎಂದು ಕರೆಯಬಹುದು. ಕೊನೆಯ ಎರಡು ಬಗೆಯ ಭೂ ಹಿಡುವಳಿ ವರ್ಗಗಳನ್ನು ಎರಡನೆಯ ಗುಂಪು ಮಾಡಿ ಜಮೀನ್ದಾರಿ ಭೂ ಹಿಡುವಳಿಗಳು ಎಂದು ಕರೆಯಬಹುದು. ಕೋಷ್ಟಕ ೭.೪ರಲ್ಲಿ ಇವೆರಡೂ ಬಗೆಯ ಗುಂಪುಗಳ ಸ್ಥಾನಮಾನವನ್ನು ತೋರಿಸಿದೆ. ಜಿಲ್ಲೆಯ ಒಟ್ಟು ಭೂ ಹಿಡುವಳಿಗಳಲ್ಲಿ ರೈತಾಪಿ ಭೂ ಹಿಡುವಳಿಗಳ ಪ್ರಮಾಣ ಶೇ.೬೭.೫೨ರಷ್ಟಿದೆ. ಆದರೆ ಶೇ.೬೭.೫೨ರಷ್ಟಿರುವ ರೈತಾಪಿ ಜನರು ಕೇವಲ ಶೇ. ೪೧.೭೦ರಷ್ಟು ಹಿಡುವಳಿ ವಿಸ್ತೀರ್ಣದ ಮೇಲೆ ಮಾಲೀಕತ್ವ ಪಡೆದಿದ್ದಾರೆ. ಶೇ. ೩೨.೪೮ರಷ್ಟು ಮಾತ್ರ ಇರುವ ಜಮೀನ್ದಾರಿ ಪಾಳೆಗಾರರು ಶೇ. ೫೮.೩೦ರಷ್ಟು ಹಿಡುವಳಿ ವಿಸ್ತೀರ್ಣದ ಮೇಲೆ ಮಾಲೀಕತ್ವ ಪಡೆದಿದ್ದಾರೆ. ರೈತಾಪಿ ಭೂ ಹಿಡುವಳಿ ವರ್ಗದಲ್ಲಿ ಸರಾಸರಿ ಭೂ ಹಿಡುವಳಿ ಗಾತ್ರ ೧.೯೩ ಹೆಕ್ಟೇರಾದರೆ ಜಮೀನ್ದಾರಿ ಭೂ ಹಿಡುವಳಿಗಳಲ್ಲಿ ಸರಾಸರಿ ಭೂ ಹಿಡುವಳಿಗಳ ಗಾತ್ರ ೫.೭ ಹೆಕ್ಟೇರುಗಳು.
ಕೋಷ್ಟಕ ೭.೩: ೧೯೮೫ – ೮೬ರ ಕೃಷಿ ಜನಗಣತಿಯಂತೆ ಗದಗ ಜಿಲ್ಲೆಯ ಭೂ ಹಿಡುವಳಿಗಳ ಸಂಖ್ಯೆ ಮತ್ತು ವಿಸ್ತೀರ್ಣ  
	ಕ್ರ. ಸಂ.
	ಭೂ ಹಿಡುವಳಿಗಳ ವರ್ಗೀಕರಣ
	ಭೂ ಹಿಡುವಳಿಗಳ ಸಂಖ್ಯೆ
	ಭೂ ಹಿಡುವಳಿಗಳ  ವಿಸ್ತೀರ್ಣ
	ಭೂ ಹಿಡುವಳಿಗಳ  ಸರಾಸರಿ ಗಾತ್ರ

	೧.
	ಅತಿ ಸಣ್ಣ ಭೂಹಿಡುವಳಿಗಳು(ಒಂದು ಹೆಕ್ಟೇರಿಗೂ ಕಡಿಮೆ)
	೧೨೦೦೦
(೯.೫೬)
	೭೨೦೦
(೧.೮೩)
	೦.೬

	೨.
	ಸಣ್ಣ ಭೂ ಹಿಡುವಳಿಗಳು(ಒಂದರಿಂದ ಎರಡು ಹೆಕ್ಟೆರುಗಳು)
	೩೬೬೦೦
(೩೯.೧೬)
	೫೪೮೦೦
(೧೩.೯೫)
	೧.೫೨

	೩.
	ಅರೆ ಮಧ್ಯಮ ಗಾತ್ರದ ಭೂ ಹಿಡುವಳಿಗಳು (ಎರಡರಿಂದ ನಾಲ್ಕು ಹೆಕ್ಟೇರುಗಳು)
	೩೬೬೦೦
(೨೮.೯೩)
	೧೦೧೮೦೦
(೨೫.೯೨)
	೨.೮೦ 

	೪.
	ಮಧ್ಯಮ ಗಾತ್ರದ ಭೂ ಹಿಡುವಳಿಗಳು (ನಾಲ್ಕರಿಂದ ಹತ್ತು ಹೆಕ್ಟೇರುಗಳು)
	೨೫೩೦೦
(೨೦.೧೬)
	೧೫೫೨೦೦
(೩೯.೫೧)
	೬.೧೩

	೫.
	ದೊಡ್ಡ ಗಾತ್ರದ ಭೂ ಹಿಡುವಳಿಗಳು (ಹತ್ತು ಮತ್ತು ಹತ್ತು ಹೆಕ್ಟೇರುಗಳಿಗೂ ಮಿಗಿಲಾಗಿ)
	೧೫೩೦೦
(೧೨.೧೯)
	೭೩೮೦೦
(೧೮.೭೯)
	೪.೮೨

	
	ಒಟ್ಟು
	೧೨೫೫೦೦
(೧೦೦.೦೦)
	೩೯೨೮೦೦
(೧೦೦.೦೦)
	೩.೧೪



(ಆವರಣದಲ್ಲಿ ಕೊಟ್ಟಿರುವ ಸಂಖ್ಯೆಗಳು ಒಟ್ಟು ಮೊತ್ತದ ಶೇಕಡ ಪ್ರಮಾಣವನ್ನು ತೋರಿಸುತ್ತವೆ)
ಈ ಬಗೆಯ ಅಸಮ ಭೂಮಾಲೀಕತ್ವ ವ್ಯವಸ್ಥೆಯು ಜಿಲ್ಲೆಯ ಅಭಿವೃದ್ಧಿ ಪ್ರಕ್ರಿಯೆಯ ಮೇಲೆ ಉಂಟು ಮಾಡುವ ಪರಿಣಾ – ಮಗಳೇನು? ಕೃಷಿ ನೀತಿ – ನಿರೂಪಣೆ ಮೇಲೆ ಇದರ ಇಂಪ್ಲಿಕೇಷನ್ ಏನು? ಭೂಮಾಲೀಕತ್ವದಲ್ಲಿರುವ ಅಸಮಾನತೆ ವಿಷಯವನ್ನು ಎತ್ತಿದಾಗೆಲ್ಲ ಉತ್ತರ ಕರ್ನಾಟಕದಲ್ಲಿ ಒಣ ಭೂಮಿ ಬೇಸಾಯ ಇರುವ ಸಂಗತಿಯನ್ನು ಮುಂದು ಮಾಡುವುದು ವಾಡಿಕೆ. ಒಣ ಬೇಸಾಯ ಪದ್ಧತಿ ಇದೆ ಎಂದ ಮಾತ್ರಕ್ಕೆ ಭೂಮಾಲೀಕತ್ವದಲ್ಲಿ ಅಸಮಾನತೆ ಇರಬೇಕು ಎಂದು ಅರ್ಥವಲ್ಲ. ಉತ್ತರ ಕರ್ನಾಟಕ ಪ್ರದೇಶದಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣವು ದಕ್ಷಿಣ ಕರ್ನಾಟಕದಲ್ಲಿರುವ ಕೃಷಿ ಕಾರ್ಮಿಕರ ಪ್ರಮಾಣಕ್ಕಿಂತ ಅಧಿಕವಿರುವ ಸಂಗತಿಯನ್ನು ವಿವರಿಸುವುದು ಹೇಗೆ? ರಾಜ್ಯದ ಒಟ್ಟು ಜನಸಂಖ್ಯೆಯಲ್ಲಿ ಉತ್ತರ ಕರ್ನಾಟಕದ ಪಾಲು ಕೇವಲ ಶೇ.೪೨.೩೩. ಆದರೆ ರಾಜ್ಯದ ಕೃಷಿ ಕಾರ್ಮಿಕರಲ್ಲಿ ಉತ್ತರ ಕರ್ನಾಟಕದ ಪಾಲು ಶೇ. ೫೮.೧೦. ಇದಕ್ಕಿಂತಲೂ ಮುಖ್ಯವಾಗಿ ರಾಜ್ಯದಲ್ಲಿರುವ ಒಟ್ಟು ಮಹಿಳಾ ಕೃಷಿ ಕಾರ್ಮಿಕರಲ್ಲಿ ಉತ್ತರ ಕರ್ನಾಟಕ ಪ್ರದೇಶದ ಪಾಲು ಶೇ.೬೧.೧೮. ಭೂಮಾಲೀಕತ್ವ ವ್ಯವಸ್ಥೆಯು ಉತ್ತರ ಕರ್ನಾಟಕ ಪ್ರದೇಶದ ಜಿಲ್ಲೆಗಳಲ್ಲಿ ತೀವ್ರ ಸ್ವರೂಪದ ಅಸಮಾನತೆಯಿಂದ ಕೂಡಿರುವುದನ್ನು ಮೇಲಿನ ಸಂಗತಿಗಳು ತಿಳಿಸುತ್ತವೆ. ಗದಗ ಜಿಲ್ಲೆಯನ್ನೇ ತೆಗೆದುಕೊಂಡರೆ ಜಿಲ್ಲೆಯಲ್ಲಿರುವ ಭೂರಹಿತ ಕೃಷಿ ಕಾರ್ಮಿಕರ ಸಂಖ್ಯೆ ೧.೪೮ ಲಕ್ಷ. ಒಟ್ಟು ಜನಸಂಖ್ಯೆಯಲ್ಲಿ ಇವರ ಪ್ರಮಾಣ ಶೇ.೧೭.೨೩. ಆದರೆ ರಾಜ್ಯ ಮಟ್ಟದಲ್ಲಿ ಇದರ ಪ್ರಮಾಣ ಕೇವಲ ಶೇ.೧೧.೧೨.
ಭೂಮಾಲೀಕತ್ವ ವ್ಯವಸ್ಥೆಯಲ್ಲಿನ ವಿಕೃತಿಗಳನ್ನು ಸರಿಪಡಿಸದೆ ಕೇವಲ ಆಧುನೀಕರಣದಿಂದ, ಅದರ ಮೇಲೆ ಅಧಿಕ ಬಂಡವಾಳ ತೊಡಗುವುದರಿಂದ ಜಿಲ್ಲೆಯ ಬಡತನದ ನಿವಾರಣೆ ಸಾಧ್ಯವಿಲ್ಲ.
ಗದಗ ಜಿಲ್ಲೆಯಲ್ಲಿ ನೀರಾವರಿ
ಕೃಷಿ ಅಭಿವೃದ್ಧಿಯನ್ನು ನಿರ್ಧರಿಸುವ ಅನೇಕ ಸಂಗತಿಗಳಲ್ಲಿ ನಿರ್ಣಾಯಕವಾದ ಒಂದು ಸಂಗತಿಯೆಂದರೆ ನೀರಾವರಿ. ನೀರಾವರಿಯಿಂದ ಅನೇಕ ರೀತಿಯ ಲಾಭಗಳಿವೆ. ಅದು ಕೃಷಿ ಉತ್ಪನ್ನಕ್ಕೆ ಒಂದು ಬಗೆಯ ಧೃಢತೆಯನ್ನು ಹಾಗೂ ನಿಶ್ಚಿತತೆಯನ್ನು ಒದಗಿಸಬಲ್ಲುದು. ಆಧುನಿಕ ಕೃಷಿ ಪದ್ಧತಿಯನ್ನು ಅಳವಡಿಸಿಕೊಳ್ಳಲು ನೀರಾವರಿ ಅತ್ಯಂತ ಅಗತ್ಯ. ಇದು ಕೃಷಿಯ ಇಳುವರಿಯನ್ನು ಉತ್ತಮ ಪಡಿಸಬಲ್ಲುದು. ಕೃಷಿಕರ ವರಮಾನವನ್ನು ಇದು ಹೆಚ್ಚಿಸಬಲ್ಲುದು. ವಾಣಿಜ್ಯ ಬೆಳೆಗಳನ್ನು ಬೆಳೆಯುವುದು ಇದರಿಂದ ಸಾಧ್ಯ.
ಕೋಷ್ಟಕ ೭.೪: ಭೂಮಾಲೀಕತ್ವದಲ್ಲಿರುವ ಅಸಮಾನತೆ
	ಹಿಡುವಳಿಗಳ ವರ್ಗೀಕರಣ
	ಭೂಹಿಡುವಳಿಗಳ ಸಂಖ್ಯೆ
	ಭೂಹಿಡುವಳಿಗಳ ವಿಸ್ತೀರ್ಣ
	ಭೂಹಿಡುವಳಿಗಳ ಸರಾಸರಿ ಗಾತ್ರ

	ರೈತಾಪಿ ಭೂ ಹಿಡುವಳಿಗಳು (ಅತಿ ಸಣ್ಣ, ಸಣ್ಣ, ಮಧ್ಯಮ ಗಾತ್ರ)
	೮೪,೪೦೦
(೬೭.೫೨)
	೧,೬೬,೮೦೦
(೪೧.೭೦)
	೧.೯೩

	ಜಮೀನ್ದಾರಿ ಭೂ ಹಿಡುವಳಿಗಳು (ಮಧ್ಯಮ ಮತ್ತು ದೊಡ್ಡ ಗಾತ್ರದ ಹಿಡುವಳಿಗಳು)
	೪೦,೬೦೦
(೩೨.೪೮)
	೨,೨೯,೦೦೦
(೫೮.೩೦)
	೫.೭

	ಒಟ್ಟು
	೧,೨೫,೦೦೦
(೧೦೦.೦೦)
	೩,೯೨,೮೦೦
(೧೦೦.೦೦)
	೩.೧೪


(ಆವರಣದಲ್ಲಿರುವ ಸಂಖ್ಯೆಗಳು ಒಟ್ಟು ಮೊತ್ತದ ಶೇಕಡ ಪ್ರಮಾಣವನ್ನು ತೋರಿಸುತ್ತದೆ)
ಕೋಷ್ಟಕ ೭.೫: ಗದಗ ಜಿಲ್ಲೆಯಲ್ಲಿ ನೀರಾವರಿ ಪ್ರದೇಶ : ೧೯೯೦ – ೯೧
	ತಾಲ್ಲೂಕುಗಳು
	ಒಟ್ಟು ಬಿತ್ತನೆಯಾದ ನಿವ್ವಳ ಪ್ರದೇಶ (ಹೆಕ್ಟೇರುಗಳಲ್ಲಿ)
	ನೀರಾವರಿಯಾದ ನಿವ್ವಳ ಪ್ರದೇಶ
	ನೀರಾವರಿಯಾದ ಪ್ರದೇಶದ ಪ್ರಮಾಣ ಶೇಕಡ

	ಗದಗಮುಂಡರಗಿ
ನರಗುಂದ
ರೋಣ
ಶಿರಹಟ್ಟಿ
ಗದಗ ಜಿಲ್ಲೆ, : ಒಟ್ಟು
	೬೧೬೧೯೩೮೨೧೧
೩೫೧೭೭
೮೦೫೯೪
೭೨೬೫೩
೨,೮೮,೨೫೪
	೧೨೪೮೫೭೮೯
೩೧೬೫೩
೧೨೯೮೫
೪೭೬೫
೫೬,೪೪೦
	೨.೦೩೧೫.೧೫
೮೯.೯೮
೧೬.೧೧
೬.೫೬
೧೯.೫೮


ಗದಗ ಜಿಲ್ಲೆಯಲ್ಲಿರುವ ಒಟ್ಟು ಬಿತ್ತನೆ ಪ್ರದೇಶ ೨,೮೮,೨೫೪ ಹೆಕ್ಟೇರುಗಳು. ಜಿಲ್ಲೆಯ ಭೌಗೋಳಿಕ ವಿಸ್ತೀರ್ಣದಲ್ಲಿ ಬಿತ್ತನೆ ಪ್ರದೇಶದ ಪ್ರಮಾಣ ಶೇ.೬೧.೮೯.
ಗದಗ ಜಿಲ್ಲೆಯಲ್ಲಿ ನೀರಾವರಿ ಪ್ರದೇಶವು ಎಲ್ಲ ತಾಲ್ಲೂಕುಗಳಲ್ಲೂ ಸಮವಾಗಿ ಬೆಳವಣಿಗೆಯಾಗಿಲ್ಲ. ಇಡೀ ಕರ್ನಾಟಕ ರಾಜ್ಯದಲ್ಲಿ ಅತಿ ಹೆಚ್ಚು ನೀರಾವರಿ ಪ್ರದೇಶವನ್ನು ಹೊಂದಿರುವ ತಾಲ್ಲೂಕು ನರಗುಂದವು ಗದಗ ಜಿಲ್ಲೆಯಲ್ಲಿದೆ. ಈ ತಾಲ್ಲೂಕಿನಲ್ಲಿ ನೀರಾವರಿ ಪ್ರದೇಶದ ಪ್ರಮಾಣ ಶೇ. ೮೯.೯೮. ಗದಗ ಜಿಲ್ಲಾ ಸರಾಸರಿ ನೀರಾವರಿ ಪ್ರದೇಶದ ಪ್ರಮಾಣ ಶೇ. ೧೯.೫೮. ಜಿಲ್ಲೆಯಲ್ಲಿ ನೀರಾವರಿ ಪ್ರದೇಶವನ್ನು ಅತಿಕಡಿಮೆ ಪ್ರಮಾಣದಲ್ಲಿ ಹೊಂದಿರುವ ತಾಲ್ಲೂಕು ಗದಗ. ಈ ತಾಲ್ಲೂಕಿನಲ್ಲಿ ನೀರಾವರಿ ಪ್ರದೇಶದ ಪ್ರಮಾಣ ಕೇವಲ ಶೇ.೨.೦೩. ಕೋಷ್ಟಕ ೭.೫ರಲ್ಲಿ ಜಿಲ್ಲೆಯ ನೀರಾವರಿಗೆ ಸಂಬಂಧಪಟ್ಟ ವಿವರಗಳನ್ನು ನೀಡಲಾಗಿದೆ.
ನೀರಾವರಿ ಮೂಲಗಳು
ಕೋಷ್ಟಕ ೭.೬ರಲ್ಲಿ ಯಾವ ಮೂಲೆಗಳಿಂದ ಜಿಲ್ಲೆ ನೀರಾವರಿ ಸೌಲಭ್ಯ ಪಡೆಯುತ್ತಿದೆ ಎಂಬುದನ್ನು ತೋರಿಸಿದೆ.
ಒಟ್ಟು ನೀರಾವರಿ ಸೌಲಭ್ಯದಲ್ಲಿ ಶೇ. ೬೦ರಷ್ಟು ನೀರು ಕಾಲುವೆಗಳಿಂದ ಬಂದರೆ, ಶೇ. ೩೨ರಷ್ಟು ಬಾವಿ ಮತ್ತು ಕೊಳವೆ ಬಾವಿಗಳಿಂದ ಪ್ರಾಪ್ತವಾಗುತ್ತದೆ.
ವಾಯುಗುಣ
ಗದಗ ಜಿಲ್ಲೆಯು ಸಮಭಾಜಕ ವೃತ್ತಕ್ಕೆ ಹತ್ತಿರದಲ್ಲಿರುವುದರಿಂದ ಅಧಿಕ ಉಷ್ಣತೆಯನ್ನು ಒಳಗೊಂಡ ವಾಯುಗುಣವನ್ನು ಹೊಂದಿದೆ. ಸಾಮಾನ್ಯವಾಗಿ ಶುಷ್ಕ ಹವೆಯಿರುತ್ತದೆ. ಬೇಸಿಗೆಯಲ್ಲಿ ಉಷ್ಣತೆಯಿಂದ ಕೂಡಿದ್ದು ಚಳಿಗಾಲದಲ್ಲಿ ತಂಪಾಗಿರುತ್ತದೆ. ಒಂದು ವರ್ಷವನ್ನು ಸಾಮಾನ್ಯವಾಗಿ ನಾಲ್ಕು ಋತುಗಳನ್ನಾಗಿ ವಿಭಾಗಿಸಲಾಗಿದೆ.
ಕೋಷ್ಟಕ ೭.೬: ನೀರಾವರಿ ಮೂಲಗಳು                          

೧. ಚಳಿಗಾಲ, ೨. ಬೇಸಿಗೆ ಕಾಲ, ೩. ನೈಋತ್ಯ ಮಾನ್ಸೂನ್ ಕಾಲ, ೪. ಈಶಾನ್ಯ ಮಾನ್ಸೂನ್ ಕಾಲ
ಭಾರತದ ಪವನಶಾಸ್ತ್ರ ಇಲಾಖೆಯ ವರದಿಯಂತೆ ಜಿಲ್ಲೆಯಲ್ಲಿನ ಮುಂಡರಗಿಯಲ್ಲಿ ಮಳೆ ಮಾಪನ ಕೇಂದ್ರ ಸ್ಥಾಪಿಸ ಲಾಗಿದ್ದು ೫೦ ರಿಂದ ೮೦ ವರ್ಷಗಳ ಹಿಂದಿನ ವರ್ಷಗಳ ಮಳೆಯ ಅಂಕಿ ಅಂಶಗಳು ದೊರೆಯುತ್ತವೆ. ಮಳೆಯು ಜೂನ್ ಮತ್ತು ಸೆಪ್ಟಂಬರ್ ತಿಂಗಳಿನವರೆಗೆ ಬೀಳುತ್ತದೆ. ಜುಲೈ ತಿಂಗಳಲ್ಲಿ ಅಧಿಕ ಮಳೆ ಬೀಳುತ್ತದೆ.
ಉಷ್ಣತೆ
ಗದಗಿನಲ್ಲಿ ದಾಖಲಾಗಿರುವ ಉಷ್ಣತೆಯ ಅಂಕಿ ಅಂಶಗಳು ಸಾಮಾನ್ಯವಾಗಿ ಜಿಲ್ಲೆಯ ಎಲ್ಲಾ ಪ್ರದೇಶಗಳಿಗೂ ಅನ್ವಯಿ ಸುತ್ತವೆ. ಫೆಬ್ರವರಿ ನಂತರ ಉಷ್ಣತೆ ಅತಿ ಶೀಘ್ರವಾಗಿ ಏರುತ್ತದೆ. ಏಪ್ರಿಲ್ ತಿಂಗಳು ಅತಿ ಹೆಚ್ಚು ಉಷ್ಣತೆ ಇರುವ ತಿಂಗಳಾಗಿದೆ. ಡಿಸೆಂಬರ್ ತಿಂಗಳಲ್ಲಿ ಅತಿ ಕಡಿಮೆ ಉಷ್ಣಾಂಶವಿರುತ್ತದೆ.
ಜಿಲ್ಲಾ ಅಭಿವೃದ್ಧಿ ಅಧ್ಯಯನ – ಗದಗ: ೮. ಕೈಗಾರಿಕಾಭಿವೃದ್ಧಿ
ಈ ಅಧ್ಯಾಯದ ಮುಖ್ಯ ಉದ್ಧೇಶ ಗದಗ ಜಿಲ್ಲೆಯ ಕೈಗಾರಿಕಾಭಿವೃದ್ಧಿ ಬಗ್ಗೆ ಒಂದು ಸ್ಥೂಲ ಚಿತ್ರವನ್ನು ನೀಡುವುದಾಗಿದೆ. ಕೈಗಾರಿಕಾ ವಲಯದ ದೃಷ್ಟಿಯಿಂದ ಗದಗ ಜಿಲ್ಲೆಯು ಬಹಳ ಮುಂದುವರಿದ ಜಿಲ್ಲೆಯೇನಲ್ಲ. ಇಂದಿಗೂ (೧೯೯೧) ಕೃಷಿಯೇತರ ಚಟುವಟಿಕೆಗಳನ್ನು ಅವಲಂಬಿಸಿಕೊಂಡಿರುವ ದುಡಿಮೆಗಾರ ವರ್ಗದ ಸಂಖ್ಯೆ – ಪ್ರಮಾಣ ಗದಗ ಜಿಲ್ಲೆಯಲ್ಲಿ ಶೇ.೨೩.೬೪ ದಾಟಿಲ್ಲ. ರಾಜ್ಯಮಟ್ಟದಲ್ಲಿ ಕೃಷಿಯೇತರ ಚಟುವಟಿಕೆಗಳನ್ನು ಅವಲಂಬಿಸಿ ಕೊಂಡಿರುವ ದುಡಿಮೆಗಾರ ವರ್ಗದ ಪ್ರಮಾಣ ಶೇ.೨೯.೮೮ ರಷ್ಟಿದೆ.
ಈ ಅಧ್ಯಾಯದಲ್ಲಿ ಮೊದಲು ಕೈಗಾರಿಕಾಭಿವೃದ್ಧಿಯ ಹಿಂದಿನ ಕೆಲವು ತಾತ್ವಿಕ ಪ್ರಶ್ನೆಗಳನ್ನು ಚರ್ಚಿಸಲಾಗಿದೆ. ಎರಡನೆ ಯದಾಗಿ ಗದಗ ಜಿಲ್ಲೆಯ ಕೈಗಾರಿಕಾ ಬೆಳವಣಿಗೆಯ ಚಾರಿತ್ರಿಕ ಚಿತ್ರವನ್ನು ನೀಡಲಾಗಿದೆ. ಮೂರನಯೆ ಭಾಗದಲ್ಲಿ ಜಿಲ್ಲೆಯ ಸದ್ಯದ ಕೈಗಾರಿಕಾಭಿವೃದ್ಧಿಯ ಸ್ಥಾನವನ್ನು ಕುರಿತು ಚರ್ಚಿಸಲಾಗಿದೆ.
ಭಾಗ೧
ಸ್ವಾತಂತ್ರೋತ್ತರ ಭಾರತದಲ್ಲಿ ಅಭಿವೃದ್ಧಿ ಪ್ರಕ್ರಿಯೆಯಲ್ಲಿ ಪ್ರಭುತ್ವದ ಪಾತ್ರವು ಪ್ರಧಾನವಾಗಿತ್ತು. ಈ ಪ್ರಭುತ್ವ – ಪ್ರಧಾನ ಕೈಗಾರಿಕಾ ನೀತಿಯು ಭಾರತದಲ್ಲಿ ೧೯೯೦ರ ವರೆಗೆ ಅನಿರ್ಬಂದಿತವಾಗಿ ಮುಂದುವರಿಯಿತು. ಈ ಅವಧಿಯಲ್ಲಿ ಕೈಗಾರಿಕಾ ವಲಯದಲ್ಲಿ ಒಂದು ಸುಭದ್ರವಾದ ಬುನಾದಿಯೊಂದು ನಿರ್ಮಾಣವಾಯಿತು. ಆದರೆ ಪ್ರಭುತ್ವ ಪಧಾನ ಕೈಗಾರಿಕಾಭಿವೃದ್ಧಿ ನೀತಿಯು ಸುಗಮವಾಗಿ ಮುಂದುವರಿಯಲಿಲ್ಲ. ಅದು ಅನೇಕ ಬಗೆಯ ಸಮಸ್ಯೆಯನ್ನು ಎದುರಿಸಿತು. ೧೯೯೧ರಲ್ಲಿ ಪ್ರಾರಂಭವಾದ ಉದಾರವಾದಿ ಪರ್ವದಲ್ಲಿ ಪ್ರಭುತ್ವದ ಪಾತ್ರವನ್ನು ಕಡಿಮೆ ಮಾಡಿ ಮಾರುಕಟ್ಟೆಯ ಪಾತ್ರವನ್ನು ವಿಸ್ತರಿಸಲಾಯಿತು. ಕೈಗಾರಿಕಾ ನೀತಿಯಲ್ಲಿ ಮೂಲಭೂತ ಬದಲಾವಣೆಯಾಗಿದೆ. ಆದರೆ ಅಭಿವೃದ್ಧಿಯ ಮೂಲ ಉದ್ಧೇಶ ಮಾತ್ರ ಬದಲಾಗಿಲ್ಲ. ಕೈಗಾರಿಕಾಭಿವೃದ್ಧಿಯ ಮೂಲ ಉದ್ದೇಶ ಸಮಾಜದಲ್ಲಿ ಪರಿವರ್ತನೆ ತರುವುದಾಗಿದೆ. ಈ ಸಮಾಜ ಪರಿವರ್ತನೆಯನ್ನು ಹೇಗೆ ತರಬೇಕು ಎಂಬುದರಲ್ಲಿ ಕೆಲವು ಪ್ರಮುಖ ಬದಲಾವಣೆಗಳಾಗಿವೆ. ಸ್ವಾತಂತ್ರ್ಯಾನಂತರದ ಮೊದಲ ೩ – ೪ ದಶಕಗಳಲ್ಲಿ ಕೈಗಾರಿಕಾಭಿವೃದ್ಧಿಯಲ್ಲಿ ಪ್ರಭುತ್ವವು ನೇರವಾಗಿ ಪಾಲ್ಗೊಳ್ಳುವ ನೀತಿಯನ್ನು ಪಾಲಿಸಿಕೊಂಡು ಬರಲಾಯಿತು. ಆದರೆ ಇಂದು ಪ್ರಭುತ್ವದ ಪಾತ್ರವು ಹಿಂದೆ ಸರಿದು ಮಾರುಕಟ್ಟೆಯ ಪಾತ್ರ ಹಿರಿದಾಗಿದೆ. ಪ್ರಸ್ತುತ ಕೈಗಾರಿಕಾ ನೀತಿಯು ಪ್ರಭುತ್ವದ ಪಾತ್ರವನ್ನು ವಿರೋಧಿಸುತ್ತದೆ. ಉದಾರೀಕರಣದ ಉದ್ಧೇಶ ಪ್ರಭುತ್ವದ ಪಾತ್ರವನ್ನು ಕ್ಷೀಣಿಸುವುದಲ್ಲ. ಆದರೆ ಅದರ ಪಾತ್ರವು ಕೇವಲ ಬಂಡವಾಳದ ನಿರ್ವಹಣೆಗೆ ಅಗತ್ಯವಾದ ವಾತಾವರಣ ಸೃಷ್ಟಿಸುವಲ್ಲಿಗೆ ಸೀಮಿತವಾಗಬೇಕು ಎಂಬುದು ಇಂದಿನ ರೀತಿಯಾಗಿದೆ. ಪ್ರಭುತ್ವದ ಪಾತ್ರವು ಕೈಗಾರಿಕಾಭಿವೃದ್ಧಿಗೆ ಪೂರಕವಾಗಿರಬೇಕೆ ವಿನಾ ಪ್ರಧಾನವಾಗಿರಬಾರದು. ಮೂಲಭೂತ ಸೌಲಭ್ಯಗಳನ್ನು ಒದಗಿಸುವುದು, ಸಂಘಟಿತ ಕಾರ್ಮಿಕ ವರ್ಗದಿಂದ ಉಂಟಾಗುವ ವಿವಾದ – ತಂಟೆ – ತಕರಾರುಗಳನ್ನು ಪರಿಹರಿಸುವುದು. ಬಂಡವಾಳ ಸಂಚಲನೆ – ವಿನಿಯೋಜನೆಗೆ ಅನುವು ಮಾಡಿಕೊಡುವುದು ಹಾಗೂ ಹೂಡಿದ ಬಂಡವಾಳವನ್ನು ವಾಪಸ್ಸು ಹಿಂತೆಗೆದುಕೊಳ್ಳಲು ಅನುಕೂಲವಾಗುವಂತೆ ಕಾನೂನು ರಚಿಸುವುದು ಮುಂತಾದವು ಇಂದು ಪ್ರಭುತ್ವವು ನಿರ್ವಹಿಸಬೇಕಾದ ಕಾರ್ಯಗಳಾಗಿವೆ.
ಅಭಿವೃದ್ಧಿ ದೃಷ್ಟಿಯಿಂದ ಜಿಲ್ಲೆಯು ಒಂದು ಘಟಕವಾಗಿ ರೂಪುಗೊಂಡಿದೆ. ಇತ್ತೀಚಿನ ದಿನಗಳಲ್ಲಿ ಅಭಿವೃದ್ಧಿ ದೃಷ್ಟಿಯಿಂದ ತಾಲ್ಲೂಕನ್ನು ಅಭಿವೃದ್ಧಿ ಘಟಕವನ್ನಾಗಿ ಮಾಡಬೇಕೆಂಬ ವಾದವೂ ಇದೆ. ಏಕೆಂದರೆ ಜಿಲ್ಲೆಯೊಳಗೆ ತಾಲ್ಲೂಕುಗಳು ವಿವಿಧ ಮಟ್ಟದ ಅಭಿವೃದ್ಧಿ ಸಾಧಿಸಿಕೊಂಡಿರಬಹುದು. ಜಿಲ್ಲೆಯೊಳಗೆ ತಾಲ್ಲೂಕು – ತಾಲ್ಲೂಕುಗಳ ನಡುವೆ ಅಭಿವೃದ್ಧಿಯಲ್ಲಿ ಅಂತರಗಳಿರಬಹುದು. ರಾಜ್ಯಮಟ್ಟದಲ್ಲಿ ಅಥವಾ ರಾಷ್ಟ್ರಮಟ್ಟದಲ್ಲಿ ಜಿಲ್ಲೆಯೊಂದು ಹಿಂದುಳಿದಿರಬಹುದು. ಆದರೆ ಹಿಂದುಳಿದ ಜಿಲ್ಲೆಯೊಳಗೆ ಕೆಲವು ಮುಂದುವರಿದ ತಾಲ್ಲೂಕುಗಳಿರಬಹುದು. ಜಿಲ್ಲೆಯನ್ನು ಒಂದು ಅಭಿವೃದ್ಧಿ ಘಟಕವಾಗಿ ಪರಿಗಣಿಸಿದಾಗ ಸದರಿ ಜಿಲ್ಲೆಯೊಳಗಿರುವ ಮುಂದುವರಿದ ತಾಲ್ಲೂಕುಗಳು ಅಭಿವೃದ್ಧಿಯ ಎಲ್ಲ ಸವಲತ್ತುಗಳನ್ನು ಮನಾಪಲಿ ಮಾಡಿಕೊಂಡುಬಿಡಬಹುದು. ಸರ್ಕಾರವು ಕೈಗಾರಿಕೆಗಳಿಗೆ ನೀಡುವ ಸಹಾಯಧನ, ತೆರಿಗೆ ವಿನಾಯತಿ, ಕಡಿಮೆ ಬಡ್ಡಿಯಲ್ಲಿ ಸಾಲ ಸೌಲಭ್ಯ, ಸಬ್ಸಿಡಿ ಮುಂತಾದ ಸವಲತ್ತುಗಳನ್ನು ಮುಂದುವರಿದ ತಾಲ್ಲೂಕುಗಳು ಪಡೆದುಕೊಂಡು ಬಿಡುವ ಸಾಧ್ಯತೆ ಇದೆ. ಉದಾಹರಣೆಗೆ ಗದಗ ಜಿಲ್ಲೆಯನ್ನು ನೋಡಬಹುದು. ಒಟ್ಟಾರೆ ಜಿಲ್ಲೆ ಹಿಂದುಳಿದಿದೆ. ಆದರೆ ಈ ಜಿಲ್ಲೆಯೊಳಗೆ ‘ಗದಗ’ ತಾಲ್ಲೂಕು ಕೈಗಾರಿಕೆ ದೃಷ್ಟಿಯಿಂದ ಅತ್ಯಂತ ಮುಂದುವರಿದ ತಾಲ್ಲೂಕಾಗಿದೆ. ಈ ಬಗೆಯ ಜಿಲ್ಲೆಯೊಳಗೆ ನಡೆಯುವ ಅಭಿವೃದ್ಧಿಯ ಅಸಮ ಹಂಚಿಕೆಯನ್ನು ಸರಿಪಡಿಸಲು ತಾಲ್ಲೂಕನ್ನು ಅಭಿವೃದ್ಧಿಯ ಘಟಕವನ್ನಾಗಿ ಸಬೇಕೆಂಬ ವಾದ ಮಂಡಿತವಾಗುತ್ತಿದೆ. ಆದರೆ ಇದು ಕಷ್ಟ ಸಾಧ್ಯವಾದ ಸಂಗತಿಯಾಗಿದೆ. ಇಂದು ಜಿಲ್ಲೆಯನ್ನು ಅಭಿವೃದ್ಧಿ ಘಟಕವನ್ನಾಗಿ ಮಾಡಿಕೊಂಡು ಅಭಿವೃದ್ಧಿ ಕಾಯಾಕ್ರಮಗಳನ್ನು ರೂಪಿಸುವ ಕೆಲಸ ನಡೆದಿದೆ.
ಆರ್ಥಿಕ ಪ್ರಗತಿ – ಅಭಿವೃದ್ಧಿಗಳಿಂದಾಗಿ ಸಾಮಾಜಿಕ ಪರಿವರ್ತನೆ – ಜನರ ಜೀವನ ಉತ್ತಮಗೊಳ್ಳುವುದು ನಡೆಯುತ್ತಿಲ್ಲ. ಅಬಿವೃದ್ಧಿಯ ಮಟ್ಟ ಉತ್ತಮವಾಗಿರಲು ವರಮಾನವು ಉನ್ನತ ಮಟ್ಟದಲ್ಲಿರುವಾಗಲು ಜನರು ತೀವ್ರ ಬಡತನದಿಂದ ಕಡುಬಡತನದಿಂದ ನರಳುತ್ತಿರಬಹುದು. ಈ ಸಮಸ್ಯೆಗೆ ಪರಿಹಾರವನ್ನು ಒಂದು ಕಾಲದಲ್ಲಿ ಸಂಪತ್ತಿನ – ಆಸ್ತಿಯ ಮರು ವಿತರಣೆಯಲ್ಲಿ ಕಂಡುಕೊಳ್ಳಲಾಗಿತ್ತು. ಆದರೆ ಅದು ಇಂದು ಕಾರ್ಯಸಾಧ್ಯವಾಗಿ ಉಳಿದಿಲ್ಲ. ಈಗ ಚರ್ಚೆಯಲ್ಲಿರುವ ಮುಖ್ಯ ಸಂಗತಿಯೇನೆಂದರೆ ಜನರಿಗೆ ಮೂಲಭೂತ ಅವಶ್ಯಕತೆಗಳನ್ನು ಹೇಗೆ ಒದಗಿಸಬೇಕು? ಎಂಬುದಾಗಿದೆ. ಸಂಪತ್ತಿನ – ಆಸ್ತಿ – ಪಾಸ್ತಿಗಳ ಮರುವಿತರಣೆಯಿಲ್ಲದೆ ಅಸಮಾನತೆ – ಬಡತನ ದೂರವಾಗಬೇಕಾದರೆ ಸಮಾಜದ ಪ್ರತಿಯೊಬ್ಬನಿಗೂ ಆಧುನೀಕರಣ – ಉದಾರೀಕರಣ – ಪ್ರಕ್ರಿಯೆಯಲ್ಲಿ ಸಹಭಾಗಿಯಾಗಲು ಅವಕಾಶವಿರಬೇಕು. ಅದಕ್ಕಾಗಿ ಜನರಿಗೆ ಶಿಕ್ಣಣ, ಆರೋಗ್ಯ, ಆಹಾರ, ನೀರು, ಸಾರಿಗೆ ಮುಂತಾದ ಸೌಲಭ್ಯಗಳನ್ನು ಒದಗಿಸಬೇಕು ಎಂಬ ಸಂಗತಿಗೆ ಹೆಚ್ಚಿನ ಆದ್ಯತೆ ದೊರೆಯುತ್ತಿದೆ. ಕೃಷಿಯೇತರ ಚಟುವಟಿಕೆಗಳನ್ನು, ಅವುಗಳ ಮೇಲೆ ಹೂಡುವ ಬಂಡವಾಳವನ್ನು ಅವು ಜನರಿಗೆ ಒದಗಿಸಬಹುದಾದ ಹಕ್ಕುದಾರಿಕೆ (Entitlement) ಮತ್ತು ಉದ್ಯೋಗಗಳ ದೃಷ್ಟಿಯಿಂದ ನೋಡುವ ಅಗತ್ಯವಿದೆ.
ಅಭಿವೃದ್ಧಿ ಕುರಿತಂತೆ ಪ್ರಭುತ್ವದ ನಾಯಕತ್ವಕ್ಕೆ ಪ್ರತಿಯಾಗಿ ಖಾಸಗಿ – ಸರ್ಕಾರೇತರ – ಮಾರುಕಟ್ಟೆ ಪ್ರಯತ್ನಗಳಿಗೆ ಮಹತ್ವ – ಪ್ರಧಾನತೆ ದೊರೆಯಬೇಕೆಂಬುದು ಇಂದಿನ ವಾದವಾಗಿದೆ. ಪ್ರಭುತ್ವವು ಪ್ರಧಾನವಾಗಿದ್ದರೆ ಕೇಂದ್ರೀಕೃತ ತೀರ್ಮಾನಗಳಿಗೆ ಅವಕಾಶವಾಗಿಬಿಡುತ್ತದೆ. ನಮ್ಮದು ಬಹು ವಿಸ್ತಾರವಾದ ಮತ್ತು ವೈವಿಧ್ಯತೆಯಿಂದ ಕೂಡಿದ ದೇಶ. ಇಲ್ಲಿ ಕೇಂದ್ರೀಕೃತ ತೀರ್ಮಾನಗಳು ಸಮಾಜದ ಎಲ್ಲ ವರ್ಗಗಳ ಆಶಯಕ್ಕೆ ಅನುಗುಣವಾಗಿ ಇರುವುದು ಸಾಧ್ಯವಿಲ್ಲ. ಅವು ಸ್ಥಳೀಯ ಸಮಸ್ಯೆಗಳಿಗೆ – ಸವಾಲುಗಳಿಗೆ ಪರಿಹಾರ ಒದಗಿಸುವುದು ಸಾಧ್ಯವಿಲ್ಲ. ಆದ್ದರಿಂದ ನಾವು ವಿಕೇಂದ್ರೀಕೃತ ಅಭಿವೃದ್ಧಿಯ ಬಗ್ಗೆ ಯೋಚಿಸಬೇಕಾಗಿದೆ. ಈ ನಿಟ್ಟಿನಲ್ಲಿ ಪ್ರಯತ್ನಗಳು ನಡೆದಿವೆ. ಪಂಚಾಯತ್‌ರಾಜ್ ಸಂಸ್ಥೆಗಳು ಬಡತನ ನಿವಾರಣೆ ಕಾರ್ಯಕ್ರಮಗಳಿಗೆ ಹೆಚ್ಚಿನ ಒತ್ತು ನೀಡುತ್ತಿವೆ. ಈಗ ಸಣ್ಣ ಉದ್ದಿಮೆ, ಕಸುಬುದಾರಿಕೆ, ಗುಡಿ ಕೈಗಾರಿಕೆ ಮುಂತಾದ ಕೃಷಿಯೇತರ ಚಟುವಟಿಕೆಗಳನ್ನು ಸೇರಿಸಿಕೊಂಡು ಅಭಿವೃದ್ಧಿಯನ್ನು ರೂಪಿಸುವ ಅಗತ್ಯವಿದೆ.
ಅಭಿವೃದ್ಧಿಯನ್ನು ಮಾನವಮುಖಿಯಾಗಿಸುವ ದಿಶೆಯಲ್ಲಿ ತೀವ್ರ ಪ್ರಯತ್ನಗಳು ನಡೆಯುತ್ತಿವೆ. ಅಮರ್ತ್ಯಸೇನ್ ಅವರಿಗೆ ದೊರೆತ ನೊಬೆಲ್ ಪ್ರಶಸ್ತಿಯಿಂದ ಇದನ್ನು ತಿಳಿದುಕೊಳ್ಳಬಹುದು. ಅಭುವೃದ್ಧಿಯೆಂಬುದು ಕೇವಲ ಬಂಡವಾಳ ವಿನಿಯೋಜನೆ, ವರಮಾನ, ಉತ್ಪನ್ನ ಮುಂತಾದವುಗಳಿಗೆ ಮಾತ್ರ ಸೀಮಿತವಾದ ಸಂಗತಿಯಾಗಿ ಉಳಿದಿಲ್ಲ. ಆರೋಗ್ಯ, ಅಕ್ಷರ, ಆಹಾರ, ಆಶ್ರಯ ಮುಂತಾದ ಸಂಗತಿಗಳನ್ನು ಅಭಿವೃದ್ಧಿ ಒಳಗೊಳ್ಳಬೇಕಾಗಿದೆ ಎಂದು ಭಾವಿಸ ಲಾಗಿದೆ. ಕೃಷಿಯೇತರ ಚಟುವಟಿಕೆಗಳು, ಕೈಗಾರಿಕಾ ಚಟುವಟಿಕೆಗಳು ಸಮಾಜದ ಕೆಳವರ್ಗ ಜಾತಿಗಳಿಗೆ ಎಟುಕ ಬೇಕಾದರೆ ಆ ಜಾತಿಗಳ ಜನರ ಧಾರಣಶಕ್ತಿಯನ್ನು ಉತ್ತಮಪಡಿಸಬೇಕಾಗುತ್ತದೆ. ಯಾವ ಬಗೆಯ ಚಟುವಟಿಕೆಗಳು ಜನರ ಧಾರಣಶಕ್ತಿಯನ್ನು ಹಕ್ಕುದಾರಿಕೆಯನ್ನು ಉತ್ತಮಪಡಿಸಬಲ್ಲವೋ ಅಂತಹ ಕೃಷಿಯೇತರ ಚಟುವಟಿಕೆಗಳನ್ನು ಪ್ರೋತ್ಸಾಹಿಸಬೇಕಾಗುತ್ತದೆ.
ಕೇಂದ್ರೀಕೃತ ಮಾದರಿಗಿಂತ ವಿಕೇಂದ್ರೀಕೃತ ಮಾದರಿಯಲ್ಲಿ ಕೈಗಾರಿಕಾ ಚಟುವಟಿಕೆಗಳನ್ನು ಅಭಿವೃದ್ಧಿಪಡಿಸ ಬೇಕಾಗಿದೆ. ಏಕೆಂದರೆ ಕೇಂದ್ರೀಕೃತ ಮಾದರಿಯಲ್ಲಿ ಸ್ಥಳೀಯ ಸಂಪನ್ಮೂಲಗಳ ಬಳಕೆ ಮತ್ತು ರಕ್ಷಣೆ ಕುರಿತಂತೆ ಹೆಚ್ಚು ಗಮನ ದೊರೆಯುವುದಿಲ್ಲ. ಸ್ಥಳೀಯ ಸಂಪನ್ಮೂಲ ಆಧರಿಸಿದ ಕೃಷಿಯೇತರ ಚಟುವಟಿಕೆಗಳನ್ನು ಬೆಳಸುವಂತಹ ವಿಕೇಂದ್ರೀಕೃತ ಮಾದರಿಯನ್ನು ಅಳವಡಿಸಿಕೊಳ್ಳುವ ಅಗತ್ಯವಿದೆ.
ಪ್ರಸ್ತುತ ಅಧ್ಯಯನದಲ್ಲಿ ಕೈಗಾರೀಕರಣವನ್ನು ಕೃಷಿಯೇತರ ಚಟುವಟಿಕೆಯೆಂದು ನಿರ್ವಚಿಸಿಕೊಳ್ಳಲಾಗಿದೆ. ಈ ಅರ್ಥದಲ್ಲಿ ಕೈಗಾರಿಕೀಕರಣದ ವ್ಯಾಪ್ತಿಯೊಳಗೆ ಆಧುನಿಕ ಸಣ್ಣ, ಮಧ್ಯಮ ಮತ್ತು ದೊಡ್ಡ ಉಧ್ಯಮಗಳು, ಗೃಹ/ಗುಡಿ ಕೈಗಾರಿಕೆಗಳು. ಸಾಂಪ್ರದಾಯಿಕ ಕಸುಬುದಾರಿಕೆ, ಪೆಟ್ಟಿಗೆ ಅಂಗಡಿಗಳು, ಕಿರಾಣಿ ಅಂಗಡಿಗಳು – ಇತ್ಯಾದಿ ಸೇರುತ್ತವೆ. ಈ ಬಗೆಯ ಕೃಷಿಯೇತರ ಚಟುವಟಿಕಗಳಿಗೆ ಮಹತ್ವ – ಆದ್ಯತೆ ಏಕೆ ನೀಡಬೇಕು ಎಂಬುದನ್ನು ಇಲ್ಲಿ ಸ್ವಲ್ಪ ವಿಸ್ತಾರ ವಾಗಿಯೇ ಚರ್ಚೆಮಾಡಬೇಕಾಗಿದೆ.
ನಮಗೆಲ್ಲ ತಿಳಿದಿರುವಂತೆ ಕೃಷಿ ಭೂಮಿಯ ಪೂರೈಕೆ ಸೀಮಿತವಾಗಿದೆ. ಗದಗ ಜಿಲ್ಲೆಯಲ್ಲಿನ ಸಾಗುವಳಿ ಭೂಮಿಯ ಗಾತ್ರ ೨,೮೮,೩೦೦ ಹೆಕ್ಟೇರುಗಳು. ಇದನ್ನು ಅವಲಂಬಿಸಿಕೊಂಡಿರುವವರ ಸಂಖ್ಯೆ ೨,೫೨,೧೮೭. ಸಾಗುವಳಿ ಭೂಮಿಯ ವಿಸ್ತೀರ್ಣ ಸ್ಥಿರವಾಗಿರುತ್ತದೆ. ಆದರೆ ಅದನ್ನು ಅವಲಂಬಿಸಿಕೊಂಡಿರುವವರ ಪ್ರಮಾಣ ಅಧಿಕಗೊಳ್ಳುತ್ತಿರುತ್ತದೆ ಇಂತಹ ಸಂದರ್ಭಗಳಲ್ಲಿ ಕೃಷಿಯ ವಿಸ್ತರಣೆಯೆನ್ನುವುದು ಸಾಂದ್ರ ಬೇಸಾಯ ಪದ್ಧತಿಯಿಂದ ಮಾತ್ರ ಸಾಧ್ಯ. ಹೆಚ್ಚು ಭೂಮಿಯನ್ನು ಸಾಗುವಳಿಗೆ ತೊಡಗಿಸುವುದು ಸಾಧ್ಯವಿಲ್ಲ.
ಕೃಷಿಯ ವಿಸ್ತರಣೆ – ಅಭಿವೃದ್ಧಿ ಯಾವ ವಿಧದಲ್ಲಿ ನಡೆದರು ಸಮಾಜದ ಕೆಳವರ್ಗ/ಜಾತಿ ಜನರಿಗೆ ಅನುಕೂಲ/ಬೆಂಬಲ ದೊರಕುತ್ತದೆ ಎಂದು ಖಚಿತವಾಗಿ ಹೇಳಲು ಸಾಧ್ಯವಿಲ್ಲ. ೧೯೭೦ರ ದಶಕದಲ್ಲಿ ದೇಶದ ವಿವಿಧ ಭಾಗಗಳಲ್ಲಿ ಸಂಭವಿಸಿದ ಹಸಿರು ಕ್ರಾಂತಿಯಿಂದ ಇದು ಸ್ಪಷ್ಟವಾಗಿದೆ. ಆಧುನಿಕ ಕೃಷಿಯನ್ನು ಅಳವಡಿಸಿಕೊಳ್ಳಲು ಹಿಡುವಳಿಗಳ ಗಾತ್ರ ದೊಡ್ಡದಿರಬೇಕು. ಇದರಿಂದಾಗಿ ಆಧುನೀಕರಣದ ಲಾಭ ಬಹುತೇಕ ಸಂದರ್ಭದಲ್ಲಿ ದೊಡ್ಡ ಕೃಷಿಕರ ಪಾಲಾಗಿದೆ. ಇದರ ಜೊತೊಗೆ ಈ ಬಗೆಯ ಕೃಷಿ ಅಭಿವೃದ್ಧಿಯೂ ಹೆಚ್ಚು ಉದ್ಯೋಗ ಸೃಷ್ಟಿಸುತ್ತದೆ ಎಂದು ಭಾವಿಸುವುದ ಸಾಧ್ಯವಿಲ್ಲ. ಕೃಷಿ ಬೆಳವಣಿಗೆ ನಮ್ಮ ಗ್ರಾಮೀಣ ಪ್ರದೇಶದ ಜನರ ಎಲ್ಲ ಸಮಸ್ಯೆಗಳನ್ನು ನಿವಾರಿಸಿಬಿಡುತ್ತದೆ ಎಂದು ಹೇಳು ಸಾಧ್ಯವಿಲ್ಲ. ಒಂದು ಕಡೆ ಜನಸಂಖ್ಯೆ ಏರುತ್ತಿದೆ, ದುಡಿಮೆಗಾರ ವರ್ಗದ ಸಂಖ್ಯೆ ಅಧಿಕವಾಗುತ್ತಿದೆ. ಇನ್ನೊಂದು ಕಡೆ ಏರುತ್ತಿರುವ ದುಡಿಮೆಗಾರ ವರ್ಗವನ್ನು ಕೃಷಿಯು ಭರಿಸಲು ಸಾಧ್ಯವಿಲ್ಲ. ಈ ಹಿನ್ನಲೆಯಲ್ಲಿ ಕೃಷಿಯೇತರ ಚಟುವಟಿಕೆ ಗಳಿಗೆ ಮಹತ್ವ ಪ್ರಾಪ್ತವಾಗಿದೆ. ಯೋಜಿತ ಅಭಿವೃದ್ಧಿಯನ್ನು ಅಳವಡಿಸಿಕೊಂಡು ಆರಂಭದ ದಿನಗಳಲ್ಲಿ ಉದ್ದಿಮೆಗಳನ್ನು ಹೆಚ್ಚು ಹೆಚ್ಚಾಗಿ ಹಿಂದುಳಿದ ಪ್ರದೇಶಗಳಲ್ಲಿ ಸ್ಥಾಪಿಸಿ ಅಲ್ಲಿನ ಸಮಸ್ಯೆಗಳನ್ನು ಪರಿಹರಿಸಲಾಗುತ್ತದೆ ಎಂಬ ನಂಬಿಕೆಯಿತ್ತು. ಆದರೆ ಅಸು ಯಶಸ್ವಿಯಾಗಲಿಲ್ಲ. ವಾಸ್ತವವವಾಗಿ ಅದು ಬೇರೆ ರೀತಿಯ ಸಮಸ್ಯೆಗಳನ್ನು ಹುಟ್ಟು ಹಾಕಿತು. ವರಮಾನ – ಸಂಪತ್ತಿನ ಕೇಂದ್ರೀಕರಣ ಅತಿಯಾದ ಬಂಡವಾಳ ವಿನಿಯೋಜನೆ, ಉದ್ಯಮಗಳ ದಟ್ಟಣೆ ಮುಂತಾದ ಸಮಸ್ಯೆಗಳನ್ನು ಅದು ಹುಟ್ಟುಹಾಕಿತು. ಇದಕ್ಕೆ ಪರಿಹಾರವಾಗಿ ೧೯೭೦ರ ದಶಕದಲ್ಲಿ ಸಣ್ಣ ಉದ್ದಿಮೆಗಳನ್ನು ಪ್ರೋತ್ಸಾಹಿಸಲು ಸರ್ಕಾರ ನಿರ್ಧರಿಸಿತ್ತು. ಸಣ್ಣ ಉದ್ದಮಿಗಳಿಗೆ ಮಹತ್ವ ನೀಡಬೇಕೆಂಬ ವಿಚಾರ ಬಹಳ ಹಿಂದಿನಿಂದಲೂ ಇತ್ತು. ಗಾಂಧೀವಾದಿಗಳು ಸಾಂಪ್ರದಾಯಿಕ ಗುಡಿ/ಗೃಹ ಕೈಗಾರಿಕೆಗಳನ್ನು ಪ್ರೋತ್ಸಾಹಿಸಬೇಕೆಂದು ವಾದಮಾಡುತ್ತಲೇ ಇದ್ದರು. ಆದರೆ ನೆಹರೂ ವಾದಿಗಳು ಆಧುನಿಕ ಸಣ್ಣ ಉದ್ದಿಮೆಗಳನ್ನು ಪ್ರೋತ್ಸಾಹಿಸುವ ಕಾರ್ಯಕ್ಕೆ ಮಹತ್ವ ನೀಡಿದರು. ಈ ಎರಡು ಬಗೆಯ ಉದ್ಯಮಗಳಿಗೂ ಸಮಾನ ಅವಕಾಶ ನೀಡುತ್ತಾ ಬರಲಾಗಿದೆ.
ಈ ಕೆಳಗೆ ನೀಡಿರುವ ಕಾರಣಗಳಿಗಾಗಿ ಸಣ್ಣ ಉದ್ದಿಮೆಗಳಿಗೆ ಮಹತ್ವ ನೀಡಬೇಕಾಗಿದೆ ಎಂದು ಹೇಳಲಾಗುತ್ತಿದೆ.
೧. ಸಣ್ಣ ಉದ್ದಿಮೆಗಳನ್ನು ಕಡಿಮೆ ಬಂಡವಾಳದಿಂದ ನಿರ್ಮಿಸಬಹುದು.
೨. ಇದು ಶ್ರಮ ಆಧರಿತ ತಂತ್ರವನ್ನು ಬಳಸುತ್ತದೆ. ಆದ್ದರಿಂದ ಇದು ನಿರುದ್ಯೋಗವನ್ನು ಪರಿಹರಿಸಬಹುದು.
೩. ಈ ಉದ್ದಿಮೆಗಳನ್ನು ಯಾವುದೇ ಪರಿಸರದಲ್ಲಿ ನಿರ್ಮಿಸಬಹುದು
೪. ಇದು ವಿಕೇಂದ್ರೀಕೃತ ಕೈಗಾರೀಕರಣಕ್ಕೆ ಸೂಕ್ತವಾಗಿದೆ
೫. ಕಡಿಮೆ ಬಂಡವಾಳ ಮತ್ತು ಸರಳ ತಂತ್ರಜ್ಞಾನದಿಂದ ಇವುಗಳನ್ನು ಸ್ಥಾಪಿಸಬಹುದಾಗಿದೆ.
ಮೇಲೆ ತಿಳಿಸಿದ ಕಾರಣಗಳಿಂದ ಸಮಾಜದ ಎಲ್ಲ ವರ್ಗಗಳಲ್ಲು ಉದ್ಯಮಪತಿಗಳನ್ನು ಬೆಳಸುವುದು ಸಾಧ್ಯವೆಂಬ ನಂಬಿಕೆ ನೆಲೆಯೂರಿತು. ಸಂಪತ್ತಿನ ಮರು ವಿತರಣೆಯೂ ಇದರಿಂದ ಸಾಧ್ಯ ಎಂದೂ ನಂಬಲಾಯಿತು.
ಆದರೆ ಸಣ್ಣ ಉದ್ದಿಮೆಗಳ ಬೆಳವಣಿಗೆಯಿಂದ ಏನು ಲಾಭ – ಅನುಕೂಲ ಉಂಟಾಗುತ್ತದೆ ಎಂದು ನಿರೀಕ್ಷಿಸಲಾಗಿತ್ತೋ ಅಂತಹ ಲಾಭ – ಅನುಕೂಲಗಳು ಸೃಷ್ಟಿಯಾಗಲಿಲ್ಲ. ನಿರೀಕ್ಷೆಗಳೆಲ್ಲ ಹುಸಿಯಾದವು. ವಾಸ್ತವವಾಗಿ ದೊಡ್ಡ ಉದ್ದಿಮೆಗಳು ಮತ್ತು ಸಣ್ಣ ಉದ್ದಿಮೆಗಳ ನಡುವಿನ ವ್ಯತ್ಯಾಸ ಇಂದು ತುಂಬಾ ತೆಳುವಾಗಿದೆ. ತಂತ್ರಜ್ಞಾನ, ಕಚ್ಚಾ ಸಾಮಗ್ರಿಗಳ ಉಪಯೋಗ, ಆಧುನಿಕ ವಾಣಿಜ್ಯ ವ್ಯವಸ್ಥೆಗಳ ಬಳಕೆ ಮುಂತಾದವುಗಳ ದೃಷ್ಟಿಯಿಂದ ಇವೆರಡು ಬಗೆಯ ಉದ್ದಿಮೆಗಳಲ್ಲಿ ವ್ಯತ್ಯಾಸಗಳು ಇಲ್ಲವಾಗಿವೆ. ಈ ಕಾರಣದಿಂದ ಅವು ‘ಶ್ರಮ ಸಾಂದ್ರ’ ಎನ್ನುವಂತಿಲ್ಲ. ಸಂಪತ್ತಿನ ಮರುವಿತರಣೆ ಅವುಗಳಿಂದ ಸಾಧ್ಯವಾಗಿದೆ ಎಂದು ಹೇಳಲು ಸಾಧ್ಯವಿಲ್ಲ. ಅಭಿವೃದ್ಧಿಯಲ್ಲಿನ ಪ್ರಾದೇಶಿಕ ಅಸಮಾನತೆಯನ್ನು ತೊಡೆಯುವಲ್ಲಿ ಅವು ಯಶಸ್ವಿಯಾಗಿಲ್ಲ. ನಿಜವಾಗಲು ಉದ್ಯೋಗಗಳು ಸೃಷ್ಟಿಯಾದುದು ಅಸಂಘಟಿತ ವಲಯದಲ್ಲಿ! ಅಸಂಘಟಿತ ವಲಯ ಎರಡು ಮುಖ್ಯ ಲಕ್ಷಣ ಹೊಂದಿರುತ್ತದೆ. ಮೊದಲನೆಯದಾಗಿ ಈ ವಲಯದಲ್ಲಿನ ಕಾರ್ಮಿಕರು ಅಸಂಘಟಿತರು – ಎರಡನೆಯದಾಗಿ ಇದೊಂದು ಅನಧಿಕೃತ ವಲಯವಾಗಿದೆ. ಏಕೆಂದರೆ ಈ ವಲಯದಲ್ಲಿನ ಚಟುವಟಿಕೆ ಗಳಿಗೆ ಕಾನೂನು – ನೀತಿ – ನಿಯಮಗಳು ಅನ್ವಯವಾಗುವುದಿಲ್ಲ. ಜೊತೆಗೆ ಇವು ಆಧುನಿಕ ಪ್ರಭುತ್ವ ನೀಡುವ ಸೌಲಭ್ಯ – ಸವಲತ್ತುಗಳನ್ನು ಅಷ್ಟಾಗಿ ಬಳಸಿಕೊಳ್ಳುವುದಿಲ್ಲ. ಈ ಅಸಂಘಟಿತ ವಲಯದಲ್ಲಿ ಉದ್ದಿಮೆಗಳು ಕೌಟುಂಬಿಕ ಪರಿಶ್ರಮ ದಿಂದ ನಡೆಯುತ್ತವೆ. ಇಲ್ಲಿ ಉದ್ದಿಮೆ – ವ್ಯವಹಾರದ ಮುಖ್ಯ ಉದ್ದೇಶ ಲಾಭವಾಗಿರುವುದಿಲ್ಲ. ಇಲ್ಲಿನ ಮುಖ್ಯ ಉದ್ದೇಶ ಕುಟುಂಬದ ಸದಸ್ಯರಿಗೆ ಅನ್ನ – ಆಶ್ರಯ ಒದಗಿಸುವುದಾಗಿದೆ. ಈ ಕಾರಣದಿಂದ ಪ್ರಸ್ತುತ ಅಧ್ಯಯನದಲ್ಲಿ ಕೈಗಾರೀಕರಣ ಎಂಬುದನ್ನು ಕೃಷಿಯೇತರ ಚಟುವಟಿಕೆಗಳು ಎಂದು ನಿರ್ವಚಿಸಿಕೊಳ್ಳಲಾಗಿದೆ. ಇದರಲ್ಲಿ ಆಧುನಿಕ ಕೃಷಿಯೇತರ ಚಟುವ ಟಿಕೆಗಳು ಮತ್ತು ಸಾಂಪ್ರದಾಯಿಕ ಕೃಷಿಯೇತರ ಚಟುವಟಿಕೆಗಳು ಜೊತೆ ಜೊತೆಯಲ್ಲಿರುತ್ತವೆ. ಈ ಎಲ್ಲ ಅಂಶಗಳನ್ನು ಗಮನದಲ್ಲಿಟ್ಟುಕೊಂಡು ಗದಗ ಜಿಲ್ಲೆಯ ಕೈಗಾರೀಕರಣ – ಕೃಷಿಯೇತರ ಚಟುವಟಿಕೆಗಳು ಸ್ಥಿತಿ – ಸಾಧ್ಯತೆಗಳನ್ನು ಪರಿಶೀಲಿಸಬೇಕಾಗಿದೆ.
ಭಾಗ೨ – ಗದಗಜಿಲ್ಲೆಯಲ್ಲಿಕೈಗಾರೀಕರಣ – ಚಾರಿತ್ರಿಕಹಿನ್ನೆಲೆ
ಈ ಜಿಲ್ಲೆಯಲ್ಲಿನ ಗದಗ ಮತ್ತು ನರಗುಂದ ತಾಲ್ಲೂಕುಗಳು ಪ್ರಮುಖ ಔದ್ಯಮಿಕ ಕೇಂದ್ರಗಳಾಗಿವೆ. ಈ ಜಿಲ್ಲೆಯಲ್ಲಿ ಖನಿಜ ನಿಕ್ಷೇಪಗಳು ಕಡಿಮೆ ಇರುವುದರಿಂದ ಖನಿಜ ಆಧಾರಿತ ಕೈಗಾರಿಕಾ ಬೆಳವಣಿಗೆಗೆ ಹೆಚ್ಚು ಅವಕಾಶವಿರುವುದಿಲ್ಲ ಕೃಷಿ ಉತ್ಪನ್ನಗಳಾದ ಹತ್ತಿ, ಉಣ್ಣೆ, ಎಣ್ಣೆ ಬೀಜಗಳು, ಬತ್ತ ಮುಂತಾದವುಗಳನ್ನು ಅಧಿಕ ಪ್ರಮಾಣದಲ್ಲಿ ಬೆಳೆಯುತ್ತಿರುವುದರಿಂದ ಇವುಗಳನ್ನು ಆಧರಿಸಿಕೊಂಡಿರುವ ಕೈಗಾರಿಕೆಗಳು ಜಿಲ್ಲೆಯಾದ್ಯಂತ ಹಬ್ಬಿವೆ.
ಚಾರಿತ್ರಿಕವಾಗಿ ಗದಗ ಜಿಲ್ಲೆಯು ಬಟ್ಟೆ ಉತ್ಪಾದಿಸುವ ಮತ್ತು ನೂಲು ತಯಾರಿಸುವ ಕೇಂದ್ರವಾಗಿತ್ತು. ಬಾದಾಮಿ ಚಾಲುಕ್ಯರ ಕಾಲದಲ್ಲೆ ಗದಗ ಜಿಲ್ಲೆಯ ಲಕ್ಷ್ಮೇಶ್ವರ (೮ನೆಯ ಶತಮಾನ) ದಲ್ಲಿ ಪಟ್ಟೆಗಾರರ (ರೇಷ್ಮೆ ನೇಯ್ಗೆ) ಉದ್ಯೋಗ ಅಸ್ತಿತ್ವದಲ್ಲಿದ್ದುದನ್ನು ಶಾಸನಗಳು ತಿಳಿಸುತ್ತವೆ. (ಧಾರವಾಡ ಜಿಲ್ಲಾ ಗ್ಯಾಸೆಟಿಯರ್, ೧೯೯೫, ಪು: ೩೩೧). ೭೮೩ರ ಲಕ್ಷ್ಮೇಶ್ವರ ಶಾಸನದಲ್ಲಿ ಪಟ್ಟೇಗಾರರ ಶ್ರೇಣಿಯ ವಿಚಾರವಿದೆ. ಅಣ್ಣಗೇರಿಯಲ್ಲು ೧೧೭೫ರಲ್ಲಿ ಪಟ್ಟೆಗಾರ ಶ್ರೇಣಿ ಇತ್ತೆಂದು ಶಾಸನಗಳಿಂದ ತಿಳಿದು ಬರುತ್ತದೆ. ಅಣ್ಣಗೇರಿಯ ೧೨ನೆಯ ಶತಮಾನದ ಶಾಸನದಲ್ಲಿ ‘ಸಾಲೆಸಾನಿರ್ವರ’ (೧೦೦೦ ನೇಕಾರರು) ಶ್ರೇಣಿಯ ಉಲ್ಲೇಖವಿದೆ. ಮುಳಗುಂದದಲ್ಲಿ (೧೬೦೨) ‘ಸಾಲಿಗರಯ್ವದಿಂಬರು’ ಮತ್ತು ರೋಣ ದಲ್ಲಿ ೮೭೪ರಲ್ಲಿ ಪಟ್ಟೆಗಾರ ಸಮಯವಿತ್ತು ಎಂಬುದು ಶಾಸನಗಳಿಂದ ತಿಳಿದುಬರುತ್ತದೆ. ೧೮ನೆಯ ಶತಮಾನದಲ್ಲಿ ಅಣ್ಣಗೇರಿಯು ನೂಲು ಉತ್ಪಾದನೆಗೆ ಪ್ರಸಿದ್ಧವಾಗಿತ್ತು.
೧೩ನೆಯ ಶತಮಾನದಲ್ಲಿ ಗದಗ ಜಿಲ್ಲೆ ಉಣ್ಣೆ ಕೈಗಾರಿಕೆಗೆ ಪ್ರಸಿದ್ಧವಾಗಿದ್ದು ಗಾಣಿಗರು ಶ್ರೀಮಂತ ವರ್ಗವಾಗಿದ್ದರು ಎಂದು ಡಾ. ಜಿ.ಆರ್. ಕುಮಾರಸ್ವಾಮಿ ತಿಳಿಸುತ್ತಾರೆ. ಗುಡಗೇರಿ ಮತ್ತು ಮುಳಗಂದಗಳ ತೆಲ್ಲಿಗರು ಶ್ರೀಮಂತರು, ಉದಾರಿಗಳು ಎಂದು ಶಾಸನಗಳು ಹೇಳಿದ್ದು ಅವರ ಶ್ರೇಣಿಗಳ ಅಲ್ಲೇಖವು ಇದೆ. ‘ತೆಲ್ಲಿಗರೈವತ್ತೊಕ್ಕಲು’ ಎಂಬ ಶ್ರೇಣಿಯ ಉಲ್ಲೇಖವು ಲಕ್ಷ್ಮೇಶ್ವರ, ಗುಡಗೇರಿ, ಡಂಬಳ, ಹತ್ತಿಮತ್ತೂರು ಮುಂತಾದ ಅನೇಕ ಊರುಗಳಲ್ಲಿ ಕಂಡು ಬರುತ್ತವೆ. ಲಕ್ಕುಂಡಿ ಹಾಗೂ ಸೂಡಿಗಳು ಕಲ್ಯಾಣ ಚಾಲುಕ್ಯರ ಕಾಲದಲ್ಲಿ ನಾಣ್ಯಗಳ ಟಂಕಸಾಲೆಯನ್ನು ಹೊಂದಿದ್ದ ವಿಚಾರ ಶಾಸನಗಳಿಂದ ತಿಳಿದುಬರುತ್ತದೆ. ‘ಲೊಕ್ಕಿಗುಂಡಿ ಗದ್ಯಾಣ’ ಎಂಬ ನಾಣ್ಯದ ಹೆಸರು ಪದೇ ಪದೇ ಶಾಸನ ಗಳಲ್ಲಿ ಬರುತ್ತದೆ. ಗದಗವು ತಾಮ್ರ ಮತ್ತು ಹಿತ್ತಾಳೆ ಪಾತ್ರೆಗಳ ತಯಾರಿಕೆಗೆ ಹೆಸರುವಾಸಿಯಾಗಿದೆ. ಗದಗವು ಬೀಡಿ ಸುತ್ತುವ ಉದ್ಯಮಕ್ಕೆ ಹೆಸರುವಾಸಿಯಾಗಿದೆ. ಇದೊಂದು ಗೃಹಕೈಗಾರಿಕೆಯಾಗಿದೆ.
ಬ್ರಿಟಿಷರು ಬಂದನಂತರವೂ ಬಟ್ಟೆ ಉದ್ಯಮ ಜಿಲ್ಲೆಯಲ್ಲಿ ಬಲವಾಗಿತ್ತು. ಜಿಲ್ಲೆಯ ಗಜೇಂದ್ರಗಡ ಮತ್ತು ಬೆಟಗೇರಿಗಳು ಹತ್ತಿಬಟ್ಟೆ ತಯಾರಿಕಾ ಕೇಂದ್ರಗಳಾಗಿದ್ದವು. ಗದಗ ಮತ್ತು ಬೆಟಗೇರಿಗಳಲ್ಲಿ ಹುಬ್ಬಳಿಗಿಂತಲು ಉತ್ತಮವಾದ ಸೀರೆ ಗಳನ್ನು ತಯಾರಿಸುತ್ತಿದ್ದರು. ಗದಗದಲ್ಲಿ ೧೮೯೮ರಲ್ಲಿ ‘ಗದಗ ಕಾಟನ್ ಅಂಡ್ ಸ್ಪಿನ್ನಿಂಗ್ ಮಿಲ್’ ಎಂಬ ಉದ್ದಿಮೆ ಪ್ರಾರಂಭವಾಯಿತು. ಇದರಿಂದಾಗಿ ಗದಗಿನಲ್ಲಿ ಕೈಮಗ್ಗಗಳು ಕುಸಿಯಲಾರಂಭಿಸಿದವು.
ಧಾರವಾಡ ಜಿಲ್ಲೆಯ ಗ್ಯಾಸೆಟಿಯರ್‌ನಲ್ಲಿ ಉಲ್ಲೇಖಿಸಿರುವಂತೆ ಗದಗ ಜಿಲ್ಲೆಯಲ್ಲಿದ್ದ ಮಧ್ಯಮ ಮತ್ತು ದೊಡ್ಡ ಉದ್ಯಮ ಗಳು ಹೀಗಿವೆ. (೧೯೯೩ – ೯೪):
೧. ಗದಗ ಕೋಆಪರೇಟಿವ್ ಟೆಕ್ಸ್‌ಟೈಲ್ಸ್ ಮಿಲ್, ನಿಯಮಿತ, ಹುಲಕೋಟಿ, ಸ್ಥಾಪನೆ: ೧೯೭೨, ಬಂಡವಾಳ  ರೂ.೩೨೫.೩೪ ಲಕ್ಷ. ಉದ್ಯೋಗಿಗಳ ಸಂಖ್ಯೆ ೧೨೨೦.
೨. ಫಾರ್ಮರ್ಸ್ ಕೋಆಪರೇಟಿವ್ ಸ್ಪಿನ್ನಿಂಗ್ ಮಿಲ್, ಹುಲಕೋಟೆ (೧೯೮೨), ಬಂಡವಾಳ ರೂ.೭೬೩ ಲಕ್ಷ,  ಉದ್ಯೋಗಿಗಳ ಸಂಖ್ಯೆ ೧೬೪.
೩. ನಂದಿ ಟೆಕ್ಸಟೈಲ್ಸ್, ನರಗುಂದ, ಬಂಡವಾಳ ರೂ. ೧೬೬.೨೬ ಲಕ್ಷ. ಉದ್ಯೋಗಿಗಳ ಸಂಖ್ಯೆ ೫೮೫.
೪. ರೈತ ಟೆಕ್ಸಟೈಲ್ಸ್‌, ಹುಲಕೋಟಿ, ಬಂಡವಾಳ ರೂ.೨೩.೪ ಲಕ್ಷ. ಉದ್ಯೋಗಿಗಳ ಸಂಖ್ಯೆ ೨೫೦.
೫. ದಾವಣಗೆರೆ ಕಾಟನ್‌ ಮಿಲ್ಸ್, ಗದಗ (೧೯೩೬). ಬಂಡವಾಳ ರೂ.೮೮.೫೮ ಲಕ್ಷ. ಉದ್ಯೋಗಿಗಳ ಸಂಖ್ಯೆ ೬೬೦.
೬. ಫಾರ್ಮರ್ಸ್ ಆಯಿಲ್ ಸೀಡ್ ಪ್ರೋಸಸಿಂಗ್ ಸೊಸೈಟಿ, ಬಿಂಕದಕಟ್ಟಿ (೧೯೭೩), ಬಂಡವಾಳ ರೂ.೯೩.೭೦ ಲಕ್ಷ.  ಉದ್ಯೋಗಿಗಳ ಸಂಖ್ಯೆ ೧೦೦.
೭. ಗದಗ ಕೋಆಪರೇಟಿವ್ ಆಯಿಲ್ಸ್, ಗದಗ, ೧೯೫೯, ಬಂಡವಾಳ ರೂ.೧೪೧ ಲಕ್ಷ. ಉದ್ಯೋಗಿಗಳ ಸಂಖ್ಯೆ ೧೨೨.
೮. ಸೋಮೇಶ್ವರ ಸ್ಪಿನ್ನಿಂಗ್ ಮಿಲ್, ಲಕ್ಷ್ಮೇಶ್ವರ, ಬಂಡವಾಳ ರೂ.೧೦೫೦ ಲಕ್ಷ. ಉದ್ಯೋಗಿಗಳ ಸಂಖ್ಯೆ ೧೨೦೦.
೯. ವೆಂಕಟೇಶ್ ಕೋಆಪರೇಟಿವ್ ಟೆಕ್ಸ್‌ ಟೈಲ್ಸ್ ಮಿಲ್, ಅಣ್ಣಗೇರಿ, ಬಂಡವಾಳ ರೂ.೧೦೫೦ ಲಕ್ಷ. ಉದ್ಯೋಗಿಗಳ  ಸಂಖ್ಯೆ ೧೨೦೦.
೩೧.೩.೧೯೯೯ರಲ್ಲಿ ಗದಗ ಜಿಲ್ಲೆಯಲ್ಲಿ ಇದ್ದ ನೊಂದಾಯಿತ ಸಣ್ಣ ಪ್ರಮಾಣದ ಕೈಗಾರಿಕೆಗಳ ಸಂಖ್ಯೆ ೩೭೪೧.
ಹೊಸ ಜಿಲ್ಲೆಯಾದ ಗದಗದ ಕೈಗಾರಿಕಾ ಚಟುವಟಿಕೆಗಳ ವಿವರವಾದ ಮಾಹಿತಿ ಲಭ್ಯವಿಲ್ಲ. ವಿವಿಧ ಮೂಲಗಳಿಂದ ಸಂಗ್ರಹಿಸಿರುವ ಮಾಹಿತಿಯನ್ನು ಆಧರಿಸಿ ಕೆಲವು ನಿರ್ಣಯಗಳನ್ನು ಇಲ್ಲಿ ಮಂಡಿಸಲು ಪ್ರಯತ್ನಿಸಲಾಗಿದೆ. ಜಿಲ್ಲೆಯಲ್ಲಿ ರುವ ಕೈಗಾರಿಕಾ ಘಟಕಗಳ ಸಂಖ್ಯೆ, ಕೈಗಾರಿಕಾ ಉದ್ಯೋಗಿಗಳ ಸಂಖ್ಯೆ ಮತ್ತು ಹೂಡಲಾದ ಬಂಡವಾಳದ ಪ್ರಮಾಣ ಮುಂತಾದವುಗಳ ವಿವರಗಳನ್ನು ಇಲ್ಲಿ ವಿಶ್ಲೇಷಣೆಗೆ ಬಳಸಲಾಗಿದೆ. ಕೈಗಾರಿಕೆ, ಗುಡಿ/ಗೃಹ ಕೈಗಾರಿಕೆ, ವ್ಯಾಪಾರ, ವಾಣಿಜ್ಯ, ಸಾರಿಗೆ ಮುಂತಾದ ಕ್ಷೇತ್ರಗಳಲ್ಲಿನ ಚಟುವಟಿಕೆಗಳನ್ನು ಕೃಷಿಯೇತರ ಚಟುವಟಿಕೆಗಳೆಂದು ನಿರ್ವಚಿಸಿಕೊಳ್ಳ ಲಾಗಿದೆ ಗದಗ ಜಿಲ್ಲೆಯ ಕೈಗಾರಿಕಾ ರಂಗದ ಬೆಳವಣಿಗೆಯನ್ಜು ರಾಜ್ಯಮಟ್ಟದ ಸರಾಸರಿಗೆ ಹೋಲಿಸಿ ನೋಡಲಾಗಿದೆ.
ಮಾಹಿತಿ – ಅಂಕಿ – ಅಂಶಗಳ ಕೊರತೆಯಿಂದಾಗಿ ಹಾಗೂ ಕ್ಷೇತ್ರಕಾರ್ಯ ಮಾಡಿ ಸಂಗ್ರಹಿಸಿದ ಮಾಹಿತಿ ಇಲ್ಲದೆ ಇರುವುದರಿಂದ ಗದಗ ಜಿಲ್ಲೆಯ ಕೈಗಾರಿಕಾವಲಯ ಕುರಿತಂತೆ ಮೂಲಭೂತವಾದ ನಿರ್ಣಯಗಳನ್ನು ರೂಪಿಸುವುದು ನಮಗೆ ಸಾಧ್ಯವಾಗಿಲ್ಲ. ಸ್ಥೂಲವಾದ ಕೆಲವು ತಥ್ಯೆಗಳನ್ನು ಇಲ್ಲಿ ಕಂಡುಕೊಳ್ಳಲು ಪ್ರಯತ್ನಿಸಲಾಗಿದೆ.
ಭಾಗ೩ – ಕೃಷಿಯೇತರಚಟುವಟಿಕಗಳು
ಕೃಷಿ ಚಟುವಟಿಕೆಗಳನ್ನು ಹೊರತುಪಡಿಸಿ ಉಳಿದೆಲ್ಲ ಚಟುವಟಿಕೆಗಳನ್ನು ಕೃಷಿಯೇತರ ಚಟುವಟಿಕೆಗಳೆಂದು ವರ್ಗೀ ಕರಿಸಿಕೊಳ್ಳಲಾಗಿದೆ. ಪ್ರದಾನಧಾರೆ ಅರ್ಥಶಾಸ್ತ್ರದ ಪ್ರಕಾರ ಆರ್ಥಿಕ ಚಟುವಟಿಕೆಗಳನ್ನು ಮೂರು ಗುಂಪುಗಳಾಗಿ ವರ್ಗೀಕರಿಸಿಕೊಳ್ಳಬಹುದು. ಒಂದನೆಯದು ಪ್ರಾಥಮಿಕ ವಲಯ. ಇದರಲ್ಲಿ ಕೃಷಿ, ಗಣಿಗಾರಿಕೆ, ಮೀನುಗಾರಿಕೆ, ಅರಣ್ಯ – ಮುಂತಾದ ಚಟುವಟಿಕೆಗಳು ಸೇರುತ್ತವೆ. ಎರಡನೆಯದು ಕೈಗಾರಿಕಾ ವಲಯ. ಮೂರನೆಯದು ಸಾರಿಗೆ, ಬ್ಯಾಂಕಿಂಗ್, ವಾಣಿಜ್ಯ ಮುಂತಾದ ಸೇವಾ ಚಟುವಟಿಕೆಗಳನ್ನು ಒಲಗೊಂಡ ತೃತೀಯ ಸೇವಾರಂಗ. ಕೃಷಿಯೇತರ ಚಟುವಟಿಕೆಗಳ ದೃಷ್ಟಿಯಿಂದ ಗದಗ ಜಿಲ್ಲೆಯು ರಾಜ್ಯದಲ್ಲಿ ಮಧ್ಯಮ ಸ್ಥಾನ ಪಡೆದಿದೆ. ಈ ಜಿಲ್ಲೆಯಲ್ಲಿ ಕೃಷಿಯೇತರ ಚಟುವಟಿಕೆಯಲ್ಲಿ ತೊಡಗಿಕೊಂಡಿರುವ ದುಡಿಮೆಗಾರ ವರ್ಗದ ಪ್ರಮಾಣ ಶೇ. ೨೩.೬೪. ರಾಜ್ಯ ಮಟ್ಟದಲ್ಲಿ ಇದರ ಪ್ರಮಾಣ ಶೇ. ೨೯.೮೮. ಈ ಸಂಗತಿಯ ಆಧಾರದ ಮೇಲೆ ಗದಗ ಜಿಲ್ಲೆಯು ಇಂದಿಗೂ ದುಡಿಮೆಗಾರ ವರ್ಗದ ದೃಷ್ಟಿಯಿಂದ ಕೃಷಿ ಪ್ರಧಾನ ಆರ್ಥಿಕತೆಯಾಗಿದೆ.
ಕೃಷಿ ವಲಯವನ್ನು ಅವಲಂಬಿಸಿಕೊಂಡಿರುವ ಜನವರ್ಗದಲ್ಲಿ ಅತಿ ಹೆಚ್ಚಿನ ಜನರು ಕೃಷಿ ಕಾರ್ಮಿಕರಾಗಿದ್ದರೆ ಅವರ ಬದುಕು ಬಡತನದ ಬವಣೆಯಿಂದ ಸೊರಗುತ್ತಿದೆ. ಕೃಷಿ ಕೂಲಿ ಕೆಳಮಟ್ಟದಲ್ಲಿದೆ. ಕೃಷಿಯೇತರ ಚಟುವಟಿಕೆಗಳನ್ನು ತೀವ್ರಗತಿಯಲ್ಲಿ ಬೆಳಸದೆ ಕೃಷಿರಂಗದಲ್ಲಿ ಕೂಲಿದರವನ್ನು ಏರಿಸಲು ಸಾಧ್ಯವಿಲ್ಲ. ಇಂತಹ ವ್ಯವಸ್ಥೆಯಲ್ಲಿ ಬಡತನ, ಅಸಮಾನತೆ, ಹಸಿವು ಮುಂತಾದ ಸಮಸ್ಯೆಗಳನ್ನು ನಿವಾರಿಸಲು ಕೃಷಿಯೇತರ ಚಟುವಟಿಕೆಗಳನ್ನು ದೊಡ್ಡ ಪ್ರಮಾಣದಲ್ಲಿ ಬೆಳಸುವ ಅಗತ್ಯವಿದೆ.
ಗದಗ ಜಿಲ್ಲೆಯಲ್ಲಿರುವ ದೊಡ್ಡ ಮತ್ತು ಮಧ್ಯಮ ಗಾತ್ರದ ಉದ್ದಿಮೆಗಳ ಸಂಖ್ಯೆ ಕೇವಲ ೯. ಸಣ್ಣ ಉದ್ದಿಮೆಗಳ ಸಂಖ್ಯೆ ೩೭೪೧. ಈ ಉದ್ದಿಮೆಗಳ ಮೇಲೆ ತೊಡಗಿಸಿರುವ ಬಂಡವಾಳ ಸರಿಸುಮಾರು ರೂ.೩೫೨೫ ಲಕ್ಷ ಎನ್ನಲಾಗಿದೆ. ಉದ್ದಿಮೆ ರಂಗದಲ್ಲಿ ನೇರವಾಗಿ ಉದ್ಯೋಗಗಳಾಗಿರುವವರ ಸಂಖ್ಯೆ ೬೧೦೨. ಪ್ರಾಥಮಿಕೇತರ ವಲಯದಲ್ಲಿರುವ ದುಡಿಮೆಗಾರ ವರ್ಗ ೯೧,೯೪೫.
ಬಂಡವಾಳ ಮತ್ತು ಉದ್ಯೋಗ
ಬಂಡವಾಳ ಹೂಡಿಕೆ ಮತ್ತು ಉದ್ಯೋಗಗಳ ಸೃಷ್ಟಿಗಳ ನಡುವಿನ ಸಂಬಂಧದ ಬಗ್ಗೆ ವಿವಿಧ ತಾತ್ವಿಕ ನೆಲೆಗಳಿದ್ದಾವೆ. ಬಂಡವಾಳ ಸಾಂದ್ರ ಉದ್ದಿಮೆಗಳ ಸಂಖ್ಯೆಯನ್ನು ಅಭಿವೃದ್ಧಿಯ ಮಾನದಂಡವಾಗಿ ಬಳಸುವ ಪದ್ಧತಿ ರೂಢಿಯಲ್ಲಿದೆ. ಅಭಿವೃದ್ಧಿಶೀಲ ದೇಶಗಳಲ್ಲಿ ಬಂಡವಾಳದ ಕೊರತೆ ಇದೆ. ಆದರೆ ಇಲ್ಲಿ ಶ್ರಮ ಶಕ್ತಿ ಅಪಾರವಾಗಿದೆ. ಈ ಬಗೆಯ ಉತ್ಪಾದನಾ ಕರ್ತೃಗಳ ಲಭ್ಯತೆಯಿಂದಾಗಿ ಉದ್ದಿಮೆಗಳಲ್ಲಿ ಬಂಡವಾಳ ಹೂಡಿಕೆಗೆ ಅನುಗುಣವಾಗಿ ಉದ್ಯೋಗಗಳ ಸೃಷ್ಟಿಯು ನಡೆಯಬೇಕಾಗುತ್ತದೆ. ಸಣ್ಣ ಉದ್ದಿಮೆಗಳು ಶ್ರಮಸಾಂದ್ರವಾಗಿರುತ್ತವೆ ಎಂದು ಅವುಗಳು ಗದಗದಂತಹ ಜಿಲ್ಲೆಗೆ ಹೆಚ್ಚು ಸೂಕ್ತ ಎಂದು ವಾದ ಮಾಡಲಾಗುತ್ತಿದೆ.
ಬೃಹತ್ ಉದ್ದಿಮೆಗಳು ಬಂಡವಾಳಸಾಂದ್ರತೆ, ಆಮದು ಅವಲಂಬನೆ ಮತ್ತು ಉಚ್ಛತಂತ್ರಜ್ಞಾನವನ್ನು ಬಯಸುತ್ತವೆ. ಆದರೆ ಸಣ್ಣ ಉದ್ದಿಮೆಗಳು ಶ್ರಮಸಾಂದ್ರವೂ, ಸ್ಥಳೀಯ ಸಂಪನ್ಮೂಲ ಅವಲಂಬಿತವೂ ಮತ್ತು ಸರಳ ತಂತ್ರಜ್ಞಾನವನ್ನು ಆಧರಿಸಿಕೊಂಡಿರುತ್ತವೆ. ನಿರುದ್ಯೋಗ ನಿವಾರಣೆ ದೃಷ್ಡಿಯಿಂದ ಸಣ್ಣ ಉದ್ದಿಮೆಗಳು ಹೆಚ್ಚು ಪ್ರಸ್ತುತವೆಂದು ಹೇಳಲಾಗಿದೆ.
ಇಂತಹ ನಂಬಿಕೆಗಳಿಗೆ ಗಟ್ಟಿಯಾದ ಆಧಾರವಿದ್ದಂತೆ ಕಾಣಲಿಲ್ಲ. ಬಡವಾಳ ಮತ್ತು ಉದ್ಯೋಗಗಳ ನಡುವಿನ ಸಂಬಂಧವು ಅತ್ಯಂತ ಸಂಕೀರ್ಣವಾದುದು. ಬಂಡವಾಳ ಪ್ರಮಾಣವು ಉತ್ಪಾದನಾ ವಿಧಾನವನ್ನು ಅವಲಂಬಿಸಿದೆ. ಉದ್ಯೋಗ ಸೃಷ್ಟಿಸಬೇಕು ಎಂಬ ಉದ್ಧೇಶದಿಂದ ಯಾರೂ ಬಂಡವಾಳ ಹೂಡುವುದಿಲ್ಲ. ಬಂಡವಾಳ ಹೂಡಿಕೆ ಹಿಂದಿನ ಚಾಲನಶಕ್ತಿಯೆಂದರೆ ಲಾಭದ ನಿರೀಕ್ಷೆ. ಶ್ರಮಸಾಂದ್ರ ತಂತ್ರದಿಂದ ಹೆಚ್ಚು ಲಾಭಗಳಿಸುವುದು ಸಾಧ್ಯವಾಗುವುದಾದರೆ ಬಂಡವಾಳಶಾಹಿಗಳು ಶ್ರಮಸಾಂದ್ರ ತಂತ್ರವನ್ನೇ ಅಳವಡಿಸಿ ಕೊಳ್ಳುತ್ತಾರೆ. ಯಾವ ಬಗೆಯ ಉತ್ಪಾದನಾ ಕರ್ತೃಗಳ ಕೂಟದಿಂದ ಉತ್ಪಾದನಾ ವೆಚ್ಚವು ಕನಿಷ್ಟವಾಗಿ ಮತ್ತು ಲಾಭ ಗರಿಷ್ಟವಾಗಿರುವುದೊ ಅಂತಹ ಕೂಟವನ್ನು ಬಂಡಾವಾಳ ಶಾಹಿಗಳು ಆಯ್ಕೆ ಮಾಡಿಕೊಳ್ಳುತ್ತಾರೆ.
ಗದಗ ಜಿಲ್ಲೆಯಲ್ಲಿ ಸಣ್ಣ ಉದ್ದಿಮಿಗಳಿಗೆ ಸಂಬಂಧಿಸಿದಂತೆ ಪ್ರತಿ ಒಂದು ಲಕ್ಷ ರೂಪಾಯಿ ಬಂಡವಾಳ ಹೂಡಿಕೆಗೆ ಸೃಷ್ಟಿಯಾಗುವ ಉದ್ಯೋಗಗಳು ೨.೭೨. ಆದರೆ ಬೃಹತ್ ಮತ್ತು ಮಧ್ಯಮ ಗಾತ್ರದ ಉದ್ದಿಮೆಗಳಲ್ಲಿ ಪ್ರತಿ ಒಂದು ಲಕ್ಷ ರೂಪಾಯಿ ಬಂಡವಾಳ ಹೂಡಿಕೆಯು ೧.೫೦ ಉದ್ಯೋಗಗಳನ್ನು ಸೃಷ್ಟಿಸುತ್ತದೆ. ಗದಗ ಜಿಲ್ಲೆಯಲ್ಲಿ ಸಣ್ಣ ಉದ್ದಿಮೆಗಳು ಶ್ರಮಸಾಂದ್ರದಿಂದ ಕೂಡಿವೆ. ಬೃಹತ್ ಉದ್ದಿಮೆಗಳು ಬಂಡವಾಳ ಸಾಂದ್ರವಾಗಿವೆ. ಈ ದೃಷ್ಟಿಯಿಂದ ಗದಗ ಜಿಲ್ಲೆಯಲ್ಲಿ ಸಣ್ಣ ಉದ್ದಿಮೆಗಳನ್ನು ಪ್ರೋತ್ಸಾಹಿಸುವ ಅಗತ್ಯವಿದೆ.
ಜಿಲ್ಲಾ ಅಭಿವೃದ್ಧಿ ಅಧ್ಯಯನ – ಗದಗ: ೯. ಗದಗ ಜಿಲ್ಲೆಯ ಬ್ಯಾಂಕಿಂಗ್ ವ್ಯವಸ್ಥೆ
ಒಂದು ದೇಶ/ಪ್ರದೇಶದ ಅಭಿವೃದ್ಧಿ ಪ್ರಕ್ರಿಯೆಯಲ್ಲಿ ‘ಮೂಲ ಸೌಲಭ್ಯ’ಗಳ ಪಾತ್ರ ತುಂಬಾ ಮಹತ್ವವಾದುದು. ಮೂಲ ಸೌಲಭ್ಯಗಳಲ್ಲಿ ಬ್ಯಾಂಕಿಂಗ್ ಸೇವೆಯ ಪಾತ್ರ ಮಹತ್ವವಾದುದು. ಮೂಲ ಸೌಲಭ್ಯಗಳಲ್ಲಿ ಬ್ಯಾಂಕಿಂಗ್ ಸೇವೆಯ ಪಾತ್ರ ತುಂಬಾ ಆಯಕಟ್ಟಿನದಾಗಿದೆ. ಉಳಿತಾಯದ ಸಂಚಯನ ಹಾಗೂ ಸಂಚಯಿಸಿದ ಉಳಿತಾಯದ ಸೂಕ್ತ ಉಪಯೋಗ ಗಳ ದೃಷ್ಟಿಯಿಂದ ಸುಸಂಘಟಿತವಾದ ಹಾಗೂ ಸಮರ್ಥವಾದ ಹಣಕಾಸು ವ್ಯವಸ್ಥೆ ಬೇಕಾಗುತ್ತದೆ. ಸುಸಂಘಟಿತವಾದ ಹಾಗೂ ಸಮರ್ಥವಾದ ಹಣಕಾಸು ವ್ಯವಸ್ಥೆಯು ಬಂಡವಾಳ ನಿರ್ಮಾಣ ಚಟುವಟಿಕೆಗಳು ತೀವ್ರ ಗತಿಯಲ್ಲಿ ಬೆಳೆಯಲು ಸಹಾಯಕವಾಗುತ್ತದೆ. ಹಣಕಾಸು ಸಂಸ್ಥೆಗಳ ಜಾಲದ ಒಂದು ಪ್ರಮುಖ ಅಂಗವೆಂದರೆ ಬ್ಯಾಂಕಿಂಗ್ ವ್ಯವಸ್ಥೆ. ಬ್ಯಾಂಕಿಂಗ್ ವ್ಯವಸ್ಥೆಯು ನಿವ್ವಳ ಉಳಿತಾಯ ಮಾಡುವ ವರ್ಗಗಳಿಂದ ನಿವ್ವಳ ಹೂಡಿಕೆಗಾರರ ವರ್ಗಕ್ಕೆ ಹಣಕಾಸು ಸಂಪನ್ಮೂಲವನ್ನು ವರ್ಗಾಯಿಸುವ ಕೆಲಸ ಮಾಡುತ್ತದೆ. ಬ್ಯಾಂಕಿಂಗ್ ವ್ಯವಸ್ಥೆಯು ತಮ್ಮ ಶಾಖೆಗಳ ಜಾಲದ ಮೂಲಕ ವ್ಯಾಪಾರ, ಉದ್ದಿಮೆ, ಸಾರಿಗೆ ಮುಂತಾದ ಚಟುವಟಿಕೆಗಳಿಗೆ ಅನೇಕ ಬಗೆಯ ಸೌಲಭ್ಯ ಒದಗಿಸುತ್ತದೆ. ಸಾರ್ವಜನಿಕರು ಬ್ಯಾಂಕುಗಳಲ್ಲಿ ಇಡುವ ಠೇವಣಿಗಳಿಗೆ ಬಡ್ಡಿ ಬರುತ್ತದೆ. ವಾಣಿಜ್ಯ ಬ್ಯಾಂಕುಗಳಲ್ಲಿನ ಠೇವಣಿಗಳಿಗೆ ವಿಮಾ ರಕ್ಷಣೆ ಇರುವುದರಿಂದ ಸಾರ್ವಜನಿಕರು ತಮ್ಮ ಉಳಿತಾಯದ ಭದ್ರತೆ ಬಗ್ಗೆ ಯಾವ ರೀತಿಯ ಅನುಮಾನ ಇಟ್ಟುಕೊಳ್ಳುವ ಅಗತ್ಯವಿಲ್ಲ.
ನಮ್ಮ ರಾಜ್ಯದ ಜಿಲ್ಲಾಮಟ್ಟದಲ್ಲಿ ಹಣಕಾಸು ವ್ಯವಸ್ಥೆಗೆ ಸಂಬಂಧಿಸಿದಂತೆ ಅನೇಕ ಸಮಸ್ಯೆಗಳಿವೆ. ಲೇವಾದೇವಿಗಾರರು, ದಳ್ಳಾಳಿಗಳು, ಜಮೀನ್ದಾರರು ಮುಂತಾದವರು ಹಣಕಾಸು ವ್ಯವಸ್ಥೆಯಲ್ಲಿ ಕ್ರಿಯಾಶೀಲರಾಗಿದ್ದಾರೆ. ಜಿಲ್ಲಾಮಟ್ಟದಲ್ಲಿನ ಹಣಕಾಸು ವ್ಯವಹಾರದಲ್ಲಿ ಇವರ ಪಾತ್ರ ಬಹಳ ಮಹತ್ವವಾದುದು. ಈ ವರ್ಗವು ಹಣಕಾಸು ಚಟುವಟಿಕೆಗಳ ಮೇಲೆ ತೀವ್ರ ನಿಯಂತ್ರಣ ಇಟ್ಟುಕೊಂಡಿರತ್ತದೆ. ಈ ಅಸಂಘಟಿತ, ಸಾಂಸ್ಥಿಕೇತರ ವಲಯದಲ್ಲಿ ‘ಉತ್ಪಾದನೆ – ಲೇವಾದೇವಿ – ವ್ಯಾಪಾರ’ಗಳು ಒಂದರೊಡನೊಂದು ಮಿಕ್ಸ್ ಆಗಿರುವುದರಿಂದ ರೈತಾಪಿ ವರ್ಗಕ್ಕೆ, ಸಣ್ಣ ಪುಟ್ಟ ಉತ್ಪಾದಕರಿಗೆ, ಸಣ್ಣ – ಪುಟ್ಟ ವ್ಯಾಪಾರಿಗಳಿಗೆ ಇದು ‘ಶೂಲ’ವಾಗಿ ಪರಿಣಮಿಸಿಬಿಟ್ಟಿದೆ. ಈ ಬಗೆಯ ವಿಷ ಜಾಲದಲ್ಲಿ ರೈತಾಪಿ ವರ್ಗ, ಕಾರ್ಮಿ ಕರು, ಮಹಿಳೆಯರು ಅನ್ಯಾಯಗಳಿಗೆ ಬಲಿಯಾಗಿ ಬಿಡುತ್ತಾರೆ.
ಸ್ವಾತಂತ್ರ್ಯಾನಂತರ ಅಸಂಘಟಿತ ವಲಯವೆಂಬ ವಿಷಜಾಲದಿಂದ ರೈತರನ್ನು, ಕಾರ್ಮಿಕರನ್ನು, ಮಹಿಳೆಯರನ್ನು ಬಿಡುಗಡೆಗೊಳಿಸುವ ಉದ್ದೇಶದಿಂದ ‘ಸಂಘಟಿತ ಬ್ಯಾಂಕಿಂಗ್’ ವ್ಯವಸ್ಥೆಯ ಬೆಳವಣಿಗೆಗೆ ಅನೇಕ ಬಗೆಯ ಕ್ರಮಗಳನ್ನು ತೆಗೆದುಕೊಳ್ಳಲಾಯಿತು. ಬದಲಾಗುತ್ತಿರುವ ಆರ್ಥಿಕ, ಸಾಮಾಜಿಕ, ರಾಜಕೀಯ ಚಟುವಟಿಕೆಗಳಿಗೆ ಅನುಗುಣವಾಗಿ ಇತ್ತೀಚಿಗಿನ ದಶಕಗಳಲ್ಲಿ ಬ್ಯಾಂಕಿಂಗ್ ವ್ಯವಸ್ಥೆಯು ತನ್ನದೇ ಆದ ರೀತಿಯಲ್ಲಿ ಗ್ರಾಮೀಣ ಮಟ್ಟದಲ್ಲಿ ಪರಿವರ್ತನೆ ರೂಪಿಸುವಲ್ಲಿ ಹೊಸ ಆಯಾಮಗಳನ್ನು ನೀಡುವಲ್ಲಿ ಸ್ಪಂಧಿಸುತ್ತಿರುವುದನ್ನು ರಾಜ್ಯದ ಇತರೆ ಭಾಗಗಳಲ್ಲಿರುವಂತೆ ಗದಗ ಜಿಲ್ಲೆಯಲ್ಲಿ ಕಾಣಬಹುದು.
ರಾಜ್ಯದ ಇತರೆ ಭಾಗಗಳಲ್ಲಿರುವಂತೆ ರಾಜ್ಯದ ಮಧ್ಯಭಾಗದಲ್ಲಿರುವ ಗದಗ ಜಿಲ್ಲೆಯಲ್ಲಿ ಸಾಹುಕಾರರು, ವರ್ತಕರು, ಶ್ರೀಮಂತರು, ಜಮೀನ್ದಾರರು, ದೇಶಪಾಂಡೆ, ಕುಲಕರ್ಣಿ, ಪಾಟೀಲರು – ಮುಂತಾದ ವತನದಾರರು, ಅಧಿಕಾರಿ ವರ್ಗದವರು ತಮ್ಮದೇ ಆದ ರೀತಿಯಲ್ಲಿ ಸ್ಥಾನಿಕವಾದ ಲೇವಾದೇವಿ ವ್ಯವಹಾರದಲ್ಲಿ ತಮ್ಮನ್ನು ತೊಡಗಿಸಿಕೊಂಡಿದ್ದರು ಎಂಬುದು ಚರಿತ್ರೆಯಿಂದ ತಿಳಿದು ಬರುತ್ತದೆ. ಗದಗ ಜಿಲ್ಲೆಯಲ್ಲಿ ಪ್ರಮುಖವಾಗಿ ಲಿಂಗಾಯಿತರು, ಜೈನರು, ಬ್ರಾಹ್ಮಣರು ಮತ್ತು ಕೋಮಟಿಗರು ಸಾಂಪ್ರದಾಯಿಕ ಹುಂಡಿ ವ್ಯಾಪಾರ – ವ್ಯವಹಾರಗಳಲ್ಲಿ ಸಕ್ರಿಯರಾಗಿದ್ದರು.
೧೮೮೫ರ ಗ್ಯಾಸಟಿಯರ್‌ನಲ್ಲಿ ಈ ಜಿಲ್ಲೆಯ (ಧಾರವಾಡ) ರೈತಾಪಿ ವರ್ಗದ ಸ್ಥಿತಿಗತಿಗಳನ್ನು ಕುರಿತು ಈ ರೀತಿ ವಿವರಿಸ ಲಾಗಿದೆ. ‘ಭೂಮಿಯ ಹುಟ್ಟುವಳಿಯಲ್ಲಿ ಸುಮಾರು ಅರ್ಧಪಾಲು ಸಾಹುಕಾರನ ಬಡ್ಡಿಗೆ ಹೋಗುತ್ತದೆ. ಸಾಹುಕಾರನ ಹಳೆಯ ಸಾಲ ಮತ್ತು ಬಡ್ಡಿಯನ್ನು ತೀರಿಸಲು ಬಹುಪಾಲು ರೈತರು ಭೂಮಿಯನ್ನು ವಿಕ್ರಯ ಮಾಡುತ್ತಾರೆ. ತಾವೇ ತಮ್ಮ ಇಚ್ಛೆಯಿಂದ ಭೂಮಿಯನ್ನು ಮಾರುವುದು ಇಲ್ಲವೆ ಸರ್ಕಾರಿ ತೆರಿಗೆಗಾಗಿ ಭೂಮಿಯನ್ನು ಮಾರುವುದು ಬಹು ಕಡಿಮೆ” (ಭಾರತ ಗ್ಯಾಸಟಿಯರ್ ಧಾರವಾಡ ಜಿಲ್ಲೆ, ೧೯೯೫, ಪು.೩೭೩).
೧೯೨೯ – ೩೦ರಲ್ಲಿ ನಡೆಸಿದ ಸಮೀಕ್ಷೆಯೊಂದರಲ್ಲಿ ಸಾಲದ ಉದ್ಧೇಶ, ಸಾಲದ ಮೊತ್ತ, ಸಾಲಕ್ಕೆ ನೀಡಿದ ಆಧಾರ ಮುಂತಾದವುಗಳನ್ನು ಕುರಿತಂತೆ ವಿವೇಚಿಸಲಾಯಿತು. ಈ ಸಮೀಕ್ಷೆ ತಿಳಿಸಿದ ಒಂದು ಬಹು ಮುಖ್ಯ ಸಂಗತಿಯೆಂದರೆ ಜನರು ಪಡೆದ ಸಾಲದ ಮೊತ್ತದಲ್ಲಿ ಬಹುಪಾಲು ಅನುತ್ಪಾದಕ ವೆಚ್ಚಗಳಿಗೆ ಸಂದಾಯವಾಗುತ್ತಿತ್ತು.
೧೯೬೧ರಲ್ಲಿ ಜನಗಣತಿ ಅಂಗವಾಗಿ ಗದಗ ತಾಲ್ಲೂಕಿನ ಹುಲಕೋಟಿ ಮತ್ತು ಶಿರಹಟ್ಟಿ ತಾಲ್ಲೂಕಿನ ಮಾಗಡಿ ಗ್ರಾಮಗಳ ಅಧ್ಯಯನ ನಡೆಸಲಾಯಿತು. ಈ ಸಮೀಕ್ಷೆಯಲ್ಲಿ ಕಂಡು ಬಂದ ಮುಖ್ಯ ಸಂಗತಿಯೆಂದರೆ “ಒಟ್ಟು ಸಾಲಗಾರರಲ್ಲಿ ಮತ್ತು ಸಾಲದ ಮೊತ್ತದಲ್ಲಿ ಅತಿ ಹೆಚ್ಚಿನ ಸಂಖ್ಯೆಯ ಕುಟುಂಬಗಳು ಗರಿಷ್ಠ ವರಮಾನದ ಗುಂಪಿಗೆ ಸೇರಿದವರಾಗಿದ್ದರು. ಕನಿಷ್ಠ ಮಾಸಿಕ ವರಮಾನದ ಕುಟುಂಬಗಳು ಪಡೆದ ಸಾಲದ ಪ್ರಮಾಣ ಅತ್ಯಲ್ಪ” ಎಂದು ಸಮೀಕ್ಷೆ ತಿಳಿಸಿದೆ. ಈ ಸಮೀಕ್ಷೆ ಯಿಂದ ಕಂಡು ಬಂದ ಇನ್ನೊಂದು ಸಂಗತಿಯೆಂದರೆ ಬಹುಪಾಲು ಸಾಲಗಾರರು ಸಾಲವನ್ನು ಸರ್ಕಾರೇತರ ಮತ್ತು ಸಹಕಾರೇತರ ಮೂಲಗಳಿಂದ ಪಡೆಯುತ್ತಿದ್ದರು” ಎಂಬುದಾಗಿದೆ. ಖಾಸಗಿ ಸಾಹುಕಾರರು ಶೇ.೧೨ರಿಂದ ಶೇ.೧೮ರ ವರೆಗೆ ಬಡ್ಡಿಯನ್ನು ವಿಧಿಸುತ್ತಿದ್ದುದು ಸಮೀಕ್ಷೆಯಿಂದ ತಿಳಿದು ಬಂದಿದೆ.
ಕೋಷ್ಟಕ ೯.೧ರಲ್ಲಿ, ೧೯೯೬ – ೯೭ರಲ್ಲಿ ಗದಗ ಜಿಲ್ಲೆಯಲ್ಲಿ ಕೆಲಸ ಮಾಡುತ್ತಿದ್ದ ವಾಣಿಜ್ಯ ಬ್ಯಾಂಕ್‌ಗಳ ಮತ್ತು ಗ್ರಾಮೀಣ ಬ್ಯಾಂಕುಗಳ ಶಾಖೆಗಳ ಸಂಖ್ಯೆ ಹಾಗೂ ಸಹಕಾರಿ ಬ್ಯಾಂಕ್‌ಗಳ ಶಾಖೆಗಳ ವಿವರಗಳನ್ನು ನೀಡಲಾಗಿದೆ.
ಕೋಷ್ಟಕ ೯.೧: ಗದಗ ಜಿಲ್ಲೆಯಲ್ಲಿ ಬ್ಯಾಂಕಿಂಗ್ ವ್ಯವಸ್ಥೆ ೧೯೯೬ – ೯೭

ಮೂಲ: ಧಾರವಾಡ ಜಿಲ್ಲಾ ಸಾಲದ ಯೋಜನೆ: ೧೯೯೬ – ೯೭. ಮೂರನೆಯ ಅಧ್ಯಾಯ, ವಿಜಯ ಬ್ಯಾಂಕ್, ಹುಬ್ಬಳ್ಳಿ
ಸದ್ಯ ಗದಗ ಜಿಲ್ಲೆಯಲ್ಲಿ ೪೪ ವಾಣಿಜ್ಯ ಬ್ಯಾಂಕ್‌ಗಳ ಶಾಖೆಗಳು ಮತ್ತು ೩೬ ಗ್ರಾಮೀಣ ಬ್ಯಾಂಕ್‌ನ ಶಾಖೆಗಳು ಕಾರ್ಯ ನಿರತವಾಗಿವೆ. ಜಿಲ್ಲೆಯಲ್ಲಿರುವ ಒಟ್ಟು ಬ್ಯಾಂಕ್‌ಗಳ ಶಾಖೆಗಳ ಸಂಖ್ಯೆ ೧೦೮. ಕೆ.ಎಸ್.ಎಫ್.ಸಿ. ಶಾಖೆಯು ಸೇರಿದರೆ ಒಟ್ಟು ಸಂಖ್ಯೆ ೧೦೯.
ಜಿಲ್ಲೆಯಲ್ಲಿರುವ ಬ್ಯಾಂಕಿಂಗ್ ಶಾಖೆಗಳ ಸಂಖ್ಯೆ ೧೦೮ರಲ್ಲಿ ಗ್ರಾಮೀಣ ಶಾಖೆಗಳ ಪ್ರಮಾಣ ಶೇ.೫೦.೯೩. ನಗರ ಮತ್ತು ಅರೆ ನಗರ ಪ್ರದೇಶದಲ್ಲಿರುವ ಶಾಖೆಗಳ ಪ್ರಮಾಣ ಶೇ.೪೯.೦೭.
ಕೋಷ್ಟಕ ೯.೨ರಲ್ಲಿ ಗದಗ ಜಿಲ್ಲಾ ಸಾಲ ಯೋಜನೆಯ (೧೯೯೭ – ೯೮) ವಿವರಗಳನ್ನು ನೀಡಲಾಗಿದೆ. ಅದರ ಪ್ರಕಾರ ೧೯೯೭ – ೯೮ನೆಯ ಸಾಲಿನಲ್ಲಿ ಗದಗ ಜಿಲ್ಲೆಯ ಬ್ಯಾಂಕಿಂಗ್ ‘ಸಂಸ್ಥೆಗಳು ನೀಡಿದ ಸಾಲದ ಪ್ರಮಾಣ ರೂ.೧೧೭.೬೬ ಕೋಟಿ. ಇದು ಸಣ್ಣ ಮೊತ್ತವೇನಲ್ಲ. ಬ್ಯಾಂಕಿಂಗ್‌ ನೀಡಿದ ಒಟ್ಟು ಸಾಲದ ಮೊತ್ತದಲ್ಲಿ ಆದ್ಯತಾ ವಲಯದ ಪ್ರಮಾಣ ಶೇ.೭೯.೧೯. ಆದ್ಯತಾ ವಲಯಕ್ಕೆ ಬ್ಯಾಂಕುಗಳು ನೀಡಿದ ಸಾಲದ ಮೊತ್ತ ರೂ.೯೩.೦೬ ಕೋಟಿ. ಇದರಲ್ಲಿ ಬೆಳೆ ಸಾಲದ ಪ್ರಮಾಣ ಶೇ.೫೦. ಕೃಷಿಯೇತರ ಚಟುವಟಿಕೆಗಳ ಪಾಲು ಶೇ.೨೩.೩೮.
೧೯೯೭ – ೯೮ನೆಯ ಸಾಲಿನಲ್ಲಿ ಬ್ಯಾಂಕುಗಳು ಗುರಿ ಮೀರಿ ಬೆಳೆ ಸಾಲ ನೀಡಿವೆ. ಆದರೆ ಕಾಲಾವಧಿ ಸಾಲದಲ್ಲಿ ಮಾತ್ರ ಬ್ಯಾಂಕುಗಳ ಸಾಧನೆಯು ಕಡಿಮೆಯಿದೆ. ಗುರಿಗಿಂತ ಶೇ.೫೧.೦೯. ವಾಣಿಜ್ಯ ಬ್ಯಾಂಕುಗಳು ಜಿಲ್ಲೆಯಲ್ಲಿ ಸುಮಾರು ರೂ.೧೦೦ ಕೋಟಿಗಳಷ್ಟು ಸಾಲ ವ್ಯವಹಾರ ಮಾಡುತ್ತಿವೆ ಎಂಬುದರಿಂದ ಅವುಗಳ ಮಹತ್ವವನ್ನು ಅರ್ಥ ಮಾಡಿಕೊಳ್ಳ ಬಹುದು. ವಾಣಿಜ್ಯ ಬ್ಯಾಂಕಯಗಳ ಜೊತೆಗೆ ಗ್ರಾಮೀಣ ಬ್ಯಾಂಕುಗಳು ಮತ್ತು ಸಹಕಾರಿ ಬ್ಯಾಂಕುಗಳು ಕೂಡ ಜಿಲ್ಲೆಯಲ್ಲಿ ಗಣ ನೀಯ ಸೇವೆ ಸಲ್ಲಿಸುತ್ತಿವೆ.
ಗದಗ ಜಿಲ್ಲೆಯಲ್ಲಿ ರಸ್ತೆಗಳು
ಒಂದು ದೇಶ/ಪ್ರದೇಶದ ಅಭಿವೃದ್ಧಿಯಲ್ಲಿ ರಸ್ತೆಗಳ ಜಾಲದ ಪಾತ್ರವನ್ನು ಕಡೆಗಣಿಸಲು ಸಾಧವಯವಿಲ್ಲ. ಭೌತಿಕ ಮೂಲ ಸೌಲಭ್ಯಗಳಲ್ಲಿ ರಸ್ತೆ ಮಾರ್ಗಗಳ ಪಾತ್ರವು ಮಹತ್ವವಾದುದು. ರಸ್ತೆಗಳ ಜಾಲವನ್ನು ಮನುಷ್ಯನ ದೇಹದ ನರಮಂಡ ಲಕ್ಕೆ ಹೋಲಿಸುವುದು ವಾಡಿಕೆ. ಕಚ್ಛಾ ಸಾಮಗ್ರಿಗಳನ್ನು ಉತ್ಪಾದನೆ ನಡೆಯುವ ಸ್ಥಳಕ್ಕೆ ಹಾಗೂ ಪಕ್ಕಾ ಮಾಲನ್ನು ಮಾರುಕಟ್ಟೆಗೆ – ಗ್ರಾಹಕರ ಮನೆ ಬಾಗಿಲಿಗೆ ಸಾಗಿಸಲು ರಸ್ತೆ ಮಾರ್ಗಗಳು ಅಗತ್ಯವಾಗಿವೆ. ಒಂದು ದೇಶ/ಪ್ರದೇಶದ ಆಂತರಿಕ ಮಾರುಕಟ್ಟೆಯ ಬೆಳವಣಿಗೆ, ಮಾರಾಟವೆಚ್ಚದ ಪ್ರಮಾಣ, ಮಾರುಕಟ್ಟೆ ಕಾರ್ಯಕ್ಷಮತೆ ಮುಂತಾದವು ಸಾರಿಗೆ ಸೌಲಭ್ಯದ ಜಾಲವನ್ನು ಅವಲಂಬಿಸಿದೆ.
ಒಂದು ದೇಶ/ಪ್ರದೇಶದ ಆರ್ಥಿಕತೆ ಸರಕು – ಸೇವೆಗಳನ್ನು ಯಾವ ಪ್ರಮಾಣದಲ್ಲಿ ಉತ್ಪಾದಿಸುತ್ತದೆ ಎಂಬುದು ಆ ಆರ್ಥಿಕತೆಯ ಮಾರುಕಟ್ಟೆಯ ವ್ಯಾಪ್ತಿ, ಬೆಳವಣಿಗೆ, ಕ್ಷಮತೆಯನ್ನು ಅವಲಂಬಿಸಿರುತ್ತದೆ. ೧೯೯೦ ದಶಕದ ಆರಂಭದಲ್ಲಿ ಪ್ರಾರಂಭವಾದ ಉದಾರೀಕರಣ ಪ್ರಕ್ರಿಯೆಯಿಂದಾಗಿ ಸಾರಿಗೆ – ಸೌಲಭ್ಯಗಳ ಕೊರತೆ, ಅವುಗಳ ಹದಗೆಟ್ಟ ಪರಿಸ್ಥಿತಿ, ಬಂಡವಾಳದ ಕೊರತೆ, ಖಾಸಗಿ/ವಿದೇಶಿ ಬಂಡವಾಳದ ಹರಿವು ಮುಂತಾದ ಸಂಗತಿಗಳು ಚರ್ಚೆಯ ಮುಂಚೂಣಿಗೆ ಬಂದವು. ನಮ್ಮ ದೇಶದ. ರಾಜ್ಯದ, ಜಿಲ್ಲೆಗಳ ಅಭಿವೃದ್ಧಿಗೆ ಅಡ್ಡಿಯಾಗಿರುವ ಬಹುಮುಖ್ಯ ಸಂಗತಿಯೆಂದರೆ ಸಾರಿಗೆ ಸೌಲಭ್ಯಗಳ ಕೊರತೆ ಮತ್ತು ಅದರ ಹದಗೆಟ್ಟ ಪರಿಸ್ಥಿತಿ ಬಗ್ಗೆ ಅನೇಕ ತಜ್ಞರು ತಮ್ಮ ಟೀಕೆ – ಟಿಪ್ಪಣಿ ಮಂಡಿಸಿದ್ದಾರೆ.
ಕೋಷ್ಟಕ ೯.೨: ೧೯೯೭ – ೯೮ರ ಗದಗ ಜಿಲ್ಲಾ ಸಾಲ ಯೋಜನೆ : ಗುರಿಗಳು ಮತ್ತು ಸಾಧನೆಗಳು
	ವಲಯ
	ಗುರಿ
(ಕೋಟಿ ರೂಪಾಯಿಗಳಲ್ಲ)
	ಸಾಧನೆ
(ಕೋಟಿ ರೂಪಾಯಿಗಳಲ್ಲಿ)

	೧. ಬೆಳೆ ಸಾಲ
	೩೭.೫೧
	೪೬.೫೪
(೫೦.೦೦)

	೨. ಕಾಲಾವಧಿ ಸಾಲಅ. ಸಣ್ಣ ನೀರಾವರಿ
ಆ. ಕೃಷಿ ಉಪಕರಣ
ಇ. ತೋಟಗಾರಿಕೆ
ಈ. ಭೂ ಅಭಿವೃದ್ಧಿ
	೮.೨೪೧.೮೫
೫.೮೮
೦.೩೨
೦.೧೯
	೪.೨೧
(೪.೫೨)
೦.೭೪
೨.೯೩
೦.೩೮
೦.೧೬

	೩. ಇತರೆ ಕೃಷಿ ಚಟುವಟಿಕೆಗಳು
	೩.೦೧
	೧.೫೧

	೪. ಕೃಷಿಯೇತರ ವಲಯ
	೧೦.೩೭
	೨೧.೭೬

	೫. ಇತರೆ ಆದ್ಯತಾ ವಲಯ
	೧೨.೮೮
	೧೦.೦೪

	೬. ಒಟ್ಟು ಆದ್ಯತಾ ವಲಯ
	೭೨.೦೧
	೯೩.೦೬
(೧೦೦.೦೦)

	೭. ಒಟ್ಟು ಆದ್ಯತೇತರ ವಲಯ
	೧೦.೦೩
	೨೪.೦೦

	೮. ಒಟ್ಟು ಬ್ಯಾಂಕ್ ಸಾಲ
	೮೨.೦೪
	೧೧೭.೬೬


ಮೂಲ : ವಿಜಯ ಬ್ಯಾಂಕ್ : ಲೀಡ್ ಬ್ಯಾಂಕ್ ಕಚೇರಿ, ಹುಬ್ಬಳ್ಳಿ ೧೪.೭.೯೮          
ರಾಜ್ಯಮಟ್ಟದಲ್ಲಿ ರಸ್ತೆಗಳು
ರಸ್ತೆ ಮಾರ್ಗದ ಬೆಳವಣಿಗೆಯನ್ನು ಅಳೆಯಲು ಬಳಕೆಯಾಗುತ್ತಿರುವ ಮೂರು ಮುಖ್ಯ ಅಳತೆಗೋಲುಗಳೆಂದರೆ ೧. ರಸ್ತೆಗಳ ಉದ್ದ, ೨. ಪ್ರತಿ ೧೦೦ ಚದರ ಕಿಲೋಮೀಟರ್‌ಗಳಿಗೆ ಇರುವ ಸರಾಸರಿ ರಸ್ತೆ ಉದ್ದ ಮತ್ತು ೩. ಪ್ರತಿ ಒಂದು ಲಕ್ಷ ಜನಸಂಖ್ಯೆಗೆ ಇರುವ ಸರಾಸರಿ ರಸ್ತೆಗಳ ಉದ್ದ.
೧೯೯೬ರಲ್ಲಿ ಕರ್ನಾಟಕ ರಾಜ್ಯದಲ್ಲಿದ್ದ ರಸ್ತೆಗಳ ಒಟ್ಟು ಉದ್ದ ೧,೨೪,೪೮೯ ಕಿ.ಮೀಗಳು. ರಾಜ್ಯಮಟ್ಟದಲ್ಲಿ ಪ್ರತಿ ೧೦೦ ಚ.ಕಿ.ಮೀ. ಪ್ರದೇಶದಲ್ಲಿದ್ದ ಸರಾಸರಿ ರಸ್ತೆಗಳ ಉದ್ದ ೬೫ ಕಿ.ಮೀ. ಮತ್ತು ಪ್ರತಿ ಒಂದು ಲಕ್ಷ ಜನಸಂಖ್ಯೆಗೆ ಇದ್ದ ರಸ್ತೆಗಳ ಸರಾಸರಿ ಉದ್ದ ೨೭೭ ಕಿ.ಮೀ..ರಸ್ತೆ ಮಾರ್ಗಗಳಿಗೆ ಸಂಬಂಧಿಸಿದಂತೆ ದಕ್ಷಿಣ ಭಾರತದ ನಾಲ್ಕು ರಾಜ್ಯಗಳಲ್ಲಿ ಆಂಧ್ರ ಮತ್ತು ತಮಿಳುನಾಡುಗಳಿಗಿಂತ ಕರ್ನಾಟಕದ ಸ್ಥಾನ ಉತ್ತಮವಾಗಿದೆ. ಕೇರಳವು ರಸ್ತೆ ವ್ಯವಸ್ಥೆಗೆ ಸಂಬಂಧಿಸಿದಂತೆ ಕರ್ನಾಟಕಕ್ಕಿಂತ ಉತ್ತಮ ಸಾಧನೆ ಮಾಡಿದೆ.
ಕರ್ನಾಟಕದಲ್ಲಿನ ೨೭ ಜಿಲ್ಲೆಗಳ ಪೈಕಿ ಜನಸಂಖ್ಯೆ ದೃಷ್ಟಿಯಿಂದ ರಸ್ತೆಗಳ ಉದ್ದವನ್ನು ಗಣನೆ ಮಾಡಿದಲ್ಲಿ ಮೊದಲ ಸ್ಥಾನವು ಕೊಡಗಿಗೆ ಪ್ರಾಪ್ತವಾದರೆ ವಿಸ್ತೀರ್ಣದ ದೃಷ್ಟಿಯಿಂದ ಮೊದಲ ಸ್ಥಾನವು ಮಂಡ್ಯಕ್ಕೆ ಸಲ್ಲುತ್ತದೆ. ಗದಗ ಜಿಲ್ಲೆಯು ರಾಜ್ಯದ ವಿಸ್ತೀರ್ಣದಲ್ಲಿ ಶೇ.೨.೪೨ರಷ್ಟು ಪಡೆದಿದ್ದರೆ ರಸ್ತೆಗಳಲ್ಲಿ ಶೇ.೨.೧೦ ಪಾಲು ಪಡೆದಿದೆ. ರಸ್ತೆಗಳ ಉದ್ದದ ದೃಷ್ಟಿಯಿಂದ ಗದಗ ಜಿಲ್ಲೆಯು ರಾಜ್ಯದಲ್ಲಿ ೨೨ನೆಯ ಸ್ಥಾನವನ್ನು ಪಡೆದಿದೆ. ಗದಗ ಜಿಲ್ಲೆಯ ವಿಶೇಷವೆಂದರೆ ಈ ಜಿಲ್ಲೆಯಲ್ಲಿ ಯಾವುದೇ ರಾಷ್ಟ್ರೀಯ ಹೆದ್ದಾರಿ ಹಾದು ಹೋಗಿಲ್ಲ. ರಾಜ್ಯದಲ್ಲಿ ರಾಷ್ಟ್ರೀಯ ಹೆದ್ದಾರಿಗಳೂ ಹಾದು ಹೋಗದ ಏಳು ಜಿಲ್ಲೆಗಳಿವೆ. ಅವುಗಳಲ್ಲಿ ಗದಗವೂ ಒಂದಾಗಿದೆ. ಕರ್ನಾಟಕ ರಾಜ್ಯದಲ್ಲಿರುವ ರಾಜ್ಯ ಹೆದ್ದಾರಿಗಳ ಉದ್ದ ೧೧,೩೫೯ ಕಿ.ಮೀ. ಇದರಲ್ಲಿ ಗದಗ ಜಿಲ್ಲೆಯ ಪಾಲು ೨೪೯ ಕಿ.ಮೀ. (ಶೇ.೨.೧೯).
ರಾಜ್ಯಮಟ್ಟದಲ್ಲಿ ಪ್ರತಿ ಒಂದು ಲಕ್ಷ ಜನಸಂಖ್ಯೆಗೆ ೨೭೭ ಕಿ.ಮೀ. ರಸ್ತೆಗಳ ಸರಾಸರಿ ಉದ್ದವಿದ್ದರೆ ಗದಗ ಜಿಲ್ಲೆಯಲ್ಲಿ ಪ್ರತಿ ಒಂದು ಲಕ್ಷ ಜನಸಂಖ್ಯೆಗೆ ಇರುವ ರಸ್ತೆಗಳ ಉದ್ದ ೩೦೪. ಅಂದ ಮೇಲೆ ಗದಗ ಜಿಲ್ಲೆಯ ಸ್ಥಾನ ಉತ್ತಮವಿದೆಯೆಂದಾಯಿತು. ವಿಸ್ತೀರ್ಣದ ದೃಷ್ಟಿಯಿಂದ ರಾಜ್ಯದಲ್ಲಿ ಪ್ರತಿ ೧೦೦ ಚ.ಕಿ.ಮೀ.ಗೆ ೬೫ ಕಿ.ಮೀ. ರಸ್ತೆಗಳ ಉದ್ದವಿದ್ದರೆ ಗದಗ ಜಿಲ್ಲೆಯಲ್ಲಿ ಇದರ ಪ್ರಮಾಣ ೫೬ ಕಿ.ಮೀ. ಇಲ್ಲಿ ಮಾತ್ರ ಜಿಲ್ಲೆಯ ಪ್ರಮಾಣವು ಈ ಸಾಪೇಕ್ಷವಾಗಿ ಕಡಿಮೆ ಇದೆ ಎಂದಾಯಿತು.
ಕೋಷ್ಟಕ ೯.೩ರಲ್ಲಿ ಗದಗ ಜಿಲ್ಲೆಯಲ್ಲಿರುವ ವಿವಿಧ ಬಗೆಯ ರಸ್ತೆಗಳ ಉದ್ದದ ವಿವರವನ್ನು ನೀಡಿದೆ.
ಕೋಷ್ಟಕ ೯.೩: ವಿವಿಧ ಬಗೆಯ ರಸ್ತೆಗಳು
	೧. ರಾಷ್ಟ್ರೀಯ ಹೆದ್ದಾರಿಗಳು೨. ರಾಜ್ಯ ಹೆದ್ದಾರಿಗಳು
೩. ಜಿಲ್ಲಾ ಮುಖ್ಯ ರಸ್ತೆಗಳು
೪. ಇತರೆ ಜಿಲ್ಲಾ ರಸ್ತೆಗಳು
೫. ಹಳ್ಳಿ ರಸ್ತೆಗಳು
೬. ಒಟ್ಟು ರಸ್ತೆಗಳ ಉದ್ದ
	 ನಿರ್ಮಾಣದಲ್ಲಿದೆ೨೪೯ ಕಿ.ಮೀ.
೬೫೨ ಕಿ.ಮೀ.
೧೩ ಕಿ.ಮೀ.
೧೬೯೫ ಕಿ.ಮೀ.
೨೬೧೪ ಕಿ.ಮೀ.


 
ಜಿಲ್ಲಾ ಅಭಿವೃದ್ಧಿ ಅಧ್ಯಯನ – ಗದಗ: ೧೦. ಗದಗ ಜಿಲ್ಲೆಯ ಅಭಿವೃದ್ಧಿ ಗತಿಶೀಲತೆ
ಒಂದು ಮುನ್ನೋಟ
ಪ್ರಸ್ತುತ ಅಧ್ಯಯನದಲ್ಲಿ ಗದಗ ಜಿಲ್ಲೆಯ ಅಭಿವೃದ್ಧಿಯ ವಿವಿಧ ಆಯಾಮಗಳನ್ನು ಗುರುತಿಸಲಾಗಿದೆ. ಪ್ರಸ್ತುತ ಅಧ್ಯಯನಕ್ಕಾಗಿಯೇ ನಾವು ಗದಗ ಜಿಲ್ಲೆಯ ‘ಆರ್ಥಿಕ ರಚನೆ’ಯನ್ನು ರೂಪಿಸಿದ್ದೇವೆ. ಜಿಲ್ಲೆಯ ವರಮಾನ ಹಾಗೂ ದುಡಿಯುವ ವರ್ಗಗಳನ್ನು ಒಳಗೊಂಡ ತ್ರಿವಲಯವಾರು ಆರ್ಥಿಕ ರಚನೆಯ ವಿಶಿಷ್ಟತೆಯನ್ನು ಐದನೆಯ ಅಧ್ಯಾಯದಲ್ಲಿ ಕೂಲಂಕುಷವಾಗಿ ಚರ್ಚಿಸಿದ್ದೇವೆ. ಸಾಕ್ಷರತೆ, ಆರೋಗ್ಯ, ಪ್ರಾಥಮಿಕ ಶಿಕ್ಷಣ, ಜನಸಂಖ್ಯೆ, ಕೃಷಿ, ಕೈಗಾರಿಕೆ ಮುಂತಾದ ಕ್ಷೇತ್ರಗಳಲ್ಲಿ ಜಿಲ್ಲೆ ಸಾಧಿಸಿರುವ ಸಾಧನೆಗಳನ್ನು ಗುರುತಿಸಲಾಗಿದೆ. ಜಿಲ್ಲೆಯ ದುಡಿಮೆಗಾರ ವರ್ಗದ ಸಾಮಾಜಿಕ ಸ್ವರೂಪ ಹಾಗೂ ಲಿಂಗಸಂಬಂಧಿ ಆಯಾಮಗಳನ್ನು ವಿವರವಾಗಿ ಪರಿಶೀಲಿಸಲಾಗಿದೆ. ಜಿಲ್ಲೆಯ ಪ್ರಸ್ತುತ ಆರ್ಥಿಕ, ರಾಜಕೀಯ ಹಾಗೂ ಸಾಮಾಜಿಕ ಸ್ಥಾನಮಾನ ಹಾಗೂ ಸ್ಥಿತಿಗತಿಗಳನ್ನು ಗಮನದಲ್ಲಿಟ್ಟುಕೊಂಡು ಅದರ ಅಭಿವೃದ್ಧಿಯ ಸ್ವರೂಪ ಮುಂದಿನ ವರ್ಷಗಳಲ್ಲಿ ಹೇಗಿರಬಹುದು? ಎಂಬುದನ್ನು ಗುರುತಿಸುವ ಪ್ರಯತ್ನವನ್ನು ಸದ್ಯ ಮಾಡಲಾಗಿದೆ. ಮುಂದಿನ ವರ್ಷಗಳಲ್ಲಿ ಜಿಲ್ಲೆ ಎದುರಿಸಬೇಕಾಗುವ ಸಮಸ್ಯೆ – ಸವಾಲುಗಳಾವುವು? ಅಭಿವೃದ್ಧಿಯು ಜನಮುಖಿಯೂ, ಸಮಾಜಮುಖಿಯೂ ಆಗಬೇಕಾದರೆ ಅದು ಯಾವ ವರ್ಗದ ಹಿತಾಸಕ್ತಿಗಳನ್ನು ಕಾಪಾಡಬೇಕು? ಇವೇ ಮುಂತಾದ ಪ್ರಶ್ನೆಗಳನ್ನು ಪ್ರಸ್ತುತ ಅಧ್ಯಯನದಲ್ಲಿ ವಿಶ್ಲೇಷಿಸಲಾಗಿದೆ.
ಹೊಸದಾಗಿ ೧೯೭೭ರಲ್ಲಿ ಅಸ್ತಿತ್ವಕ್ಕೆ ಬಂದ ಗದಗ ಜಿಲ್ಲೆ ಮೂಲತ: ಧಾರವಾಡ ಜಿಲ್ಲೆಯ ಭಾಗವಾಗಿತ್ತು.ಅವಿಭಜಿತ ಧಾರವಾಡ ಜಿಲ್ಲೆಯ ಐದು ತಾಲೂಕುಗಳನ್ನು ಬೇರ್ಪಡಿಸಿ ಗದಗ ಜಿಲ್ಲೆಯನ್ನು ರೂಪಿಸಲಾಗಿದೆ. ಧಾರವಾಡ ಜಿಲ್ಲೆ ಯಂತೆ ಗದಗ ಜಿಲ್ಲೆಯು ‘ಬಾಂಬೆ ಕರ್ನಾಟಕ’ದ ಭಾಗವಾಗಿದೆ. ಬ್ರಿಟಿಷರ ಕಾಲದಲ್ಲಿ ವಸಾಹತುಶಾಹಿ ಆಡಳಿತಕ್ಕೆ ಒಳಪಟ್ಟಿದ್ದ ಗದಗ ಜಿಲ್ಲೆಯ ಪ್ರದೇಶ ಅಂದು ಅನೇಕ ಬಗೆಯ ಅನುಕೂಲಗಳನ್ನು ಪಡೆದುಕೊಂಡಿತು. ಈ ಬಗೆಯ ವಸಾ ಹತುಶಾಹಿ ಆಡಳಿತದ ಅನುಕೂಲ – ಲಾಭ ಹೈದರಾಬಾದ್ – ಕರ್ನಾಟಕ ಪ್ರದೇಶದ ಜಿಲ್ಲೆಗಳಿಗೆ ದೊರೆಯಲಿಲ್ಲ. ವಸಾ ಹತುಶಾಹಿ ಆಡಳಿತದಿಂದಾಗಿ ಬಾಂಬೆ ಕರ್ನಾಟಕ ಪ್ರದೇಶಕ್ಕೆ ಶಿಕ್ಷಣ ಕ್ಷೇತ್ರದಲ್ಲಿ ಗಣನೀಯ ಅಭಿವೃದ್ಧಿ ಸಾಧಿಸಿ ಕೊಳ್ಳುವುದು ಸಾಧ್ಯವಾಯಿತು.
ವಿಸ್ತೀರ್ಣದ ದೃಷ್ಟಿಯಿಂದ ರಾಜ್ಯದಲ್ಲಿ ಗದಗ ಜಿಲ್ಲೆಗೆ ೨೫ನೆಯ ಸ್ಥಾನವಿದ್ದರೆ ಜನಸಂಖ್ಯೆಯಲ್ಲಿ ಜಿಲ್ಲೆಗೆ ರಾಜ್ಯದಲ್ಲಿ ೨೬ನೆಯ ಸ್ಥಾನವಿದೆ. ಜನಸಂಖ್ಯೆಯ ದೃಷ್ಟಿಯಿಂದ ರಾಜ್ಯದಲ್ಲಿ ಗದಗ ಜಿಲ್ಲೆಯು ಎರಡನೆಯ ಸಣ್ಣ ಜಿಲ್ಲೆಯಾಗಿದೆ. ರಾಜ್ಯದ ಭೌಗೋಳಿಕ ವಿಸ್ತೀರ್ಣದಲ್ಲಿ ಗದಗ ಜಿಲ್ಲೆಯ ಪಾಲು ಶೇ.೨.೪೨. ರಾಜ್ಯದ ಜನಸಂಖ್ಯೆಯಲ್ಲಿ ಜಿಲ್ಲೆಯ ಪಾಲು ಶೇ.೧.೯೧. ಕೈಗಾರಿಕಾ ಅಭಿವೃದ್ಧಿ ದೃಷ್ಟಿಯಿಂದ ಗದಗ ಜಿಲ್ಲೆಯ ಚಾರಿತ್ರಿಕ ಹಿನ್ನಲೆಯನ್ನು ಹೊಂದಿದೆ.
ಗದಗವು ಉತ್ತರ ಕರ್ನಾಟಕ ಪ್ರದೇಶದ ಒಂದು ಪ್ರಮುಖ ಜಿಲ್ಲೆಯಾಗಿದೆ. ರಾಜ್ಯದ ಜನಸಂಖ್ಯೆಯಲ್ಲಿ ಗದಗದ ಪಾಲು ಶೇ.೧.೯ರಷ್ಟಾದರೆ ರಾಜ್ಯದಲ್ಲಿನ ಅಕ್ಷರಸ್ಥರಲ್ಲಿ ಜಿಲ್ಲೆಯ ಪಾಲು ಶೇ.೧೮೮ರಷ್ಟಿದೆ. ಇದೇನು ದೊಡ್ಡ ಸಾಧನೆಯಲ್ಲ. ಕರ್ನಾಟಕದ ಬಹುಪಾಲು ಜಿಲ್ಲೆಗಳ ಹಾಗೆ ಗದಗವು ಕೃಷಿಪ್ರಧಾನ ಜಿಲ್ಲೆಯಾಗಿದೆ. ಜಿಲ್ಲೆಯ ದುಡಿಮೆಗಾರ ವರ್ಗದಲ್ಲಿ ಶೇ.೭೨.೧೬ರಷ್ಟು ದುಡಿಮೆಗಾರರು ಕೃಷಿಯನ್ನು ಅವಲಂಬಿಸಿ ಕೊಂಡಿದ್ದಾರೆ. ಜಿಲ್ಲೆಯ ಒಟ್ಟು ದುಡಿಮೆಗಾರ (೩೪೯೪೭೭) ವರ್ಗದಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ಶೇ.೪೨.೩೫. ಈ ಒಂದು ಅಂಶದಿಂದ ಜಿಲ್ಲೆಯಲ್ಲಿ ಬಡತನದ ಒತ್ತಡ ಹಾಗೂ ತೀವ್ರತೆ ಉಳಿದ ಜಿಲ್ಲೆಗಳಿಗಿಂತ ಅಧಿಕವಾಗಿದೆಯೆಂದು ಹೇಳಬಹುದು. ಕರ್ನಾಟಕದಲ್ಲಿ ಒಟ್ಟು ದುಡಿಮೆಗಾರ ವರ್ಗದಲ್ಲಿ ಶೇ.೪೦ಕ್ಕಿಂತ ಅಧಿಕ ಕೃಷಿ ಕಾರ್ಮಿಕರನ್ನು ಹೊಂದಿರುವ ಜಿಲ್ಲೆಗಳ ಸಂಖ್ಯೆ ಒಂಬತ್ತು. ಗದಗ ಜಿಲ್ಲೆಯಲ್ಲಿ ದುಡಿಮೆಗಾರ ವರ್ಗದಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ಶೇ.೪೨.೩೫. ಕರ್ನಾಟಕದ ೧೦ ಜಿಲ್ಲೆಗಳಲ್ಲಿ ಮಾತ್ರ ಕೃಷಿ ಕಾರ್ಮಿಕರಲ್ಲಿ ಪುರುಷರಿಗಿಂತ ಮಹಿಳೆಯರ ಪ್ರಮಾಣ ಅಧಿಕವಾಗಿದೆ. ಗದಗ ಜಿಲ್ಲೆಯಲ್ಲಿನ ಒಟ್ಟು ಕೃಷಿ ಕಾರ್ಮಿ ಕರಲ್ಲಿ (೧,೪೮,೦೦೧) ಮಹಿಳೆಯರ ಪ್ರಮಾಣ ಶೇ.೫೩.೪೦.
ಜಿಲ್ಲೆಯಲ್ಲಿನ ದುಡುಮೆಗಾರ ವರ್ಗದಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣವು ಅಧಿಕವಾಗಿರುವುದು ಒಂದು ಮುಖ್ಯ ಸಂಗತಿಯ ಕಡೆಗೆ ಕೈಬೆರಳು ತೋರಿಸುತ್ತದೆ. ಪ್ರಸ್ತುತ ಅಧ್ಯಯನದ ಏಳನೆಯ ಅಧ್ಯಾಯದಲ್ಲಿ ತೋರಿಸಿರುವಂತೆ ಗದಗ ಜಿಲ್ಲೆಯ ಭೂಮಾಲೀಕತ್ವದಲ್ಲಿ ತೀವ್ರ ಸ್ವರೂಪದ ಅಸಮಾನತೆಗಳಿವೆ. ರಾಜ್ಯಮಟ್ಟದಲ್ಲಿ ಜಮೀನ್ದಾರಿ ಹಿಡುವಳಿಗಳ ಪ್ರಮಾಣ ಶೇ.೧೩.೨೪ರಷ್ಟಿದ್ದು, ಅವರು ಹಿಡುವಳಿ ವಿಸ್ತೀರ್ಣದಲ್ಲಿ ಶೇ.೪೬.೫೦ರಷ್ಟು ಭೂಮಿಯ ಮೇಲೆ ಮಾಲೀಕತ್ವ ಪಡೆ ದಿದ್ದಾರೆ. ಆದರೆ ಗದಗ ಜಿಲ್ಲೆಯಲ್ಲಿ ಶೇ.೩೨.೪೮ ರಷ್ಟಿರುವ ಜಮೀನ್ದಾರಿ ಹಿಡುವಳಿಗಾರರು ಜಿಲ್ಲೆಯ ಭೂ ಹಿಡುವಳಿ ವಿಸ್ತೀರ್ಣದಲ್ಲಿ ಶೇ.೫೮.೩೦ರಷ್ಟು ಪ್ರದೇಶದ ಮೇಲೆ ಮಾಲೀಕತ್ವ ಸಾಧಿಸಿಕೊಂಡು ಬಿಟ್ಟಿದೆ ಈ ಬಗೆಯ ಭೂ ಹಿಡುವಳಿ ಗಳ ಮಾಲೀಕತ್ವದಲ್ಲಿನ ಅಸಮಾನತೆಯಿಂದಾಗಿಯೆ ಜಿಲ್ಲೆಯಲ್ಲಿ ಕೃಷಿ ಕಾರ್ಮಿಕರ ಪ್ರಮಾಣ ಅಗಾಧವಾಗಿದೆ.
ಅಭಿವೃದ್ಧಿಯ ಲಿಂಗಸಂಬಂಧಗಳು
ತನ್ನ ತಾಯಿ ಜಿಲ್ಲೆ ಧಾರವಾಡಕ್ಕೆ ಹೋಲಿಸಿದರೆ ಗದಗ ಜಿಲ್ಲೆಯ ಲಿಂಗಪರಿಮಾಣ ಉತ್ತಮವಾಗಿದೆ. ಧಾರವಾಡ ಜಿಲ್ಲೆಯಲ್ಲಿ ಲಿಂಗ ಪರಿಮಾಣ ೯೩೫ರಷ್ಟಿದ್ದರೆ ಗದಗ ಜಿಲ್ಲೆಯಲ್ಲಿ ಅದು ೯೬೯ರಷ್ಟಿದೆ. ಗದಗ ಜಿಲ್ಲೆಯ ಲಿಂಗಪರಿಮಾಣವು ರಾಜ್ಯಮಟ್ಟದ ಲಿಂಗಪರಿಮಾಣಕ್ಕಿಂತ ಅಧಿಕವಾಗಿದೆ. ಇದಕ್ಕೆ ಒಂದು ಕಾರಣವೆಂದರೆ ರಾಜ್ಯದಲ್ಲಿ ಲಿಂಗಪರಿಮಾಣ ಅತ್ಯಧಿಕವಿರುವ ರೋಣ ತಾಲ್ಲೂಕು ಗದಗ ಜಿಲ್ಲೆಯಲ್ಲಿದೆ. ರಾಜ್ಯಮಟ್ಟದಲ್ಲಿ ಒಟ್ಟು ಜನಸಂಖ್ಯೆಯಲ್ಲಿ ಮಹಿಳೆಯರ ಪ್ರಮಾಣವು ಶೇ.೪೮.೯೭ರಷ್ಟಿದ್ದರೆ ಗದಗ ಜಿಲ್ಲೆಯಲ್ಲಿ ಮಹಿಳೆಯರ ಪ್ರಮಾಣವು ಶೇ.೪೯.೨೧ರಷ್ಟಿದೆ. ರಾಜ್ಯದಲ್ಲಿನ ದುಡಿಮೆಗಾರ ವರ್ಗದಲ್ಲಿ ಮಹಿಳೆಯರ ಪ್ರಮಾಣ ಶೇ.೨೮.೯೫ರಷ್ಟಿದ್ದರೆ ಗದಗ ಜಿಲ್ಲೆಯಲ್ಲಿನ ದುಡಿಮೆಗಾರ ವರ್ಗದಲ್ಲಿ ಮಹಿಳೆಯರ ಪ್ರಮಾಣ ಶೇ.೩೪.೫೦.
ಒಟ್ಟಾರೆ ಗದಗ ಜಿಲ್ಲೆಯ ಅಭಿವೃದ್ಧಿಯ ಮೂಲದ್ರವ್ಯ ಮಹಿಳೆಯರಾಗಿದ್ದಾರೆ. ಕೃಷಿಯು ನಮ್ಮ ಸಮಾಜದ – ಆರ್ಥಿಕತೆಯ ‘ಬೆನ್ನೆಲುಬು’ ಎನ್ನುವುದು ವಾಡಿಕೆಯಲ್ಲಿದೆ. ಇದನ್ನು ಮುಂದುವರಿಸಿ ‘ಮಹಿಳಾ ದುಡಿಮೆಗಾರ ವರ್ಗವು ಕೃಷಿಯ ಬೆನ್ನೆಲುಬಾಗಿದೆ’ ಎಂದು ಹೇಳಬಹುದು. ಆದರೆ ಈ ಜಿಲ್ಲೆಯ ಮಹಿಳೆಯರಿಗೆ ಅಭಿವೃದ್ಧಿಯಲ್ಲಿ ಸಮಪಾಲು ದೊರೆಯುತ್ತಿಲ್ಲ ಉದಾಹರಣೆಗೆ ಇಡೀ ರಾಜ್ಯದಲ್ಲಿ ಗಂಡು – ಹೆಣ್ಣುಗಳ ನಡುವಿನ ಸಾಕ್ಷರತಾ ಅಂತರ ಗದಗ ಜಿಲ್ಲೆಯಲ್ಲಿ ಅತ್ಯಧಿಕ ಶೇ. ೩೧.೯೪ ಅಂಶಗಳಷ್ಟಿದೆ. ರಾಜ್ಯಮಟ್ಟದಲ್ಲಿ ಗಂಡು – ಹೆಣ್ಣುಗಳ ನಡುವಿನ ಸಾಕ್ಷರತಾ ಅಂತರ ಕೇವಲ ಶೇ.೨೨.೯೨. ಅಭಿವೃದ್ಧಿ ಪ್ರಕ್ರಿಯೆಯಲ್ಲಿ ಅವರ ಪಾತ್ರ ನಿರ್ಣಾಯಕವಾದುದಾಗಿದೆ. ಆದರೆ ಸಮಾಜದಲ್ಲಿ ಅವರ ದುಡಿಮೆಗಾಗಲಿ, ನಿರ್ಣಾಯಕ ಪಾತ್ರಕ್ಕಾಗಲಿ ಮನ್ನಣೆ ದೊರೆಯುತ್ತಿಲ್ಲ. ಉದಾಹರಣೆಗೆ ಅಕ್ಷರಸ್ಥರ ಸಂಖ್ಯೆಯನ್ನು ನೋಡಬಹುದು. ಗದಗ ಜಿಲ್ಲೆಯ ಜನಸಂಖ್ಯೆಯಲ್ಲಿ ಮಹಿಳೆಯರ ಪಾಲು ಶೇ.೪೯.೨೧ರಷ್ಟಿದ್ದರೆ ಜಿಲ್ಲೆಯ ಒಟ್ಟು ಅಕ್ಷರಸ್ಥರಲ್ಲಿ ಮಹಿಳೆಯರ ಪ್ರಮಾಣ ಕೇವಲ ಶೇ.೩೫. ಆದರೆ ಜಿಲ್ಲೆಯಲ್ಲಿರುವ ಅನಕ್ಷರಸ್ಥರಲ್ಲಿ ಮಹಿಳೆಯರ ಪ್ರಮಾಣ ಶೇ.೬೭.೩೮. ಆರೋಗ್ಯಕ್ಕೆ ಸಂಬಂಧಿಸಿದಂತೆಯೂ ಜಿಲ್ಲೆಯಲ್ಲಿ ಮಹಿಳೆಯರ ಸ್ಥಿತಿಗತಿಗಳು ದಾರುಣವಾಗಿವೆ. ಜಿಲ್ಲೆಯಲ್ಲಿ ೬ರಿಂದ ೧೪ವರ್ಷ ವಯೋಮಾನದ ಮಕ್ಕಳಲ್ಲಿ ಶಾಲೆ ಪ್ರವೇಶಿಸದ ಮಕ್ಕಳ ಪ್ರಮಾಣ ರಾಜ್ಯಮಟ್ಟದಲ್ಲಿ ಶೇ.೨೭.೭೨ರಷ್ಟಿದ್ದರೆ ಗದಗದಲ್ಲಿ ಅದು ಶೇ.೩೧.೪೩ರಷ್ಟಿದೆ. ಜಿಲ್ಲೆಯಲ್ಲಿ ಶಾಲೆಗೆ ಹೋಗದ ಬಾಲಕರ ಪ್ರಮಾಣ ಶೇ.೨೬.೬೯ರಷ್ಟಿದ್ದರೆ ಬಾಲಕಿಯರ ಪ್ರಮಾಣ ಶೇ.೩೬.೩೧ರಷ್ಟಿದೆ. ಒಂದನೆಯ ತರಗತಿಯಿಂದ ಏಳನೆಯ ತರಗತಿಯವರೆಗೆ ಶಾಲಾ ದಾಖಲಾತಿಯಲ್ಲಿ ಬಾಲಕಿಯರ ಪ್ರಮಾಣ ಕೇವಲ ಶೇ.೪೭.೬೮ರಷ್ಟಿದ್ದರೆ ಹಾಜರಾತಿಯಲ್ಲಿ ಅವರ ಪ್ರಮಾಣ ಶೇ.೫೦ರಷ್ಟಿದೆ.
ಅಭಿವೃದ್ಧಿ ಪ್ರಕ್ರಿಯೆಯಲ್ಲಿ ಲಿಂಗಸಂಬಂಧಗಳು ತೀವ್ರಸ್ವರೂಪದ ಅಸಮಾನತೆಗಳಿಂದ ಕೂಡಿದೆ. ದುಡಿಮೆಯಲ್ಲಿ ಅವರ ಕಾಣಿಕೆ ಅಪಾರವಾಗಿದ್ದರೂ ಅಭಿವೃದ್ಧಿಯ ಫಲಗಳಲ್ಲಿ ಅವರ ಪಾಲು ನಿಕೃಷ್ಟವಾದುದಾಗಿದೆ. ಗದಗ ಜಿಲ್ಲೆಯ ಅಭಿವೃದ್ಧಿಯ ಮೂಲದಲ್ಲಿರುವ ಲಿಂಗತಾರಮ್ಯದ ಸಂಗತಿಗಳನ್ನು ತೊಡೆದುಹಾಕಲು ಪ್ರಯತ್ನಿಸಬೇಕಾಗಿದೆ. ಜಿಲ್ಲೆಯು ಪ್ರಜ್ಞಾಪೂರ್ವಕವಾಗಿ ಲಿಂಗತಾರಮ್ಯವನ್ನು ತೊಡೆದುಹಾಕಬೇಕಾಗಿದೆ. ಅಭಿವೃದ್ಧಿ ಕಾರ್ಯಕ್ರಮಗಳು ಲಿಂಗಪ್ರಜ್ಞೆಯಿಂದ ಮೆರೆಯುವಂತಾಗಬೇಕು.
ಮೌಲ್ಯ ನಿರಪೇಕ್ಷ ಧೋರಣೆ
ವರಮಾನ ಕೇಂದ್ರಿತ ಸಾಂಪ್ರದಾಯಿಕ ಅಭಿವೃದ್ಧಿ ವಿಚಾರ ಪ್ರಣಾಲಿಕೆಯಲ್ಲಿನ ಬಹುಮುಖ್ಯ ಸಮಸ್ಯೆಯೆಂದರೆ ಅದರ ಮೌಲ್ಯ ನಿರಪೇಕ್ಷ ಧೋರಣೆ. ಮೌಲ್ಯ ನಿರಪೇಕ್ಷತೆಯು ಒಂದು ದೊಡ್ಡ ಸದ್ಗುಣವೆನ್ನುವಂತೆ ಅದಕ್ಕೆ ಉನ್ನತ ಮನ್ನಣೆ ನೀಡಲಾಗುತ್ತಿದೆ. ಅದೊಂದು ಅಪೇಕ್ಷಣೀಯ ಗುಣವೆನ್ನುವಂತೆ ನೋಡುತ್ತಾ ಬರಲಾಗಿದೆ. ಸಮಾಜದ ಎಲ್ಲ ವರ್ಗಗಳನ್ನು ಅಭಿವೃದ್ಧಿ ಒಳಗೊಳ್ಳುತ್ತದೆ. ಅಂತರ್ಗತ ಮಾಡಿಕೊಳ್ಳುತ್ತದೆ ಎಂಬ ನಂಬಿಕೆಯೇ ಮೌಲ್ಯ ನಿರಪೇಕ್ಷತೆ. ವಾಸ್ತವವಾಗಿ ಅಭಿವೃದ್ಧಿ ಎಂಬುದು ನಿರ್ವಾತದಲ್ಲಿ ಸಂಭವಿಸುವ ಕ್ರಿಯೆಯಲ್ಲ. ಅದು ಸಾಮಾಜಿಕ ಚೌಕಟ್ಟಿನೊಳಗೆ ಸಂಭವಿಸಬೇಕು. ಒಂದು ದೇಶ/ಪ್ರದೇಶದ ಸಾಮಾಜಿಕ ವ್ಯವಸ್ಥೆಯ ಸ್ವರೂಪಕ್ಕನುಗುಣವಾದ ಪರಿಯಲ್ಲಿ ಅಭಿವೃದ್ಧಿ ಸಂಭವಿಸುತ್ತದೆ. ಈ ಬಗ್ಗೆ ಅಮರ್ತ್ಯಸೇನ್‌ ಹೀಗೆ ಬರೆಯುತ್ತಾರೆ. “ವಿವಿಧ ಬಗೆಯ ಅಸಮಾನತೆ ತಾರತಮ್ಯಗಳು ಸಮಾಜದ ಮೂಲದಲ್ಲಿ ರುವ ಸಾಮಾಜಿಕ ಮತ್ತು ಆರ್ಥಿಕ ಶಕ್ತಿಗಳ ಅಸೌಷ್ಟವತೆಯ ಅಭಿವ್ಯಕ್ತಿಯಾಗಿರುತ್ತವೆ” (೧೯೯೪). ಒಟ್ಟಿನಲ್ಲಿ ಅಭಿವೃದ್ಧಿ ಪ್ರಕ್ರಿಯೆಯು ಸಾಮಾಜಿಕ ವ್ಯವಸ್ಥೆಯಿಂದ ಅತೀತವಾಗಿರುವುದಿಲ್ಲ. ಏಣಿಶ್ರೇಣಿ, ಲಿಂಗತಾರತಮ್ಯ, ಜಾತಿಭೇದಗಳಿಂದ ಕೂಡಿರುವ ನಮ್ಮ ಸಮಾಜದ ಸಂದರ್ಭದಲ್ಲಿ ಅಭಿವೃದ್ಧಿಯು ಉನ್ನತವರ್ಗದ ಪ್ರತಿಷ್ಠಿತರ ಹಿತಾಸಕ್ತಿಗಳನ್ನು ಮಾತ್ರ ಪೂರೈಸುತ್ತಿರುತ್ತದೆ. ಉನ್ನತ ವರ್ಗದ, ಪ್ರತಿಷ್ಠಿತ ವರ್ಗದ, ಎಲೈಟ್ ವರ್ಗದ, ಪುರುಷ ವರ್ಗದ ಹಿತಾಸಕ್ತಿಗಳು, ಸಮಸ್ಯೆಗಳು ಇಡೀ ಸಮಾಜದ ಹಿತಾಸಕ್ತಿಗಳು, ಸಮಸ್ಯೆಗಳು ಎನ್ನುವಂತೆ ಪ್ರತಿಪಾದಿಸಲಾಗುತ್ತಿದೆ. ಈ ಬಗೆಯ ‘ಅಪ್ರೋಚ್ ಬಯಾಸ್’ ಅಭಿವೃದ್ಧಿ ಪ್ರಕ್ರಿಯೆಯ ಮೂಲದಲ್ಲಿ ಕೆಲಸ ಮಾಡುತ್ತಿರುತ್ತದೆ.
ಈ ನಿರಪೇಕ್ಷತಾ ಧೋರಣೆಯನ್ನು ಕೈಬಿಡಬೇಕಾಗುತ್ತದೆ. ಸಮಾಜದಲ್ಲಿರುವ ದುರ್ಬಲರ, ದಲಿತರ, ದಮನಕ್ಕೆ ಒಳಗಾದವರ, ಮಹಿಳೆಯರ ಹಿತಾಸಕ್ತಿಗಳನ್ನು ಅಭಿವೃದ್ಧಿ ಆದ್ಯತೆಯಾಗಿ ಪರಿಗಣಿಸಬೇಕು. ಇದನ್ನು ಪ್ರಜ್ಞಾಪೂರ್ವಕ ವಾಗಿ ಅಭಿವೃದ್ಧಿ ಪ್ರಕ್ರಿಯೆಯಲ್ಲಿ ಅಳವಡಿಸಬೇಕಾಗುತ್ತದೆ. ಗದಗ ಜಿಲ್ಲೆಯ ಸಂದರ್ಭದಲ್ಲಿ ಅಭಿವೃದ್ಧಿಯು ೧.೪೮ ಲಕ್ಷದಷ್ಟಿರುವ ಕೃಷಿ ಕಾರ್ಮಿಕರ ಹಾಗೂ ೪.೨೨ ಲಕ್ಷದಷ್ಟಿರುವ ಮಹಿಳೆಯರ ಹಿತಾಸಕ್ತಿಗಳನ್ನು ಪೂರೈಸುವ ವ್ರತವನ್ನು ಕೈಗೊಳ್ಳಬೇಕಾಗುತ್ತದೆ. ಜಿಲ್ಲೆಯಲ್ಲಿರುವ ಒಟ್ಟು ಪರಿಶಿಷ್ಟ ಜನಸಂಖ್ಯೆ ೨.೨೮ ಲಕ್ಷ. ಒಟ್ಟು ಜನಸಂಖ್ಯೆಯಲ್ಲಿ ಇವರ ಪ್ರಮಾಣ ಶೇ.೧೬.೨೩. ಈ ವರ್ಗದ ಹಿತಾಸಕ್ತಿಗಳನ್ನು ಪೂರೈಸುವ, ಈ ವರ್ಗದ ಜನರ ಬದುಕನ್ನು ಉತ್ತಮ ಪಡಿಸುವ ದೀಕ್ಷೆಯನ್ನು ಅಭಿವೃದ್ಧಿ ತೊಡಬೇಕಾಗುತ್ತದೆ. ಮೌಲ್ಯ ನಿರಪೇಕ್ಷತೆ ಎಂಬುದೇನು ಅಪೇಕ್ಷಣೀಯ ಗುಣವಲ್ಲ. ನಿರ್ದಿಷ್ಟ ಧೋರಣೆಯನ್ನು ತಳೆಯಬೇಕಾದುದು ಅಭಿವೃದ್ಧಿಯ ಗುಣವಾಗಬೇಕು.
ಉತ್ತಮ ಬದುಕೊ ಅಥವಾ ಉನ್ನತ ವರಮಾನವೋ?
ವರಮಾನವು ಅಭಿವೃದ್ಧಿಯ ಮಟ್ಟವನ್ನು ಮಾಪನ ಮಾಡುವ ಅಳತೆಗೋಲಾಗಿದೆ. ಓಂದು ದೇಶ/ಪ್ರದೇಶದ ವರಮಾನದಲ್ಲಾಗುವ ವೃದ್ಧಿಯನ್ನೇ ಅಭಿವೃದ್ಧಿ ಎಂದು ಕರೆಯಲಾಗಿದೆ. ವರಮಾನದಲ್ಲಿನ ಏರಿಕೆಯನ್ನು ಅಭಿವೃದ್ಧಿಗೆ ಸಂವಾದಿಯನ್ನಾಗಿ ಮಾಡಲಾಗಿದೆ. ವರಮಾನದಲ್ಲಿನ ಏರಿಕೆಯನ್ನು ಉಂಟುಮಾಡುವುದೇ ಅಭಿವೃದ್ಧಿಯ ಗುರಿಯಾಗಿದೆ. ಈ ಬಗೆಯ ಅಭಿವೃದ್ಧಿ ವಿಚಾರಧಾರೆಯಲ್ಲಿ ಜನರ ಬದುಕಿಗೆ ಸಂಬಂಧಪಟ್ಟ ಅನೇಕ ಸಂಗತಿಗಳು ಆರೋಗ್ಯ, ಅಕ್ಷರ, ಆಹಾರ, ಆವಾಸ ಮುಂತಾದವು ಅಪ್ರಧಾನವಾಗಿ ಬಿಡುತ್ತವೆ. ಆದರೆ ಜನರ ಬದುಕು ಉತ್ತಮಗೊಳಿಸುವುದು ಆರೋಗ್ಯ ಅಕ್ಷರ, ಆಹಾರ, ಆವಾಸ ಮುಂತಾದವುಗಳ ಲಭ್ಯತೆ ಹಾಗೂ ಬಳಕೆಯನ್ನು ಅವಲಂಬಿಸಿಕೊಂಡಿರುತ್ತದೆ. ವಾಸ್ತವವಾಗಿ ಆರೋಗ್ಯ – ಅಕ್ಷರ, ಭದ್ರತೆ ಮುಂತಾದವು ಉತ್ತಮ ಬದುಕಿನ ಅಂತರ್ಗತ ಭಾಗಗಳೇ ಆಗಿವೆ. ಉತ್ತಮ ಬದುಕು ಎಂದರೆ ಆರೋಗ್ಯವಂತ ಬದುಕು. ದೀರ್ಘಕಾಲ ಬದುಕುವ ಬದುಕು, ಅಕ್ಷರ ವಿದ್ಯೆಯನ್ನು ಒಳಗೊಂಡ ಬದುಕು, ವರಮಾನವು ಅಭಿವೃದ್ಧಿಯ ಸಾಧನವೇ ವಿನಾ ಅದೇ ಅಭಿವೃದ್ಧಿಯಲ್ಲ. ಆದರೆ ಆರೋಗ್ಯ – ಅಕ್ಷರ ವಿದ್ಯೆಗಳು ಅಭಿವೃದ್ಧಿಯ ಸಾಧನ ಗಳೂ ಹೌದು ಮತ್ತು ಅವು ಅಭಿವೃದ್ಧಿಯ ಅಂರ್ತಗತ ಭಾಗಗಳೂ ಆಗಿವೆ. ಆದರೆ ಸಾಂಪ್ರದಾಯಿಕ ಅಭಿವೃದ್ಧಿ ವಿಚಾರ ಪ್ರಣಾಳಿಕೆಯಲ್ಲಿ ‘ವರಮಾನ’ವೇ ಅಭಿವೃದ್ಧಿ ಎನ್ನುವಂತಾಗಿಬಿಟ್ಟಿದೆ. ಅಮರ್ತ್ಯಸೇನ್ ಹೇಳುತ್ತಾರೆ – ವರಮಾನವು ಅಭಿವೃದ್ಧಿಯ ಉಪಕರಣವಾಗಿದೆ. ಜನರ ಬದುಕು ಉತ್ತಮಗೊಳ್ಳುವ ಪರಿಯೇ ಅಭಿವೃದ್ಧಿ. ಜನರು ಜನರ ಬದುಕು ಅಭಿವೃದ್ಧಿಯ ಸಾಧನವೂ ಹೌದು ಮತ್ತು ಸಾಧ್ಯವೂ ಹೌದು. ಅಮರ್ತ್ಯಸೇನ್ ಪ್ರಕಾರ ಅಭಿವೃದ್ಧಿ ಪ್ರಕ್ರಿಯೆಯಲ್ಲಿ ಆರೋಗ್ಯ – ಅಕ್ಷರಗಳು ತಮ್ಮ ಅಂತಸ್ಥವಾದಿ ಪಾತ್ರದಿಂದಾಗಿ ತುಂಬಾ ಮುಖ್ಯವಾಗುತ್ತವೆ. ಆರೋಗ್ಯ ಭಾಗ್ಯ, ಸಾಕ್ಷರತೆ ಮುಂತಾದವು ತಮ್ಮಷ್ಟಕ್ಕೆ ತಾವು ಮಹತ್ವದ್ದಾಗಿವೆ. ಅವುಗಳು ಜನರ ಬದುಕಿನ ಅಂತಸ್ಥ ಭಾಗಗಳಾಗಿವೆ. ಅವು ಅಭಿವೃದ್ಧಿಯ ಉಪಕರಣಗಳು ಹೌದು ಮತ್ತು ಅಭಿವೃದ್ಧಿಯ ಅಂತಸ್ಥ ಭಾಗಗಳೂ ಹೌದು.
ಅಂದ ಮೇಲೆ ಅಭಿವೃದ್ಧಿಯ ಗುರಿ ಕೇವಲ ವರಮಾನದ ಏರಿಕೆಯಾಗಿ ಬಿಡಬಾರದು. ಜನರ ಬದುಕು ಉತ್ತಮಗೊಳ್ಳುವ ಪರಿಯೇ ಅಭಿವೃದ್ಧಿ. ಬದುಕನ್ನು ಉತ್ತಮಪಡಿಸಿಕೊಳ್ಳಲು ಲಭ್ಯವಿರುವ ಅವಕಾಶಗಳನ್ನು ತನ್ನದಾಗಿಸಿಕೊಳ್ಳುವ ‘ಸಾಮರ್ಥ್ಯ’ ಹಾಗೂ ಲಭ್ಯವಿರುವ ಅವಕಾಶಗಳಲ್ಲಿ ಜನರು ತಮಗೆ ಅಗತ್ಯವಾದುದನ್ನು ಆಯ್ಕೆ ಮಾಡಿಕೊಳ್ಳುವ ‘ಸ್ವಾತಂತ್ರ್ಯ’ಗಳನ್ನು ಅಮರ್ತ್ಯಸೇನ್ ‘ಧಾರಣಶಕ್ತಿ’ ಎಂದು ಕರೆದಿದ್ದಾರೆ. ಈ ಧಾರಣಶಕ್ತಿಯ ಸಂವರ್ಧನೆಯೇ ಅಭಿವೃದ್ಧಿ. ಧಾರಣಶಕ್ತಿಯ ದುಸ್ಥಿತಿಯೇ ಬಡತನ.
ಗದಗ ಜಿಲ್ಲೆಯ ಸಂದರ್ಭದಲ್ಲಿ ಜನರ ಬದುಕು ತೀವ್ರ ದುಸ್ಥಿತಿಯಿಂದ ನರಳುತ್ತಿದೆ. ಆರೋಗ್ಯ ಸೌಲಭ್ಯಗಳು ಉತ್ತಮವಾಗಿಲ್ಲ. ಅನಕ್ಷರತೆ ತಾಂಡವಾಡುತ್ತಿವೆ. ಲಿಂಗತಾರತಮ್ಯವು ತೀವ್ರವಾಗಿದೆ. ಇದರಿಂದಾಗಿ ಜಿಲ್ಲೆಯ ಅಭಿವೃದ್ಧಿಯ ದೃಷ್ಟಿಯಿಂದ ಸಾಕ್ಷರತೆ, ಅಕ್ಷರವಿದ್ಯೆ, ಆಹಾರಭದ್ರತೆಗಳನ್ನು ಉತ್ತಮಪಡಿಸುವ ಅಗತ್ಯವಿದೆ.
ವರಮಾನದಲ್ಲಿ ಅಸಮಾನತೆಯ ಸ್ವರೂಪ
ಈಗಾಗಲೇ ನೋಡಿರುವಂತೆ ಜಿಲ್ಲೆಯಲ್ಲಿ ಪ್ರಾಥಮಿಕ ವಲಯವನ್ನು ಅವಲಂಬಿಸಿ ಕೊಂಡಿರುವ ದುಡಿಮೆಗಾರ ವರ್ಗದ ಪ್ರಮಾಣ ಶೇ.೭೩.೯೫. ಈ ಪ್ರಮಾಣದ ದುಡಿಮೆಗಾರ ವರ್ಗವು ಜಿಲ್ಲೆಯ ವರಮಾನದಲ್ಲಿ ಕೇವಲ ಶೇ.೩೭.೬೦ರಷ್ಟು ಪಾಲು ಪಡೆದಿದೆ. ಈ ವಲಯದಲ್ಲಿನ ದುಡಿಮೆಗಾರ ವರ್ಗದ ತಲಾ ಉತ್ಪನ್ನ ಕೇವಲ ರೂ.೧೦೭.೧೨. ಆದರೆ ಪ್ರಾಥಮಿ ಕೇತರ ವಲಯದಲ್ಲಿರುವ ಶೇ.೨೬.೦೫ರಷ್ಟು ದುಡಿಮೆಗಾರ ವರ್ಗವು ಜಿಲ್ಲೆಯ ವರಮಾನದ ಶೇ.೬೪.೪೦ರಷ್ಟನ್ನು ಅನುಭವಿಸುತ್ತಿದೆ. ಈ ವಲಯದಲ್ಲಿನ ದುಡಿಮೆಗಾರ ವರ್ಗದ ತಲಾ ಉತ್ಪನ್ನ ರೂ.೫೦೪. ಸಮಾಜದ ಉನ್ನತ ಜಾತಿ/ ವರ್ಗದ ಜನರು ಮಾತ್ರ ಪ್ರಾಥಮಿಕೇತರ ವರ್ಗವನ್ನು ಪ್ರವೇಶಿಸಬಹುದು. ಕೆಳಜಾತಿ/ವರ್ಗದ ಜನತೆಯು ಪ್ರಾಥಮಿಕೇತರ ವಲಯವನ್ನು ಪ್ರವೇಶಿಸುವುದು ಕಷ್ಟ ಸಾಧ್ಯ. ಪ್ರಾಥಮಿಕೇತರ ವಲಯದಲ್ಲಿರುವ ಕಡಿಮೆ ಸಂಖ್ಯೆಯ ದುಡಿಮೆಗಾರ ವರ್ಗ ವರಮಾನದಲ್ಲಿ ಸಿಂಹಪಾಲು ಪಡೆಯುತ್ತಿದ್ದರೆ ಪ್ರಾಥಮಿಕ ವಲಯದಲ್ಲಿರುವ ಬೃಹತ್ ಜನವರ್ಗವು ಜಿಲ್ಲೆಯ ವರಮಾನದಲ್ಲಿ ಅತಿ ಕಡಿಮೆ ಪಾಲು ಪಡೆದಿದೆ. ಈ ವಿವರಗಳಿಂದ ಗದಗ ಜಿಲ್ಲೆಯಲ್ಲಿರುವ ಆರ್ಥಿಕ ಅಸಮಾನತೆಯ ಸ್ಪಷ್ಟ ಚಿತ್ರ ಮೂಡುತ್ತದೆ.
ಪ್ರಾಥಮಿಕ ವಲಯದಲ್ಲಿ ಭೂಮಾಲೀಕತ್ವದಲ್ಲಿನ ಅಸಮಾನತೆ ಸ್ವರೂಪವನ್ನು ಹಿಂದೆ ಚರ್ಚಿಸಲಾಗಿದೆ. ಇದರಿಂದಾಗಿ ಗದಗ ಜಿಲ್ಲೆಗೆ ಸಂಬಂಧಿಸಿದಂತೆ ಅಭಿವೃದ್ಧಿಯನ್ನು ಹೇಗೆ ಸಮಾಜಮುಖಿಯನ್ನಾಗಿಸುವುದು? ಜನಮುಖಿಯನ್ನಾಗಿಸು ವುದು? ಲಿಂಗೀಕರಣಗೊಳಿಸುವುದು? ಎಂಬ ಪ್ರಶ್ನೆಗಳು ಮುಂದಿನ ಶತಮಾನದಲ್ಲಿ ಮುಖ್ಯವಾಗುತ್ತವೆ – ಮುಖ್ಯವಾಗಬೇಕು.
ಬಹುರೂಪಿ ಅಭಿವೃದ್ಧಿ
ಗದಗ ಜಿಲ್ಲೆಯ ಆರ್ಥಿಕತೆಯ ಮೂಲ ಲಕ್ಷಣ ಏಕರೂಪತೆ. ಈ ಜಿಲ್ಲೆಯ ದುಡಿಮೆಗಾರರಲ್ಲಿ ಶೇ.೭೩.೯೫ರಷ್ಟು ಜನರು ಪ್ರಾಥಮಿಕ ವಲಯವನ್ನು ಅವಲಂಬಿಸಿಕೊಂಡಿದ್ದಾರೆ. ಇದೊಂದು ಕೃಷಿ ಪ್ರಧಾನ ಜಿಲ್ಲೆಯಾಗಿದೆ. ಈ ಏಕರೂಪಿ ಸ್ವರೂಪವನ್ನು ಬದಲಾಯಿಸಿ ಬಹುರೂಪಿ ಆರ್ಥಿಕತೆಯನ್ನಾಗಿಸಬೇಕಾಗಿದೆ. ಪ್ರಾಥಮಿಕೇತರ ಚಟುವಟಿಕೆಗಳನ್ನು ತೀವ್ರಗತಿಯಲ್ಲಿ ಬೆಳಸಬೇಕಾಗಿದೆ.
ಪ್ರಾಥಮಿಕೇತರ ಚಟುವಟಿಕೆಗಳನ್ನು ಬೆಳಸಬೇಕು – ಬಹುರೂಪಿ ಆರ್ಥಿಕತೆಯನ್ನಾಗಿಸಬೇಕು ಎಂದರೆ ನಗರೀಕರಣವಲ್ಲ. ಗ್ರಾಮೀಣ ಪ್ರದೇಶದಲ್ಲೇ ಕೃಷಿಯೇತರ ಗ್ರಾಮೀಣ ಚಟುವಟಿಕೆಗಳನ್ನು ಬೆಳಸಬೇಕಾಗಿದೆ. ಕರಕುಶಲ, ಕೈಮಗ್ಗ, ಸಣ್ಣ ಪುಟ್ಟ ಯಂತ್ರಗಳ ತಯಾರಿಕೆ, ರಿಪೇರಿ, ಸಣ್ಣ ಪುಟ್ಟ ಅಂಗಡಿ, ಹೋಟೆಲು, ಹಣಕಾಸು ಸೇವೆ ಮುಂತಾದ ಚಟುವಟಿಕೆ ಗಳನ್ನು ಬೆಳಸುವುದರ ಮೂಲಕ ಜನರಿಗೆ ಉದ್ಯೋಗವನ್ನು ಒದಗಿಸಬಹುದು. ಬಹುರೂಪಿ ಆರ್ಥಿಕತೆಯೆಂದರೆ Diversified economy ಎಂದರೆ ವೃತ್ತಿಗಳ ಬಹುರೂಪತೆಯಾಗಿದೆ. ಏಕರೂಪಿ ಆರ್ಥಿಕತೆಗಳು ದಿಢೀರನೆ ಉಂಟಾಗುವ ಆರ್ಥಿಕ ಕುಸಿತವನ್ನು ತಡೆದುಕೊಳ್ಳಲು ಸಾಧ್ಯವಿಲ್ಲ. ಆದರೆ ಬಹುರೂಪಿ ಆರ್ಥಿಕತೆಗಳು ಆರ್ಥಿಕ ಕುಸಿತವನ್ನು ತಡೆದುಕೊಳ್ಳಬಲ್ಲವು. ಏಕೆಂದರೆ ಇಲ್ಲಿ ಒಂದು ವೃತ್ತಿಗೆ ಸಂಬಂಧಿಸಿದಂತೆ ಸಂಕಷ್ಟ ಉಂಟಾದಾಗ ಆರ್ಥಿಕತೆಯು ಇಂಥ ಹೊಡೆತಗಳನ್ನು ಇನ್ನೊಂದು ವೃತ್ತಿಯ ಸಮೃದ್ಧತೆಯಿಂದ ತಡೆದುಕೊಳ್ಳಬಲ್ಲದು. ಆದ್ದರಿಂದ ಜಿಲ್ಲಾಮಟ್ಟದಲ್ಲಿ ಪ್ರಾಥಮಿ ಕೇತರ ಚಟುವಟಿಕೆಗಳನ್ನು ಬೆಳಸಲು ಸಾಧ್ಯವಾಗುವ ಅಭಿವೃದ್ಧಿ ಯೋಜನೆಯನ್ನು ರೂಪಿಸಬೇಕಾಗಿದೆ.
ಜಿಲ್ಲಾ ಅಭಿವೃದ್ಧಿ ಅಧ್ಯಯನ – ಗದಗ: ೧೧. ಮುಕ್ತಾಯ
ಗದಗ ಜಿಲ್ಲೆ ರೂಪುಗೊಂಡು ಎರಡು ವರ್ಷಗಳು ಮುಗಿಯುತ್ತಾ ಬಂದಿದೆ. ಜಿಲ್ಲೆಯ ಜನರ ಬದುಕು ತೀವ್ರ ಬದಲಾದಂತೆ ಕಾಣಲಿಲ್ಲ. ನಿಜವಾಗಿ ಹೇಳಬೇಕೆಂದರೆ ಕಳೆದ ೪೦ – ೫೦ ವರ್ಷಗಳಿಂದ ಗದಗ ಜಿಲ್ಲೆಯಲ್ಲಿ ಜನರ ಬದುಕು ಯಥಾಸ್ಥಿತಿಯಲ್ಲಿ ಮುಂದುವರಿದಂತೆ ಕಾಣುತ್ತದೆ. ಬದಲಾವಣೆಗಳು ಆಗಿಲ್ಲವೆಂದು ಹೇಳಲು ಸಾಧ್ಯವಿಲ್ಲ. ಆದರೆ ಜಿಲ್ಲೆಯ ಆರ್ಥಿಕತೆಯ ಮೂಲ ಆಕೃತಿ ತೀವ್ರ ಬದಲಾಗಿಲ್ಲ. ಕೃಷಿಯನ್ನು ಅವಲಂಬಿಸಿಕೊಂಡಿರುವ ಜನರ ಪ್ರಮಾಣ ಕಳೆದ ೪ – ೫ ದಶಕಗಳಲ್ಲಿ ಬದಲಾಗಿಲ್ಲ. ಅದು ಶೇ.೫೦ರ ಆಸುಪಾಸುವಿನಲ್ಲಿದೆ. ಇದೊಂದು ಕೃಷಿ ಪ್ರಧಾನ ಜಿಲ್ಲೆ. ಜಿಲ್ಲೆಯ ನರಗುಂದ ತಾಲೂಕನ್ನು ಬಿಟ್ಟರೆ ಉಳಿದ ನಾಲ್ಕು ತಾಲೂಕುಗಳು ಮಳೆಯನ್ನು ಆಶ್ರಯಿಸಿದ ಕೃಷಿಯನ್ನು ಹೊಂದಿವೆ. ಈ ಜಿಲ್ಲೆಯ ರೈತಾಪಿ ಜನರ ಬದುಕು ಮಳೆ ಬಂದರೆ ಹಸನಾಗಿರುತ್ತದೆ, ಮಳೆಯಾಗದಿದ್ದರೆ ಬರಡಾಗುತ್ತದೆ. ಕೃಷಿಯೇತರ ಚಟು ವಟಿಕೆಗಳ ಪ್ರಮಾಣ ಸಾಧಾರಣವಾಗಿದೆ. ಜಿಲ್ಲೆಯಲ್ಲಿ ಸಾಕ್ಷರತೆ ಪ್ರಮಾಣ (ಶೇ.೫೫.೮೮) ಸಾಧಾರಣವಾಗಿದೆ. ನಾಲ್ಕಾರು ನೂಲು ಮತ್ತು ಬಟ್ಟೆ ಮಾಡುವ ಗಿರಣಿಗಳನ್ನು ಬಿಟ್ಟರೆ ಬೃಹತ್ ಉದ್ದಿಮೆಗಳು ಜಿಲ್ಲೆಯಲ್ಲಿ ಇಲ್ಲ. ತೃತೀಯ ವಲಯವು ವೇಗವಾಗಿ ಬೆಳೆಯುತ್ತಿದೆ.
ಈ ಜಿಲ್ಲೆಯ ಆರ್ಥಿಕ ರಚನೆ ವರಮಾನದ ತ್ರಿವಲಯವಾರು ಸ್ವರೂಪ ತೀವ್ರ ಬದಲಾಗುತ್ತಿದೆ. ಆದರೆ ಆರ್ಥಿಕ ರಚನೆಯ ದುಡಿಮೆಗಾರ ವರ್ಗದ ತ್ರಿವಲಯವಾರು ಸ್ವರೂಪ ಬದಲಾಗುತ್ತಿಲ್ಲ. ಈ ಬಗೆಯ ಬದಲಾವಣೆಯ ಜಿಲ್ಲೆಯಲ್ಲಿ ಆರ್ಥಿಕ ಅಸಮಾನತೆಯನ್ನು ಉಲ್ಬಣಗೊಳಿಸುತ್ತಿದೆ. ಉದಾಹರಣೆಗೆ ೧೯೯೧ರಲ್ಲಿ ಜಿಲ್ಲೆಯ ದುಡಿಮೆಗಾರ ವರ್ಗದ ಶೇ.೭೩.೯೫ರಷ್ಟು ಜನರು ಜಿಲ್ಲೆಯ ಆದಾಯದಲ್ಲಿ ಕೇವಲ ಶೇ.೩೧.೯ರಷ್ಟು ಪಾಲು ಪಡೆದಿದ್ದರೆ, ಶೇ.೨೬.೦೫ರಷ್ಟು ದುಡಿಮೆಗಾರ ವರ್ಗ ಜಿಲ್ಲೆಯ ಆದಾಯ ಶೇ.೬೮.೧ರಷ್ಟು ಪಾಲನ್ನು ಅನುಭವಿಸುತ್ತಿದೆ.
ಜಿಲ್ಲೆಯಲ್ಲಿನ ಭೂಮಾಲೀಕತ್ವದಲ್ಲಿ ತೀವ್ರ ಅಸಮಾನತೆ ಇರುವುದನ್ನು ಹಿಂದೆ ನೋಡಿದ್ದೇವೆ. ಜಿಲ್ಲೆಯಲ್ಲಿ ಶೇ.೭೬.೫೨ ರಷ್ಟಿರುವ ರೈತಾಪಿ ವರ್ಗವು ಭೂ ಹಿಡುವಳಿಗಳ ವಿಸ್ತೀರ್ಣದಲ್ಲಿ ಕೇವಲ ಶೇ.೪೧.೭೦ ಪಾಲು ಪಡೆದಿದ್ದರೆ ಶೇ.೩೨.೪೮ ರಷ್ಟಿರುವ ಜಮೀನ್ದಾರರು ಭೂ ಹಿಡುವಳಿಗಳ ವಿಸ್ತೀರ್ಣದ ಶೇ.೫೮.೩೦ರಷ್ಟು ಪಾಲು ಪಡೆದಿದ್ದಾರೆ. ಜಿಲ್ಲೆಯ ಅಭಿವೃದ್ಧಿ ಯ ಸ್ವರೂಪ ಅಸಮಾನತೆಯಿಂದ ಕೂಡಿದೆ. ಅಭಿವೃದ್ಧಿಯು ಜಿಲ್ಲೆಯಲ್ಲಿ ಅಸ್ತಿತ್ವದಲ್ಲಿರುವ ಅಸಮಾನತೆಯನ್ನು ಗಟ್ಟಿಗೊಳಿಸುತ್ತದೆಯೆ ವಿನಾ ಅದನ್ನು ಮುರಿಯು ಕೆಲಸವನ್ನು ಮಾಡುತ್ತಿಲ್ಲ. ಈ ಜಿಲ್ಲೆಯಲ್ಲಿ ಸಂಭವಿಸುತ್ತಿರುವ ಅಭಿವೃದ್ಧಿಯು ತುಂಬಾ ದುರ್ಬಲ ನೆಲೆಗಟ್ಟಿನ ಮೇಲೆ ನಿಂತಿದೆ. ಏಕೆಂದರೆ ಉತ್ಪನ್ನಕಾರಕ ವಲಯಗಳಾದ ಕೃಷಿ ಮತ್ತು ಉದ್ದಿಮೆ ಚಟು ವಟಿಕೆಗಳು ಸ್ಥಿರವಾಗಿದ್ದು ಸೇವಾವಲಯವು ತೀವ್ರಗತಿಯಲ್ಲಿ ಬೆಳೆಯುತ್ತಿದೆ. ಇದು ಆರೋಗ್ಯಕರ ಬೆಳವಣಿಗೆಯಲ್ಲ. ಏಕೆಂದರೆ ತೃತೀಯ ಸೇವಾವಲಯವು ವರಮಾನವನ್ನು ಗಳಿಸವ ವಲಯವೇ ವಿನಾ ಉತ್ಪಾದಿಸುವ ವಲಯವಲ್ಲ. ವರಮಾನವನ್ನು ಉತ್ಪಾದಿಸುವ ಪ್ರಾಥಮಿಕ ಮತ್ತು ದ್ವಿತೀಯ ವಲಯಗಳ ಚಟುವಟಿಕೆಗಳು ಸ್ಥಿರಗತಿಯಲ್ಲಿ ಬೆಳೆಯುತ್ತಿವೆ.
ಈ ಜಿಲ್ಲೆಯ ಅಭಿವೃದ್ಧಿಯ ಲಿಂಗ ಸಂಬಂಧಿ ಆಯಾಮಗಳು ರಾಜ್ಯದ ಉಳಿದೆಲ್ಲ ಜಿಲ್ಲೆಗಳಿಗಿಂತ ಭಿನ್ನವಾಗಿಲ್ಲ. ಈ ಜಿಲ್ಲೆಯ ದುಡಿಮೆಗಾರ ವರ್ಗದಲ್ಲಿ ೧/೩ಕ್ಕಿಂತ ಅಧಿಕ ಮಹಿಳೆಯರಿದ್ದಾರೆ. ಇದು ಅವರ ಸುವ್ಯಕ್ತ ದುಡಿಮೆಯ ಪ್ರಮಾಣ. ಮಹಿಳೆಯರ ದುಡಿಮೆಯ ಸಿಂಹಪಾಲು ಅವ್ಯಕ್ತವು, ಅದೃಶ್ಯವೂ ಆಗಿರುತ್ತದೆ. ಅದನ್ನು ಲೆಕ್ಕಕ್ಕೆ ತೆಗೆದುಕೊಂಡರೆ ಅವರ ದುಡಿಮೆಯ ಪ್ರಮಾಣವು ಪುರುಷರ ದುಡಿಮೆಗೆ ಸಮನಾಗಿ ಬಿಡುತ್ತದೆ. ಈ ಜಿಲ್ಲೆಯ ಕೃಷಿಯ ಬೆನ್ನೆಲುಬು ಮಹಿಳಿಯರಾ ಗಿದ್ದಾರೆ. ಈ ಜಿಲ್ಲೆಯ ಕೃಷಿ ಕಾರ್ಮಿಕ ವರ್ಗದ ಗಾತ್ರ ೧,೪೮,೦೦೧. ಇದರಲ್ಲಿ ಸರಿಸುಮಾರು ಶೇ.೫೩.೪ರಷ್ಟು ಮಹಿಳೆಯರಿದ್ದಾರೆ. ಮಹಿಳೆಯರ ಸಾಕ್ಷರತೆ ಪ್ರಮಾಣ ಶೇ.೩೯.೬೮. ಗದಗ ಜಿಲ್ಲೆಯ ಗ್ರಾಮೀಣ ಮಹಿಳೆಯರ ಸಾಕ್ಷರತೆ ಪ್ರಮಾಣ ಕೇವಲ ಶೇ.೩೪.೬೫.
ಮಾನವ ಅಭಿವೃದ್ಧಿ
ಕರ್ನಾಟಕ ಸರ್ಕಾರವು ಇತ್ತೀಚೆಗೆ ‘ಕರ್ನಾಟಕದಲ್ಲಿ ಮಾನವ ಅಭಿವೃದ್ಧಿ ೧೯೯೯’ ಎಂಬ ವರದಿಯನ್ನು ಬಿಡುಗಡೆ ಮಾಡಿದೆ. ಅದರಲ್ಲಿ ಕರ್ನಾಟಕದ ಹಳೆಯ ೨೦ ಜಿಲ್ಲೆಗಳ ಮಾನವ ಅಭಿವೃದ್ಧಿ ಸೂಚ್ಯಂಕ (HDI)ಗಳನ್ನು ಗಣನೆ ಮಾಡಿ ನೀಡಲಾಗಿದೆ. ಹೊಸ ಜಿಲ್ಲೆಗಳನ್ನು ವರದಿಯಲ್ಲಿ ಪರಿಗಣಿಸಲು ಸಾಧ್ಯವಾಗಿಲ್ಲ. ಗದಗ ಜಿಲ್ಲೆಯು ಪೂರ್ವದಲ್ಲಿ ಧಾರವಾಡ ಜಿಲ್ಲೆಯ ಭಾಗವಾಗಿದ್ದರಿಂದ ನಾವು ಧಾರವಾಡ ಜಿಲ್ಲೆಯ ‘ಮಾನವ ಅಭಿವೃದ್ಧಿ ಸೂಚ್ಯಂಕ’ವನ್ನು ಗದಗ ಜಿಲ್ಲೆಗೂ ಅನ್ವಯಿ ಸಬಹುದಾಗಿದೆ. ಧಾರವಾಡ ಜಿಲ್ಲೆಯ ಮಾನವ ಅಭಿವೃದ್ಧಿ ಸೂಚ್ಯಂಕ ೦.೪೫೯. ಕರ್ನಾಟಕ ರಾಜ್ಯದ ಮಾನವ ಅಭಿ ವೃದ್ಧಿ ಸೂಚ್ಯಂಕಕ್ಕಿಂತ (೦.೪೪೮) ಧಾರವಾಡ ಜಿಲ್ಲೆಯ ಮಾನವ ಅಭಿವೃದ್ಧಿ ಸೂಚ್ಯಂಕ ಉತ್ತಮವಾಗಿದೆ. ರಾಜ್ಯದಲ್ಲಿ ಧಾರವಾಡಕ್ಕೆ ಮಾನವ ಅಭಿವೃದ್ಧಿ ಸೂಚ್ಯಂಕದಲ್ಲಿ ೭ನೆಯ ಸ್ಥಾನವಿದೆ. ಇದೊಂದು ಉತ್ತಮ ಸಾಧನೆಯಾಗಿದೆ.
ಈ ಮೊದಲು ನಾವು ಹೇಳಿದಂತೆ ಗದಗ ಜಿಲ್ಲೆಯ ಅಭಿವೃದ್ಧಿಯು ಮಧ್ಯಮ ಗತಿ ಸ್ವರೂಪದ್ದಾಗಿದೆ. ಈ ಜಿಲ್ಲೆಯ ಅಭಿವೃದ್ಧಿ ಸ್ವರೂಪ ಮತ್ತು ಮಟ್ಟವು ಹೈದರಾಬಾದ್‌ – ಕರ್ನಾಟಕ ಪ್ರದೇಶದ ಜಿಲ್ಲೆಗಳಿಗಿಂತ ಉತ್ತಮವಾಗಿದೆ. ಇದರ ಮಾನವ ಅಭಿವೃದ್ಧಿ ಸೂಚ್ಯಂಕವು ದಕ್ಷಿಣ ಕರ್ನಾಟಕದ ಅನೇಕ ಜಿಲ್ಲೆಗಳಿಗಿಂತ ಉತ್ತಮವಾಗಿದೆ. ಈ ಹಿನ್ನಲೆಯಲ್ಲಿ ನಾವು ಗದಗ ಜಿಲ್ಲೆಯ ಅಭಿವೃದ್ಧಿಯನ್ನು ಪರಿಗಣಿಸಬೇಕಾಗಿದೆ. ಮಾನವ ಅಭಿವೃದ್ಧಿ ಸೂಚ್ಯಂಕದಲ್ಲಿ ಜಿಲ್ಲೆಯ ಸ್ಥಾನ ಉತ್ತಮವಾಗಿ ದ್ದರೂ, ವರಮಾನ ಮತ್ತು ಬಡತನದ ದೃಷ್ಟಿಯಿಂದ ಜಿಲ್ಲೆಯ ಸ್ಥಾನ ತೀವ್ರ ಕೆಳಮಟ್ಟದಲ್ಲಿದೆ. ಧಾರವಾಡ ಜಿಲ್ಲೆಯಲ್ಲಿ ಬಡತನದ ರೇಖೆಯ ಕೆಳಗೆ ಜೀವಿಸುತ್ತಿರುವ ಜನರ ಪ್ರಮಾಣ ಶೇ.೪೯.೭೫. ಇದೆ ಪ್ರಮಾಣವನ್ನು ಗದಗ ಜಿಲ್ಲೆಗೂ ಅನ್ವಯಿಸಿದರೆ, ಆ ಜಿಲ್ಲೆಯ ಬಡವರ ಸಂಖ್ಯೆ ೪.೨೫ ಲಕ್ಷವಾಗುತ್ತದೆ.ಇದು ಅತ್ಯಂತ ಹೆಚ್ಚಿನ ಪ್ರಮಾಣವಾಗಿದೆ. ರಾಜ್ಯ ಮಟ್ಟದಲ್ಲಿ ಬಡತನದ ಪ್ರಮಾಣ ಶೇ.೩೩.೧೬. ಇಡೀ ರಾಜ್ಯದಲ್ಲಿರುವ ಬಡವರ ಸಂಖ್ಯೆ ೧೫೬.೪೫ ಲಕ್ಷ. ಇದರಲ್ಲಿ ಗದಗ ಜಿಲ್ಲೆಯ ಬಡವರ ಪ್ರಮಾಣ ಶೇ.೨.೭೨ ರಷ್ಟಾಗುತ್ತದೆ. ರಾಜ್ಯದ ಜನಸಂಖ್ಯೆಯಲ್ಲಿ ಗದಗ ಜಿಲ್ಲೆಯ ಜನಸಂಖ್ಯೆ ಯ ಪ್ರಮಾಣ ಶೇ.೧.೯೧. ಆದರೆ ರಾಜ್ಯದ ಬಡವರ ಸಂಖ್ಯೆಯಲ್ಲಿ ಗದಗ ಜಿಲ್ಲೆಯ ಬಡವರ ಪ್ರಮಾಣ ಶೇ.೨.೭೨ ರಷ್ಟಾಗುತ್ತದೆ. ಇದು ಆತಂಕಕ್ಕೆ ಕಾರಣವಾಗುವ ಸಂಗತಿಯಾಗಿದೆ.
ನಮ್ಮ ಅಧ್ಯಯನದಿಂದ ಕಂಡುಕೊಂಡ ತಥ್ಯಗಳನ್ನು ಇಲ್ಲಿ ಸಂಕ್ಷಿಪ್ತವಾಗಿ ಮಂಡಿಸಲಾಗಿದೆ.
೧. ಗದಗ ಜಿಲ್ಲೆ ಮೂಲಭೂತವಾಗಿ ಪ್ರಾಥಮಿಕ ವಲಯವನ್ನು ಪ್ರಧಾನವಾಗಿ ಹೊಂದಿರುವ ಆರ್ಥಿಕತೆಯಾಗಿದೆ. ಇದು  ದುಡಿಮೆಗಾರ ವರ್ಗದ ದೃಷ್ಟಿಯಿಂದ ಮಾತ್ರ ಪ್ರಾಪ್ತವಾಗುವ ಸಂಗತಿಯಾಗಿದೆ. ಜಿಲ್ಲೆಯ ವರಮಾನದ ತ್ರಿವಲಯ  ಸ್ವರೂಪವನ್ನು ನೋಡಿದಾಗ ನಮಗೆ ಬೇರೆಯೇ ಚಿತ್ರ ಕಂಡುಬರುತ್ತದೆ. ಈ ಜಿಲ್ಲೆಯ ವರಮಾನದಲ್ಲಿ ಅರ್ಧಕ್ಕಿಂತ  ಹೆಚ್ಚಿಗೆ ಪ್ರಾಥಮಿಕೇತರ ವಲಯದಿಂದ ಹರಿದು ಬಂದರೆ ಪ್ರಾಥಮಿಕ ವಲಯದಿಂದ ಹರಿದು ಬರುವ ವರಮಾನದ  ಪ್ರಮಾಣ ಕಡಿಮೆಯಾಗಿದೆ. ಗದಗ ಜಿಲ್ಲೆಯ ಆರ್ಥಿಕ ರಚನೆಯು ಈ ಬಗೆಯ ಸ್ವರೂಪವನ್ನು ಎಚ್ಚರಿಕೆಯಿಂದ ನೋಡಬೇಕಾಗಿದೆ.
೨. ಗದಗ ಜಿಲ್ಲೆಯ ಆರ್ಥಿಕತೆಯು ತೀವ್ರ ಅಸಮಾನತೆಗಳಿಂದ ಕೂಡಿದೆ. ಪ್ರಾಥಮಿಕ ವಲಯದಲ್ಲಿರುವ ದುಡಿಮೆಗಾರ  ವರ್ಗದ ತಲಾ ಉತ್ಪನ್ನದ ಪ್ರಮಾಣ ಕೇವಲ ರೂ.೧೦೭.೧೨. ಆದರೆ ಪ್ರಾಥಮಿಕೇತರ ವಲಯದಲ್ಲಿನ ದುಡಿಮೆಗಾರ  ವರ್ಗದ ತಲಾ ಉತ್ಪನ್ನದ ಪ್ರಮಾಣ ರೂ.೫೦೪. ಪ್ರಾಥಮಿಕ ವಲಯದಲ್ಲಿರುವ ದುಡಿಮೆಗಾರ ವರ್ಗದಲ್ಲಿ ಅರ್ಧಕ್ಕಿಂತ ಹೆಚ್ಚಿಗೆ ಭೂರಹಿತ ಕೃಷಿ ಕಾರ್ಮಿಕರಿದ್ದಾರೆ. ಭೂಮಾಲೀಕತ್ವದಲ್ಲಿ ತೀವ್ರ ಸ್ವರೂಪದ ಅಸಮಾನತೆ ಇದೆ. ಈ ಅಸಮಾನತೆಯ ತೀವ್ರತೆಯು ಕಡಿಮೆಯಾಗುವ ಲಕ್ಷಣಗಳು ಕಂಡುಬರುತ್ತಿಲ್ಲ.
೩. ಈ ಜಿಲ್ಲೆಯ ಅಭಿವೃದ್ಧಿಯ ಮೂಲದ್ರವ್ಯ ಮಹಿಳೆಯರಾಗಿದ್ದಾರೆ. ಈ ಜಿಲ್ಲೆಯ ದುಡಿಮೆಗಾರ ವರ್ಗದಲ್ಲಿ ಮಹಿಳೆಯರ  ಪ್ರಮಾಣ ಶೇ. ೩೪.೬೭ರಷ್ಟಿದೆ. ಇದು ರಾಜ್ಯ ಮಟ್ಟದಲ್ಲಿ ಕೇವಲ ಶೇ.೨೮.೯೫. ಜಿಲ್ಲೆಯ ದುಡಿಮೆಗಾರ ವರ್ಗದಲ್ಲಿ ೧/೩ ಭಾಗ ಮಹಿಳೆಯರಿದ್ದಾರೆ. ಮಹಿಳೆಯರ ಅವ್ಯಕ್ತ ದುಡಿಮೆಯನ್ನು ಪರಿಗಣಿಸಿದರೆ, ಅವರ ದುಡಿಮೆಯ ಪ್ರಮಾಣವು ಪುರುಷರ ದುಡಿಮೆಯ ಪ್ರಮಾಣಕ್ಕಿಂತ ಅಧಿಕವೆನ್ನುವುದು ಮನದಟ್ಟಾಗುತ್ತದೆ. ಅಭಿವೃದ್ಧಿಯ ದೃಷ್ಟಿಯಿಂದ ಜಿಲ್ಲೆಯ ಮಹಿಳೆಯರ ದುಡಿಮೆಯು ಪುರುಷರ ದುಡಿಮೆಗೆ ಸರಿಸಮಾನವಾಗಿದೆ. ದುಡಿಮೆಯಲ್ಲಿ ಪ್ರಧಾನವಾದುದು ಪುರುಷರ ಕಾಣಿಕೆ ಎಂದೂ, ಮಹಿಳೆಯರ ಪಾತ್ರ ಕೇವಲ ಆನುಷಂಗಿಕವಾದುದು ಎಂಬುದನ್ನು ನಮ್ಮ ಈ ಅಧ್ಯಯನವು ಹುಸಿ ಗೊಳಿಸಿದೆ. ಗದಗ ಜಿಲ್ಲೆಯ ಅಭಿವೃದ್ಧಿಯ ಮೂಲ ದ್ರವ್ಯ ಮಹಿಳಾ ದುಡಿಮೆಗಾರರಾಗಿದ್ದಾರೆ.
೪. ಮಾನವ ಅಭಿವೃದ್ಧಿ ಸೂಚ್ಯಂಕದಲ್ಲಿರುವ ಮೂರು ಸಂಗತಿಗಳಲ್ಲಿ ಬಹು ಮುಖ್ಯವಾದುದು ಸಾಕ್ಷರತೆ ಸಂಬಂಧಿ  ಸೂಚಿಯಾಗಿದೆ. ಸಾಕ್ಷರತೆ ದೃಷ್ಟಿಯಿಂದ ರಾಜ್ಯದಲ್ಲಿ ಗದಗ ಜಿಲ್ಲೆಗೆ ಮಧ್ಯಮ ದರ್ಜೆಯ ಸ್ಥಾನವಿದೆ. ಸಾಕ್ಷರತೆಯಲ್ಲಿ,  ರಾಜ್ಯದಲ್ಲಿ, ಗದಗಜಿಲ್ಲೆ ೧೩ನೆಯ ಸ್ಥಾನ ಪಡೆದಿದೆ. ಈ ಜಿಲ್ಲೆಯ ಒಟ್ಟು ಸಾಕ್ಷರತೆ ಪ್ರಮಾಣ ಶೇ.೫೫.೮೮. ಆದರೆ ಇದು ರಾಜ್ಯಮಟ್ಟದ ಸಾಕ್ಷರತೆ ಪ್ರಮಾಣಕ್ಕಿಂತ ಕಡಿಮೆ ಇದೆ. ರಾಜ್ಯದ ಜನಸಂಖ್ಯೆಯಲ್ಲಿ ಗದಗ ಜಿಲ್ಲೆಯ ಜನಸಂಖ್ಯೆಯ ಪಾಲು ಶೇ.೧.೯೧. ಆದರೆ ರಾಜ್ಯದ ಒಟ್ಟು ಅಕ್ಷರಸ್ಥರಲ್ಲಿ ಗದಗ ಜಿಲ್ಲೆಯ ಪಾಲು ಕೇವಲ ಶೇ.೧.೮೮. ಗದಗ ಜಿಲ್ಲೆಯ ಸಾಕ್ಷರತೆ ದೃಷ್ಟಿಯಿಂದ ಇನ್ಣು ಬಹಳ ದೂರ ಸಾಗಬೇಕಾಗಿದೆ ಎಂಬುದನ್ನು ಮೇಲಿನ ವಿಶ್ಲೇಷಣೆ ತೋರಿಸುತ್ತದೆ.
ಈ ಜಿಲ್ಲೆಯ ಮಹಿಳೆಯರ ಸಾಕ್ಷರತೆ ಪ್ರಮಾಣ ಶೇ.೩೯.೬೮. ಇದು ರಾಜ್ಯ ಮಟ್ಟದ ಮಹಿಳಾ ಸಾಕ್ಷರತೆ ಪ್ರಮಾಣ ಕ್ಕಿಂತ ಶೇ.೪.೬೬ ಅಂಶಗಳಷ್ಟು ಕಡಿಮೆ ಇದೆ. ಒಟ್ಟು ಸಾಕ್ಷರತೆಯಲ್ಲಿ, ರಾಜ್ಯದಲ್ಲಿ ಜಿಲ್ಲೆಯ ಸ್ಥಾನವು ೧೩. ಆದರೆ ಮಹಿಳೆಯರ ಸಾಕ್ಷರತೆಯಲ್ಲಿ ಜಿಲ್ಲೆಯ ಸ್ಥಾನ ಕೇವಲ ೧೫. ಈ ಜಿಲ್ಲೆಯ ಗ್ರಾಮೀಣ ಮಹಿಳೆಯರ ಸಾಕ್ಷರತೆ ಕೇವಲ ಶೇ.೩೨.೬೫. ಸಾಕ್ಷರತೆಯಲ್ಲಿ ಲಿಂಗವಾರು ಅಸಮಾನತೆ ತೀವ್ರವಾಗಿದೆ. ಈ ಎಲ್ಲ ಅಂಶಗಳನ್ನು ಗಮನಿಸಿದರೆ ಜಿಲ್ಲೆಯ ಸಾಕ್ಷರತೆಯನ್ನು ಉತ್ತಮಪಡಿಸುವ ದಿಶೆಯಲ್ಲಿ ತೀವ್ರ ಗಮನಹರಿಸಬೇಕಾಗಿದೆ. ಮಹಿಳೆಯರ ಸಾಕ್ಷರತೆಯನ್ನು ಉತ್ತಮ ಪಡಿಸುವ ದಿಶೆಯಲ್ಲಿ ಹೆಚ್ಚಿನ ಗಮನ ನೀಡುವ ಅವಶ್ಯಕತೆ ಇದೆ.
೫. ಜನಸಂಖ್ಯೆ ಹಾಗೂ ಆರೋಗ್ಯ ಸಂಬಂಧಿ ವಿಷಯಗಳಲ್ಲು ಗದಗ ಜಿಲ್ಲೆಯು ರಾಜ್ಯದಲ್ಲಿ ಮಧ್ಯಮ ಸ್ಥಾನವನ್ನು ಪಡೆದಿದೆ. ಈ ಜಿಲ್ಲೆಯ ಜನಸಂಖ್ಯೆಯ ಗತಿಶೀಲ ನೆಲೆಗಳ ಮಾಹಿತಿ ಹಾಗೂ ಆರೋಗ್ಯ ಸಂಬಂಧಿ ಸೂಚಿಗಳು ದೊರೆಯುವುದಿಲ್ಲ. ಧಾರವಾಡ ಜಿಲ್ಲೆಯ ಸೂಚಿಗಳನ್ನೇ ಗದಗ ಜಿಲ್ಲೆಗೂ ಅನ್ವಯಿಸಿ ವಿಶ್ಲೇಷಣೆ ನಡೆಸಬೇಕಾಗಿದೆ.
ಜಿಲ್ಲೆಯಲ್ಲಿ ಜನರ ಆರ್ಯುಮಾನವು ರಾಜ್ಯ ಮಟ್ಟದ ಆರ್ಯುಮಾನಕ್ಕಿಂತ ಅಧಿಕವಾಗಿದೆ. ಜನಸಂಖ್ಯೆಯ ವಾರ್ಷಿಕ ಬೆಳವಣಿಗೆ ಪ್ರಮಾಣವು ರಾಜ್ಯಮಟ್ಟದ ಪ್ರಮಾಣಕ್ಕಿಂತ ಕಡಿಮೆ ಇದೆ. ಆದರೆ ವೈದ್ಯಕೀಯ ಸೌಲಭಗಳ ದೃಷ್ಟಿಯಿಂದ ಜಿಲ್ಲೆಯು ಬಹಳ ಹಿಂದುಳಿದಿದೆ. ಪ್ರಾಥಮಿಕ ಶಿಕ್ಷಣದಂತೆ ಪ್ರಾಥಮಿಕ ಆರೋಗ್ಯವು ಜನರ ಧಾರಣಶಕ್ತಿಯನ್ನು ಸಂವರ್ಧಿಸುವ ಒಂದು ಸಂಗತಿಯಾಗಿದೆ. ಆರೋಗ್ಯಕ್ಕೆ ಅಂತಸ್ಥವಾದಿ ಮಹತ್ವವಿದೆ. ಈ ಕಾರಣಗಳಿಂದ ಗದಗ ಜಿಲ್ಲೆಯ ಗ್ರಾಮೀಣ ಪ್ರದೇಶದಲ್ಲಿ ವೈದ್ಯಕೀಯ ಮತ್ತು ಆರೋಗ್ಯ ಸೌಲಭ್ಯಗಳನ್ನು ಉತ್ತಮಪಡಿಸಬೇಕಾಗಿದೆ.
೬. ಕೈಗಾರಿಕೆಗಳ ದೃಷ್ಟಿಯಿಂದಲೂ ಗದಗ ಜಿಲ್ಲೆಯು ರಾಜ್ಯದಲ್ಲಿ ಮಧ್ಯಮ ಮಟ್ಟದ ಜಿಲ್ಲೆಯಾಗಿದೆ. ಈ ಜಿಲ್ಲೆಯಲ್ಲಿ  ದ್ವಿತೀಯ ವಲಯವನ್ನು ಅವಲಂಬಿಸಿಕೊಂಡಿರುವ ದುಡಿಮೆಗಾರ ವರ್ಗದ ಪ್ರಮಾಣವು ರಾಜ್ಯಮಟ್ಟದ ಪ್ರಮಾಣಕ್ಕಿಂತ ಕಡಿಮೆ ಇದೆ. ಈ ಜಿಲ್ಲೆಯಲ್ಲಿರುವ ಉದ್ದಿಮೆಗಳೆಲ್ಲ ಗದಗ ನಗರದಲ್ಲಿ ಕೇಂದ್ರೀಕೃತಗೊಂಡಿವೆ. ಈ ಜಿಲ್ಲೆಯಲ್ಲಿ ಮುಖ್ಯವಾಗಿ ಬಟ್ಟೆ ಉದ್ಯಮ ದೊಡ್ಡದಾಗಿದೆ. ಈ ಜಿಲ್ಲೆಯಲ್ಲಿರುವ ದೊಡ್ಡ ಮತ್ತು ಮಧ್ಯಮ ಗಾತ್ರದ ಉದ್ದಿಮೆಗಳ ಸಂಖ್ಯೆಯು ಎರಡಂಕಿಯನ್ನು ದಾಟಿಲ್ಲ. ಉದ್ದಿಮೆಗಳ ಮೇಲೆ ತೊಡಗಿಸಿರುವ ಬಂಡವಾಳ ಕೇವಲ ೩೫ ರಿಂದ ೪೦ ಕೋಟಿ ರೂಪಾಯಿಗಳಷ್ಟಿದೆ. ಈ ಸಂಗತಿಯನ್ನು ಗಮನದಲ್ಲಿಟ್ಟುಕೊಂಡು ಜಿಲ್ಲೆಯ ಕೈಗಾರಿಕಾಭಿವೃದ್ಧಿಗೆ ವಿಶೇಷ ಕಾರ್ಯಕ್ರಮವನ್ನು ರೂಪಿಸುವ ಅಗತ್ಯವಿದೆ. ಬಟ್ಟೆ ಉದ್ಯಮವನ್ನು ಇನ್ನಷ್ಟು ವಿಸ್ತರಿಸುವ ಬಗ್ಗೆ ಯೋಚಿಸಬೇಕಾಗಿದೆ.
೭. ಈಗಾಗಲೇ ತಿಳಿಸಿರುವಂತೆ ಜಿಲ್ಲೆಯ ಅಭಿವೃದ್ಧಿಯು ಅಸಮಾನತೆಯಿಂದ ಕೂಡಿದೆ. ಉನ್ನತ ಜಾತಿ/ವರ್ಗಗಳ  ಹಿತಾಸಕ್ತಿಗಳನ್ನು ಪೂರೈಸುವ ದಿಶೆಯಲ್ಲಿ ಅದು ಕ್ರಿಯಾಶೀಲವಾಗಿದೆ. ಜಿಲ್ಲೆಯಲ್ಲಿ ಅತ್ಯಂತ ಹಿಂದುಳಿದಿರುವ ಮತ್ತು  ಬಡತನದ ತೀವ್ರತೆಯಿಂದ ನರಳುತ್ತಿರುವ ಜನವರ್ಗವೆಂದರೆ ಪರಿಶಿಷ್ಟ ಜನವರ್ಗ. ಜಿಲ್ಲೆಯ ಜನಸಂಖ್ಯೆಯಲ್ಲಿ ಪರಿಶಿಷ್ಟರ ಪ್ರಮಾಣ ಶೇ.೧೬.೨೩. ಇದು ರಾಜ್ಯಮಟ್ಟದ ಪ್ರಮಾಣಕ್ಕಿಂತ ಕಡಿಮೆ ಇದೆ.
ಪರಿಶಿಷ್ಟರಲ್ಲಿ ಸಾಕ್ಷರತೆ ಪ್ರಮಾಣ ಕೇವಲ ಶೇ.೩೫.೪೦. ಇದು ಒಟ್ಟು ಜಿಲ್ಲೆಯ ಸಾಕ್ಷರತೆ ಪ್ರಮಾಣಕ್ಕಿಂತ ಶೇ. ೨೦.೪೮ ಅಂಶಗಳಷ್ಟು ಕಡಿಮೆ ಇದೆ. ಪರಿಶಿಷ್ಟ ಮಹಿಳೆಯ ಸಾಕ್ಷರತೆ ಪ್ರಮಾಣ ಶೇ.೨೦.೩೬ರಷ್ಟಿದೆ. ಜಿಲ್ಲೆಯ ಜನ ಸಂಖ್ಯೆಯಲ್ಲಿ ಪರಿಶಿಷ್ಟರ ಪ್ರಮಾಣ ಶೇ.೧೬.೨೩ರಷ್ಟಿದ್ದರೆ, ಜಿಲ್ಲೆಯ ದುಡಿಮೆಗಾರ ವರ್ಗದಲ್ಲಿ ಇವರ ಪ್ರಮಾಣ ಶೇ. ೧೭.೨೮ರಷ್ಟಿದೆ. ಜಿಲ್ಲೆಯ ಕೃಷಿ ಕಾರ್ಮಿಕ ವರ್ಗದಲ್ಲಿ ಇವರ ಪ್ರಮಾಣ ಶೇ.೨೪.೯೨ರಷ್ಟಿದೆ.
ದುಡಿಮೆಯಲ್ಲಿ ಪರಿಶಿಷ್ಟರ ಕಾಣಿಕೆ ಅಪಾರವಾಗಿದೆ. ಆದರೆ ಅಭಿದ್ಧಿಯಲ್ಲಿ ಇವರ ಪಾಲು ವಿಶಿಷ್ಟವಾಗಿದೆ. ಈ ಎಲ್ಲ ವಿಕೃತಿಗಳನ್ನು ಸರಿಪಡಿಸುವ ದಿಶೆಯಲ್ಲಿ ಕಾರ್ಯಕ್ರಮಗಳನ್ನು ರೂಪಿಸುವ ಅಗತ್ಯವಿದೆ.
ಇವಿಷ್ಟು ನಮ್ಮ ಅಧ್ಯಯನದಿಂದ ಕಂಡುಕೊಂಡ ಮುಖ್ಯ ತಥ್ಯಗಳಾಗಿವೆ. ಕಳೆದ ಅನೇಕ ದಶಕಗಳಲ್ಲಿ ಜಿಲ್ಲೆಯಲ್ಲಿ ಅಭಿವೃದ್ಧಿಯ ಮಟ್ಟ ಉತ್ತಮಗೊಂಡಿದೆ. ಆದರೆ ಇದು ಸಾಕಾಗುವುದಿಲ್ಲ. ಜಿಲ್ಲೆಯ ಮಹಿಳೆಯರ ಹಾಗೂ ಪರಿಶಿಷ್ಟರ ಜೀವನಮಟ್ಟವು ಅತ್ಯಂತ ಕೆಳಮಟ್ಟದಲ್ಲಿದೆ. ಗದಗ ಜಿಲ್ಲಾ ಪಂಚಾಯತಿಯು ಜಿಲ್ಲೆಯ ಅಭಿವೃದ್ಧಿ ಬಗ್ಗೆ ಯೋಚಿಸುವಾಗ ಇವೆಲ್ಲ ಸಂಗತಿಗಳನ್ನು ಗಮನದಲ್ಲಿಟ್ಟುಕೊಳ್ಳಬೇಕು. ಅಭಿವೃದ್ಧಿಯನ್ನು ಲಿಂಗೀಕರಣಗೊಳಿಸುವ ದಿಶೆಯಲ್ಲಿ ಜಿಲ್ಲೆ ಕಾರ್ಯೋನ್ಮುಖವಾಗಬೇಕು.

